
        
            
                
            
        

    
	Хатгин Го. Аким

	ЕГҮҮТГЭГДСЭН ЗАЯА

	(Монголын улс төрийн хэлмэгдэгсдийн холбооноос эрхлэн хэвлүүлж байгаа цуврал №3)

	“Монголын улс төрийн хэлмэгдэгсдийн холбоо” Улаанбаатар хотноо 2002 онд эрхлэн хэвлүүлсэн номыг

	Цогт охин тэнгэр сангийн захиалгаар Цагаан бамбарууш хэвлэлийн газарт 2026 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

МАХ Нам, НАХ Яамныхны гарт алтан амиа алдсан Алтан-Очиртын хийдийн маарамба, нагац эцэг Жамбалын гэгээн дурсгалд энэ номоо зориулбай, ач нь.

	 

	Хатгин Го. Аким



	




	"Эх орон юунаас эхэлдэг вэ? гэсэн яруу найргийн нэгэн асуултыг хүн бүхэн тавих дуртай байдаг. Эх орон юунаас ч эхэлдэггүй гэж молхи би боддог. Хэрвээ эхлэл байвал эцэс байх нь ёс. Тийм учир "эх орон гэдэг эхлэл үгүй, төгсгөл үгүй ойлголт буюу. "Эх орон чухамхүү эх орончдын зүрхэнд мөнх оршдог юм. Эх орноо алаг зүрхнийхээ тольтод оршоосноос МАХ Нам, НАХ яамны бузар саварт үрэгдсэн Та нарын маань ариун дүр ард түмнийхээ алаг зүрхний тольтод бас ашид оршиг.

	 

	Го. Аким

	 


1-р бүлэг : ХАРИЙНЫХНЫ ХЯЛАЙСНААР ХУТАГТАА ЕГҮҮТГЭСЭН НҮГЭЛ

	 

	Олиггүй цөвийн цагийн их харанхуй бүрхсэний доторх 

	Огт авралгүй тэнэгч хувь дорой биднийг 

	Тааллын мянган гэрлийг бадраах өдрийг үйлдэгчийн эрхт 

	Тус амгалангийн гэгээг цацраах цаг дор буусан 

	Тухайлан богд Зонхова хийгээд 

	Бурхны шашныг 

	Таслан доройтуулж орхих цаг дор тулсан ажгуу

	 

	Дилав хутагт ЖАМСРАНЖАВ


ЦАДИГИЙН ТОВЧИТ ТОЛЬ:

	Овог нэр: Егүзэр Агваанлувсанданзан ээбам буюу Ж. Галсандаш. Манжийн Бүрэнт засагчийн есдүгээр он буюу 1870 оны зуны дунд сарын 28-ны өдөр Халхын туслагч Жамсранжавын хоёрдугаар хүү болон мэндэлжээ. Таван настайд нь Егүзэрийн долоодугаар хувилгааны дүрд тодруулан “элбэрэлт буяны садан Егүзэр ламхай гэгээнтнийг Эрдэнэт Цэ мэргэн засгийн хошууны туслах Жамсранжавын энэ хөвгүүн мөн хэмээн эндэх тэндхийн эрдэмтэн мэргэдээс зарлиг буулгасан, санасан хамаг эгээрлийг ханган тэтгэгч шавран ширээт хувилгаан ламтан...” гэж шүтэн өргөмжилжээ. Бадаргуултын хорин найман (1902) онд хутагт хамба цолоор шагнуулж, “Егүзэр ачит мэргэн хамбын шавь нар захирах хаш тамга гарджээ. Олноо өргөгдсөний гуравдугаар оны зургаадугаар сарын 30-нд (1913 он) Богд гэгээний зарлигаар Монголын зүүн өмнө хязгаарын хэргийг захиран шийтгэх сайдаар томилогдож, зарлигаар зарсан Зүүн өмнө хязгаарын монголчуудыг дагуулан тохинуулах ачит мэргэн цорж, арилсан чин бишрэлт, хувилгаан тойн, зан бадарсан эрдэнэ мэргэн хамба хутагт, ялгуулсан чин зүтгэлт, үнэн сүжигт гэгээнтэн цол хүртсэн байна. 1915 оны арван нэгдүгээр сард хятадууд харчин гүн Бавуужавыг хийддээ орогнууллаа хэмээн Егүзэр хутагтыг барьж, Бээжинд аваачин хорьжээ. Богдын зарлигаар Шүүх Яамны тэргүүн сайд сэцэн хан Навааннэрэн, Цэргийн Яамны дэд сайд Бээжинд очиж, Егүзэрийг авч, Манжуураар дамжин 1916 оны цагаан сарын 17-ны өдөр Хүрээнд ирсэн байна. 1921 оны долоодугаар сарын 15-нд Ардын засгийн газраас Егүзэр хутагтыг Зүүн өмнө хязгаарыг байцаан үзэж, илбэн тохинуулах сайдаар томилсон байна. 1929 оны наймдугаар сарын 8-ны өдөр хүртэл “Өнө өглөгт” хийддээ сууж байгаад Дотоодыг хамгаалахынханд баригдан Улаанбаатарт ирж, гэрийн хорионд байж байгаад Эрэгдэндагвын толгойлсон эсэргүү хэрэг гэгчид хилсээр холбогдон, 1930 оны есдүгээр сарын 30-ны шөнө цаазлуулжээ.

	Машины дугуй их талыг дороо эвхэн эргэвч тал "та нар намайг эвхэж барахгүй ээ” гээд цаашаа улам бүр алслан сунах мэт омог төгөлдөр цэлийх ажаам. Цэлийх талын дунд зүрхэн шовх цорын ганц уул гүвгэр толгод дээр гарахад нэг ил гарч, судаг нугачаанд ороход нэг далд орох нь олон жил бодсоор зорьж ирж байгааг минь мэдээд тосон авах гэж өндөлзөн байх аав минь мэт ээ. Тэр аваас Хатгин гурван уулын нэг Зотол хан болой. Хатгины молхи бичээч миний бие хатгиныхаа энэ ууланд мөргөх сөн гэж олон жил бодож явснаа гүйцэлдүүлэх гэж зорьж яваа минь энэ. Тийм ээ, би уурын тэргээр уулаа зорьж явна. Тэгвэл хатгин гурван егүзэрийн нэгийг Зотол хаанаас нь мөн л уурын тэргээр авч одсон... 3отол хан уул нь хойноос нь бас л өндөлзөн өндөлзөн үдсэн... 

	Хатгин гурван хошуу, хатгин гурван уул, хатгин гурван егүзэр... Уулыг авч одож болдоггүй, алж хөнөөж болдоггүй, эвдэж нурааж болдоггүй тул Зотол хан маань тэнэгэр тал, тэнгэр хурмастын тэнгэрлэг хэлхээ болсоор намайг ийнхүү угтвай. Юуны төлөө Зотол хааныг монгол хэлээр "Гол өндөр тэнгэр” хэмээдэг билээ л. Матад хан, Дархан хан, Зотол хан энэ гурвыг хатгины гурван уул хэмээмүй. Дээр цагт энэ гурав нэг уул байсан гэнэ. Гэтэл хатгинчууд уулаа булаалдаад байсан тул хатгины нэг баатар илдээрээ тэр уулын оройг цавчин аваад урагш нь шидсэн нь Зотол хан болж, дунд хэсгийг нь цавчиж аваад зүүн тийш нь шидсэн нь Матад хан болсон гэнэ. Ийнхүү суурь хэсэг нь Дархан хан, дунд хэсэг нь Матад хан, орой хэсэг нь Зотол хан болжээ. Чингээд Үйзэн вангийн хошуу Матад ханаа, Хурц засгийн хошуу Зотол ханаа, Ёст бэйсийн хошуу Дархан ханаа тахидаг болжээ. Домогт ийн өгүүлжээ. Энэ гурван уул орой оройгоо тольдон байдаг учир нэгд нь мөргөхөд бусдад нь мөргөсөнтэй адил хэмээнэм. Гэвч хүний санаа ханашгүй. Молхи би “Гол өндөр тэнгэр” хэмээх Зотол хөх хайрхандаа биеэрээ хүрч, зүмбэр шовх оргилд нь хөлөөрөө гараад сунаж гурав мөргөх сөн гэж ухаан орсон цагаасаа мөрөөдөж явсан минь өнөөдөр биелж байнам. Санаж явбал бүтнэ сажилж явбал хүрнэ гэдэг үнэн юм. Гэхдээ юманд учир суманд занги буй билээ. Юмны учир юу сан бил ээ? Зотол ханд мөргөнө гэдэг Егүзэр хутагтдаа мөргөж байгаагаас юуны өөр. Яагаад гэвэл Зотол хаан Егүзэр ламхайн шүтэж байсан уул бөлгөө. Зотол ханыхаа оройд баруун хойд талаас нь мацсаар гарч мөргөөд, уулынхаа сүрлэгийг, нөөлгийнх нь хүчтэйг, цэцгийнх нь тансгийг биширсэн дээ. Гол өндөр тэнгэртээ би гараад, хан хурмаст тэнгэрт цойлсон юм шиг боллоо. Зотол хааны санг өөрөө мэдэхгүйн тул ламхайн шавь Содномдаржаа гуайн дуу шингээгүүрт минь дуудаж өгсөн санг сонсголоо. Хутагтын маань дуу биш боловч шавийнх нь дуу. Зотол ханы маань эзэн савдаг баясаг даа. 

	 

	Самидын бийрээр зурсан ордны төвд

	Сайн ялам мяндас давхарласан араатны арьсаар 

	Бүтээсэн маш талбиун тавцант өндөр дээр 

	Бүхнээс хүчит сүлдэн тэнгэрийн хаан

	Онгон Зотол сүр болоод жавхланг ихэдхэн гаргасны биеийн төрх

	Сүүн тунгалаг нигуур нь их эрдмийн давхраатай догшин сүрлэг дүртэй

	Болгоох төгрөг улаан гурван мэлмийгээр ширтэхүйд хөмсөг нь зангирсан

	Борголжин сахлаас нь улаан ногоон гэрэл сацарсан 

	Бодь цог, заль бат, хив торго тэргүүтэн элдэв таван чимэгтэй

	Бохиршгүй биетэй улаан магнаг намируулсан

	Танаа залбирмуу... 

	(“Онгон тэнгэр сэвжид балбар Онгон Зотолын хангал, наманчлал, магтаал, дурдал оршвой. Хатгин О. Сүхбаатар төвөд хэлнээс орчуулжээ) 

	 

	Өөр нэг учир гэвэл Егүзэр хутагтынхаа хэлмэгдлийн талаар бичих их санаа юм. Бас л олон жил ингэж мөрөөдсөөн. Үүний тул Егүзэрийн хийдийн туурь дээр нэг очих сон, Зотол их хайрханд бас мөргөх сөн, тэгвэл онгодын цагаан хүлгийг минь гуурслуулж юуны магад хэмээн горьдож явсаан. Ээ, буруу хойшоо, онгодын хүлэг гэж молхи би хөөрцөглөөд юу шалих вэ дээ! Эр хүний санаа мухаргүй гэдэг л байх! Гэхдээ өдгөө санаа минь биелж, сав маань дүүрвэй. Гагцхүү үзсэнээ баримтаар, бодсоноо ургууллаар батлан тэрлүүлэх чадал л мэдэх хэрэг болж дээ. 

	 

	Тэртээ 1929 оны наймдугаар сарын наймны шөнө дунд хоозгүй задгай пулуу тэрэг Егүзэрийн хийдээс зүүн хойд зүгийг чиглэн хөдлөв. Түүн дээр Арилсан чин бишрэлт, хувилгаан тойн Егүзэр хутагт, хутагтын шавь залан Чадраабал хоёр бүдүүн олсоор даруулаастай сууж явлаа. Егүзэр хутагт Зотол хааныхаа зүг нэгэнтээ залбираад, амандаа уншлага уншив. Тийм ээ, Егүзэр ламхай улсын нийслэл Улаанбаатар хотыг эргэл мөргөлийн ажлаар зорьсонгүй ээ, ном буяны үйлээр зүглэсэнгүй ээ. Егүзэр ламхай “Өнө өглөгт” хийддээ, "Гол өндөр тэнгэр”-тэйгээ хэзээ ч эргэж золгохгүйгээ мэдэж байлаа. Тийм чиг учраас явахынхаа өмнө “Буруу номын омог бардам ихтэй дарга нар олширч, орон даяар өвчин хямрал, зудаар нэрвэгдлээ. Ёст явдлыг устгаж, буруу явдалд автагдав. Багш шавь, өглөгийн эзэд өөрийн эрхгүй цаазаар нэрвэгдлээ. Цөвүүн энэ цагийн элдэв аюулаас авран соёрх” гэж бичээд олбог доогуураа шургуулжээ. Маргааш нь шавь нар нь энэ бичгийг олбог дороос нь олно. Уул бичгээрээ Халхын долоон тамгатай хутагтын нэг Егүзэр “буруу явдал” нүүрлэсэн тэр “цөвүүн цаг”-ийн нүүрэнд “үнэний тамгыг дарсан” бөлгөө. 

	 

	Өгүүлэх инү, Дотоод Явдлын Яам лам нарыг авлах их ажиллагааныхаа эхний ээлжийг боловсруулжээ. Чингэхдээ Коминтерн, Зөвлөлт Холбоот Улсын Коммунист Нам, түүний дуулгавартай зарц МАХН-ын даалгавраар боловсруулжээ. Үгүй, худал гэж эсэргүүцдэг коммунистууд захаас аван замаар цуван буй тул түүнийг батлахуйн үүднээс баримт дурдсуу. КИГХ-ын Алс Дорнодын нарийн бичгийн дарга нарын газраас Монголын асуудлаар гаргасан тогтоолд “... лам нарын нийгмийн саланги байдлыг хоромхон ч хэтрүүлэн үнэлж болохгүй. Харин ч лам нар бол хүн амын шашин шүтлэг бүхий олон түмэнд асар их нөлөө, жинтэй бөгөөд олон зуунаар бэхжин тогтсон чадамгай байгуулалтай, тусгайлан сургуулилан бэлтгэгдсэн ухуулгын бүхэл бүтэн армитай улс төрийн хүчин мөнийг нам мартах ёсгүй... Лам нар болбоос нам ба ардын хувьсгалт засагт дур санал эсэргүү бөгөөд ойшоохгүй явдал буй нь өмнө зүгийн улс төр буюу хувьсгалын явдлын төлөв байдал өөрт тохирох цагийг тохиолдуулан хятадын цэргийн хүчин, түрэмгийлэгчдийн анги, нэн ялангуяа Жан Золин ба түүний ард зогсон буй японы эзэрхэг түрэмгий нар лугаа холбоо тогтоож ч магад... Лам нарын доторх шар харгис нар нь одоо зөвхөн ухарч байгаагаас бус, тэднийг бүрнээ устгав хэмээж үл болох бөгөөд иймд энэхүү шар харгисын этгээдээс дахин хөдлөх нь болзошгүй учраа нам нь энэ тухай явдлыг эрхбиш урьдаас сэрэмжилж, юуны урьд лам нарын хэрэгт зарчмын нягт бодлогыг тогтоох нь сүүлийн үед чухал” (“Коминтерн ба Монгол”, 133 дахь талд) гэжээ. МАХН өөрийн удирдагч Коминтерны энэ даалгаврыг ягштал удирдлага болгон "лам нарын хэрэгт зарчмын нягт бодлогыг тогтоосон” билээ. Үүний дараахнаар КИГХ-ын Алс Дорнодын нарийн бичгийн дарга нарын газраас тус Төв Хороонд илгээсэн нууц захидалдаа "Намын их хурал дээр лам нарын асуудлаар гарсан өргөн шүүмжлэл нь МАХН-ын Төв Хороо ба ХБТК-ын гишүүдийн дотор ч зохих ёсны нэгдмэл санал байгаагүйг харуулж байна. Их хурал бүх хутагт хувилгаадын (амилсан бурхдын) мяндаг тушаалыг халах тухай асуудлаар маш их гуйван дайвж байгаад гагцхүү Богдын талаар тийм тогтоол гаргажээ” гэж МАХН-ын ТХ-г сүрхий зэмлэжээ (Коминтерн ба Монгол, 145 дахь талд). 1929 оны нэгдүгээр сарын 7-нд КИГХ-ын Дорнодын нарийн бичгийн дарга нарын газар Монголын асуудлыг хэлэлцэж, түүн дээр Коняев гэгч “Монголд хөрөнгө хураах нь танайхаас (Туркестанаас) арав дахин хэцүү байх болно. Лам нар, сүм хийд Монголд нэн хүндтэй. Бүр энэ зун нөхөд маань ...-нд малчин ардуудыг хуралдаа цуглуулж чадаагүй. Тэд яах хэрэгтэй болсон бэ гээ? Тэд нар эцсийн бүлэгт лам нарт хандах хэрэг гарч лам нар ардуудад тэр илтгэл зэргийг нь сонсогтун гэх мэтээр хэлэх болжээ... Нам, захиргааны ажилтны үгийг сонсох дургүй мөртөө лам нарын үгийг сонсдог байна. Энэ юуг нотолж байна вэ гэвэл лам нар их нөлөөтэйг нотолж байна. Нөхцөл байдал ийм байхад хөрөнгө хураахдаа тун болгоомжтой хандахгүй бол аюултай болно” гэж сэрэмжлүүлэн хэлэхэд Райтер "Болгоомжтой хандвал болох юм уу?” гэж дооглонгуй сөргүүлсэнд Коняев “Болгоомжтой бол болно” гэж өөрийн эрхгүй дуу алдвал бусад нь хөхрөлдсөн байдаг. (“Коминтерн ба Монгол. 296 дахь талд) Ийнхүү Коминтерн Монголын хэдэн мянган лам нарыг хүйс тэмтрэх явуулгынхаа эхийг тохуурхан инээлдэж байгаад тавьсан байдаг билээ. 

	Чингээд тэгж даажигнаж байгаад гаргасан шийдвэрийг хэрхэн хэрэгжүүлэв ээ? 1929 оны наймдугаар сард Зөвлөлтийн Гадаад Харилцааны Ардын Комиссар нарын Газрын Алс Дорнодын хэлтсийн эрхлэгч Козловскийн боловсруулсан "Мал хөрөнгийг нь хураах Монголын феодалуудын тухай тодорхойлолтын төсөлд “Нөлөө бүхий лам нарын тухайд бол ихээхэн ялгаатай. Гол бэрхшээл улс төрийн хувьд тэдний нэр хүндийг гутааж чадаагүй, харанхуй олны дунд нөлөө ихтэй байгаад оршино. Гэхдээ энд хуруу дарам цөөн хүмүүс бий. Жишээлбэл түүхийн хувьд маш эртний уламжлалтай ч цагаантантай холбогдож явсан бүтэл муутай Заяын гэгээн бол гарын дор юм. Харин зарим нэг хутагт, тухайлбал Егүзэр хутагтын тухайд энэ арга хэмжээг одоо шууд хийж болохгүй. Өвөр Монголын Цахар мужтай хиллэдэг, Ванчин богдтой шууд холбоотой, хил орчмын бүх нутгаар маш их нэр хүндтэй. Хэрэв хөрөнгийг нь шууд хураавал Монголын зүүн өмнөд хил орчмыг Ванчин богд болон Хятадын харгис хүчинтэй холбоо хэлхээ тогтооход хүргэнэ. Тиймээс нам түүнийг Шашны хэргийг удирдах тэргүүнээр залж байна гэж Өргөөнд авчрах замаар хилээс салгах хэрэгтэй" гэж үзэж байна гэж бичжээ. МАХ нам, түүний гар хөл бологч Дотоодыг Хамгаалах Газар яг л Козловскийн төлөвлөгөөгөөр өөрийн операцыг боловсруулсан байна. Тэр үед Матад хан уулын хошууны эвлэлийн хорооны дарга явсан Б. Амарсайхан гуай “Дуртгал”-даа “Нам, засгийн газраас хил хязгаарын түгшүүртэй байдлыг онцлон үзэж, Егүзэр ламыг шууд газар дээр нь баривчлахыг түдгэлзэн, өөр тактик хэрэглэж юуны өмнө хилээс түргэн холдуулж, Улаанбаатарт аваачихаар шийдвэрлэсэн байв. Уг ажлыг гүйцэтгэхээр Улсын бага хурлын гишүүн Дэмбэрэл, буриад сургагч Коняев нар очсон юм” гэж бичсэн билээ.

	Амарсайхан гуай над хуучлахдаа: “Нам эвлэлийн хоёрдугаар шалгалт гэгч явж байлаа. Би тэр шалгалтын комиссын гишүүн байсан юм. Эрдэнэцагаанд тэр шалгалтаар "Өмд” Ваандий бид хоёр очоод байсан юм. “Өмд” маань миний дарга. Тэгтэл буриад сургагч Коняев, Улсын Бага хурлын Дэмбэрэл хоёр тэнд ирдэг юм аа. Тэр хоёр бьюк юм уу даа нэг гоё машинтай, бас тэр үед шууданд явдаг байсан юм даа, хоозгүй, задгай пүү байдаг шүү дээ, тиймэрхүү тавцантай машин байсан юм, тийм машинтай, ийм хоёр машинтай иржээ. Тэгээд бид хоёртой уулзаад тэд “Егүзэр хутагт дээр орно. Та хоёр хамт оч” гэж байна. Бид хоёр ч дагалаа. Коняев сайхан монгол хэлтэй, буриад гэж бараг мэдэгдэхгүй ярина. Егүзэр хутагтын ордонд ороход есөн хаалга дамжиж орно. Тийм хашаатай юм. Хаалга бүр дээр нэг лам сууж байна. “Тануус яах гэж явна. Багшид бараалах уу?” гэж асууна. “Тийм ээ, бид албаны улс” гэж хариулна. Тэгсээр ороход хашаан дотор хоёр давхар хоёр орд байна. Нэг нь өвлийнх, нэг нь зуных. Зуных нь хана туурга туж шил толь, гадна дотногүй хүн харагдаад байна. Энд ч Егүзэр хутагт, тэнд ч Егүзэр хутагт, энд ч би, тэнд ч би, орсон улс харагдаад байсан. Егүзэр хутагт шар торгон дээлтэй заларч байна. Хэн нь ярьсныг сайн санахгүй байна, тэр хоёрын нэг нь л “Япон улс Монгол руу дотлох гээд танай урд ирээд байна. Энэ аюулаас холдуулж Улаанбаатарт Богдын ордонд Таныг залахаар болсон. Зах хязгаар газар байлгаж болохгүй гэсэн Засгийн газрын шийд гарсан. Өнөөдөр аваад явна. Та нэг л хүн дагуулж явна. Лам хар хамаагүй. Өмсөж байгаа дээлтэйгээ л яв. Их ачаа авч явж болохгүй. Хожим тэмээн хөсгөөр юугаа ч аваачсан болно” гэж хэллээ. Тэгэхэд Егүзэр хутагт “Би Чадраабалыгаа дагуулж явна” гэсэн. Чадраабал тэгэхэд хошуу дарга байсан юм. Дэмбэрэл нар “За Та тэр Чадраабалыгаа дуудчих” гээд хүн гүйлгээд Чадраабалыг авчруулсан. Егүзэр хутагт Чадраабалд хэлж байх юм аа. “Би Улаанбаатарт суухаар болж байгаа юм байна. Нэг хүн авч явж болно” гэлээ. Чамайг авч явна даа” гэхэд Чадраабал нь “Жаа” гэж байна. 

	Хийдийн зүүн хойно индэр байх. Дун татаж лам нарыг цуглууллаа. Улаан шарыг алаглуулсан гоё гоё лам нар цуглалаа. Хөөрхий лам нарыг цуглуулахад амархан юм л даа. Тэгээд Егүзэр хутагтыг машинд суулгаж явуулах юм боллоо. Тэгсэн чинь хутагтыг нөгөө гоё машиндаа суулгадаггүй шүү. Нөгөө муу задгай шуудангийн тэргэнд байсан Чадраабалын хамт жолоочийн арын банз түшүүлээд суулгасан даа. Хашлага байхгүй, задгай тэрэг шүү дээ. Өвөр дээгүүр татдаг бүдүүн олс байх юм. Түүгээр тэр хоёрыг дарууллаа. Егүзэр хутагтыг тэгж залсан юм даа. Лам нар ч хутагтынхаа араас мөргөж залбираад л үлдлээ. Бид хоёр Коняев, Дэмбэрэл хоёрыг дагасхийгээд индрийн дор зогсож байлаа. Дэмбэрэл ярьсан болов уу, “Цагийн байдал түгшүүртэй байна. Японы цэрэг, хятадын хар цэрэг манай хил дээр хуралдаж байна. Аюул тулгарч байна. Энэ аюулаас хутагтыг зайлуулж, улсынхаа төвд Богд хааны ордон залахаар болсон. Засгийн газар ингэж шийдсээн. Та нар айх явдалгүй. Амгалан тайван бай. Элдэв цуу гаргаж болохгүй. Бидний ярьсныг ярьж бай. Хурал номоо хурдгаараа хураад суу” гэх маягийн товчхон юм ярьсан даа" гэсэн билээ. Манай нутгийн буурал дипломатч Ж. Санжмятав гуай ярихдаа: “Егүзэр хутагтыг баригдсаны дараа манай Матадад ийм дуу гарсан юм. 

	 

	Цог өндрийн оройгоор

	Цоорхой тэнгэрийн хаяагаар 

	Цолбо болсон багшийг маань

	Цогиулж ергүүлээд аваад явчихлаа 

	 

	сүсэгтнүүд дуулж байсан юм даа” гэснээс ламхайдаа сүсэгтнүүд ямар хайртай байсан нь тодрох юм даа. 

	Наймдугаар сарын 15-нд Егүзэр хутагтаас хийдийн шавь нартаа бичиж явуулсан бөгөөд зууртаа Дотоодыг хамгаалахынхны гарт орсон захидалд “... Миний бие аргын наймны шөнө (1929 оны наймдугаар сарын 8) хөдөө гэрийн газраа Улсын бага хурлын нарийн бичгийн дарга Дэмбэрэл лугаа учирсан тухайд мөнхүү даргаас тус улсын зүүн хязгаарт түгшүүртэй цаг болсон бөгөөд дайсан хятад этгээдээс Монгол дотор ихээхэн нэр бүхий чиний биеийг олж, нэрийг хэрэглэх зэрэг хорлол тавих бодлого мэдээ байх тул таны бие тэдний дайсан этгээдийн ойр залгалдаа газарт байваас алдагдал гарахыг үгүй болгох газаргүй учир одоо даруй явж улсын гол газраа суух нь таны бие улсын хэрэгт цөм тустай болно хэмээх зэрэг учрыг илтгэсэнд зөвшөөрөн мөн шөнийн 12 цагийн хэрд уурын тэргээр нутаг дахь дарга цэрэг гурван хүнтэй гарсан...” гэжээ. Ийнхүү Егүзэр хутагтыг хууран баривчлах Коминтерны төлөвлөгөө МАХН, Дотоодыг хамгаалах газрын савраар биеллээ. Дараа нь түүнийг устгах учиртай! Гэхдээ яаж? Дотоодыг хамгаалах газар дахиад л хиймэл эсэргүү хэргийг зохиов. 1929 оны намар тайж Эрэгдэндагвын толгойлсон эсэргүү бүлгийн хэрэг гэгчийг санаанаасаа зохиож, мэдээ материалыг цуглуулж эхэлжээ. Чингэхдээ Халхын гурван том хутагт Егүзэр, Манзушир, Дилав хутагт нарыг хамруулав. Энэ нь мөнөөхөн “бүх хутагт хувилгаадын (амилсан бурхдын) мяндаг тушаалыг халах тухай асуудлаар маш их гуйван дайвж байна” гэсэн КИГХ-ын зэмлэлд МАХН-ын хулчганан барьсан хариу байлаа. Тийм ээ, Дорно зүгт Егүзэр хутагт Галсандаш нөлөөтэй байлаа. Төв нутагт Манзушир хутагт Цэрэндорж нөлөөтэй байлаа. Өрнө нутагт Дилав хутагт Жамсранжав нөлөөтэй байлаа. Гэвч энэ удаагийн зохиомол хэрэгт Егүзэрийг егүүтгэх асуудал голлож байсан юм. Чингээд Егүзэр хутагтыг 1930 оны долоодугаар сард дайчлан баривчилжээ. 

	Дилав хутагтын дуртгалаас одоо толилуулъя. 

	 

	“Дугуй байшингаас намайг авч гаран хаалган дээрээ цэрэг манаач бүхий жижигхэн дөрвөлжин байшин руу аваачив... 

	Удалгүй нэгэн цэрэг баруун гар нь тохойгоороо тахийсан намхан хүний хамт орж ирлээ. Энэ хүн бол Егүзэр лам байв. Мориноос унаж гараа хугалсныг нь олигтой эвлүүлсэнгүй ажээ. Би түүнийг өмнө нь хараагүй билээ” 

	 

	гэж бичсэн байдаг (Дилав хутагт Б. Жамсранжав. Ариун сэтгэл авралын үндэс. 204-205 дахь талд). “Гар нь тохойгоороо тахийсан” гэдгээс өлгөн өгүүлэхэд “ламхайн баруун гар нь шимэл болсон шиг харагддаг байсан, тэгээд баруун мутраараа мөргөл тавьдаггүй, маш сүсэгтэй ламхайгаа амьд бурхан гэж үнэн голоосоо итгэж ирсэн зарим нэгэн ойр дотнын шавьд нэгэн хоёр удаа алтан очир атгасан харагдаж байсан гэдэг, энэ нь манай буддагийн номлолд жинхэнэ хувь төгөлдөр шавь гэдэг маш ховор гэдэг юм” гэж Гандантэгчэнлин хийдийн цорж Г. Дивасамбуу гуай бичсэн байна. Үүнийг үл өгүүлэн өгүүлж, Егүзэр ламхайг хэрхэн шүүсэн хийгээд Дотоодыг хамгаалахын шоронд тэдний ямаршуухан байсан тухай Дилав хутагтын дуртгалаас тодруулсуу. 

	 

	“Нэлээд удсаны дараа цэргийн нэгэн дарга ирээд биднийг Ардын ордны том дугуй байшин руу аваачив. Хоймор талд нь таван шүүгч буюу байцаагч суужээ. Тэдний өмнө талд дөрвөн нарийн бичгийн даргын ширээ байрлуулжээ. Шүүгч нараас зүүн тийш, баруун буланд таван өмгөөлөгч эгнэн суужээ. Баруун гар талд нь цэргийн яамны нэгэн ажиглагч байх бөгөөд баруун өнцөгт гурван прокурор, нөгөөх комендантын дарга нар суужээ. Танхимын гол дугуй хэсгийн нүүрэн талд сэжигтэн нар шүүгчдийн өөдөөс харан хоёр эгнээгээр суужээ. Шүүхийн анхны өдөр нийт сэжигтний тоо 37 байсан бөгөөд хоёр дахь өдөр нэг сэжигтэн нэмэгдэж 38 хүн болсон байв. Сэжигтэн нарын суусан хоёр эгнээний араар цэргүүд хоёр эгнээгээг зогсож, цэргүүдийн ар талд ард олон байв. Биднийг шүүх хуралд ороход холбогдох бусад бүх хүн аль хэдийнээ суудлаа эзэлчихсэн байв. Эрэгдэндагва дамнуурга дээр хэвтэж байлаа... Түүнийг эмнэлгээс авчирчээ. Эмч нар хамт байж байсхийгээд л тариа хийж байлаа. Шүүхийн дарга хэлсэн нь “Өнөөдөр бид Эрэгдэндагва болон түүний бүлгийн хэргийг шүүж байна. Бид гурван хутагтыг нэмэлт гэрчээр авчраад байна. Гэвч гурван хутагтыг энэ хэргийн гэрчээр бус харин сэжигтэн гэж үзэхээр шийдвэрлэсэн тул тэд одоо баривчлагдаад байна. Намсрайг та гурвын өмгөөлөгчөөр томилов. Та бүхэн зөвшөөрч байна уу? Эсвэл өөр хүнийг өмгөөлөгчөөр авахыг хүсэж байна уу?” гэв гэсэн байдаг.

	(Дилав хутагт Жамсранжав. Ариун сэтгэл авралын үндэс. 205-206 дахь талд). 

	 

	Тэгээд тэр өдөр Эрэгдэндагвыг байцаажээ. Энэ байцаалтаар Эрэгдэндагвыг коммунизмын эсрэг үзэлтэн гэдгийг, коммунистуудын барьж байгаа өнөөгийн засаг төрийг түлхэн унагаахын тулд Хятадаас цэргийн тусламж авах гэсэн зорилготой, үүний тулд эсэргүү бүлэг байгуулж, үүнийгээ зуу гаруй хүнээр удирдуулсан гэдгийг улайлгах гэж мэрийжээ. Үүнд Эрэгдэндагвын өчиг мэдүүлэгт бодит үндэс байна уу, хүн үнэмших юм байна уу гэдэг нь гол бус, энэ этгээд заавал тийм байх ёстой гэдэг нь л гол байжээ. Тэр өдрийн шүүх ажиллагаа дуусахад гурван амьд бурхныг хорин цэргээр харгалзуулан Дотоодыг хамгаалах газар хүргэжээ. Зам гудаст нь улс амьтан бөөгнөрөн бүчиж, тэднийг харах гэж зүтгэж байсан боловч буутай цэргүүд хориглон хааж байсан гэдэг. 90-ээд оны эхээр Гандантэгчэнлин хийдийн хамба байсан гавж Данигай гуай нэгэн домог шиг зүйлийг ярьж өгснийг дурдвал сонин байх болов уу. 

	 

	“Егүзэр хутагт, Манзшир хутагт, Дилав хутагт гурав Дотоодыг хамгаалахын шоронд хамт хоригдож байсан юм гэсэн. Шөнө гурвуулаа даардаг, тэгээд залуу Дилав хутагтаа дундаа оруулж унтдаг. Дилав залуу болохоор илчтэй, тэр илчинд нь хоёр талаас нь дулаацаж унтдаг байсан юм гэнэ билээ” 

	 

	гэж өвгөн гавж хуучилсан билээ. Тэгвэл одоо Дилав хутагтын дуртгалыг сөхөж үзье. 

	 

	“Олон хүн биднийг харахыг хүсэж байсны учир нь бид гурав баригдсан нь олны сэтгэлийг тайван бус болгожээ. Биднийг Дотоодыг хамгаалахын хаалгаар оруулаад харгалзагчид нь орхин явлаа. Хашаан дотор жижигхэн байшингийн гадна биднийг хүлээлгэв... Зогсож байх зуур биднийг нэгжлээ... Егүзэр лам хэтэвч бусад жижиг сажиг зүйл өвөртөлж явсныг нь хурааж авлаа. Хоригдлуудын өмдний тэлээг хураах нь ёс байдаг билээ. Гэхдээ биднийхийг хураасангүй. Тэгж тэгж бидний цахилгаан гэрэлтэй жижиг өрөөнд оруулав... Тэр өрөөнд нэг хятад, нэг монгол хоёр хүн биднээс өмнө хоригдсон байв. Өрөө нь сандал ор ч үгүй, цулгуй модон шалтай байлаа. Том цонхтой авч банз тавин хаджээ. Буландаа орос хийцийн тоосгон пийшинтэй ажээ. Монгол залуу нэрээ Цэмбэл гэдэг гэв. Цэргээс оргосон хэргээр баригджээ... Тэр хоёрыг биднийг турших гэж тавигджээ гэж би гадарлав... Энэ өдөр ямар ч гэсэн бидний хувьд өглөөнөөс хойш хоол ч үгүй, цай ч үгүй өнгөрөв... Харанхуй болоод уджээ. Бид унтах юм боллоо. Егүзэр лам үстэй дээлтэй учир давгүй ажээ... Манзушир лам бид хоёр бэлхүүсээрээ зузаан урт бүстэй, түүнийгээ тайлж дэрлэж хэвтэх гэж байгаа юм шиг ороож тавив. Хавтгайгаар нь тавихаас ороож тавих нь илүү дулаан байдаг байсан юм. Дээлүүд маань маш элбэг том байв. Хувцсаа тайчин, бөөгнүүлсэн бүсэн дээрээ хэвтэж, дулаан унтахын тулд хоорондоо шахалдан хэвтэв. Намар сая болж байсан тул өдөр нь дулаан, харин шөнөдөө хүйтэн байв. Цэмбэл хэдэн шөнө дараалан даарч хоносноо ярив... Түүнд би “Нааш ир, нөгөө талаар хэвт” гэж хэлэв. Түүний дээгүүр дээлийнхээ сэжүүрийг хаяв... Тэр бээр шоронд удсанаас бөөсөндөө бариулжээ. Тиймээс бид цөмөөрөө бөөстөв... Манзушир ламын шавь нар хаалган дээр ирээд эдгээр зүйлийг оруулж болох эсэхийг лавлахад нь зөвшөөрсөн хариу өгчээ. Цэмбэл цай шөлийг хараад хэлсэн нь “Та гурав нэг их төвөг бэрхшээлд ороогүй юм байна. Хэрэв та нар хэрэг төвөгт унасан бол эднүүс ерөөсөө юм оруулахгүй” гэв. Бид гурав дундаа ганц аягатай байсан бөгөөд Цэмбэл, хятад хоёрт цай шөлнөөсөө амсуулав” 

	(Дилав хутагт Жамсранжав. Ариун сэтгэл авралын үндэс. 207-210 дахь талд) 

	 

	гэжээ. Цэмбэлийн таамаглал ч яах вэ. Энэ хурал ерөөсөө Егүзэрийг егүүтгэх хурал байсан нь дор тодорно оо. 

	Тийм ээ, Эрэгдэндагва ороод гарснаар л шалтаглан Егүзэр хутагтад ял тулгасан нь тодоос тод байна. Энэ нь Эрэгдэндагвын 

	 

	"Егүзэр ламд айлтгахаар нэг орой тэднийд очсонд Егүзэр лам болон зайсан Чадраабал нар эзгүй байсан учир гэр сахигч ламд (Буд) Егүзэр лам, Чадраабал хоёрт үзүүлээрэй гэж уул хийсэн бичгээ өгч энэ бол их нууц юм шүү, бусдад үзүүлж болохгүй гэж захиад явсан. Маргааш нь бичгээ авахаар дахин очиход Егүзэр лам, Чадраабал нар бас байгаагүй тул урьд өдөр захисан ламаас бичгийн тухай асуувал тэр бичгийг зайсан Чадраабалд өгтөл тэр бээр Егүзэр багшид айлтгасанд багш уурсаж хүнээс нуух бичгийг надад үзүүлж байгаа буюу гэх мэтээр хэлэх нь сонстож байна билээ гэхэд би бичгээ буцааж авъя гээд авсан” 

	 

	гэсэн 1930 оны зургаадугаар сарын 13-ны өдрийн мэдүүлгээс, лам Будын 

	 

	“Би Егүзэр ламын дэргэд бараа болдог зайсан Чадраабалын хамт байдаг байсан. Нэг өдөр Чадраабалыг эзгүйгээр Эрэгдэндагва ирж цаасанд боодолтой бичиг гаргаж үүнийг Чадраабалд өгөөрэй гээд орхисон юм. Чадраабалыг ирэхээр учрыг хэлж уг бичгийг өгсөнд Чадраабал “тийм хүнээс нуудаг бичгийг би уншихгүй” гээд буцааж өгсөн. Энэ үед Егүзэр лам хоймроо сууж байсан. Эрэгдэндагвыг маргааш дахин ирэхэд тэр бичгийг өөрт нь өгсөн” 

	 

	гэсэн 1930 оны наймдугаар сарын 30-ны мэдүүлгээс, зайсан Чадраабалын 

	 

	“Егүзэр ламын дэргэд байдаг Буд гэгч ламд Эрэгдэндагва нэг бичгийг надад үзүүл гэж өгсөн. Тэр бичгийг хүний дэргэд үзэж болохгүй хэлсэн гэхээр нь хүний дэргэд тийм үздэггүй юмыг би үзээд яах вэ гээд орхисон. Чухам ямар хэргийн тухай болохыг мэдэхгүй” 

	 

	гэсэн 1930 оны долоодугаар сарын 2, 3-ны өдрийн мэдүүлгээс, Галсандашийн өөрийнх нь 

	 

	“Нэг хошууны Эрэгдэндагвын бие ноднин өвөл цаг, нутаг буцах тухай ярьж, энгийн орж гарч явсан... мөн хавар нутаг буцна гэж манай гэрийг гол дээр байхад орж мөргөөд явсан, өөр үйлдэж байсан ба хийж явсан хэрэг юу болохыг мэдсэн сонссон юмгүй. Чадраабал надад Эрэгдэндагвын тухай ер ярьсан зүйлгүй” 

	 

	гэсэн 1930 оны долоодугаар сарын 24-ний мэдүүлгээс тодорхой байна. 

	Бүгдийн мэдүүлэгт дурдагдаад байгаа тэр бичиг юун бичиг байсан бэ? гэж уншигч сонирхох нь лавтай. Хатгин Д. Цогт-Очир бичихдээ: 

	 

	“Тайж Эрэгдэндагва гэгч нь Егүзэр хутагтын нутгийн хүн бөгөөд Монгол бичиг сайтай, эртний мэргэдийн ном судар их уншсан тул “Догшин хүрдэт” хэмээх нэрээр уран зохиол бичиж байжээ. Тэр бага насны сургуулийн хүүхдэд зориулж “Унших бичиг” зохиож Ардын Гэгээрүүлэх Яаманд өгсөн боловч “шинэ үеийн хүүхдийн хуучны үзлээр хордуулах гэв” хэмээн буруушаагдаж байсан тухай мэдүүлсэн байдаг. Энэ явдалд тэр нэлээд гомдож Хүрээнд ардын засгаас авч явуулж буй арга хэмжээнд дургүйцэн, ардын засгийг устгах нь зүйтэй гэж үзээд Хятадаас цэргийн тусламж гуйх агуулга бүхий бичиг хийж авч явахаар санаа сэджээ. Энэ үйлдэл нь зарим нэг талын үндэстэй байсан...”

	(Д. Цогт-Очир “Хэлмэгдсэн Егүзэр хутагт Ж. Галсандаш” 20 дахь талд) 

	 

	гэжээ. Уг бичгийн агуулгын тухай мэдэгдэж байгаа юм гэвэл ердөө л энэ. Үнэхээр тийм бичиг байсан уу, үгүй юү гэдэг нь тодорхойгүй. Тийм бичиг байсан ч байлаа гэхэд Егүзэр хутагт түүнд холбогдолгүй нь бүх мэдүүлгээс нь илэрхий байдаг. Тэр ч байтугай 

	 

	“Эрэгдэндагва өөрийн хуйвалдаантай холбоотой нэг баримтыг боловсруулсны дараа түүнийгээ Егүзэр ламын Улаанбаатарт байгаа өргөө рүү нь Егүзэр ламд бус, Шатарбалд (Чадраабал) өгөхөөр аваачжээ. Очиход нь нөгөө хоёр цугтаа гадагш гарсан байжээ. Тэгэхээр нь тэр хүн бичгийг тогооч Бодоо (Буд) ламд орхиж, хэнд ч үзүүлэлгүй Шатарбалд өгөөрэй гэсэн юм байжээ. Маргааш өглөө нь Егүзэр лам босохдоо Шатарбалыг хараад юуны тухайг нь асуусан гэнэ. Шатарбал булзааруулан хариулав. Энэ бол сайх гурван хүний уг асуудлаар холбоотой гэх цорын ганц бодит баримт байв. Миний бодлоор бол Егүзэр дээрх хуйвалдааны тухайд энэнээс өөр хариуцлага хүлээх зүйл үгүй юм” 

	 

	гэж Дилав хутагт дуртгалдаа (“Ариун сэтгэл авралын үндэс” 212 дахь талд) бичжээ. 

	Тийм ээ, хариуцлага хүлээх юм Егүзэр хутагтад үнэхээр байсангүй. Гэвч түүнийг заавал яллах ёстой байлаа. Коминтерны заавар тийм байлаа. Намын бодлого тийм байлаа. Шүүхийн зорилго тийм байлаа. 

	 

	“Егүзэр лам тэрхүү хорлон сүйтгэх утга бүхий бичгийг мэдэж байсан гэдэг ялыг түүнд тохох гэсэн чармайлтаа дэмжүүлэхэд гэрчийн мэдүүлэг авах гэж үе үе Шатарбал, тогооч Бодоо нарыг дуудаж байлаа. Эцэс сүүлд нь Егүзэр лам ямар ч найдваргүй хэрэгт холбогдов” 

	 

	гэж Дилав хутагтын бичсэн нь дээрхийг нуталж байна. Мөн тэрчлэн Улсын яллагч Ядамсүрэн түүнийг шүүх хурал дээр ханиалаа, нүдээ эргэлдүүллээ гэх зэргээр өөлж байснаас хүртэл түүнд яаж хандаж байсан нь тодорхой. 

	1930 оны есдүгээр сарын 15-ны өдрийн өглөөний 11 цаг 30 минутад Монгол улсын ерөнхий шүүх таслах газрын өргөтгөсөн хурлын дарга Мэнд, гишүүд Өлзийбат, Амар, Догсом, Эрэндаваа, улсын яллагч Ядамсүрэн, Чулуунбат, хэрэгтний өмгөөлөгч Намсрай... нарыг оролцуулан хэргийг таслан шийтгэх ажиллагаа эхэлжээ. Уг хурал дээр хутагтын өгсөн мэдүүлгээс товлосхийн эш татъя:

	 

	Хурлын дарга Мэнд “Ялтан Егүзэр хэмээх Галсандашаас асуух зүйл эхэлнэ” гэхэд хутагт босож зогсжээ. 

	— Эрэгдэндагваас чамд ямар бичиг өгсөн вэ?

	— Огт мэдсэн зүйлгүй. 

	— Эрэгдэндагвыг Хятад улсад явахыг мэдсэн үү? 

	— Эрэгдэндагвыг Хятад улсад явахыг мэдээгүй. 

	— Эрэгдэндагватай ямар хэлхээ холбоотой байсан вэ? 

	— Эрэгдэндагва миний шавь юм. Би багш хавийн хувиар ярьж байсан, энгийн зүйлээс өөр холбоогүй болой. 

	— Будаас Чадраабалд бичиг өгснийг мэдсэн үү? 

	— Мэдээгүй. Бичиг өгөх үед нь би унтаж байсан. 

	— Эрэгдэндагва нутагтаа буцахдаа ямар зүйлийн үг ярилцсан вэ?

	— Эрэгдэндагва мөргөөд гарснаас бус ярилцсан зүйл огт үгүй. 

	— Эрэгдэндагва Хятад улсаас тусламж гуйж, тус хувьсгалт засаг төрийг устгах явдлыг мэдсэн үү?

	— Эрэгдэндагвын Хятадаас тусламж гуйхаар хэлэхийг сонсож мэдээгүй.

	— Банчинтай хэзээ харилцсан бэ?

	— Банчинтай харилцаж байсан удаагүй. 

	— Манжийн үед Хятад улст очихдоо юу ярьсан вэ?

	— Онц ярилцсан зүйлгүй. 

	— Баронтой юу ярилцсан вэ?

	— Баронтой ярилцсан зүйлгүй. Түүнтэй хоёр удаа уулзаж хязгаарын сайдын тушаал хүлээсэн... 

	— Эрэгдэндагвын хийсэн бичгийг чиний бие үзсэн эсэх?

	— Эрэгдэндагвын бичгийг уншиж өгсөн явдалгүй болох нь туйлын үнэн. Эрэгдэндагвын тэр зохиосон бичгийг би ер учрыг олж мэдсэн ба уншуулсан зүйл огтгүй... 

	— Банчин богдыг хэдийд ирнэ гэж ярьж явсан болох?

	— Банчиныг төдийд ирнэ гэх зэрэг үг хэлээгүй, ер Банчин богдыг мартжээ. 

	— Банчиныг ирүүлэхийг бодож хүссэн үү?

	— Банчиныг оруулж ирэхийг бодсонгүй. Харин Банчиныг залахад хэрэгтэй, хэрэггүйг мэдэхгүй. Ер нь би Банчинд мөргөхийг бодож, түүнийг ирүүлэх юм гэж хэмээн бодож байсангүй. Харин нутгаасаа гараад явчихсаныг бодвол ямар олигтой хүн байх билээ гэж санадаг. 

	— Хэрэв Эрэгдэндагва эл бичгийг аваад Хятадын засгийн газарт очсон бол, мөн Хятадын засгийн газар уул бичгийг хүлээн авна гэж санахад ямар болох вэ?

	— Эрэгдэндагва мэтийн хүн тийм их хэрэгт яваад бүтээж яаж чадах билээ. Бас ч цагдаа цэргүүд байхад яаж нэвтрэн гарах, мөн гараад хүрсэн ч тэр газар хүлээх эсэх ч ямар билээ. Өөрийгөө зовоосон юм байгаа даа... 

	(Д. Цогт-Очир. Хэлмэгдсэн Егүзэр хутагт Ж. Галсандаш. 24—28 дахь талд)

	 

	Энэ бүх байцаалтын асуулт, мэдүүлэг хоёроос байцаагч нь заавал түүнийг Эрэгдэндагватай холбох гэж зүтгэж, тэр ч байтугай бүүр улирсан баларсан бароны үе, манжийн үеийн явдлыг сөхөн тавьж, түүнийг мушгих гэж оролдсон нь, яллагдагч Эрэгдэндагвын хэрэгтэй ямар ч холбогдолгүйгээ, ер нь бодож санаж явдаг зүйлээ илэн далангүй, уужуу тайвуу хариулж байсан нь харагдана. Мөн түүнчлэн хутагтын мэдүүлгээс түүний жинхэнэ эх оронч хүн байсан нь “Монгол улсыг тусгаар улс болсныг болж дээ гэж бодож явдаг”, “Тусгаар улс байгаасай хэмээн санана” гэх зэрэг үгсээс нь тодорч байна. Тийм ээ, оросууд Монголын эх орончдыг, тэр тусмаа нөлөө бүхий эх орончдыг үгүй хийх бодлоготой байсан юм. 

	Болсон шүүх ажиллагааг Дилав хутагтын дуртгалаас одоо сонирхъё. 

	 

	“Ядамсүрэн хэргийн хүнд хөнгөний талаарх яллагч нарын саналыг дүгнэж, хэрэгтэн 10 хүнд алах ял ноогдуулахыг шаардав. Эдгээр нь гурван амьд бурхан, Эрэгдэндагва, Шатарбал, Гомбо-Идшин, Донойжав, Бүүвэй гавж, ловон Шамар, Чойжинцорж нар байв. 

	Намсрай 10 хүнийг өмгөөлөхөөр бослоо. Түүний өмгөөллийн гол утга санаа нь:

	1) Хуйвалдаан байсныг нь тогтоосон хэдий ч бүрэн нотлогдсон гэмт хэрэг үгүй байгаа. 

	2) Эрэгдэндагва хүнд өвчтэй ба мэдрэл муутай. Энэ бол чухал зүйл. Гэвч мөрдөн байцаалтын явцад хуйвалдааны толгойлогч хэмээн яллагч гэж үзсэн... 

	4) Хэрвээ хуйвалдааны толгойлогч Эрэгдэндагвын биеийн эрүүл мэндийн байдал дорой, мэдрэлийн согогтой юм бол түүний удирдлага дор хуйвалдаанд оролцсон хэмээн яллагдаж буй хүмүүс нь яагаад ч юм ийм ноцтой гэмт хэрэг үйлдэх ёсгүй байсан гэсэн зүйл байлаа. Эцэст нь тэр бээр Монголын хувьсгалын 20 жилийн ой ойртож буй, шүүх ямар ч ял оногдуулж болох хэдий ч дээрхийг харгалзан хэрэгтнүүдийг өршөөн хэлтрүүлбэл яасан юм бэ гэсэн санал гаргав 

	(“Ариун сэтгэл авралын үндэс”) 

	 

	Энд өмгөөлөгч Намсрай Эрэгдэндагвыг мэдрэл муутай гэдгээр гол болгон өмгөөлүүлэгч нараа хэргээс мултлах гэж оролджээ. Эрэгдэндагва үнэхээр мэдрэл муутай байсан уу? Егүзэр хутагт ч мэдүүлэгтээ “солиотой юм байдаг” гэж дурдсан байгаа юм. Эрэгдэндагва нь Автономитын үед сангийн яаманд алба хашиж байгаад ухаан муудсан гэж халагдсан, түүнээс хойш гурван жил эргүү тэнэг гэгдэж явжээ. Эрэгдэндагва өнөөгийнхөөр бол шизофрени гэдэг өвчтэй, тэр нь үе үе хөдөлдөг байсан, магадгүй Егүзэр хутагтынхаар орох үед өвчин нь хөдөлсөн явсан ч байж магадгүй. Ямар эрүүл хүн Хятадтай холбоо тогтоох гэж явна гэж хүмүүст ил ярьж, айл хунараас зүг чиг асууж, бүтэн сар тэмээгээр явсаар хил дээр баригдаж байх вэ дээ. Чингэхлээр Эрэгдэндагвын хуйвалдаан гэдэг нь Егүзэр хутагтыг гайтуулах аян шалтаг байжээ. Эрэгдэндагва шоронд орж зодуулж нүдүүлээд өвчин бүүр ч үгдэрсэн байх. Түүнийг дамнуурга дээр тавин авчирч хэвтээгээр нь байцааж байсан бөгөөд түүний мэдүүлэг нь ямар ч утгагүй юм байдаг. Ухаа нь өөрийнх нь эсэргүү бүлэг 100 хүнээр удирдуулдаг гэнэ. Гэтэл 100 хүнээ нэрлэ гэхэд “Зүгээр л мухар тоо болгож нэг зуун хүн гэсэн бөгөөд хожим нэрсийг нь бөглөөд хэлчхэж болно гэж бодсон” гэж хариулсан байдаг. Ийм л солиотой хүний хэргээр Егүзэр хутагтыг яллажээ. Харин өмгөөлөгч Намсрайг ялтан гэгдэгчдийг өмгөөлөн хэлсэн үгээр нь үнэхээр зөв хүн байжээ гэж дүгнэж болох талтай. 

	Гэтэл Улсын яллагч Ядамсүрэн өмгөөлөгч Намсрайн хэлснийг няцааж, хувьсгалын 20 жилийн ойгоор халхавч хийж хэрэгтнүүдийг өршөөн хэлтрүүлж болохгүй. Зөвхөн жижиг хэргийн тухайд хэлтрүүлэх явдал гарч болох юм. Харин энэ тохиолдолд өршөөл уучлал үзүүлэн хуулийн нэр хүндийг бууруулах ёсгүй гэжээ. “Энэ тохиолдолд” гэж онцлон дурдсанаас нь үзэхэд үнэхээр Егүзэр хутагтыг өршөөхгүй байх хатуу даалгавартай байсан нь илт байгаа юм. 

	Тийм орон гаран хүнээр толгойлуулсан хуйвалдааныг хуйвалдаан гэж ноцтой үзэхэд төвөгтэй учир ямар ч нотолгоо гаргалаа гэсэн энэ нь хөнгөн ял оноох буюу өршөөл үзүүлэх тусгай хэрэг байх учиртай гэж Намсрай зүтгэсэн байна. Гэвч... Нэг өдөр гадаалуулах үеэр Манзушир лам Егүзэр хутагтад “Ламхай, газар дээр нэг амьтны зураг зураач” гэж хэлжээ. Егүзэр ламтан тэгэхэд нь загас зуржээ. Чингэхэд Манзушир хутагт “Еэ, хутагт минь, хуурай газар усны амьтан удаан амьд явах уу даа” гэж хэлжээ. Тэр орой нь Егүзэр ламхай дуудагдаад ирээгүй юм гэнэ билээ гэж Данигай гавж над нэг хуучилсан билээ. 

	 

	“Шүүх хурал үд орчим өндөрлөв. Үдээс хойш хуралдсангүй. Гэхдээ шүүхийн ойролцоох нэгэн өрөөнд биднийг байлгасаар байсан бөгөөд байнга хоригддог мөрдөнд маань аваачсангүй. Тэр шөнөдөө бараг шөнө дүлээр шүүх дахин хуралдлаа. Бид гурван амьд бурхныг шүүхийн танхимд орж ирэхэд үзэгчид пиг дүүрэн байлаа. Хоёр эгнээ цэргээр үзэгчдийг шүүгчдээс тусгаарлажээ. Шүүгчдийн суудаг байр бараг хүнээр дүүрсэн бөгөөд сандалгүй тул тэд босоо зогсоцгоож байв... Бидний 38 яллагдагчид суух сандал ч алга байв. Захирагч буу зэвсгээ сайн харж байхыг цэргүүддээ тушаав. Гурван амьд бурхан ирчхээд байгаа учраас хүмүүс ийм олноор цугласан бололтой. Жирийн улс төрийн хэрэг шүүж буй хуралд ийм олон хүн ирэхгүй байсан буй заа.

	Шүүхийн даргыг орж ирэхэд зохих ёсоор мэндлэх ёстой хэмээн бидэнд хэлэв. Бидэнд алах ял дуулгахаар орж байгаа хүнтэй мэндэлж байдаг маань ямар ч учиртай юм байна даа хэмээн би бодлоо. Тэгтэл шүүхийн дарга, таван байцаагч нарын хамт орж ирлээ. Шүүхийн дарга ялын тогтоол уншиж эхлэв.” (Дилав хутагт Жамсранжав. “Ариун сэтгэл авралын үндэс”. 228 дахь талд). 

	 

	“Гадаадын эзэрхэг түрэмгий Хятад, Япон этгээдээс зэвсэгт цэргийг урин авчирч тус ардын хувьсгалт улс төрийг устгахаар зорьж, эсэргүү бүлгэмийг байгуулж, өөрийн төлөөлөгчийг Хятадын засгийн газар ба Банчинд өгөх бичгийг тайж Эрэгдэндагва биеэр авч уул зорьсон хэргээ гүйцэтгэхээр явж бүхийг баривчлан авч нягтлан байцааж авсан өчиг мэдүүлэг, хэргийн бичиг сэлтийн хамтаар хүлээн авч уг хэргийн учир чанар ба хэрэгтэн этгээдэд дэс дараалан байцаан хянахад илэрсэн баримтууд” гэж зургаан зүйлийг заасан бөгөөд илрэн баригдсан улс төрийн хүнд холбогдол бүхий ялт Эрэгдэндагва, Галсандаш нар нь “Энэ эсэргүү бүлгэм 19(1929) оны намар цагаас ихээхэн бэлтгэлтэйгээр байгуулагдсан, нам засгийг цэргийн хүчээр байгуулсан, СССР улсыг зүйл бүрээр гүтгэн муушаасан төдийгүй бидний хоёр улсын хэлхээ холбоог холдуулан тэмцэлдүүлэхийг эрмэлзсэн, тусгаар тогтносон хувьсгалт улс төрийг Хятадын харгис цэргийн хүчээр устгаж Хятадын мэдэлд колони болгон оруулахыг зорьсон, эл эсэргүү бүлгэмийн хэрэг нь харгис феодал ба лам нарын этгээдээс өөрсдийн хорыг ирүүлэн үзүүлснээр үл барам үгээгүй ардын дарангуйлах захирах хатуу засгийг устгах гэсэн үндсэн явууллага нь хурлын өмнө хэргийн байдал ба хэрэгтэн этгээдийн тус тусын мэдүүлгээр илэрхийлэн тодорхойлогдсон” улс төрийн холбогдол бүхий хүнд ноцтой эрүүгийн хэрэг даруй мөн тул... 

	1. Энэ хэргийг анх санаа сэдэвлэн үүсгэж, түрүүлэн удирдсан ялт түшмэл Эрэгдэндагва, Егүзэр гэдэг Галсандаш, зайсан Чадраабал, гүн Гомбо-Идшин нарын 7 хүнийг шүүх цаазын бичгийн ерөнхий ангийн 25 дугаар зүйлийг баримтлан 31 дүгээр зүйл ёсоор хүндэтгэж тусгай ангийн 42 дугаар зүйл ёсоор буудан алсугай. 

	Нэр бүхий цаазаар аваачих ял бүхий этгээдийг засгийн газраас баталмагц 24 цагийн дотор гүйцэтгэсүгэй” 

	(“Тайж Эрэгдэндагва, Егүзэр хутагт нарын хувьсгалын эсэргүү хэргийг таслан шийтгэсэн тогтоол”, БНМАУ хөрөнгөтний төлөө биш хөгжлийн төлөө тэмцэлд, Баримт бичгүүд, 1925-1940. Эмхэтгэсэн Насанбалжир. 1956. Улаанбаатар, 123 дахь талд) 

	 

	гэж өндөр дуугаар, ёслол төгөлдөр уншин сонсгожээ. Тэгээд “шүүхийн дарга ялыг уншин сонсгоод ялын тогтоол уншиж байх үеийн сүрлэг тод дуунаасаа өөр намуухнаар “Давж заалдах аливаа хүсэлт байвал өнөө орой Бага хуралд гаргах хэрэгтэй” гэв. Дууны нь өнгөнөөс үзвэл үүнийг олон нийтэд нэг их сонсгох гээгүй юм болов уу гэх сэтгэгдэл надад төрж билээ" гэж Дилав хутагт дурсан бичсэн байдаг (“Ариун сэтгэл авралын үндэс”. 229 дэх талд). 

	Дилав хутагтаас хоёр алхмын зайтай зогсож байсан Егүзэр лам урагш бөхийн “Бид хэзээ давж заалдаж болох гэнэ ээ?” гэж Дилав хутагтаас асуужээ. Тийм ээ, энэ бол түүний сүүлийн үг байсан байж мэднэ. Чингээд Егүзэр хутагт амь гуйсан өргөдөл бичжээ. 

	 

	“Монгол улсын 20 дугаар оны (30 оны) есдүгээр сарын 29-ний өдөр. 

	 

	БНМАУ-ын Бага хурлын тэргүүлэгчид танаа 

	Галсандаш би Эрэгдэндагвын өдүүлсэн хувьсгалын эсэргүү хэргийг сонсож мэдсэнээ зохих газар мэдүүлэхийг осолдсоноос бус оролцож тусалсан зүйлгүй болох нь уг хэргийн дотор нэгэнт тодорхойлогдсон хэрэг атал ийнхүү цаазаар аваачих ялд оногдох нь даан ч хилс бэрхтэй болохын дээр угаас бичгийн эрдэм боловсролгүй, бас ч насан өтөлж ухаан болхи болсон ба бие дутуу тахир болох бөгөөд үүний урьд гэм ял халдаж явсан удаагүй тул гэгээн засгийн агуу өршөөлөөр бусдын нэгэн адил өчүүхэн амийг уучлан хэлтрүүлж гайхамшгийн өршөөлийг түгээмэл дуурсгахыг түмэнтэй хүсэж гуйсугай. 

	Ялтан Галсандаш”

	 

	Харамсалтай нь, төр засаг “агуу өршөөл, гайхамшгийн өршөөл”-ийг үзүүлсэнгүй.

	 

	“1939 оны есдүгээр сарын 30-ны оройн 8 цаг 20 минутад хувьсгалт улс төрд дайсан болж тэрсэлсэн бүлгэм ангийн тэргүүлэгч Егүзэр хэмээх Галсандаш нарын долоон ялтныг Улсын өргөтгөсөн хурлын ба засгийн газрын тогтоол ёсоор буудан сөнөөв. 

	Дотоодыг хамгаалах газрын комендант..."

	 

	Егүзэр хутагтыг егүүтгэх гэсэн Коминтерны хатуу заавар, МАХН-ын чанга бодлого, шүүхийн долигонуур шийдвэр, Дотоодыг хамгаалахынхны өршөөлгүй гараар ингэж биелэв... МАХН-ын товч түүхэнд бичихдээ 

	 

	“Намаас хар, шар феодалын эсрэг явуулсан улс төр, эдийн засгийн арга хэмжээ нь ангийн дайсны ширүүн эсэргүүцэлтэй тулгарсан юм. Үүнийг 1929 оны эцэс, 1930 оны эхээр гарсан Төгсбуянт, Улаангомын хүрээний лам нарын эсэргүү бослого, тайж Эрэгдэндагва нарын феодал, лам нарын хуйвалдаан... гэрчлэх бөгөөд хар шар феодалын эдгээр эсэргүүцэл хуйвалдааныг нам засгаас... тухай бүр няцаан дарж байв” 

	(“МАХН-ын товч түүх” 1985 он, 150 дахь талд) 

	 

	гэж дурдсан байна. МАХН-ын түүхэнд 38-ын хэрэг гэж нэрлэгдсэн энэ хэрэг ингэж шувтрав. Шувтрах ч гэж дээ. Энэ нь Монголын бүх лам нарыг хүйс тэмтрэх, сүм хийдийг даяар нь устгах МАХН-ын геноцид бодлогын эхлэл болсон юм... 

	Егүзэрийн “Өнө өглөгт” их хийдийн ором дээр барьцалдан ургасан хоёр өвгөн хайлаасны дэргэд би зогсном. Урдуур маань Чоно гол угалзлан урсаж байна. Хийдийн баруун урьд Цагаан овоо, урд талд Шар овоо, Зүүн урд Билүүт, хойд талд Алтан овоо харагдана. “Өнө өглөгт” хийдийг барихдаа үнэхээрийн байгалийн үзэсгэлэнт дагшин газрыг сонгожээ. Тэр талаар нэгэн домог хүүрнэсүү. 

	 

	Төвөдийн Анду нутгаас гаралтай нэгэн бадарчин лам Хурц вангийн нутагт Зүүн хөвд гэдэг газар баян айлд хонь хариулан амь зуудаг асанж. Нэгэн өдөр хонинд нь чоно орж зургаан хонийг нь барьчихжээ. Орой нь эзэн баян нь мэдчихээд ихэд уурсан түүнийг хөөжээ. Тэгэхэд бадарчин лам маргааш нь тэр идсэнүүдийг чинь авчирна гэж хэлээд, нээрээ зургаан чоныг холбож хөтлөөд авчирч гэнэ. Баяныхан болоод тэр хавийн хүмүүс машид айн цочжээ. Тэгээд тэр лам, би одоо явлаа. Надад унаа хөсөг өгөөч гэсэнд баян үхэр тэрэг өгчээ. Түүнийг хөтөлсөөр явж байтал тэрэгнийх нь тэнхлэг хугараад уначихжээ. Тэндээ хонохоос аргагүй болж жодгороо босгоод амарчээ. Өглөө босоод байж байтал ойрхон байсан нэгэн айлын Чанцал гэдэг авгай сүү барьсаар ирж явтал ойрхон ирээд чулуунд бүдэрч сүүгээ асгахдаа өглөг хайрла гэж уулга алджээ. Ламхай бэлгэ шүтэн барилдлаа гээд тэр газраа сүм бариад “Өнө өглөгт” хэмээн нэрлэсэн гэнэ. Тэр бол Егүзэр хутагт харцын дүрээр заларсан хэрэг байжээ 

	(Г. Дивасамбуу, Д. Тайвансайхан. “Агваанлувсанданзан Ээбэмбалсамбуу дор мөргөмүй”) 

	 

	“Өнө өглөгт” хийд оршсон газар нь үзэсгэлэнтэй төдийгүй өөрийн байдал нь үнэхээр гайхамшигтай байжээ. 

	 

	"Ламхайн ордны мөргөлийн дуган эрхэмсэг тансаг байдлаараа онцгой юм. Энэ бүхэн нь мөргөлчдөд үлгэр домгийн ид шид мэт сэтгэгдэл төрүүлдэг нь эргэлзээгүй... Ордны эргэн тойронд байгалийн олон төрлийн мод суулгажээ” 

	 

	гэж нэгэн орос бичсэн нь бий. Егүзэр ламхайн суулгасан тэрхүү олон төрлийн модноос үлдсэн нь энэ хоёрхон хайлаас аж. Тийм ээ, энэ хоёр хайлаас юм ярьж чаддаг сан аваас над мөн ч их түүх хүүрнэх сэн дээ... Мод ярьдаггүй нь гачлантай. Гэвч мөнөөхөн оросын шүлсээ савируулан байж бичсэн тодорхойлолт бас бий. 

	 

	“Тэнд ордны уран сайхны бололтой нэг өрөө байна. Хананд нь хятад, ер нь дорнын янз бүрийн зургууд, бас жижигхэн чамин зүйлс, бөөгийн хэнгэрэг хүртэл байна” 

	 

	гэжээ. Энэ нь уран сайхны өрөө бус, асар ховор үзмэртэй музей байжээ гэдэг нь тов тодорхой. 

	 

	“Хутагтын ордон II Екатрина хааны үеийн хаан тосгоны маягаар баригджээ. Хийд, ордны маягийн 20 орчим байшинтай, зарим нэг нь хятад маягаар, нөгөө нь япон хийцтэй, гурав дахь нь төвөд загвараар, мөн европ, монгол хэлбэрийн барилга ч байна. Егүзэр хутагт соёлтой хүн болохоор тэдгээрийн нэг нь бүхэлдээ номын санд зориулагдах бөгөөд Монгол орны хэмжээнд байхгүй ховор номууд байв. Нэг байшинд төвөд эм, өөр нэгэнд нь хөдөө аж ахуйн төрөл бүрийн тоног төхөөрөмж, гэрэл зургийн аппарат хүртэл байлаа”. 

	 

	Хэдийгээр энэ орос тэр бүх үнэт зүйлсийг дээрэмдэх үүднээс тоолж байсан боловч Егүзэр хутагтын үнэхээр соёлтой хүн байсныг эрхгүй хүлээн зөвшөөрснөөрөө, мөн “Өнө өглөгт” хийдийн ямар байдалтай байсныг дүрслэн бичсэнээрээ өнөөгийн бидэнд их хутагтын үнэн дүрийг төсөөлөх, хийдийн байдлыг дүрслэн гаргах боломж олгосон нь сайн юм даа. Тэр сайхан хийд, тэр үнэт зүйлийг хэрхэн устгасны, лам нарыг нь хэрхэн хядсаны гэрч болж энэ хоёр хайлаас л үлдэж дээ. Егүзэрийн хийдийн лам нарын эсэргүү бослого гэсэн хэрэг мөн л зохиож, лам нарыг нь 1936 онд алахыг нь алж, шийтгэхийг нь шийтгэсэн билээ. Маршал Чойбалсангийн баталсан ялын төлөвлөгөөнд 

	 

	“1936 оны эхээр тус улсын Егүзэрийн хийдэд гадаадтай сүлбэлдсэн лам нарын эсэргүү байгууллага буй бөгөөд энэ байгууллага нь ардын засаг төрийг устгах зорилгоор зэвсэгт бослогод бэлтгэж байгаа гэх зэргийн мэдээ материал Дотоод Яамны байгууллагад авагдах болсныг магадлан үзэхэд хийдийн газар буу сум дарагдуулан байсан нь илэрсэн учир уг хийдийн лам нараас 1936 оны зургаадугаар сарын 5-наас аравдугаар сарын 3-ныг хүртэлх хугацаанд 22 хүнийг Дотоодыг хамгаалах газрын улс төрийн хэлтэс болон Дорнод аймгийн Эрдэнэцагаан дахь отрядын тусгай ангиас баривчилжээ” 

	 

	гэжээ. Богдын засгийн газрын үед Егүзэрийг зүүн хязгаарыг илбэн тохинуулах сайд байх үед нь ирүүлсэн хэдэн эвдэрхий зэвтэй бууг “зэвсэгт бослогод бэлтгэн нууж байсан” гэх, уралдаа морь гаргахад барьж явдаг байсан шар дарцгийг “хувьсгалт засагт төртэй тэмцэхэд эсэргүү хөдөлгөөн гарах үед тэмцлийн бэлгэ тэмдэг болгох гэсэн” гэх, Егүзэрийн урьд дүрд далай ламаас шагнасан тамга тийз, Богдоос олгосон шавь захирах тамга, сайдын яамны тамга тэмдгийг “тагнуулын харилцаанд ашиглаж байсан” гэх эрүүл хүний санаа оноонд орохгүй ял тулгасаар 22 ламаас 5-ыг нь буудан алж, 8-д нь 10 жил, үлдсэнд нь 8 жилийн ял оногдуулжээ. МАХН-ын тэргүүлэгчдийн Төв Хорооны тэргүүлэгчдийн 1937 оны гуравдугаар сарын 25-нд хуралдсан дөчин тавдугаар хурлын тогтоолд 

	 

	“Лам нарын тухай гаргасан бүх тогтоол нь хатуугаар биелүүлэгдэхгүй ба шийтгэгдсэн лам нар уг хугацааны ёсоор ялаа эдлэх тухай явдлыг нарийн чанадаар мөрдөн хянаж байхыг прокурорын газраа үүрэг болгосугай. Хил хязгаарын дэргэд ойр дэргэд байгуулсан сүм хийдүүд болбоос хувьсгалын эсэргүү бүлэг тагнуулын буюу контрабандын хязгаар, хулгайлан нэвтрэгчдийн дамжуулга нэвтрүүлгийн орон болж хил хязгаарыг сахин хамгаалах явдал лугаа эсэргүү хандаж, хувьсгалын дайсанд туслах явдлуудыг удаа дараалан гаргаж үзэгдүүлсэн баримтууд Егүзэрийн зэрэг сүм хийдүүдэд гарсан эсэргүү бүлгэмийн хэргүүдээс тодорхойлогджээ. Иймд Егүзэрийн хийдийн зэрэг нэр бүхий 16 сүм хийдийг хязгаараас дотогшлуулан татах нь чухал хэмээн үзэж энэхүү асуудлын тухай Дотоод Яамнаас өөрийн саналыг Засгийн газраа оруулбал зохино” 

	 

	гэж онцгойлон заажээ. МАХН Монголд шашныг устгаагүй, лам нар, ер хүнийг хэлмэгдүүлээгүй гэж коммунистууд гүрийдэг. Гэтэл лам нарыг нь хядаж, сүм хийдийг нь нурааж, сүсэгтэн олных нь шүтэн бишрэх эрх чөлөөг хавчих тогтоол шийдвэр цөм МАХН-ынх байдаг. Тэгэхлээр шашныг устгах ажлыг нам гардан удирдсан хэрэг биш гэж үү? Ийнхүү Егүзэр хийгээд хийдийн олон ламыг цаазалж, хэлмэгдүүлснээр барахгүй Егүзэрийн хийдийг нүүлгэх шийдвэрийг гаргаж байсан МАХН-ын нүглийг хийдийн туурь н дээр үлдсэн хоёр хайлаас гэрчилж чаддаггүй юм аа гэхэд До яамных нь архивд үлдсэн баримт, тэр үеийн амьд гэрч гэрчилж байгаа юм аа. Егүзэр ламхайн шавь бөгөөд өдгөө... настай өвгөн Содномдаржаа гуай 

	 

	Олонтоо сонсох нь их давлагаа нь бат үндсэнд

	Олон номын цогцсын увдисыг ургуулж мөчрийг нь дэлгэрүүлэх

	Онцгой бясалгалын утгын илт болсон цэцгийг мяралзуулаад

	Асрах нигүүлсэхүйн хурын үүлийг жигдрүүлээд 

	Магадтай иш ухааны лууны дууг тасралтгүй дуурьсгаад 

	Хувь төгөлдөр шавь нарын оройн үе нэг 

	Чухал бясалгалын цог дор бэт орштугай 

	Чухаг дээр гурван адистид хийгээд 

	Хуурмаггүй шүтэн барилдлагын үнэнээр 

	Би тэргүүтэн олон амьтныг

	Эгүүрд аврах адистидлах болтугай 

	Маш цагаан рашааны гэрлээр болгосон 

	Магадтай цастын уулын өнгийг булаагч 

	Гэтэлгэгч насыг өгөгч залуугийн цогтой 

	Үхэлгүй насны сайн буяныг энд хайрла 

	Хэлний эрхт баялаг сайн оюуны 

	Судар тарнийн шатны дуазыг зүг бүхэнд тэтгэн баригч 

	Ажил үгүй? ээвам алдарт дор соёрхол талбия. 

	Амин нэгэн бусдын тусыг агуужим огторгуйд 

	Дөрвөн үйлсийн гэрлийн үзүүрт цэнгүүлж 

	Эгэл төрөлхтний тус амгаланд байгуулах

	Авралын дээд огторгуйн чандманьд соёрхол талбия 

	 

	хэмээн Галсандашийг хутагтад тодрохын цагт түүний өлмийг бататгах үүднээс Жанжаа хутагт Лувсан-Ишдамбийнямын зохиож хайрласан соёрхлыг уншиж өгөөд (мэдээж төвөдөөр), “Багш маань эргэж төрнө гэсэн сэн. Би төрөхийг нь үзэхгүй нь бололтой” гээд хоолой зангируулан нулимс мэлмэрүүлж билээ. Одоо болтол багшийгаа эргэж төрнө өө гэж итгэсээр яваа шавийн нулимсыг үзэхдээ өчүүхэн бичээч миний ч самсаа шархирч

	 

	Олны дунд ч багшаа дурд 

	Гагцаар суухдаа ч багшаа дурд 

	Үргэлж тасрахгүй багшаа дурд

	Багшийн үзэгдлээс салахгүй болтугай

	Хэтийн төрөл ба энэ төрөлдөө ч

	Хэзээ бодь олох хүртлээ

	Хайрт багшийгаа бататгаад

	Хагацалгүй хамт төрөх болтугай 

	 

	гэж Говийн Догшин ноён хутагтын шүлэглэсэн нь санаанд бууж, монголчуудын багш шавийн барилдлага гэдэг хэзээ ч үл тасрах сэтгэлийн мяндсан утсаар хэдийд ч үл тайлагдах тооно тушаа уяагаар зангилагдсан байдагт биширч билээ. 

	Харийнхны далайснаар далд орогчид, далласнаар ил гарагчид эх оронч, шинэтгэгч ЕГҮЗЭР ХУТАГТ ГАЛСАНДАШИЙГ егүүтгэсэн нүгэл ийм бөлгөө.

	Егүзэр хутагтын тахилгат Зотол хан хайрхан.

	Егүзэр хутагтын хийдийн туурь дээрх хос хайлаас. 


2-р бүлэг : МЯНГАН ШАВЬТЫГ ХӨНӨӨСӨН ТҮҮХ

	 

	Намайг шатаах буюу алах хийгээд 

	Миний толгойг таслахад ч хялбар 

	Харин хэзээд нисваанисын дайснаа 

	Хөсөр сөгдөж бүү үйлдсүгэй. 

	 

	ШАНТИДЭВА


ЦАДИГИЙН ТОВЧИТ ТОЛЬ:

	Донхор хутагт Манзушир ламтан Цэрэндорж 1873 оны эхэн буюу усан бичин жилийн шинийн 8-нд Богд хан уулын баруун суга дахь Тайны амнаа Самбадондов тайжийн гэрт мэндэлжээ. Таван настайдаа Манзушир ламын зургаадугаар дүрд тодрон, Богд хан уулын өвөр дэх Буянзалбирах хийдэд арслант ширээнээ заларчээ.

	Бүрэнт засагтын 16 (1880) онд Манжийн хаанаас хутагтын тамга жуухыг улируулан олгосон байна. 16 настайдаа Их Хүрээний Шүтээний аймагт шавилан суужээ. 1883 онд Гандангийн Дашчойпил дацанд шавилан, 1892 онд Домын дамжаа барьж, улмаар зиндаа өгсөн гавьж болжээ. 1911 онд 39 настайдаа Хүрээний Жүд дацанд Аграмбын дамжаа барьжээ. Богд хаант засгийн үед Манзушир төрийн ордны дотоод ажлыг зөвлөн, шашин лам нарын асуудлыг хариуцаж байжээ. Мөн Ерөнхий сайд Жалханз хутагт Дамдинбазарыг баруун хязгаарт сууж байхад Ерөнхий сайдыг орлон ажиллаж байжээ. 1920 онд “Сундуйн жүд”, “Доржжодов” хоёр номыг алт мөнгөөр эрхлэн бүтээлгэжээ.

	Монгол Улсын Дээд Шүүх... 1937 оны аравдугаар сарын долооны шөнө цаазлаад 1990 оны долоодугаар сарын 25-ны өдрийн 07 тоот тогтоолоороо цагаатгажээ.

	 

	[image: Манзушир хутагт Д.Цэрэндорж (1872-1937) 1921 оны 4-7р сард Монгол улсын  ерөнхий сайд байсан, 1937 онд Ёнзон хамбын хэргээр цаазалсан.]

	 

	 

	Асар олон тэнгэрсийн титмээр өлмий юүгээн тахиулсан 

	Ая сэтгэлд зохист орд харшнаа олон охин тэнгэрсээр магтаалын эгшиг өргүүлсэн

	Амгалант нигүүлслийн чийгт мэлмий тэргүүн юүндээ цэцгийн хурыг өргүүлсэн

	Авралт Манзушир Таныг эл байдлаар эдүгээ үзэнгээ тамын амьтас баярлах болтугай 

	 

	хэмээн эртний Жагарын их бандида Шантидэва буюу Шивалха гэгээн “Бодисадвагийн явдалд орохуй” хэмээх бүтээлдээ мунхгийн харанхуйг арилгагч, билгийн мэлмийг нээгдүүлэгч Манзушир бурхныг магтан дуулжээ. Бурхны шашны хутагт хувилгаад гаслангүй мөнхөд оршиж, төрөл сүнс нь түмэн үеэр төгсгөлгүй үргэлжлэх бөлгөө. Ямандаг бурхны ерөөлд Зонховаг “хүмүүний дүрээр тийн цэнгэлдсэн” гэж магтдаг нь бурхан бодисадва нар хүний дүрээр усан нүдэт цусан зүрхт бидэнд үзэгдэж, сургаал айлдлаа хайрлаж байдгийг өгүүлсэн хэрэг болой. Тийм чиг учраас монголчууд тэднийг “амьд бурхан” хэмээн бишрэн дээдэлмүй. Оюуныг цэнгүүлэгч Манзушир бурхныг хоймортоо залж, хурц илдийнхээ гялсхийх гэрлээр мунхгийн харанхуйг минь арилгаж байгаасай хэмээн залбирч суудаг өчүүхэн бичээч миний бие “Донхор хутагт Манзушир ламтан Цэрэндорж бол Манзушир “зөөлөн эгшигт” бурхны хувилгаан ялгалгүй мөн” хэмээн Давхар-Өлзий, Урт насны судар хоёрын “Манзушир хутагт ламтан С. Цэрэндоржийн намтар, шамбалын оронд одсон сайн замын бичиг бадам линхуан зүрхэн хэмээхүй оршвой” номдоо бичсэн лүгээ санаа цавхийтэл нийлснийг зүрхлэн дурдсуу. Учир нь Манзушир хутагт маань “мянган шавьт” гэж алдаршжээ. Манзушир ламтан НАХЯ-ны шоронд биеийн байцаалт бөглөхдөө “С. Цэрэндорж миний бие одоо 65 настай. Төв аймгийн Сэргэлэн сум, урьд Донхор Манзушир хутагтын VI дүр гэж залагдсан, тусгай шавь отог 1800 гаруй шавийг захирч явсан... Энэ завсар Эрдэнэзуу, Егүзэрийн хийд, Баянтүмэн, Угтамын хийд, Баруун зүүн Чойр, Жанчивлан хийд зэрэг газар хоёроос гурван удаа лүн бан тавьж олон шавьтай болж чухам тоог мэдэхээ больсон” гэжээ. Ингэхлээр их хутагт маань “тамын амьтад”-ыг тэд хэчнээн баясгасныг хэлж барна гэж үү. Гэвч тамын амьтадын дунд номын гэрэлд үл баясахаас гадна номын гэрлийг үзэн ядах амьтас бас буй бөлгөө. Эд бол коммунистууд хэмээх буруу номтнууд юм. Иймээс л тэд Монголын зургаан зүйл хамаг амьтныг энэрэх уриатай бурхны шашныг даран сөнөөх аян дайнд зэвсэг агсан цус урсган орсон юм. Яг тэрхэн үед шашныг дарахад хамгийн их садаа болж хүмүүс нь Егүзэр, Манзушир, Дилав гэсэн гурван “амьд бурхад” байжээ. Чингээд шашин дээр буух “домаклын илд”-ний үзүүр энэ гурван хутагт руу эхлэн чиглэсэн юм. 

	Дилав хутагт бичихдээ: “Эцэст нь намрын тэргүүн сарын 23-ны өдөр намайг дууддаг хүн хүрээд ирлээ. Нэг бичиг авчирчээ. Тэр бичигт Дилав хутагт нэрээр минь нэрлэн, маргааш өдрийн 11 цагт Дээд шүүхийн газарт Эрэгдэндагва гэгчийн хэргийн гэрчээр ирэхийг мэдэгджээ... Маргааш өглөө нь дулаан хувцаслаж, Дээд шүүх рүү хөдлөв. Гайхалтай нь Дээд шүүх бүрэн хаалттай байсан бөгөөд асуух хүн хар ч байсангүй. Үүнээс их холгүй оршдог Ардын ордон гэх том дугуй байшингийн эргэн тойронд хүмүүс байлаа. Чухал хэрэг байсан болохоор шүүх ажиллагааг энд шилжүүлсэн байх нь гэдгийг тааварлан бөөгнөрсөн олны дундуур зүтгэн орж учир явдлыг асуув. Эрэгдэндагвын хэргийг энд шүүх нь гэдгийг удалгүй мэдэж авсан боловч ирснээ мэдэгдэхээр хаана очихоо тодруулж чадахгүй байв. Эцэст нь нэг том байшин руу орж Цэргийн даргыг нь сураглаж гарав. Энэ бол Дотоодыг хамгаалах газрын тусгай хүч болох 300 хүнийг ахалдаг хүн юм. Тэгж байтал хэн нэгэн хүн хаалган дээрээ цэрэг манаач бүхий жижигхэн дөрвөлжин байшин руу аваачив. Түүн рүү ортол Манзушир лам байж байв. Олон жилийн өмнө түүнтэй учирч байсан бөгөөд сайх хэргийн учир байцаагдаж байжээ гэдгийг анх удаагаа л мэдэв. Бид харилцан амар мэндээ мэдэлцсэн авч яриа өрнүүлсэнгүй. Тэр хоригдоогүй нь илт байв. Хэрэв хоригдсон бол хот даяар яриа дэгдсэн байх ёстой. Намайг байцаадаг шигээ түүнийг сүмээс нь үе үе авчирч байцаадаг байсан бололтой...” (Дилав хутагт Б. Жамсранжав. “Ариун сэтгэл авралын үндэс” 204 дэх талд) гэж Манзушир ламтны шүүхэд хэрхэн дуудагдан ирсэн тухай бичсэн байна. Тэртээ 21 онд гамингийн шоронд орж явсан Манзушир улаантны шоронд бас орох нь энэ болой. 

	Эрэгдэндагвын хэргийг хэрхэн шүүсэн талаар “Харийнхны хялайснаар хутагтаа егүүтгэсэн эмгэнэл” өгүүлэлд тодорхой бичсэн тул тэр талаар дахин нуршиж, уншигчийг чилээхээ түдгэлзэж, гагцхүү Манзушир хутагтай холбоотойг нь зүрхлэн дурдсуу. 

	“Үдэш нь бид шорон руугаа эргэж ирэхэд Манзушир лам, Егүзэр ламын шавь нар хоол хүнс, бас унтах гудас авчирчээ. Миний танил хүмүүс хоол базааж ирсэн авч дэвсэх юм авчраагүй тул Манзушир ламын гудсыг хуваан унтлаа. Өдөр хэрд шүүхийн жижиг байшингийн ойролцоо бидэнд засгийн хоол өглөө. Энэ нь том том хэрчсэн үхрийн мах байв. Харуул хайхрамжгүйхэн аягалах учир нэгэнд нь дан мах, нөгөөд нь дан өөх, гурав дахид нь яснаас өөр юм оногдох янзгүй байв... 

	Гурав дахь өдрийн өглөө шүүх рүү явах замдаа 58-тай Манзушир лам бие нь тааруу тул араас гэлдэрч явлаа. Гэнэт түүнийг уначихлаа хэмээн хүмүүс дуу алдав. Эсгий бүрх малгай өмсөж явсан нь мултарч унажээ. Түүнийг босох гэж тэмцэж байх зуур нь нэг цэрэг бууны жадаар хатгав. Үүнийг сонсоод бид хүлээж зогсов. Зэрэгцээд ирэхээр нь биеийг нь асуув. Жад хувцсыг огтчиж, биеийг нь бага зэрэг уржээ. Би тэр цэрэгт “Хүн ядарч унаад босох гэж ядаж байхад нь жадаар хатгадаг нь юу бил ээ?” гэж хэлэв. Тэр цэрэг өөлд хүн байсан. “Бие нь сул гэдгийг би яаж харгалзах юм бэ. Энэ чинь хэрэг хийсэн хүн шүү дээ” гэж догшров. 

	Энэ хүн хэрэгтэн гэгдэж байгаа. Гэхдээ шүүх түүнийг гэмтэн гэж нотлоогүй байгаа шүү дээ. Үүнийг яаж шийдэхээ шүүх мэднэ. Танд үүнийг алах эрх байхгүй шүү! гэж би хэллээ. Цэрэг дуугүй болов (Өөлдүүд догшин ширүүнээрээ зартай билээ)” гэж Дилав хутагт дурссан байдаг (Мөн тэнд, 212—213 дахь талд). 

	Тийм ээ, асар нигүүлсэхүй явдалт, номын сүүн гэрлээр хотлыг баясуулагч хутагтаа үзүүрт мэсээр хатгаж, улаан цусыг нь үзэх гэдэг даан ч харгис хэрэг гэмээр. Гэвч үүнээс ч долоон дор юм хожим нь болсон болохоор энэ нь харин бага хэрэг гэмээр юм уу. 

	Тэр өдөр нь Манзушир хутагтыг байцаажээ. Ловон Шамар хутагтын хийдийн ойр суудаг нэг удаа жасаа хуруулахаар хутагтын хийдээс хоёр лам залсан юм санж. Жасаа хурахад нь Эрэгдэндагва байж, Манзушир ламд бараалхан, хутагт түүнд хадаг хүртээжээ. Бас урьд нь хутагтын шавь гэгддэг тул түүнээс нэг судар авч байжээ. Манзушир хутагтын “эсэргүү хэрэг” гэвэл энэ л байлаа. Гэвч Эрэгдэндагвын ирсэн тухай ямар учраас мэдэгдээгүй вэ? гэсэн асуултыг байцаагч тулган тавьжээ. Чингэхэд нь Манзушир хутагт “хэнийг ирсэн тухай хэнд мэдээлж байх ёстойг би яаж мэдэх юм бэ?" гээд байцаагчийн амыг тагласан байдаг. Дилав хутагт дурсахдаа: 

	 

	“Манзушир лам юм бүхнийг шашны ном судрын амьсгал дагуу хариулах бөгөөд судар мэдэхгүй нэг нь түүний юу гэж буйг ухаж мэдэхэд хэцүүхэн байв. Жишээ нь "коммунист номлолтын тухай юу бодож байна?” гэж түүнээс асуув. “Энэ бол тэнгэрийн хүсэл зоригийн үр дагавар гэж боддог” гэж тэр хариулав. “Хувь хүний үйл ажиллагаа мөн л тэнгэрийн хүслийн дагуу болдог уу?” гэж түүнээс асуув. Тийм ээ гэж хариулна. “Хэрэв эдгээр сургаал, тэнгэрийн хүсэл гэдэг болон хувь хүний ажиллагаа тэнгэрийн хүсэл гэдэгт итгэж буй бол яагаад та коммунизмд итгэж, түүнийг яагаад дэмждэггүй юм бэ? Та идэж уух юм элбэг болоод ирэхэд мацаг барьчихдаг хүн юм уу?” гэж прокурор асуув. Манзушир лам хариулсангүй. Шүүхийн энэ өдрийн дэг Манзушир ламыг байцаасаар дууслаа” (Дилав хутагт Жамсранжав. Ариун сэтгэл авралын үндэс”, 213—214 дэх талд) 

	 

	гэжээ. Үнэндээ прокурорын асуултын мунхгийг бодохоос инээд хүрэм. Гэвч энэ бол инээд биш ханиад байсан юм. 

	Гурван амьд бурхныг шүүсэн тэр үеийн улс төрийн байдал нэлээд түгшүүртэй болж иржээ. Дилав хутагт дурсахдаа: 

	 

	“Тэр оройн шүүх ажиллагаа дуусахад хэрэгтний гол хэсгийг урьдынх шиг аваад явчхав. Бид гурав үлдэж удаан суув. Эцэст нь биднийг авч гарах юм болж, тэгэхдээ өмнө гардаг хаалгаар бус хажуугийн хаалгаар гаргав. Ачааны том машин хаалганд тулгаж зогсоосон байсан бөгөөд биднийг “Суу” гэлээ. Цэргүүд бидэнтэй хамт суув. Тэгэхэд ингээд л бид дуусжээ гэж бодогдоод явчхав. Биднийг дэмжсэн олны хөдөлгөөнөөс эрх баригчид айсан шинжтэй санагдсан бөгөөд биднийг шууд хороох газар луу аваад явах гэж буй мэт бодогдож байж билээ. 

	Гайхалтай нь биднийг хоригдож байгаа шорон руу аваачиж буулгаад тэр машин яваад өглөө. Үүнээс хойш шорон шүүх хоёрын хооронд долоо найм хоног биднийг машинаар зөөдөг боллоо. Цааш нааш туугдаж явсаар хоёр хөлийн минь тавхай холгож хөндүүрлэдэг болсон тул машинаар зөөхөд нь би ихэд олзуурхаж билээ” (Мөн тэнд, 215 дахь талд). 

	 

	Гурван хутагтыг баривчлан шүүж эхлэнгүүтээ тэднийг хэрэгтэн гэж олон түмэнд ойлгуулах, тэр гурвыг хатуу цээрлүүлэх хэрэгтэй гэсэн шаардлагыг тэднээр гаргуулах гэж орон даяар МАХН, шүүх их ажиллагаа өрнүүлжээ. 

	 

	“Улаанбаатар хотод энэ ажил нь буруугаар эргэж, хэрэг дээрээ бид гурвыг аврах зорилго бүхий хөдөлгөөн үүсэж болох аюул бий болсон байж билээ” 
(Мөн тэнд 215 дахь талд)

	 

	гэж Дилав хутагт мөн бичсэн байдаг.

	Үйл явдлыг нүдээр үзсэн хүний гэрчлэл гэдэг үнэхээрийн түүхийн баримт байдаг ажгуу. Дилав хутагтын энэ дурсамж аргагүй баримт юм. 

	 

	“Манзушир ламыг 10 жилээр шийтгэж ялыг нь тэнсэн харгалзав. Намайг 5 жилээр шийтгэж ялыг мөн тэнссэн билээ. Бидний ялын хугацаанд Манзушир лам бид хоёрыг хэрэв дахин баривчлах аливаа шалтгаан гарвал шууд буудан алах ёстой байв”
(Дилав хутагт Жамсранжав. Ариун сэтгэл авралын үндэс. 228 дахь талд) 

	 

	гэж Дилав хутагт бичжээ. Тэгвэл таслан шийтгэсэн тогтоолоос сийрүүлье. 

	 

	“Манзшир гэдэг Цэрэндорж бол тус улсын засаг төрд тэрсэлсээр ирсэн явдал нь цөөнгүйн дээр эл хэрэгт оролцон явсан нь нэгэнт илэрхий болох тул хууль ёсоор буудан албал зохивч уг хэргээ төлөв шударгаар хүлээсэн ба одоогийн нам, засгийн явууллагыг сайшаан илэрхийлсэн ба өөрийн үйлдсэн гэмт хэргийн бурууг хүлээж хойшид хэвийг сахиж шударгаар явахыг баталсан учир энэ удаа түдгэлзэж, 10 жилийн хугацаагаар тэнсэн харгалзаж, таван жилийн дотор хэрэв дахин гэмт хэрэг өдүүлэх бол шууд буудах ялыг хүлээлгэсүгэй” (“Тайж Эрэгдэндагва, Егүзэр хутагт нарын хувьсгалын эсэргүү хэргийг таслан шийтгэсэн тогтоол”. БНМАУ хөрөнгөтний биш хөгжлийн төлөө тэмцэлд, 1956. 124 дэх талд) 

	 

	гэжээ. Данигай гавж хуучлахдаа “Манзушир лам шоронд байхдаа нөгөө хоёртоо “мэргэлье” гээд таван хуруугаа нуугаад Егүзэрийг “хуруу барь” гэхэд Егүзэр ламтан чигчий хуруу барьжээ. Дилав хутагт эрхий атгасанд “миний өмнөөс бариадах” гэхэд нь дунд хуруу атгажээ. Чингэхэд Манзушир лам “Егүзэр ламхай муухан байна даа. Дилав алзахгүй ээ. Би ч дунд зэрэг юм даа. Би ч мэдэж байсан юм аа” гэсэн гэдэг гэсэн билээ. Энэ удаа эрлэгийн элч нарын бууны сум Манзушир ламтны хажуугаар салхи татуулсхийн ийнхүү өнгөрсөн билээ. Ийнхүү шийтгүүлснийхээ дараа сэтгүүлч Ш. Цэрэндоогийн бичсэнээр "хивстэй өчүүхэн гэртээ алтадмал хээтэй жижиг шургуулгадаа мөнгөн гуутай Майдар, хаш сийлбэрэн Жанрайсэг залж, долоон мөнгөн цөгцөнд усан тахил тавиад өөрөө хоймрын намхан орон дээрээ шар хамбан дээлтэй залран” 10 жилийн тэнсэн ялыг эдэлж суужээ. (Ш. Цэрэндоо. “Ачит номун хан, эрдэнэ мэргэн Манзушир” Хөрөг найруулал. Эрлэг туйлсан жилүүд. 31 дэх талд). Гэвч Зүүн хүрээний шүтээний аймагт буян номоо бясалган тийнхүү сууж байхдаа ч Манзушир хутагт МАХН-ын хар дансанд байсан нь, МАХН-ын Төв Хорооны Тэргүүлэгчдээс 21(31) оны аравдугаар сарын 10-нд гаргасан Дээд ангийн лам нарын тухай тогтоолд “21(31)-р онд хар шар харгис феодалуудыг бүрмөсөн устгах тухай намын 8-р хурлаас онц тогтоолыг нэн ялангуяа тусгай хил хязгаарын газруудад сул биелүүлэн явуулж буй”-г тэмдэглэж байсан нь тодорхой бөгөөд түүний нэр бусад “эсэргүү” хэмээгдэгсдийг шийтгэсэн тогтоолд эсэргүү нарын нэгэн удирдагч хэмээн дурдагдсаар л байлаа. Тухайлбал, “Тус улсын баруун аймгуудад 22(1932) онд хувьсгалын эсэргүү хөдөлгөөнийг удирдан явсан гэмт хэрэг бүхий 39 хэрэгтний тухай ялын төлөвлөгөөнд 

	 

	“20(1930) дугаар онд Улаанбаатар хотноо хувьсгалын эсэргүү бүлгэмийг байгуулсан болно. Мөнхүү бүлгэмийн дотор 38 хүн оролцож явсан. Бүлгэмийн удирдагч нар нь феодал Эрэгдэндагва, хутагт лам нар Егзөр, Манзшир, Дилэв зэргийн хүмүүс болно. Эдний зорилго нь бол тус Монголын ардын засгийг устгах, үүний оронд феодал ба хуучин засгийг Банчин богдоор толгойлуулан байгуулах санаатай явсан...” 

	 

	гээд 

	 

	“... мөнхүү хувьсгалын эсэргүү бүлгэмийн нөлөө нь тус улсын доторх хувьсгалын эсэргүү лам нар ба феодал нарт халдахаас байтугай бусад хувьсгалын эсэргүү нарт халдсан...” 

	 

	гэж томьёолж байлаа. Энэ бол хутагт нараас Монголд ганцаараа үлдээд байсан Манзуширыг хөнөөх домаклын илдээ МАХН, НАХЯ билүүдсээр байсны нуталгаа бөлгөө. Тийм ээ, Егүзэр хутагтыг цаазалсан. Дилав хутагтыг гадаадад тагнуулаар явуулсан. Манзушир хутагт л ганцаараа үлдсэн. Чингэхлээр Манзушир хутагтыг жанч халуулбал Монгол жаргах мэтээр МАХН, НАХЯ тунхаглаж байсан. 

	Чингээд Ёнзон хамбын эсэргүү байгууллагын хэрэг гэгчийг мөн л зохиомлоор зарлан баривчилгаа явуулж эхлэв. Мөн энэ үед Гэндэн, Дэмидийн эсэргүү хэрэг гэгчийг ч бас дуулиан болгон зарлав. Яг энэ үеэр Зөвлөлтийн Дотоод Яамны орлогч сайд Фриновский Монголд иржээ. Чингээд эсэргүү нарыг шийтгэж байх онцгой комисс байгуулахыг зөвлөсөн байна. 1937 оны аравдугаар сарын 2-нд буюу Ёнзон хамба, Манзушир хутагт нарыг таслан шийтгэх хурал болохоос хоёрхон өдрийн өмнө Улсын бага хурлын тэргүүлэгчид ба Сайд нарын зөвлөлийн ерөнхий сайд, мөн Ерөнхий сайдын нэгдүгээр орлогч нарын хавсарсан онц хурал болж, мөнөөхөн Фриновскийн зөвлөснөөр нууц тогтоол баталжээ. Уг тогтоолд дурдахдаа “Өөрийн эх орноос урваж тус Монгол улс орноо Японы эзэрхэг түрэмгий этгээд нарт эзлүүлэх гэсэн Гэндэн, Дэмид, Ёнзон хамба, дэд хамба нарын эсэргүү бүлгэмийн хэргийг Дээд шүүхийн өргөн хурлаар таслах боловч үүний дотроос зарим этгээд ба хорлогчдын хэргийг таслах онцгой бүрэн эрхт комисс байгуулбал зохих тул мөнхүү комиссыг 3 хүнээр байгуулж, комиссын даргад цэргийн яамны сайд, бүх цэргийн жанжин улсын Маршал, өрлөг жанжин нөхөр Чойбалсан, гишүүдээр Лувсаншарав, Шүүх Яамны сайд Цэрэндорж нарыг томилон гүйцэтгэсүгэй” гэж заажээ. Энэ онц хурал хуралдсаны дараа хоёр хоноод л Ёнзон хамбын “эсэргүү бүлгэм”-ийнхний хэргийг тасалсан юм. 

	 

	"Энэхүү дээд толгой лам нарын байгууллагын төв нь эзэрхэг хаант феодалын засгийг сайшаах бөгөөд ийм учраас ардын хувьсгалт засаг төрийг үүсэж гаргахын сацуугаар феодал ба түшмэд нарын ашиг тусыг хамгаалахын тул ардын засгийг эсэргүүцэж ирснээс гадна ардын олж авсан эрх чөлөөг булаан авч феодалын эрх ямбыг эргүүлэн олгох ба өөрсдөө хуучин хэвээр засаг төрийн эрхийг барихыг эрмэлзсэн байна”

	(“Хувьсгалын эсэргүү дээд лам нарын төв байгууллагын хэргийг таслан шийтгэсэн тухай дээд шүүх таслах газрын 37 дугаар хурлын тогтоол”, БНМАУ хөрөнгөтний биш хөгжлийн төлөө тэмцэлд, 1956, 161 дэх талд) 

	 

	гэсэн хилс ялыг гаргаж ирэв. Уул ялын тогтоолд дурдсанаар бол Ёнзон хамба Лувсанхаймчиг “... тагнуулын ба хувьсгалын эсэргүү бусад ажлуудыг явуулахын төлөө тэр үед цорж байсан, одоо дэд хамба Дамдин ба хутагт Манзшир, цорж Чойнзон нарын зэрэг хэдэн лам нарыг элсүүлэн авсан байна” гэж дурджээ. Энэ тогтоолоор бол Ёнзон хамба, дэд хамба Дамдин, Манзушир хутагт нар бүүр 1925 оноос харилцаа холбоогоо зузаатган бүлэглэж, хувьсгалын эсэргүү тагнуулын ажлыг явуулж байсан гэнэ. 1929 оноос эхэлж тэд Гандан, Зүүн хүрээний хувьсгалын эсэргүү лам нараас эсэргүү байгууллагын төвийг байгуулж, зохион байгуулалтаа хийж, бүлгэмийнх нь удирдагч нар болсон гэнэ. Үүгээр зогсохгүй тэд нар 

	 

	“эх орноосоо урвагч, ардын дайсан Гэндэн, Дэмид нарын хувьсгалын эсэргүү бүлгэмтэй нэгдэж, цөмөөрөө хамтын хүчээр ажиллаж байхыг хэлэлцсэн гэнэ. Оргүй юмаар овоо босгодог коммунистууд чухам ийм л шалтгаар Манзушир хутагтыг дахин баривчилжээ. Тэгээд түүнд "эсэргүү төв байгууллагын нэгэн удирдагч”, “өөрийн эсэргүү төвөөс хөдөөгийн салбар байгууллагыг удирдах ажилд онц идэвхтэй явж байсан”, “удаа дараа гарсан Цэрэнпил, Цэвээнноров нар ба Эрэгдэндагва, орос Гомбо нарын зэрэг эсэргүү бүлгэмийн хэрэгт удирдан оролцож байсан, “Ёнзон хамба болон дэд хамба нартай хамт гадаадтай харилцах ажлыг удирдалцан явсан”, “ялангуяа ард олныг сүсэг бишрэлийн хувиар биедээ татан хандуулах тухай эсэргүү цуурхлуудыг тараасан” (Мөн тэнд, 164 дэх талд) 

	 

	гэсэн ялыг тулгасан ажээ. 

	— Та Японы тагнуул, Гандан хүрээний эсэргүү бүлгэмийн удирдагч мөн биз дээ гэж байцаагчийн асуухад ламтан

	— Би биш байх, та нар хүнээ олж аваад байцааж үз. Ер нь сүү цус хоёрыг нэг саванд хийддэггүй шүү гээд дуугараагүй гэж лам Дашзэвэг гуай “Манзшир хутагт ламтан С. Цэрэндоржийн намтар, шамбалын оронд одсон сайн замын бичиг бадам линхуан зүрхэн хэмээхүй оршвой” номдоо (24―25 дахь талд) бичсэн байна. 

	Чингээд БНМАУ-ын Дээд Шүүх Таслах Газрын хуралдаан 1937 оны аравдугаар сарын 4-нөөс 7-нийг дуустал гурав хоног хуралдаад “Цэдэний Лувсанхаймчиг, Бутач Дамдин, Самбативийн Цэрэндорж (Манзушир)... нарын 19 этгээдийг шүүх цаазын бичгийн 43, 45, 47 дугаар зүйлүүдийн ёсоор буудан алах ял ноогдуулсугай” (“Хувьсгалын эсэргүү дээд лам нарын төв байгууллагын хэргийг таслан шийтгэсэн тухай дээд шүүх таслах газрын 37-р хурлын тогтоол”, БНМАУ хөрөнгөтний биш хөгжлийн төлөө тэмцэлд, 1956 он,166 дахь талд) гэсэн тогтоолыг баталжээ. Чингээд уг хүмүүсийг 1937 оны аравдугаар сарын 7-ний шөнө 00 цаг 42 минутад цаазлан хороосон байна. 

	Манзушир хутагт болон бусад лам нарыг пулемётоор шүршихэд унахгүй байсан гэдэг. Гэтэл Манзушир хутагт нэгэн ламын нэрийг дуудаад, “бид юу гэж ярилцлаа, бидний цаг ирсэн шүү дээ, наадахыгаа боль оо” гэж хэлсний дараа буудахад цөм унасан гэдэг. 

	Ёнзон хамбын хэрэг гэгчээр том толгой гэж адлагдсан лам нарыг бүрмөсөн устгах зорилгодоо МАХН үндсэндээ хүрчээ. 1937 оны аравдугаар сард хуралдсан МАХН-ын Төв Хорооны гуравдугаар бүгд хурал дээр тавьсан Монгол Ард Улсын доторх Японы тагнуулын ажил хэрэг ба арга маягийн тухай илтгэлдээ Чойбалсан “Миний бие та нараас асууя, нөхөд өө! Дотоод Яамнаас хувьсгалын эсэргүү лам нарыг шийдвэртэйгээр эсэргүүцэн тэмцэж буй нь зөв үү? Миний биеэс Ёнзон хамба болон дэд хамбын эсэргүү байгууллагын гишүүдийн цөмийг баривчлан авах тухай тушаал гаргасан нь зөв үү?” гэж бүгд хурлын гишүүдийг далайлгах, омгорхохыг хослуулан асуусан байдаг юм. Тэгээд МАХН үүнийг туйлын зөв гэж сайшааснаар барахгүй “Японы түрэмгийлэн халдах аюул хурцадсан 1937―1938 онуудад Ёнзон хамба Лувсанхаймчиг, дэд хамба Дамдин нараар удирдуулсан харгис дээд лам нарын хувьсгалын эсэргүү том хуйвалдааныг илрүүлэн устгав... Ийнхүү ардын хувьсгалын эсрэг илэрхий тэмцэж, ардчилсан байгууллын эвлэршгүй дайсан болохоо ил тод харуулсан дээд лам нарын харгис хүчийг хөдөлмөрчин ард түмэн ба ядуу доод лам нарын өрнөн сэргэсэн улс төрийн идэвх хөдөлгөөнд түшиглэн 1937―1938 онд үндсэнд нь бут цохив. Энэхүү үйл явцын дүнд дуган сүмүүд эзэнгүй болж, тэдгээрийн үйл ажиллагаа зогсов. Хөдөлмөрчин ард түмнийг мөлжих замаар хуримтлуулсан жас, дээд лам нарын хөрөнгө, эд хогшлыг улсын мэдэлд хураав” гэж МАХН-ын товч түүх”-эндээ сайрхан дүгнэжээ. 

	 

	Мянган шавьт МАНЗУШИР ХУТАГТ ЦЭРЭНДОРЖ МАХН-ын цаазын илдэнд өртсөн түүх ийм буюу. 

	Манзушир хутагтын заларч асан сэнтий

	 


3-р бүлэг : УЛААН МӨРТ ЯАМНЫ ЦАГААН МӨРТ ДАРГЫН ЭЦЭСЛЭЛ

	 

	Битгий бууд!

	Би хүн, чи хүн! 

	гэж хэлэх завдалгүй тийм хүнд үе байлаа. 

	 

	Р. ЧОЙНОМ


НАМТРЫН ТОВЧИТ ТОЛЬ:

	Овог нэр: Урианхай Намжилийн ХАЯНХЯРВАА. 

	Одоогийн Хэнтий аймгийн Цэнхэрмандал сумын нутагт 1885 онд төржээ. Богдын хүрээнд Жасын аймгийн цорж ламын тогооч байгаад 1900 онд Халимагийн дацанд Чойрын ном гурван жил үзсэн. 1913 онд дахин Халимагт очоод, цааш бядан явсаар Туркийн нийслэл Стамбул орж, хөлөг онгоцонд ачаа ачигч хийж байгаад эсперанто хэлний интернационалын сургуульд сурсан. 1918 оны тавдугаар сард Москва хотод очиж, Олон улсын Эсперанто Холбооны коммунист фракцын гишүүн болж, улмаар Парис хот дахь ажилчны хөдөлгөөний талыг барьсан “Улаан интернационал” гэдэг Эсперанто эвлэлд элсжээ. 1921 онд Москвад Монголын элчин сайдын яаманд галч, 1923 оны эхээр Нийслэл Хүрээнд иржээ. 1925 онд нам улсын ажилтныг шалгах комиссын гишүүн, Намын Төв Хорооны дэргэдэх шашны комиссын гишүүнээр ажиллаж байв. 1925 онд Намын сургууль байгуулагдахад анхны захирал, 1926 оноос Дотоодыг хамгаалах газрын комиссар, дөрөв дэх удаагийн жинхэнэ дарга, 1928 оноос латин үсгийн комиссын дарга, хэвлэлийн хорооны ерөнхий хянагч, багшийн сургуулийн багш, хий судлалын больницын дарга байжээ. Лхүмбийн хэрэгт холбогдож баривчлагдаад 1934 онд 10 жилээр таслуулсныхаа маргааш шоронд жадлуулж алагдсан. 1962 онд цагаадсан.

	Дотоодыг хамгаалахын дарга... Энэ байгууллага өч төчнөөн нүгэл хийсээр тэнд ажиллаж байсан, байгаа хэн боловч ард түмэнд муу нэртэй луу данстай болжээ. Тэртээ 30, 40 онынхон байтугай 90, 2000 оныхонд ч энэ байгууллагын нэрийг хэлэхэд нэг л зэвүүцэл төрөх бөлгөө. Яагаад гэвэл одоо болтол энэ байгууллага “цусаа цэвэрлэж” чадаагүй, үнэн шударгад бус үлэмж хүчтэйд нь үйлчилсээр байгаа юм. Энэ хэдэн мөрийг хэлхэгч би бээр ч сонинд үнэнийг тавьсны төлөө энэ байгууллагын газарт хэд хэд дуудагдаж, гурван жилийн ял сонсож байсан тул ажилтнуудынх нь тарыг ч танихтайгаа болсон билээ. Гэвч энд хуруу дарам цөөн боловч эх орон, ард түмэндээ элэгтэй хүмүүс ажиллаж байсаан. Харамсалтай нь тэд дахиад л нөгөө муу хүмүүсийн гараар орон хэлмэгдсэн. 

	Молхи би Дотоодыг хамгаалах газрын тийм нэгэн сайн даргын тухай энд өгүүлэх гэсэн билээ. Түүнийг Хаянхярваа гэнэ. Эсперанточ Хаянхярваа гэвэл Монголд төдийгүй дэлхийд мэднэ. Тэртээ 1933 онд буюу далаад жилийн тэртээ Дэлхийн эсперанто хэлний нэвтэрхий тольд Монголын эсперанточ гэж нэрээ бичүүлсэн анхны монгол хүн юм аа, тэр. Нэртэй хүний зүстэй хүү гэдэг энэ. Дэлхийн хэмжээгээр гардаг том тольд Монголоос орсон нь одоо ч гэсэн цөөн дөө. Ринчен доктор Догсүрэн багшид эсперанто хэл заахдаа: “Сайн багшийнхаа эрдмийг Танд өвлүүлнэ” гэж хэлж байжээ. Ринчен гуай 1967 онд бичихдээ "Хаянхярваа надад эсперанто хэл анх заасан хүн. 1923 он шиг санагдана. Автономит буриад улс байгуулагдсаны баярт оролцохоор Улаан-Үд хотод түүнтэй хамт очсон юм. Тэр бээр гадаадын хүмүүстэй сайн ярьж байсныг санаж байна. Надтай хуралд явж байх үедээ Намын сургуулийн захирал байсан. Арабаар уншиж бичдэг, монголоор муухан бичдэг хүн байсан” гэж дурссан байдаг юм. Мөн түүнийг бядан явагч Хаянхярваа гэвэл бас таарна. Хувь тавилан түүнийг хааш нь эс чулуудав. Шинжаан нутгаас Монголд ирсэн Бат-Очир гэгчийн аавыг нь авахаар Оросын нутгаар дамжин явсан хүмүүст хэлмэрч хийж яваад тэндээсээ урьд сууж байсан Халимагийн Элстэй хот руу ойн одсон гэдэг. Тэнд очиж байж байгаад Оросын Үнэн алдартны шашныхны хавчилтад өртсөн бурхны шашны хуврагуудыг даган усан онгоцонд сууж явсаар Түрэгийн нийслэл Стамбул хүрчээ. Хэл мэдэхгүй, орох оронгүй, оочих аягагүй, өлөн хоосон түүнийг Усан онгоцны буудлаар арга барагдан тэнэж явтал нь нэгэн сайхан сэтгэлтэй түрэг хүн тааралдаж, гар дохин дуудаад, өөртэйгөө онгоцны ачаа ачилцахыг занган байж түүнд нэвтрүүлсэн гэж Хаянхярваа өөрийн шавь Ринченд хуучилсан гэдэг. Бие хүдэр, нуруу чилгэр тэр бээр ачаа ачиж буулгах ажилд түүртэлгүй зүтгэж, нөгөө хүнтэйгээ дотно танилцаад, нэг орой цаадах нь нэг юманд явъя гэж буй бололтой дохисон гэнэ. Очсон газар нь Византын эсперанто хэлний сургууль байжээ. Тэр сургуулийг усан буудлын үйлдвэрчний эвлэлээс үнэ төлбөргүй зохион байгуулсан аж. Хаянхярваа эсперанто хэлийг ч сураад авлаа. Түрэг хэлэнд ч дажгүй болоод эхэллээ. Бас араб хэл ч үзээд гарлаа. Хүн гадаад хоёр хэл мэдвэл хоёр нүд нээгдэнэ. Гурав дахь хэлийг мэдвэл билгийн нүд нээгдэнэ гэж монголчууд ярьдаг. Хаянхярваа чухамхүү чингэж билгийн нүдийг нээгдүүлсэн авай. Газар газрын эсперанто хэвлэл үзсээр нүд тайлагдсан тэр бээр Орос газарт шинэ засаг тогтсоныг мэдэхдээ өөрийн сууж байсан Халимаг нутгийг зорихоор шийдэж, усан буудлын үйлдвэрчний эвлэл, эсперанточ нөхөд нь ч түүнийг дэмжиж, хэсэг жүжигчдээр хандивын тоглолт хийлгэж, замын зардлыг нь олж өгсөн гэдэг. Хаянхярваа “тэр концертод нь оролцож, монгол цамын зарим үзүүлбэрийг дэглэж үзүүлсэнд үзэгчид “монгол бүжиг ямар сонин юм бэ” гэж ихэд сонирхон, алга нижигнүүлэн ташиж байсан юм гэнэ билээ” гэж эсперанточ Ч. Догсүрэн багш бичсэн нь бий. Хаянхярваа 1918 оны эхээр Халимагт очиж, мөн оны хоёрдугаар сард хуралдсан Большевик намын хуралд Халимагийн ядуучуудыг төлөөлөн оролцож, тэдний эрх ашгийг хамгаалсан үг хэлж, тавдугаар сард нь Москва орж, Олон улсын Эсперанто Холбооны коммунист фракцын гишүүн болж 67 тоот батлах гардаад, “Улаан интернационал” гэдэг Эсперанто эвлэлд элсэж, 2984 тоот бат илэрхийлэх авсан байна. Эргээд Халимагт очиж тэнд хоёр жил гаруй суусан байна. 

	“1921 онд эсперанто хэвлэлээс “Монгол оронд хувьсгал ялж, малчин ард нь эрх чөлөөтэй боллоо” гэсэн мэдээ олж уншаад сэтгэл ихэд баясан, эх нутаг, ээж юугаан улам ч их мөрөөдөж, нутаг буцах санаа шулуудаж байтлаа “Монголын Элчин Сайд Москвад суув” гэсэн бас нэг сайхан мэдээ олж үзэнгүүтээ шууд Москва орж, монгол хүмүүстэйгээ уулзаж, учир явдлаа нэг нэгэнгүй айлтгаж, нутаг буцах хүслээ илэрхийлжээ. Гэвч даруй буцах гэсэн хүсэл нь тийм ч амар бүтсэнгүй. Тэр даруй МХЗЭ-д элсэж, Элчин сайдынхаа яаманд зарлага хийдэг болжээ” гэж Догсүрэн багш бичсэн байна. 

	Чингээд 1923 онд буюу Монголоосоо бадарчлан гарснаас хойш яг арван жил болоод эх нутгийнхаа шороон дээр дахиж хөл тавилаа. Ирэнгүүт настай болсон ээжээ, Хятадад цөлөгдсөн ахаа сурагласан боловч ээж нь нэгэнт ертөнцийг мөнх бусыг үзүүлээд, ах нь сураг ажиггүй, харьд үрэгдсэн байжээ. Эх нутагтаа ч толгой хорогдох оронгүй болсон тэр бээр X. Чойбалсангийнд түр сууж, улмаар Эвлэлийн Төв Хорооны зохиолын хэлтсийн даргаар ажилласнаар Монголын төрд зүтгэх бартаат зам нь эхэлсэн байна. Өгсөж уруудсан энэ замд хийж явсан ажлыг нь тоочин нуршилгүйгээр 1925 оноос Дотоодыг хамгаалах газрын комиссар, удалгүй уг газрын дөрөв дэх удаагийн дарга болоод хийсэн ажлын талаар цухас дурдсуу. Нармай монголын үзэлт зохиолч, сэтгүүлч агсан Г. Гэндэндарам найз маань бичихдээ: “Тэр бээр шинэ тулгар улсаа гадаадынхны тулгасан загвараар биш зөвхөн монгол үндэснийхээ загвараар хөгжих ёстой. Монголчуудад гадаадынхан, тухайлбал оросууд, коминтерныхон өөрсдийн үзэл бодлоо тулгах ёсгүй гэж үзэж байв. Хаянхярваа бүх монгол үндэстний эв нэгдлийг хангаж, улмаар нэгдсэн Монгол улсыг байгуулах ёстой гэсэн нармай монголын үзэлтэй хүн байлаа” гэсэн байдаг. Гэндэндарам маань НАХЯ-нд ажиллаж байсан боловч миний өгүүллийнхээ эхэнд дурдсанаар сэтгэл зөв, мөр цагаан цөөхөн чекистын нэг байсан юм даа. Нармай монголын үзэлтэй нөхөр маань НАХЯ-нд ажиллаж байснаа ашиглан, харгис бурангуй тэр жилүүдэд хэлмэгдэж үрэгдсэн үзэл нэгт нөхдийнхөө хавтаст хэргийг яамны архиваас авч үзэн, хэдэн сайхан өгүүлэл манай сонинд бичсэн сэн. ТЕГ-ын архивд орох эрхгүй мань мэтийн сэтгүүлчдэд түүний маань бичиж үлдээсэн юм л “будаа идэх” сайхан хэрэглэгдэхүүн болж байгааг талархан дурсаад цааш өгүүлбээс, К. К. Баторуныг Дотоодыг хамгаалахын даргаас халах тухай тогтоолд “Албан хаагчдын дотор үл зохилдох этгээд буй, мөн хэрэг явдал ихээхэн цалгар назгай болсон нь үнэнтэй” гэж уг газрын ажлыг онцлон дүгнээд, Баторуныг зайлуулж, Н. Насанбатыг томилж, комиссарын орон тоо бий болгож, комиссараар Н. Хаянхярвааг томилсон байна. Удалгүй түүнийг Дотоодыг хамгаалах газрын дарга болгожээ. Юуны түрүүнд Монголоо боддог Хаянхарваа Дотоодыг хамгаалахын ажлыг бараг зуун наян хэм эргүүлжээ. “Энэ оросууд дэндэж байна. Худал хэрэг үүсгээд хүмүүсийг айхтар хэлмэгдүүлж байна гэж Чойбалсанд амаар ч хэлж байсан, бичгээр ч оруулсан юм гэнэ билээ” гэж Догсүрэн багш хуучилсан юм. Тэгвэл "гэнэ билээ” гэдэг дам яриагаар бус махан баримтыг толилуулсуу. 1926 онд Хаянхярваа Зөвлөлтийн сургагч нарын эрх үүргийг тогтоосон Дүрэм баталж, “Сургагч нь монгол дарга нарт захирагдах ёстой, монгол ажилтныг сургахаас бус захиран тушаах эрхгүй” гэж уг дүрэмдээ оруулсан байна. Энэ бол тун осолтой заалт байлаа. Хаянхярваагийн Дотоодыг хамгаалахад ажилласан хоёр жилээс бусад бүх хугацаанд зөвлөлтийн сургагч нар зөвлөх нэрийдлээр дотоод хэрэгт хутгалдаж, улмаар Монголын бүх яам, албан газар орос зөвлөхтэй болж байсныг молхи бичээч би ч мэдэх юм аа. Хаянхярваагийн өөр нэг гавьяа гэвэл Москвад сууж байсан Германы элчин Мейрбахыг алсан эсер намын гишүүн террорист, үнэндээ бол большевик намаас Эсерт шургуулсан тагнуул Г. Я. Блюмкинийг Дотоодыг хамгаалахын ерөнхий сургагчаар ажиллаж, хууль бус ажиллагаа явуулж байхад нь илчлэн, түүнийг Монголоос хөөж явуулсан явдал юм. Хаянхярваагийн Дотоодыг хамгаалахын дарга байхдаа илрүүлсэн нэгэн хэрэг бол Коминтерны хатгалгаар Монголын баруун хязгаарыг салган Орост өгөх гэсэн Бадрах, Лааган, Шэр Шэнж нарын хэрэг юм. Хаянхярваа 1928 оны есдүгээр сарын 28-нд Намын Төв Хорооны 35-р хуралд “Дотоодыг хамгаалах газраас хянан судлах явцад Ө. Бадрахын салган тусгаарлах үйл ажиллагаа итгэмжит хүмүүсийн мэдээллээр гэрчлэгдсэн” гэдгийг илтгээд уг хэргийг хуулийн ёсоор бүртгэл болгон байцааж болох эсэхийг хэлэлцүүлсэнд уг хурал “Чандмань уулын аймгийг тусгаар улс болгоно хэмээсэн хэргийг анх тэргүүлж удирдсан этгээд Ө. Бадрах болох нь зүйл зүйлээр илэрхийлэгдэн зайлах газаргүй болсон учир түүнийг Дотоодыг хамгаалах газар зарлан авч байцаахыг зөвшөөрөв” гэжээ. Хаянхярваа хүнийг хааш нь хийж болох ихээхэн эрх мэдэлтэй энэ байгууллагын даргаар ажиллахдаа хууль ёсыг хатуу баримталж байсан нь дээрх ганцхан жишээнээс тодорхой. Хаянхярваагаас хойш Дотоодыг хамгаалах даан ч тэгж ажиллаагүй нь харамсалтай. Хаянхярваагийн арга барилаар Дотоодыг хамгаалах ажилласан бол түүхэнд гартаа цустай байгууллага гэж нэрээ бичүүлэхгүй байсан байх аа. Чингээд Хаянхярвааг лам явсан, гадаадад олон жил цагаачилсан, эсперанто хэмээх нэг “хачин” битүүлэг хэл мэддэг гэхчлэн өө сэв эрж гоочилсоор албан тушаалаас нь бууруулсан гэж Догсүрэн багш бичжээ. Үүнээс хойш хэд хэдэн газар дамжин ажиллаж байгаад Галзуугийн больницод дарга хийж байхад нь Лхүмбийн хэрэгт холбогдуулан дайчлан баривчилсан байна. 

	Зөвлөлтийн харьяат буриад Ц. Норовжамц 1934 оны гуравдугаар сарын 30-ны өдөр өгсөн мэдүүлэгтээ: “Тус Дотоодыг хамгаалах газрын дарга байсан Хаянхярваагийн эрх тушаалд нь автагдан түүний тушаалаар ажиллаж байсан. Тэр надад улсын хоршоо, банк зэрэг газарт буй оросуудын талаар эсэргүүцэн тагнах ажил зохиох, ер нь Монголд байгаа зөвлөлтийн сургагч нарын талаар мэдээ олох даалгавар өгсөн. Нэг удаа Дотоодыг хамгаалах газрын ерөнхий сургагчийн зан төлөв, биеэ авч яваа байдлын талаар өгүүлсэн орос материалыг надаар орчуулуул сан. Миний ажил үүргийн хүрээнд Дотоодыг хамгаалах газарт суугаа зөвлөлтийн сургагч нарыг тагнах асуудал гарч ирсэн тул энэ бүх байдлыг энэ бүх байдлыг ДХГ-ын дэргэдэх ерөнхий болон нууц хэлтсийн сургагч нарт танилцуулсан. Тэд надад баяр хүргэж, Хаянхярваагаас ямар даалгавар өгч, юу сонирхохыг нь тогтмол мэдээлж байхыг даалгасан. Ийм байдлаар Норовжамц миний бие Хаянхярваагаас өгсөн үүрэг даалгаврыг дээрх хоёр сургагчид тогтмол мэдээлж байсны зэрэгцээ тэдний боловсруулж өгсөн хуурамч мэдээ сэлтийг Хаянхярваад өгч байсан удаа ч бий” гэж өчиг өгч байжээ. Монгол үндэс угсаагаа гэсэн элгэмсүү сэтгэлээр ирж, монголчуудыг соён гэгээрүүлэхэд хүчин зүтгэсэн гавьяатай буриадын олон сайхан сэхээтэн Монголд амиа алдсан л даа. Харин энэ Норовжамц гэгч бол урваач байжээ. Тэгээд урваад ч амиа аварч чадсангүй. Өөрийнхөө нууцыг мэддэг мэдээлэгчээ цааш харуулдаг нь КГБ-ын гэм биш зан юм. Чингээд тэр олиггүй этгээд 1934 оны дөрөвдүгээр сарын 22-т цаазаар авхуулж, ертөнцийг бузарлаж явахаа больсон байдаг. 

	Хаянхярваагийн хувьд зөвлөлтийн сургагч мэргэжилтнүүдэд хяналт тавьж, тэднийг тагнаж байсныхаа төлөө баригдсан нь мөрдөн байцаагчаас “Зөвлөлтийн сургагч мэргэжилтнийг яаж хавчиж, тагнаж мөрдөж байсан вэ?”, “Нармай Монголын үзэл гэгч юу вэ?", “Толгойлогч нь хэн бэ?” гэж түүнийг удаа дараа тулган байцааж байснаас илэрхий. 

	Дотоод Явдлын Яам түүнийг хэдэн сар байцааж байгаад 1934 оны зургаадугаар сарын 25-ны өдөр тусгай комиссын 6-р тогтоолоор 10 жил хорихоор шийтгэжээ. Гэтэл маргааш нь буюу 26-нд Дотоодыг хамгаалахын одоогийн урт байшингийн ард хар гэрт хоригдож байсан тэр бээр гэдсэндээ хоёр жадлуулан амь үрэгджээ. Тэгээд Хаянхярваа Японы тагнуул байсан учир японы самуурай маягаар өөрөө гэдсээ хүүлж буюу харакари хийж үхсэн гэсэн цуу тараажээ. Гэтэл хэргийн хавтаст хэрэгт нь “тархиндаа цус харваж үхсэн” гэсэн оросоор бичсэн протокол байдаг байна (Гэндэндарам. Алдарт бадарчны эцэслэл. “Ил товчоо” 1992 он, 17-рт). Гэндэндарам бичихдээ: “Өөр нэг сонирхолтой асуудал бол Хаянхярваагийн нэгэн адил “баруунтан” хэмээн ад шоо үзэгдсэн, түүний журмын нөхөр Цэрэн-Очирын Дамбадаржаа 1934 оны зургаадугаар сарын 26-нд, тухайлбал Н. Хаянхярвааг “тархиндаа цус харван” нас барах яг тэр өдөр Москва хотод “өвчний учир” нас барсан нь гайхалтай” гэж бичсэн нь бий. Чингэхлээр Хаянхярваад оноосон 10 жилийн ял нэгэн том улсын нууц байгууллагынханд чамлагдсан нь тодорхой биш үү!

	Элгэн Монгол улсынхаа нутаг дэвсгэрийг харьд өгөхгүй гэж харийн нууц албаныхныг нууцаар тагнаад алтан амиа нууцаар алдсан улаан мөрт яамны цагаан үйлт дарга Намжилын ХАЯНХЯРВАА гэж ийм л хүн байсан буюу.

НАМТРЫН ТОВЧИТ ТОЛЬ:

	Овог нэр: Еншөөбү Бямбын РИНЧЕН. 

	1905 онд Хиагтын Наймаа хотын зүүнтээ, одоогийн Алтанбулаг хот болсон газар төрсөн. 1914 онд Дээд Шивээний орос сургуулийн бэлтгэл ангид орсон. 1917―1920 онд Зөвлөлтийн хоёрдугаар шатны сургуульд суралцсан. 1921―1924 онд Алтанбулаг хот дахь Хязгаарын сайдын яаманд тал бичээчээр ажиллаж байсан. 1924―1927 онд ЗХУ-ын Ленинград хотноо Дорно дахины хэлний хүрээлэнд суралцсан. 1927 оноос судар бичгийн хүрээлэнд оюунтан, ажилтан, дуун ухааны тасгийн эрхлэгчээр ажиллаж байсан. 

	1929 онд уран зохиолын бүлгэм байгуулахад анхны таван тэргүүлэгчийн нэгээр сонгогдсон. 1937 оны есдүгээр сарын 10-нд хилс хэргээр баригдаж, шоронд хоригдсон. Дотоод Явдлын Яамны бүрэн эрхт Тусгай комиссоос 1939 оны дөрөвдүгээр сарын 4-нд эх тогтоолоосоо зөрөөтэй буудан алах ял шийтгэсэн боловч ухааныхаа хүчээр амьд үлдэж, мөн комиссын 1941 оны арван хоёрдугаар сарын 31-ний өдрийн тогтоолоор 10 жил хоригдох ял авсан. 1943 оны гуравдугаар сарын 3-нд түүний мэдлэгийг ашиглах зорилгоор тэнсэн харгалзаж сулласан. 

	1946 онд “Цогт тайж” кино зохиол бичиж, Төрийн шагнал хүртсэн. 1946―1948 онд УИС-д багш, ШУХ-д эрдэм шинжилгээний ажилтан байлаа. 1952 оноос “Үнэн” сонинд утга зохиолын нарийн бичгийн дарга хийв. 1956 онд БНУАУ-ын ШУА-д “Монгол бичгийн хэлний зүй” сэдэвт бүтээлээр хэл шинжлэлийн ухааны докторын зэрэг хамгаалсан. 1958 онд ШУХ-нд Хэл зохиол судлах газрын захирал, эрдэм шинжилгээний ажилтнаар ажилласан. 1959 онд МАХН-ын Төв Хорооноос “Доктор Б. Ринчений сүүлийн үеийн зохиолууд дахь зарим харш үзэл санааны тухай” гэдэг 251-р тогтоол гарчээ. 1961 онд БНМАУ-ын ШУА-ийн жинхэнэ гишүүнээр сонгогджээ. 1965 онд Олон улсын Алтай зүйн Байнгын бага хурал (ПИАК)-ын алтан медаль хүртжээ. 1970 онд БНУАУ-ын Шинжлэх Ухааны Академийн хүндэт гишүүнээр сонгогджээ. БНПАУ-ын Зохиолчийн нөхөрлөлөөс хүндэт жуух бичиг, мөнгөн тэмдгээр шагнуулжээ. 1976 онд МАХН-ын Төв Хорооны “Намын амьдрал” сэтгүүлийн гуравдугаарт “Эрдэмтэн хүний өндөр үүрэг” гэдэг тодорхой зохиогчгүй гүтгэлгийн өгүүлэл гарчээ. 

	1977 оны дөрөвдүгээр сарын 4-нд ертөнцийн мөнх бусыг үзүүлжээ. 

	1990 онд МАХН-ын Төв Хорооны 1959 оны тогтоолд орсон зарим дүгнэлтийг хүчингүй болгох шийдвэр гарчээ.

	 

	БҮТЭЭЛ: 

	“Монгол бичгийн хэлний зүй” дөрвөн дэвтэр, “Угсаатны зүйн атлас”, “Үүрийн туяа” гурван дэвтэр роман, “Заан залуудай” хоёр дэвтэр роман, “Их нүүдэл” роман, “Сандо амбан”(дутуу) роман, “Бэр цэцэг” шүлгийн түүвэр(орос монгол хэлээр), “Наследие Монгольской культуры” эмхэтгэл (орос хэлээр), “Өмнөд этгээд зорчсон тэмдэглэл”, “Баруун этгээд зорчсон тэмдэглэл” аян замын эргэцүүлэл, “Марк Твений минь махыг идэж дээ” орчуулгын онолын өгүүллийн эмхэтгэл болон гадаадын онолын сэтгүүлүүдэд болон дотоодын сонин сэтгүүлд хэвлүүлсэн хэдэн зуун өгүүлэл, 20 гаруй орны 70 гаруй зохиолч, яруу найрагчийн 240 гаруй роман, тууж, шүлэг найраглалын орчуулга болон бусад...

	 

	[image: Нет описания фото.]

	 

	 

	Монгол хүн алт, мөнгө, шүр, сувд, оюу, номин, тана, ган, зэсийг есөн эрдэнэ гэж эрхэмлэнэм билээ. Олдошгүй ховор, онцгой бөх гээд эрдэнийн зүйл бүр давтагдашгүй чанартай байдаг тул тэгж дээдэлдэг болов уу. Гэхдээ энд миний бие байгалийн ямар ч эрдэнээс хайрлууштай нэгэн хүн - эрдэнийн тухай өгүүлмүү. Тэр эрдэнийг Еншөбү Бямбын Ринчен гэмүй. Аугаа их эрдэмтэн, гарамгай уран зохиолч, гайхамшигт билигт гүүш тэр бээр манай шинжлэх ухаан, урлаг соёл, утга зохиолд удах тусмаа өнгө орох нэгэн эрдэнэ байсан гэдэгт өнөө үед эргэлзэх хүн ховор биз ээ. Гэвч хэдэн жилийн өмнө бол?

	 

	“Дөч хүрээд би тогтониюу. Тэгээд үгсийн цэцэрлэгч болж ч магад буюу. Тэгвэл сэтгэлийн гайхамшиг сайхан цэцэг зүрхнийхээ улаан цусаар ургууланхан, намайг хүн болгосон эх орондоо анхилам үнэрээр нь ачийг нь магтан хариулъюу” 

	(“Юуны магад”). 

	 

	Орь залуу хорин зургаан настай Ринчен эрдэм шинжилгээ, уран бүтээлийнхээ гарааг ид эхэлж, бүтээж туурвих сэтгэлийнхээ галд шатаж явахдаа эрдэнэт хүний биеийг олж төрснийхөө андгайг ингэж өргөжээ. Гэтэл эл андгайгаа биелүүлж, эх орон, эгэл олондоо авьяас билгийнхээ дээдийг зориулах замд нь энэ их хүний дээрээс хяхлага хавчлага, атаа жөтөө, гүжир гүтгэлгийн лантуу хэчнээн ч буув. Японы тагнуул, хувьсгалын эсэргүү, феодалын үеийг магтагч, жижиг хөрөнгөтний үзэлтэн, зөвлөлтийн эрдэмтдийг шүүмжилдэг зөвлөлтийн эсрэг үзэлтэн, Монгол- Зөвлөлтийн найрамдлыг хялайн үзэгч, хуучны соёлыг дөвийлгөн социалист монголын хөгжлийг үгүйсгэгч... Ганцхан хүнд онооход дааж давамгүй ял. Ийм аймаар зэм өөрт нь тулгахыг зөнгөөрөө мэдсэн юм шиг 

	 

	“Би санг хадгалагч бүлгээ. Сэтгэлийнхээ яруу эрдэнэсийг сандаа энхрийлэн хадгалнам билээ... Муу нүднээс энхрийлэн хамгаалж эрдэнэсийн санд орох зам үүд хаалаа, би” 

	 

	гэж 1933 онд бичээд 

	 

	“Гагц цаг ирвээс миний эрдэнэсийн сангийн хаалга өөсөөн нээгдэж, журамт амраг орогсдоо босгын өмнө бахданхан угтаж, гялалзанхан гилбэгнэсэн эрдэнэсийнхээ санд удирданхан оруулмуу, би” 
(“Цаг ирвээс”)

	 

	гэж өнөөгийн сайхан цаг ирэхэд итгэж байгаагаа илэрхийлжээ. Үнэхээр эрдэнэсийн сангийн эзний үнэн мөнийг тодруулж, “Эрдэнэсийн нь санг түмний түгээлийн сан болгох” цаг иржээ гэж бодном. Б. Ринчен таалал болохынхоо өмнөхөн сэтгүүлч Цэвэгмидэд “Ринчений эрдэмтэн байсан уу, эсэргүү байсан уу гэдгийг хойч үеийнхэн маань ялган тунгаах буй заа” гэж хэлж байжээ. Хойч үе гэж хойш тавилгүй хуудуугүй үнэнийг нь одоо толилуулъя. 

	1937 он Монголоо гэсэн сэтгэлтэй олон сэхээтний хувьд хар жил болж, хар салхинд тэдний улаан цус урссан юм. Тэр хар хуйнд Ринчен ч дайрагдлаа. Өөрийнх нь намтартаа шогтойхон бичсэнээр тэр бээр “дотоод яамнаас японы тагнуулч, эсэргүүгийн албанд томилогджээ”. Богдын сангийн хураагдсан мөнгийг Зөвлөлтөд өгөхгүй гэсний улмаас хувьсгалын эсэргүү, японы тагнуул гэгдэж 1933―1934 онд мөрдөгдөж таслагдсан Лхүмбийн хэрэг гэгчид 1505 хүний нэр орсны дотор Б. Ринчений нэр орж, үүнээс үндэслэн түүнийг 1937 оны есдүгээр сарын 10-ны шөнө Дотоод Яамны сайд X. Чойбалсангийн гарын үсэгтэй 30-р ордероор дайчлан баривчилжээ. Энэ нь цаазаар авхуулагсдын цус наранд хүртэл үсэрч байсан их хэлмэгдүүллийн анхны өдөр буюу нийтийн дайчилгаа гэгддэг нийтийг хоморголон баривчилсан тэр өдөр байлаа. Тэгээд түүнд Японы тагнуул гэдэг хэргийг тулгажээ. Ринчен 1941 оны есдүгээр сарын 26-нд өгсөн мэдүүлэгтээ: “Миний бие 1937 оны есдүгээр сарын 10-ны шөнө тус дотоод яаманд баривчлагдсан бөлгөө. Ийнхүү намайг баригдаж ирэх дээрээс тусгай хэлтсийн 2-р тасгийн сургагч Антивинкогоос байцаасан бөгөөд... японы тагнуулын этгээд хэмээн намайг зааж тулган өдөр шөнийн цагт нойр, хоол, амралтгүй үргэлжлэн зодож занчиж байгаад бүтэн ... хоног байцаасан. Үүнд би тэсвэрлэхгүй болох дээрээс байцаагчийн шаардлагыг дагаж хэсэг амарч түр хоол унд идэхийг хүсэж, худалдаа, тээврийн яамны орчуулагч Галзуутын Галооноор 26 онд элсэгдэж, эсэргүү байгууллагад оролцсон нь үнэн хэмээн мэдүүлсэнд байцаагч Антивинкогоос, чиний бие заавал дээр үеэс эхлэн япон тагнуулаар элсэгдсэн байх хэрэгтэй. Ерөөс япон тагнуулд биеэр элсэж орсон тухай баримт манай газар байна хэмээн тулгаж чанагш байцаах дээрээс би хэлсэн нь, энэ газар надад тулгагдах хөдөлбөргүй үнэн материал бий юм бол тэр баримтын ёсоор миний мэдүүлгийг бичиж аль. Би хуулийн газрын баримтын ёсоор бичигдсэн мэдүүлгийг хүлээн батлан гарын үсэг зуръя хэмээн гуйлт хүсэлт гаргасанд байцаагч Антивинкогоос миний мэдүүлгийг надад үзүүлснийг уншиж үзээд гарын үсэг зурж баталснаас бус би өөрийн биеэр хийж үйлдсэн хэргийг үнэнээр тодорхойлсон хэрэг бус учраас би 27 оны 9-р сарын 17-ний мэдүүлгийг хүлээж баталж чадахгүй” гэхэд нь байцаагч 

	 

	“Та одоо хатуу ширүүн байцаалт явагдахгүй байцаалтын журам өөрчлөгдсөн зөөлөрсөн хэмээн санаж зарим хэргээ нэгэн байцаагчийн нэрийг барьж худал хэлж буцаж байна уу? Хуулиас ийм этгээдэд хөнгөлөлт өршөөл олгодоггүй” 

	 

	гэж сүрдүүлэхэд Ринчен ялихгүй адарч 

	 

	“Миний биеийг заавал япон тагнуулд биечлэн элсэгдэж орсон хэмээн үзэж буй бол миний урьдах мэдүүлгээр намайг шийтгэнэ үү. Өөрийн гарт байгаа материалаар шийтгэнэ үү” 

	 

	гэжээ. Ринчений байцаагдаж байсан материалаас өөр нэг хөгтэй гэмээр болов чиг тэр үеийн До яамныхны ажлын аргыг харуулсан нэг жишээг дурдвал Ринчений Гомбо гэдэг хүн Антивинкогийн хийсэн болгон тулгасан хурлаас өмнө үхсэн атал тэр хурал дээр сууж байсан хэмээн тулгаж байцаасанд нь Ринчен “би хүлээж мэдүүлсэн” гэсэн байдаг. Ринченийг байцаахдаа сонсвоос нуруу хүйт даам, үзвээс үс сөхийм эрүү шүүлт тулгаж байжээ. Учир иймд Ринчен “Үнэн мөнийг олдог цаг өнгөрсөн... Юу ч гэсэн хүлээгээд алуулъя. Ингэж амьд явсны хэрэг алга гэж бодож байсан... Байцаалганд шөнө бүр чирүүлэхдээ шоронгийн хаалганы цоож тар нирхийж байцаалганд хүн дуудахад яс хавтайдаг болж, яаж бушуу үхдэг, алуулдаг билээ гэж боддог байсан” нь юутай үнэн билээ. Насантогтох гэдэг этгээд монгол гаансны толгойгоор Ринчений хуйхыг нь яз цохижээ. Мандалай гэдэг этгээд хоёр гарыг нь төмөр утсаар эрж байгаад зоджээ. Антивинко шүдийг нь булга цохижээ. 1958 оны нэгдүгээр сарын 18-нд шалгах хэлтсийн нэгэн ажилтанд өгсөн мэдүүлэгтээ 

	 

	“Миний хилс хэрэг хүлээх гол шалтгаан бол байцаагч нараас дор дурдсан хавчилт тулгалтуудыг хэрэглэж байсан учраас би тийнхүү хилс хэргийг хүлээх болсон юм. Үүнд:

	1. Дотоод Яаманд баригдсан хүн бол заавал хэрэг хийсэн хүн баригддаг ба заавал ч хэргээ хүлээж гардаг юм. Жишээ нь Зөвлөлт Улсад Тупелев хүртэл баригдаад хэргээ хүлээгээд шийтгүүлсэн байна. Чингэхлээр чи заавал хүлээх ёстой. Хэрэв хэргээ хүлээхгүй бол буудаж ална гэж сүрдүүлэн байцаадаг байсан. 

	2. Олон хоног цагаар амруулахгүйгээр жижүүрлэн байцаах. 

	3. Кастер хэмээх дотор тал нь мөс болчихсон хүйтэн тасалгаанд олон удаа хэд хэдэн хоногоор савхин гутал, костюмтай хорих, хоол ундаар хавчих. 

	4. Мухар сөөм орчим тавцантай өндөр сандал дээр удаан цагаар хөдөлгөхгүй суулгаж байцаах буюу эсвэл байшингийн хананд босоо хүний хэмжээнээс арай намхан хавтгай мод хадаж түүндээ толгой тулгуулан удаан цагаар зогсоох. 

	5. Гансны толгойгоор толгой уруу цохих. 

	6. Гарыг төмөр утсаар боох. 

	7. Ширээний чийдэнг асааж хажууд нь суулган нүүр лүү тусган мөн удаан цагаар суулгах зэрэг аргуудыг хэрэглэсэн учраас биеийн байдал маш их ядарч муудсанд байцаагчийн асуусан тулгасан асуудлын дагуу өчүүхэн зуур боловч амьдрахын тул ийнхүү мэдүүлж байсан ба заримдаа ч болдог бол амандаа хор хийгээд үхэх юм сан гэж боддог байсан” 

	 

	гэжээ. 

	Тийм ээ, яс шажигнам тийм аюулт эрүү шүүлтийг давж гарна гэдэг хэцүү. 90 оны эхээр Ринчен докторт атаархагч, мөчөөрхөгчид Ринчен До Яаманд олон хүн барьж өгсөн этгээд, түүний нүглийг илчилнэ гэж давхилдаж байсан билээ. Гэтэл Ринчен нэг ч хүн барьж өгөөгүй билээ. Энэ нь түүний өгсөн бүх мэдүүлгээс тодорхой байна. (“Тамын тогоонд таван жил”). Ер нь ялдар хэлэхэд, Ринченийг муулах гэж дахин оролдсон тэр этгээдүүдийг 37 оны шоронд аваачаад Антивинко, Насантогтох, Даваажав нараар байцаалгасан бол яажшуухан донгодох байсан бол доо гэж өөрийн эрхгүй сэтгэлд орох юм даа. 

	Ринчен 

	 

	“Антивинкогоос ширүүн авирлахад... жаргалын удаан, зовлонгийн түргэн нь дээр тул би үнэхээр хэрэг хийсэнгүй боловч ийнхүү зовсноос хурднаа салахын тул албаас алтугай хэмээвээс, чи тийм түргэн үхэхгүй. Нэлээд зовж нохой мэт тарчлан үхнэ...” 

	 

	гэж занаж байсан байдаг. 

	Тэгээд ч Ринченийг алахаар шийдвэрлэсэн билээ. Тусгай комиссын 1939 оны дөрөвдүгээр сарын 4-ний өдрийн тогтоолоор Ринченд буудан алах ял оноожээ. “Шар хаданд аваачиж алдаг болов уу, хаа алдаг бол? гэж бодож байсан” түүнийг “нэгэн орой эсгий гэрт оруулсан нь улаан толгой Дугаржав, Наваан-Юндэн, Эрдэмбилиг, Шижээ... нар дээр оруулжээ. Тэдэнтэй хамт орчуулга хийх болов” гэж өөрөө Намын Төв Хорооны тусгай комисст бичсэн өргөдөлдөө бичсэн нь бий. Бас ногоон малгайтнууд ялын тэр аймшигт тогтоолыг гүйцэтгэх гэж Ринченийг авахаар хорих өрөөнд нь ороход “Большевик-намын түүх”-ийг орчуулуулах гээд түүнийг аваад явчихсан, өрөөндөө байгаагүй тул тэр бээр хийдэн үлдсэн гэсэн яриа ч бий. Ямар ч болтугай Ринченийг эрдэм ухаан нь л амийг нь авч гарсан байна. Хэрэв тэр тогтоол гүйцэтгэгдсэн бол монголчууд бидний оюун сэтгэлгээ нөхөж баршгүйгээр хохирох байсан гэж одоо би сэтгэмүй. Чингээд Тусгай Комиссын 1941 оны арван хоёрдугаар сарын 31-ний тогтоолоор алах ялыг 10 жил хорих ял болгож өөрчилсөн байна. 

	Ринчений амь нас ийнхүү дээсэн дөрөөн дээр дэнжгэнэж явахад ар гэрийнхэн нь яаж байсан вэ? Ринчений охин Хөдөө аж ахуйн доктор Индра ярихдаа 

	 

	“Аавыг шоронд байхад хэцүү байсан. Нямааг сургуулиас хөөчихсөн. Барс нялх. Нэг удаа хэвлэх үйлдвэрийн хашаанд очиж, түлээ гуйдаг юм байна. Гэтэл манаач нь “Ринчений бэлтрэгүүд явж байна. Нүдийг нь хараач гэм, өлбөлзөөд" гээд загнаж гарлаа. Маргааш нь дахиад л очлоо. Гэтэл манаач “нөгөө буржгар бэлтрэг явж байна, буудах юм сан, чамайг" гэхэд нь бууд бууд гэчхээд хоёр хэрчим түлээ аваад зугтсан. Өвөл нь Барс, Шанз хоёр дундаа нэг гуталтай, орон дээрээ л сууж байна. Би гадуур явж нүүрс хулгайлна. Зомгол түүнэ. Зомгол дээр чавганц нартай үзэлцэж гарна даа. Аав үхсэн амьд нь мэдэгдэхгүй. Нэг өдөр манайд дээлээ хөөргөсөн хүн орж ирээд “Би Пэрлээ мөн, эжийдээ намайг ирээд явлаа гээрэй” гэдэг юм байна. Хөдөөгийн Пэрлээ гуай аавыг амьд гэж ээжид хэл дуулгах гэж ирсэн нь тэр юм санж. Аавыг нэг шөнө суллагдаад орж ирэхэд бидний нар гарсан даа” 

	 

	гэсэн билээ. Ринчен До яамныхны харгис савраас яаж салсан бэ? Энэ талаар тэр үед МАХН-ын Төв Хорооны үзэл суртал эрхэлсэн дарга байсан Сүрэнжав хуучлахдаа: 

	 

	“Тэр үед “Үнэн” сониныг орос мэргэжилтнүүдэд зориулан орос хэлээр гаргаж эхлээд байлаа. Гэтэл мэргэжилтнүүдээс энэ сонин чинь оросоор ойлгогдохгүй байна гэсэн гомдол маршалд хүрчээ. Чойбалсан намайг дуудаж, сайн орос хэлтэй хүн ол гэлээ. Би сурагласаар шоронд Ринчен, Банзрагч гэдэг хоёр улс төрийн хоригдол байна. Тэр хоёроос орос хэлэнд гаргууд нь Ринчен гэж дууллаа. Тэгээд сургагч Сидоровт хэллээ. Тэгсэн нь Октябрийн хувьсгалын үед бид цагааны офицеруудыг ашиглаж байсан. Танай энэ хүнийг ашиглаж яагаад болохгүй байх билээ гэж намайг зоригжуулдаг юм байна. Тэгээд Сидоровтойгоо маршал дээр орж тэр тухай хэлсэнд “Та нар явж бай. Бид үүгээрээ ярилцъя гэсэн. Хоёр гурав хонож байтал Чойбалсан утасдаад “Ринченийг сулласан, маргааш 10 цагт чамтай уулзахаар очно. Ядарч зүдэрсэн, чөлөө өгөөч гэж гуйж магадгүй, чөлөө өгч болохгүй шүү. Шууд ажилд нь оруулаарай" гэсэн. Маргааш нь цонхигор царайтай, ширвээ сахалтай хүн орж ирээд, монгол заншлаар гараа элгэндээ аван мэхийн ёсолсон. Тэр бол Ринчен байсан. Тэгээд түүнийг “Үнэн” сонинд ажиллуулахаар болсныг хэлэхэд тэр “өчигдрийн хоригдол нам засгийн ийм том сонинд ажиллаж таарах уу?” гэж асуусан. Тэгэхэд нь “Чойбалсан мэднэ, явж ажилла” гэж хэлсэн дээ” 

	 

	гэсэн билээ. Ардын дунд нэг шог яриа байдгийг сийрүүлбээс Чойбалсанг анх өөрийг нь шоронгоос дуудаад, “Үнэн” сонинд ажиллуулах болсныг хэлэхэд нь Ринчен “Маршал аа, би До яамныхаа хар гэрт их дасжээ. Тэндээсээ ажилдаа явзнаж байх уу даа” гэж ёжилсон гэдэг билээ. Тийнхүү Ринчен таван жил мөрдөн байцаахын шоронд "эсэргүүгийн алба”-ыг хаагаад, орос байцаагчийн гарын шүүсийг идсэний гэрч эмтэрхий шүдтэй, олон хоногоор нүүр лүүгээ хурц гэрэл тусгуулан байцаагдсаны гор хараа муутай, гаансаар духаа цоо цохиулсан оромтой, төмөр утсаар гараа эрүүлсэн сорвитойгоор, тэр хэдэн жилд “улсад ажилласан” үнэмлэхтэйгээр тамын шоронгоос хоёр яс хагацжээ. Түүнийг тэнсэн харгалзаанд суллах болсон тогтоолд дурдахдаа: 

	 

	“... Эл хүний эрдмийг авч үзвээс Монголын ард түмэн нь өөрийн онол боловсролыг хөгжүүлэх явдалд хэрэглэж болох хийгээд тэрчлэн БНМАУ-ын ерөнхий сайд, улсын шалгарсан баатар маршал Чойбалсан ба Намын Төв Хорооны нарийн бичгийн дарга нөхөр Цэдэнбал нарын ам заавар ёсоор Бимбаев Ринченд ногдуулсан хатуу хяналтаар хорих ялыг өөрчлөн тэнсэн харгалзах болгож, ДЯЯ-ны хяналтын дор тус Улаанбаатар хотноо сул суулгаж уг ялыг эдлүүлэхэд болмоор мэт байна."

	 

	Энд түүний эрдэм мэдлэг нь аанай л тус болсон байна. Тэр ч байтугай дайсан нь түүний мэдлэг чадварыг үнэлжээ. Үнэнд гүйцэгдэх гэдэг үгийн үнэн нь энэ буюу. 

	Аймшигт шоронгоос амь мэнд мултарсан ч ам хэлний дайралтад насан туршаа өртсөн юм аа. 

	Мэсний шарх аньюу, үгний шарх үл аньюу гэдэг билээ л. 

	Ер нь Ринченийг 1935 оноос дайрч давшилж эхэлсэн юм аа. Тэр жил Ринчен, их зохиолч М. Горькийн “Салхич шувууны дуун” гэдэг сүрлэг сайхан зохиолыг сүрлэг сайхнаар дуун хөрвүүлж зон олондоо өргөн барьжээ. Марын онол ноёрхож байсан тэр үед Жамбалон гэгч уг зохиолыг “феодалын зохиол найруулгын маягаар” (“Монгол ардын үндэсний соёлын зам”, 1935, 7-рт) орчуулсан гэж буюу өөрөөр хэлбэл хувьсгалын зохиолыг феодалын хэлээр орчууллаа гэж мушгисан байна. Уран бүтээлийг шүүмжилж болно оо. Ололт дутагдлыг нь хэлж болно оо. Үүнд гайхах юм байхгүй. Гэвч энэ удаа огт тийм биш. Феодал ангийг устгана гэж дүвчигнэж байсан тэр үед хувьсгалын зохиолыг феодалын хэлээр орчууллаа гэснээрээ Ринченийг феодалын үзэлтэй болгон гайтуулах гэсэнд л хэргийн учир байгаа юм. Ринченийг феодалын үзэлтэй болгон гоочлох дайралт ийнхүү насан туршид нь үргэлжилсэн билээ. Жишээлэхэд, Г. Жамсранжав Ринчений орчуулсан Пушкиний “Хириг рыцарь” найраглалыг феодал ангийн хэлээр орчуулсан гээд үгүй хийж орхижээ. Гэтэл энэ үе нь Марын онол түүхийн хог дээр нэгэнт хаягдаад байсан тавин гурван он байлаа. 1950-иад оноос Ринченийг шүүмжлэхэд шинэ аяс нэмэгджээ. Ч. Чимэд “Манай утга зохиол дахь националист үзлийн тухай” (“Үнэн”, 1950, 7-рт) өгүүлэлдээ 

	 

	“... Манай зохиолчдоос Монголын феодализмын үеийн түүхийн зарим сэдэв дээр бичсэн зохиолдоо гаргасан том дутагдлууд улам тод илэрч байна. Тийм алдаатай зохиолуудыг дурдахдаа бид юуны өмнө Б. Ринчений “Цогт тайж” гэдэг кино зохиол... Ц. Цэдэнжав, Б. Бааст нарын “Мандхай цэцэн хатан”, “Ийм нэгэн хаан байжээ” түүхт драмууд, Д. Намдагийн “Шарай голын гурван хаан” гэдэг жүжиг зэргийг нэрлэх хэрэгтэй байна. Дээр дурдсан зохиолуудын бүгдийн гол баатар Монголын феодал ангийн төлөөлөгчид бөгөөд зохиолчдоос тэднийг шинжлэх ухааны эсрэг, марксизмын эсрэг чиглэлээр үзүүлэхдээ Монголын ард түмний төлөө сэтгэл тавин тэмцэгчид мэтээр гаргажээ... Францын хөрөнгөтний үзэлт Леон Кахуны “Хөх Монголын хөх туг” романыг шийдсэн националист Цэвээн Жамсрановоос автономитын үед орчуулсан бөгөөд 1935 онд Б. Ринчен найр тавин дахин нийтлүүлсэн...” 

	 

	гэж зад шүүмжлээд, 

	 

	“дээр дурдсан зохиолчид пролетарийн интернационализмын зарчмын эсрэг, хөрөнгөтний национализмын суурийг эзэлж байна” 

	 

	гэж сүртэй мушгижээ. Үүний дараахнаар Д. Сэнгээ “Далан настад ч даруулга хэрэгтэй” дайрал шүлэгтээ “Бардамнадаг хэлийг нь ажвал архаизм", “архаизмын хөгцөрсөн үсгийг аль болохоор зөвтгөж ядахдаа” гэх зэргээр Ринченийг өөлж, “Үүрийн туяа” романыг феодалын хэлээр бичсэн гэж аанай л шүүмжилсэн байна. Тэр бээр мөнөөхөн улигт дайралдаа “Баримталдаг үзлийг нь хэлбэл “идеализм”, “Бахархдаг соёлыг нь үзвэл феодализм” гэх зэргээр Ринченийг доромжлох далимдаа Цогт тайжийг "эх орончийн дүрээр сэлэм далайсан дээдэс” гэж хараажээ. Феодал гэж бидний муучилдаг хүмүүсийн дотроос ганцаараа шахам элэг буруу манж хятадтай, тэдний нэвтрүүлсэн үзэл сурталтай тэмцсэн Цогт тайжийг хараасан “нохой” хочтой Сэнгээ нээрээ юуны “нохой” байсан вэ? гэсэн асуулт өөрийн эрхгүй гарна. До яамны мэдээлэгч, “дээдэс”-ийн бууны нохой байсан нь өдгөө нэгэнт илэрчээ. Ринчений "Цогт” тайж кино дайн самуунтай байсан дөчин хэдэн онд ч, тайван гэгдэж байгаа өнөө үед ч эх оронч хүн гэж ямар хүн байдгийг Цогтын дүрээр харуулж, монголчууд дотроо эв нэгдэлтэй байхын чухлыг онцлон сануулж, эх нутаг, элгэн саднаа өмөөрөхийн чухгийг дуудан уриалсаар байгааг хэлэхэд даан ч сайхан байна аа. 

	Тийм ээ, До яамны далд туршуулууд “ДДЯ-ны хяналтын дор сул суулгах” гэсэн ДЯЯ-ны Аюулаас сахиж хамгаалах газрын дарга, гуравдугаар комиссар Дуйнхоржав, Засан хүмүүжүүлэх лагериудыг удирдах газрын дарга (улс төрийн удирдагч) Жамъяндоной нарын бичсэн даалгаврыг ширхэгчлэн биелүүлж, далай их номчийн алхам бүрийг шиншилж, ярьсан болгоныг чагнаж байлаа. Үүнийг бүрнээ нотлох ховын бичгийг дор толилуулсуу. Энэ нь НАХЯ-наас Б. Ринченийг туршсан тухай нууц мэдээлэл юм. Цэдэнбалд өгсөн энэ ховын бичиг Цэдэнбалын нууц архиваас гарсныг 1990 онд нэгэн сайн нөхрийн буянаар олж үзэн хуулж авсан бөлгөө. 1954 оны наймдугаар сарын 6-нд бичсэн “Нам засгийн Үнэн сонины газрын орчуулагч Бимбаев Рэнцэний тухай” танилцуулах справка гэсэн энэхүү мэдээлэл Биеийн байцаалт, холбогдох хэргийн үндэс, Рэнцэний сүүлийн үеийн ажиллагаа ба үл бүтэх яриа өгүүллийн талаар, Эрэнцэнгийн сэжиг бүхий харилцааны талаар гэсэн гурван хэсэгтэй ажээ. Энэ ховын бичигт Ринченийн нэрийг ганц ч зөв бичиж чадаагүйгээс үзэхэд түүнийг үйлдэгчид хэр зэргийн бичгийн боловсролтой байсан нь харагдана. Энд үг үсгийн алдааг тэр хэвээр нь сийрүүлэв. 

	 

	Биеийн байцаал хэсэгт Ринчений төрсөн онг 1884 гэж ташаа бичсэн байна. Цааш нь энд гэр бүлийн байдлыг товч дурдаад 

	 

	“эцэг Бимбаев нь хаант засгийн үед Троицкосавска хотод цэргийн комиссар байгаад хувьсгалын эсэргүү хэрэг өдүүлж буудагдсаны дараа Рэнцэн Улаанбаатар хотноо ирж, орчуулагч нарын сургуульд суралцаж төгсөөд Буриад Монголд очиж, атаман Семеновын цэрэгт хорооны даргаар ажиллаж байгаад пан монголизмыг байгуулах тухай ухуулга хийхээр Семеновын тушаалаар Цэдэн-Иш, Галсанов, Жигмэд зэрэг хүмүүсийн хамт Улаанбаатарт 1918 онд буцаж ирж суурьшсан байна” 

	 

	гэжээ. Дотоод Яамны түшмэд Ринчений намтрыг мэдэхгүйдээ бус, Цэдэнбалд түүнийг аль болох муутгаж, өөрснөө лут гэмт хэрэгтэн илрүүлсэн болж нэр төр олох гэсэндээ ийм зохиомол юм бичсэн нь мэдээж. 

	 

	Рэнцэний сүүлийн үеийн ажиллагаа ба үл бүтэх яриа өгүүллийн талаар гэсэн хэсэгт 

	 

	“1946 онд хэвлэх үйлдвэрийн даргаар ажиллаж, 10 гаруй хүмүүсийг шүүхэд шилжүүлсэн, 40 гаруй хүнийг ажлаас халсан” гээд “Рэнцэн нь “Ленинизмийн асуудал” гэдэг зохиолыг маш үзэмжтэй хэвлэхийг МАХН-ын Төв Хорооноос шаардсаар байхад үзэмжгүй хийсэн" гэжээ. Үүнд Ринчен ажил хийдэггүй бэртэгчин хүмүүстэй ажлын хариуцлага тооцож байсан шударга ажиллагааг зэс хошуулагчид буруутгаснаараа эх орны хөгжилд саад бологч этгээдүүдийг өмөөрсөн нь элэг хөшмөөр. Цааш нь “зохиолч М. Чимэдээс өөрийн бичсэн “Цэвэгийн охин” жижиг найрууллын эцэст агуу их удирдагч Чойбалсан гэж байсныг үзээд, Чойбалсан ч дээ гэж хэлээд “агуу их” гэдэг үгийг хассан байна”. “1947 онд Ц. Дамдинсүрэн нь шинэ үсгийн дүрэм зохиогоод Төв Хороогоор зөвшөөрүүлэн хэвлүүлэхээр Рэнцэнтэй уулзахад түүнээс “Чи хошного арчихад ч хэрэг болохгүй юм хийгээд түүнээ хэвлүүлэх гэж юунд яарсан юм. Хэвлэж чадахгүй, зав байхгүй гэж байжээ” гэсэн байна. Энэ бүхний талаар хэн До яаманд алтан хошуу өргөв өө? Энд нэр дурдагдсан хүмүүс арай өөрсдөө биш байгаа даа?

	“1953 оны 12-р сарын 12-ны өдөр зохиолчдын онолын хуралд Г. Жамсранжав “Үүрийн туяа”-г шүүмжлэхэд Рэнцэн эсэргүүцэн “хуучирсан хэл оруулсан гэдэг нь үнэн бөгөөд би төрлөх хэлдээ хайртай бөгөөд сонины модон хэлээр роман бичихийг хүсэхгүй. Энэ зохиолоор шүүмжлэл явуулсан нь Гитлерийн Герман гэнэт довтолсон юм шиг юм болж байна” 

	 

	гэжээ. 

	Эрэнцэнгийн сэжиг бүхий харилцааны талаар гэсэн хэсэгт өгүүлсэн нь 

	 

	“Эрэнцэн нь Монголын ард түмний жигшүүрт дайсан буриад Галсанов, Бадамцэрэн, Ишдорж, Сампилон, Воплан нар болон Амар, Лувсаншарав нартай дотно харилцаатай байсан бөгөөд сүүлийн үед Япон, Дотоод Монгол, Унгар, Чехословак, Америк зэрэг гадаадын хүмүүстэй харилцаатай байгаа нь илэрч байгаа этгээд юм. Үүнд:

	1946 онд тус улсад олзлогдон ирж ажиллаж байсан япон цэргийн лагерийн дарга Та Мир (энэ нь хаант ёсны утга зохиолын анги төгссөн, японы хэвлэлд 10 гаруй жил ажилласан) гэгчтэй хэд хэдэн удаа биеэр уулзаж, өөрийн ажиллаж байгаа газар ба их сургуулийн оюутан нарын тоо, тэдний хичээллэдэг байдлыг танилцуулж, харилцан ярилцаж байжээ. 

	1947 онд Дотоод Монголын Дэмчигдонровын хүү Дугарсүрэн, мөн дотоод монгол Батаа, Отгон нарыг хэд хэдэн удаа гэртээ урьж аваачиж ярилцдаг байжээ. Дугарсүрэн нь 1950 онд Японы тагнуулын хэрэгт дайчлагдсан, Батаа, Отгон нар 1953 онд нутагтаа буцсан. 1948 онд Эрэнцэн Бимбаевт хятадын нэгэн эрдэмтэн бололтой хүнээс хэл бичгийн шинжлэлд холбогдох нэг дэвтэр номыг ирүүлсэн байна. 1948 оны 1-р сард Эрэнцэнд Унгар улсын монгол судлалч нэгэн эрдэмтнээс захиа ирсэн гэж их сургуульд ажилтай Ишцэрэнгээс ярьжээ. 1952 оны 5-р сарын 17-ний өдрийн 15 цагт Эрэнцэн нь Алтай буудлын 2 давхрын коридорт Монгол-Чехийн найрамдлын долоо хоногийг тохиолдуулан Бээжингээс Улаанбаатарт ирсэн Грзличкотой уулзаж, монгол хэлэн дээр бичигдсэн “Цаазын газар сурвалжилсан нь” гэдэг зохиолыг Юлиус Фучикийн эхнэрт өгнө үү гэж өгөөд түүний хамтаар ресторанд хоол идэх зуур Эрэнцэнгээс хэлсэн нь Прага хотын их сургуулийн монгол хэлний багш Пу-ха (Поуха, Г. А.) гэдэгтэй хувийн харилцаа тогтоовол зүгээр байна гэж, түүнд хүргэнэ үү гэж өөрийн зохиол “Үүрийн туяа” нэг ширхгийг урд нүүрэн дээр нь Эрэнцэнгээс Грзлицхад гэж чех хэлээр, бусдыг хуучин монголоор бичиж өгсөн байна. 1953 оны 4-р сарын 16-ний өдөр Өвөр Монголын Хайлаар хотоос Гэндэнжав гэдэг хүн хуучин монгол үсгээр бичсэн нэг захидлыг Рэнцэнд ирүүлсэн байна. Үүнд “Үүрийн туяаг” хятад хэлээр орчуулах ажил эхэлж байгааг мэдэгдээд, энэ захидлаар тантай би анх удаа танилцахын тулд бичлээ гэсэн утгатайгаар бичжээ. Америкийн Бостон хот дахь Гаривардын (Харвад - Г. А.) их сургуулийн номын сангийн дагалдах(туслах) эрдэмтэн Андрей Осборигаас 1951 оны 5-р сарын 16-нд Эрэнцэнд ирүүлсэн захидлын дотор дурдсан нь Би Гаривардын их сургууль ба Монголын их сургуулиудаас харилцан ном хэвлэл солилцох тухай бололцоог судлах талаар эцэг Мастелт (Мостэрт лам, Г. А.)-ийн тавьсан саналын тухай танд бичье... гэх мэтчилэнгээр бичсэн байх ба энэ захидалд англиас бусад хэлэнд орчуулагдахгүй 8 үг оржээ. 

	 

	Дотоод Явдлын Яамны Улсыг аюулаас сахин хамгаалах хэргийг эрхэлсэн орлогч сайд хурандаа Нансалжав

	Гүйцэтгэсэн хошууч Цэрэн-Очир" 

	 

	гэсэн байна. 

	Энэ мэдээллийг Цэдэнбал аваад, улаан хөх өнгийн будгийн харандаагаар зарим өгүүлбэрийн доогуур зурж, заримын нь өмнө асуултын, анхаарлын тэмдэг, нэмэх тэмдэг тавих зэргээр ихэд анхааралтай уншжээ. “1946 онд япон цэргийн лагерийн дарга Та Миртай уулзсан гэсэн догол мөрийн урд улаан харандаагаар “проверено?” (“шалгасан юм уу!”) гэж оросоор жишүүхэн бичсэн байгаа нь одоо л нэг шалтаг болгох юмтай боллоо гэж хөхин баяссаных буй заа. Энэ ховын бичгээс үзвэл их эрдэмтэн зохиолчийг маань манай сталинч удирдагчдын гарын бээлий болж байсан дотоод яам насан туршид нь хянаж, гишгэсэн мөр бүхнийг нь шиншилж, амьсгалсан амьсгал бүрийг нь тоолж байсан нь тодорхой байна. 

	1959 оноос Ринчений эсрэг явуулга бүр ширүүсжээ. “Намын амьдрал” сэтгүүлд “Доктор Ринчений сүүлийн үеийн зохиолууд дахь зарим харш үзэл санааны тухай” өгүүлэл, “Үнэн” сонинд бидний эгнээнд хөрөнгөтний үзэлтэнд байр байхгүй” өгүүлэл, мөн С. Дашдэндэв, Ш. Нацагдорж, Т. Пагва, Ж. Пүрэв, Г. Чимэд нарын “Үндэсний явцуу үзлийн элдэв илрэлтэй эвлэршгүй тэмцье” өгүүлэл тус тус нийтлэгджээ. Энэ удаа зохиолчийн “Өмнө этгээд зорчсон тэмдэглэл”, “Өрнө этгээд зорчсон тэмдэглэл”, “Бэр цэцэг” түүвэр шүүмжлэлийн бай” болжээ. “Түүний харш үзэл санаа нь түүний бичиг зохиол ба жирийн ярианд хүртэл ямагт хуучныг магтан сайшаах, хувьсгалт байгуулалтын жилүүдэд манай ард түмний хувьсгалт бүтээн босгосон шинэ зүйлийг чамлаж байдгаар илэрч байна” (“НА”). Түүнд санаж сарвайх, энхрийлж хайрлах дотно нандин юм байхгүй... Олон жилийн турш тэжээж, хувцаслаж, сургаж хүний зэрэгт хүргэсэн манай орон, ард түмнийг эргэж өшиглөн, “цагаачийг цагаа хатгана, цагаан морийг ногоо хатгана” гэгчээр тусыг усаар хариулж байдаг” (“Үнэн”). 

	Харин ч Ринчен санаж сарвайдаг, энхрийлж хайрладаг эх орныхоо хөгжлийг улам түргэсээсэй, улам илүү болоосой гэсэндээ түүнд чөдөр тушаа болж байсан эрхтэн дархтны хүнд суртал, атгаг үзэл, үхширмэл сэтгэлгээ, ажлын хоцрогдмол аргыг хэнээс ч хулчийлгүй шүүмжилж байсан. Сэтгэдэг, ухаардаг удирдлагад бол авууштай, анхаарууштай олон олон чухал асуудлыг хөндөн тавьж байсаан. Энэ нь Зөвлөлтийн атгад орсон, тэдний босгоны шороо зөөгч болон хувирсан этгээдүүдийн сэтгэлд үнэхээр таарахгүй байсан. Эм хэдий гашуун ч өвчинд тустай, үг хэдий хатуу ч ажилд тустай гэдэг. Ажилд тустай үнэн үгийг сэнхрэн авах дургүй, чадалгүй дарганцар нар сайныг хүссэн хүний сайхан сэтгэл рүү ус цацахдаа үнэхээр тоогоогүй. Энэ нь илжигний чихэнд алт ч хийсэн сэгсэрнэ, ус ч хийсэн сэгсэрнэ гэдэг үлгэр нэгэн болой. Ринчений ард түмнийхээ оюуныг нээгдүүлж, ард түмэндээ үнэн мөнийг хэлж байсанд өөрсдийнхөө боольхойтой бодлогыг илрэхээс айсан албан тушаалтнууд “түүнийг ёстой л өшиглөж” дарж авахын түүс болжээ. Тийнхүү түүний харш үзэлтэн гэгдсэн нь өөрийнхөө үеэс урагш хол харж, түүнийгээ ил хэлж байсных. Тэр үед өнөөгийн ардчиллын үзэл санаагаар сэтгэж байсан эрдэмтэн зохиолч худгийн мэлхийнээс хол харж чадахгүй байсан албан тушаалтнуудад харш үзэлтэн болж харагдалгүй яах юм бэ! Тийм ээ, Ринчен харш үзэлтэн байсан юм. Бурангуй нийгэмд үнэнийг хэлэгч хүнийг л харш үзэлтэн гэдэг шүү дээ. Ринчен социалист гэдэг бурангуй нийгмийг сөрж байсан юм. Ринчен гуай үнэнийг хэлэхдээ даан ч хулчийдаггүй байсныг харуулсан ганцхан жишээ дурдъя. 

	 

	“... Манай Амарбаясгалант хийд, Эрдэнэзуу мэт түүх, уран сайхан бөгөөд монгол уран барилгын дурсгалын зүйл юу ч үгүй эвдэрхий балгас болж, учир мэдэхгүй туйлын хоцрогдмол мунхаг этгээдийн гарт үрэгдсэнийг санахад дотор зарсхийж, манай ардын хүч хөрөнгө, уран авьяас чадлаа гаргасан тэр сайхан уран барилгын зүйл бүрэн бүтэн байсан байвал... эх оронч монгол хүн бахархаж, уран зураач нар монгол ардынхаа суутан урчуулын хойч үед үлдээсэн сайхан бүтээлийг нь зурж, яаж баясан судалж байх сан бол гэж бодож байтал...”

	(“БЭЗТ”) 

	 

	Ийнхүү Ринчен соёлынхоо өвийг хайрлаж хамгаалах талаар олон жилийн өмнө захиж байсныг бид ойрмогхноос л тосож аван тэр тухай яриа үүсгэж байнам бус уу. Гэтэл сайн юманд садаа мундахгүй гэгчээр одоо ч бидэнд саад хийгчид мундахгүй байна. Тухайлахад л монгол сайхан бичгээ сэргээн хэрэглэхэд буман бэрхдэл, түмэн түвэгдэлтэй тулгарсаар байна биш үү. 

	Дээрх гурван өгүүлэлд “зөвлөлт-монголын найрамдалд дотно халуун сэтгэлгүй, пролетарийн интернационализмыг хүлээж аваагүй” гэж шүүмжилсэн байгаа. 

	Тийм ээ, Ринчен энэ найрамдал гэгчийн үнэ цэнийг сайн мэдэж байсан юм. Тэр “найрамдал”-ын ачаар таван жил тэр тамын тогоонд чанагдсан юм. “Найрамдалт” орны эрдэмтдийн хараалыг мөн ч их идсэн юм. Гэвч Ринчен ачийг мартдаггүй хүн байсаан. Ринчен “Цогт тайж” киногоороо төрийн шагнал аваад, шагналынхаа арван таван мянган төгрөгийг өөрийнхөө эрдэм номд сургасан Ленинградыг хамгаалж байгаад амь үрэгдсэн ар гэрийнхэнд, өнчин хүүхдүүдэд тусламж болгон гуйвуулсан байдаг. Уг мөнгийг хүлээн авсан хүмүүс нь улаан армийн амь үрэгдсэн байлдагч офицеруудын “52 ар гэрт боломжтой дэмжлэг үзүүлэх бололцоо өгөв” гэсэн хариу талархлын утас ирүүлжээ. (“Үнэн”, 1946, 129-рт). 

	Ринчен пролетарийн интернационализмыг хүлээж аваагүй байж болно оо. Үүний гайг Ринчен амсахаараа нэг болсон. Гэвч Ринчен өр зөөлөн, элэг нимгэн хүн байлаа. Тийм ч учраас тэр бээр “Детская литература" сэтгүүлд гарсан зохиолынхоо шагналыг зөвлөлтийн зохиолчдын хамт вьетнамын өнчин хүүхдэд бэлэглэж байсан юм. 

	Дээрх өгүүллүүдэд хүний амнаас багтаж гарамгүй харааж зүхсэн, дайрч доромжилсон үг дүүрэн байгаагийн дотор “бидэнтэй хамт яваач гэж Б. Ринченээс огт гуйхгүй. Харин сэхээ авч сэнхэрвэл зол нь, эс сэнхэрвэл хохь нь. Бидэнд бүү саад бол, замаас зайл гэж хэлэх байна” гэсэн лут сүрдүүлэг байна. Энэ нь Сталинаас оросын шилдэг хөвгүүд охидын толгойг залгиж байхдаа “Бидэнтэй хамт явахгүй бол биднийг эсэргүүцэж байгаа хэрэг” гэж лоозогнож байсантай өнгө аяс гайхалтай авцалдаж байна. Гэтэл Ринчен чингэж дайрч байх үед Сталин аль хэдийнээ эрлэгийнд очсон байсан билээ. 

	Эдгээр өгүүллийн үзэл санаагаар С. Дашдэндэв, Ш. Нацагдорж, Т. Пагва, Ж. Пүрэв, Г. Чимэд нар “Үндэсний явцуу үзлийн элдэв илрэлтэй эвлэршгүй тэмцье” гэсэн өгүүлэл “Үнэн” сонинд нийтлүүлжээ. Энэ шүүмжлэл тэр хоёр өгүүлэлтэй ихэр юм шиг адилхан тул давхардуулан тайлбарлаж нуршилгүйгээр ганц хоёр санааг л авч үзье. Ринчен “Монгол орныг техник, шинжлэх ухааны хөгжилгүй, хоосон цөл тал байлгахыг эрмэлзсэн санаагаа “Намар хээр тал” шүлэгтээ гаргажээ. Тэрээр монгол хүнийг эзгүй хээр талаар нүүдэллэн уул хадаар нөхөрлөж, аргалын утаа савсуулж, өөхөн дэн сүүмэлзүүлж, арчаа муутайхан амьдарч явахыг сайхан гэж үздэг” гэсэн байна. Уншигчдад тод болгох үүднээс тэр шүлгийг эш татъя. 

	 

	Нүд алдам хээр тал

	Хачин чимээгүй шарланхан халиурч 

	Дэлхийн чимээ болсон царцаахай нам гүм 

	Дээд тэнгэрт л тогоруу дуугарнам 

	Алтан дэлхийн гандсан шар мандлаас 

	Аятайхан, хачин сонин үнэр ханхлан

	Хиргис хүүр дээрх хүн чулууны духнаас 

	Хөлс гоожсон шиг хяруу хайланхан байнам

	 

	Намар цагийн хээр талын ерийн энэ зураглалаас шүүмжлэгчид эсэргүү санаа олох гэж махарчээ. 34-40 онд "Уран зохиолын шүүмжлэгчдийн “нээлт хийх” гол зорилго нь хувьсгалт үйлст харш санааг зохиолчдын бүтээлээс уудалж илрүүлэхэд оршиж байлаа” гэж шүүмжлэгч Ц. Хасбаатар их л онож бичжээ. Тэгвэл энэ оролдлого 50-иад оны сүүлээр ч байж, тэр ч байтугай 90 он хүртэл үргэлжилсэн юм. Дээрх өгүүллийг зохиогчдын хувьд гэвэл До яаманд хүн хэлмэгдүүлэхэд гар бие оролцож явсан Чимэдээс бусад нь юмыг ойлговол ойлгохоор зохиолч, түүхч, хэл шинжлэлтэн улс байна. Заримтай нь уулзаж ярилцахад бид дээрээс өгсөн даалгаврын дагуу бичсэн гэж байсан. Тэр ч үнэн л дээ. Д. Сэнгээ “Далан настад ч даруулга хэрэгтэй” дайрал шүлгээ намын Төв Хорооны нарийн бичгийн дарга Намтайширын Лхамсүрэнгийн даалгавраар бичсэн гэж үхэхийнхээ өмнө Ринченд нүглээ наманчилж байжээ. Магадгүй, Лхамсүрэнд Цэдэнбал даалгавар өгсөн байж болно. Цэдэнбал хүний гараар могой бариулахдаа онцгой шүү дээ. Ингээд л нохой сүүлээ сүүл сангарцгаа гэдэг болсон хэрэг. Гэвч эвэртэн тууртны таалалд таацуулан эх орон, ард түмнээ гэсэн чин сэтгэлт нөхрөө гүтгэн дайрдаг, цагийн аясыг харж зүсээ хамелеон аястай хувиргаж байдаг хүн уран бүтээлчийн хувьд ч, хүн ёсны хувьд ч өөдтэй байдаггүй бололтой дог оо. 

	“Бид аргадахгүй” (“Хөдөлмөр”, 1959, 197-рт) гэсэн нэгэн өгүүлэлд 

	 

	“... Ийнхүү харш үзэл санаагаараа хөрөнгөтний сурталчдад Б. Ринчен ая тал засах болжээ. Америкийн Рупен мэтийн хүмүүс “Танайх соёлынхоо өвийг устгачихсан улс юм” гэж байсныг бид мартаагүй. Б. Ринчений ийм харгис үзэл санааг манай ажилчин, бүх хөдөлмөрчин хүлээж аваагүй шүү! Социалист үзэл, пролетарийн интернационализмд дайсагнасан харгис этгээдийн байр бидний дунд байхгүй. Тийм этгээд бидэнд хэрэггүй. Үүнийг ухаараад Ринчен алдаагаа засвал зол нь, эс засвал хохь нь! Бид аргадахгүй!” 

	 

	гэж далайлгажээ. Нэрээ нууж бичсэн энэ этгээд Ринчений үзэл санааг “ажилчин анги, бүх хөдөлмөрчин хүлээж авахгүй” гэж алд дэлэм эндүүрчээ. Ринчений үзэл санааг ард түмэн бүрнээ хүлээж авч байснаар барахгүй чухамхүү ард олны хувьд Ринчен мятаршгүй эх орончийн, няцашгүй тэмцэгчийн бэлгэ тэмдэг болон цолгорч байсан билээ. 

	Тийм ээ, Ринчен бол хэзээ ямагт босоогоор байсан харш үзэлтэн юм. Жинхэнэ эх оронч, жинхэнэ эрдэмтэн, жинхэнэ уран бүтээлч хэзээ ч “хохь” болдоггүй, хуучирдаг түүхийн хуудсыг ч нэвтлэн үүрийн цолмон шиг гялалзан байдаг гэдгийг эл өгүүллийг бичигч, түүний эзэд ёстой л сүвлээгүй. Сүв нь битүү юм чинь яаж ч сүвлэх вэ дээ. 

	Чингэж төвийн бүх хэвлэлээр Ринченийг дайрсан нь МАХН-ын Төв Хорооны Улстөрийн Товчооноос “Доктор Б. Ринчений сүүлийн үеийн зохиолууд дахь зарим харш үзэл санааны тухай” тогтоол гарахын угтал байсан юм. 1959 оны долоодугаар сарын 13-нд гарсан уг тогтоолд дээр сонин хэвлэлүүдэд гарсан санаануудыг давтаад “Эх орон, ард түмний социалист бүтээн байгуулалтын үйл хэрэгт тус нэмэр болж чадахгүй, интернационализмын эсрэг үндэсний үзлийг сурталчилсан, манай намын үзэл сурталд харш зохиол гаргасан явдалд Б. Ринченийг МАХН-ын Төв Хорооны Улстөрийн Товчооноос эрс буруушааж, эх орон ард түмэндээ тустай ажил хийхийг Б. Ринченээс хатуу шаардсугай” гэсэн юм. 

	Ринчен тэр бүх дайралтын хариуд үнэнээр явбал үхэр тэргээр туулай гүйцнэ гэсэн ардынхаа цэцэн үгийг даган ёстой л хан уул шиг налайж, хамаг санаагаа илэрхийлсэн шүлэг бичээд хойш тавьдаг байжээ. “Чин санаа” шүлэгтээ

	 

	Ариун сайхан сэтгэлтэй

	Ард түмнээ бодохдоо

	Ардын зохиолч нэртэй би

	Аягүй муу дотортой яаж байх вэ 

	 

	гэжээ. Энэ нь туйлын үнэн бөлгөө. Энэ бол хэвлэгдээгүй шүлэг нь юм. Ер нь Улстөрийн Товчооны тэр тогтоол гарснаас хойш Ринчений түүх соёлын талаар бичсэн өгүүллийг төвийн хэвлэлүүд нийтлэхээ больсон байна. 

	Ринченийг ганц манай эвэртэн тууртнууд л дайран давшилж байсан уу гэвэл үгүй. 1960 онд Зөвлөлтийн хэсэг эрдэмтэн “Сэтгүүлийн газарт” гэж хаягласан захидлыг “Проблемы Востоковедения” сэтгүүлд нийтлүүлсэн байна. Уг өгүүлэлд Ринченийг дайрч давшилсан бүхнийг тоочих гэвэл их л нуршуу юм болохын учир гол гэж бодсон цөөхөн хэдэн санааг дурдсуу. 

	 

	“Үнэхээр Монголд ажилласан арван жилийнхээ туршид Р. Бимбаев “Ганц ч эрдэм шинжилгээний" бүтээл хэвлүүлсэнгүй. Түүний докторын нэг сэдэвт зохиолын тухайд гэвэл 1952 онд “Монгол бичгийн хэлний зүй” нэртэйгээр ЗСБНХУ-ын Шинжлэх Ухааны Дорно Дахиныг Судлах Хүрээлэнд танилцуулсан боловч дэд эрдэмтний зэрэг горилсон зохиолын шаардлага хангаагүй учир шинжлэх ухааны хувьд ямар ч хэрэггүй, авах танаггүй гэж гологдсон юм” хэмээн доош хийж, “тийм нөлөө бүхий” энэ хүн энэ 33 жилд ядахад ганц эрдэм шинжилгээний ажилтан бэлтгэхэд юу саад болов” гэж оргүй үгүйсгэн, “өөрийгөө орогнуулсан БНМАУ-д биш, өөрөө төрж, боловсрол олж, 1927 он хүртэл иргэн нь байсан ЗСБНХУ-д биш, гадаад оронд өгүүллээ хэвлүүлжээ” гэж бухимдаад, “капиталист орны өөрийн нөхөд (Рупен мэт) -ийн хамтаар цус нэгтэй монгол буриад нарыг хооронд нь яс хаях гэж бодож байгаа бол энэ нь хөрөнгөтний үндсэрхэг үзэлтний холын мөрөөдөл мөн” 

	 

	гэж баалжээ. Түүний “Монгол бичгийн хэлний зүй” 4 боть зохиолоос авхуулаад, угсаатны зүй, орчуулгын онол, хэл шинжлэл, түүхийн талаар бичсэн хэдэн зуун өгүүллийг эдгээр эрдэмтэд гэгч яагаад олж харсангүй вэ? Их гүрний үндэсний дээрэнгүй үзэл, коммунист үзэл суртлын “цагаа” нүдэнд нь уначихсан байсан хэрэг ээ. “Монгол бичгийн хэлний зүй” нэг сэдэвт зохиолынх нь хувьд гэвэл Ринчен “ЗХУ-ын ИВАН-д гологдсон" энэ зохиолоороо Унгарт дэд эрдэмтний бус шууд шинжлэх ухааны докторын зэрэг хамгаалсан билээ. Ринчен Оросын ИВАН-д хавчиж ихэрхээд байхаар нь “Танайхаас өөр Академи баруугаар бий байх аа” гэж омог бардам хэлж байсан гэдэг. Чингэхлээр орос ИВАН яагаад “голж” байсныг таахад хэцүү биш ээ. Харин Ринчен Зөвлөлтийн монголч эрдэмтдийн чанар чансааг үнэхээр голж, түүнийгээ зоригтойгоор ил бичиж байсан юм. Тэр үед зөвлөлтийн эрдэмтнийг шүүмжилнэ гэдэг үнэндээ харш үзэлт Ринчений л хийж чадах ажил байсан юм. 

	Тийм ээ,

	 

	Арарат дарс, Арарат, Арарат гэж 

	Албины гал шиг неоны хөх гал дөрөлзөн 

	Амьтны царай нь тэр гэрэлд аягүй муухай нь 

	Хээр тал нутагт минь ийм байдаггүй яа 

	Эмэгтэйчүүдийн үс нь яасан шар юм бэ 

	Хүний зүрх сугалж сорсон юм шиг 

	Уруул хумс час улаанаар будсан нь

	Хээр тал нутагт минь ийм байдаггүй яа 

	(“Үдэш Невскийд”) 

	 

	Зөвлөлтийн хүмүүсийг тэр үед ингэж бичиж чадна гэдэг, битүү утгадаа өдий төдий хүнийг хэлмэгдүүлж алсныг нь шүлгээр илэрхийлж чадна гэдэг харш үзэлт Ринчений л хийж чадах ажил байсан юм. “Эрдэм шинжилгээний ганц ажилтан бэлтгээгүй” гэсэн тухайд гэвэл Монголын түмэн сэхээтэн, буман оюунтан түүний үзэл санаагаар хүмүүжсэнийг үл өгүүлэн өгүүлэхэд, доктор профессор Чой. Лувсанжав, доктор Ц. Шагдарсүрэн, хөгжим судлаач, яруу найрагч Ж. Бадраа, эсперанточ орчуулагч Ч. Догсүрэн зэрэг бахархууштай эх оронч мэргэд түүний эрдэм оюуны нөмөр нөөлгөөр төрөн гарсан билээ. Харин тэднийг Ринчений шавь гэж үзэл суртлын савслагад хавчиж, нухчиж, дарж байсан нь бол өөр хэрэг ээ. Ямар сайндаа л нэг шавийгаа “багш аа, намайг гоочлоод ер зүгээр байлгахаа болилоо” гэж хэлэхэд өвгөн эрдэмтэн “Хүүхээ, намайг нэг сайн шүүмжилчих, тэгвэл гайгүй болчихно” гэж хэлж байх вэ дээ. Үүнийг өөрөө гаргуунд гардгаараа гараад шавиа аврах гэсэн уужим сэтгэлийн илрэл гэхээс өөрөөр юугаар тайлбарлах билээ л. 

	Тэрхүү 18 эрдэмтэн гэгчийн захидалд 

	 

	“БНМАУ, БНХАУ-д бөх нүүртэйгээр дайрч чадахгүйгээ Р. Бимбаев ойлгож байсан учир Зөвлөлт Холбоот Улсын хуурамч “нөхөр”-ийн багын цаана нуугдахаас аргагүй болсон юм” 

	 

	гээд 

	 

	“Р. Бимбаев капиталист оронд буюу хөрөнгөтний хэвлэлд бичих болохдоо багаа хуу татаад хөрөнгөтний хорссон үндсэрхэг үзэлтний үнэн нүүр царайгаа илчилдэг” 

	 

	гэжээ. Ийм дайралтад өртөхөө мэдсээр байж өчүүхэн төдий ч хулчийлгүйгээр хөрөнгөтний хэвлэлд бүтээлээ нийтлүүлж байсан нь харш үзэлт Ринчений хийж чадах ажил юм аа. 

	Ринченийг Монголын тагнуулын алба туршин тагнаж байсныг түрүүнд дурдсан билээ. Тэгвэл БНМАУ-д сууж байсан Зөвлөлтийн Элчин Сайдын Яамны ажилтнууд, зөвлөлтийн чекистүүд ч түүний алхам бүрийг мөшгөн мөрдөж байсныг хэлэхгүй орхих аваас алдас болох буй заа. 

	ЗСБНХУ-ын ГЯЯ-ны Алс Дорнодын хэлтсийн эрхлэгч М. В. Зимянинаас БНМАУ-д сууж байсан элчин сайд В. М. Молотовт “нууц”-ын зэрэглэлээр ирүүлсэн захидалд орос бичгийг Өвөр Монголд хэрэглүүлэхгүй байх талаар Ринченээс Мао-д бичсэн захидлын талаар өгүүлээд, 

	 

	“БНМАУ-д шинэ бичиг авсан нь монгол хэлний үндэсний өвөрмөц бүхнийг алга болгосон, шинэ бичгийг гаднын шахалтаар авсан мэтээр дурдаад “оросын хүргэн” Цэдэнбал Монголд бүх юмыг оросжуулахыг санаархаж байна гэж мэтгэсэн байна” гээд “Ринченд энэ талаар холбоотон байна гэж үзэлтэй. Тиймгүй бол тэр бээр хэрэг дээрээ ЗСБНХУ-ын эсрэг чиглэсэн үйл ажиллагааг ганцаараа өрнүүлэх нь юу л бол. Тухайлбал БНМАУ-ын нөлөө бүхий хүмүүсийн дэмжлэггүй бол Мао Зедунд захиа бичнэ гэдэг магадлалаар бага” 

	 

	гэжээ. Тэгээд цааш нь “БНМАУ-ын нийгэм, шинжлэх ухааны хүрээнд Ринчений явуулгыг хэрхэн үнэлж, монгол нөхөд үүнийг зөвлөлтийн эсрэг чиглэлтэй гэж үзэж байгаа эсэх, Ринчений бичиж байгаа зүйлийн мөн чанар, зорилго зорилтыг илчлэх ямар нэг арга хэмжээ авч байгаа эсэх талаар Элчин сайдын яам мөшгөн ажиглаж баймаар байна. Монгол нөхөдтэй ярилцахдаа Ринченээс Мао Зэдунд захидал бичсэн баримтыг дурдахгүй байвал зохилтой” (ор 0111, оп 40, поп 50, пап 258) гэж Ринчен, түүний хүрээллийг тагнах, мөн уг захидлыг чандлан нууцлах даалгавар өгчээ. Зимянины захидлын хариуд Молотовоос 1958 оны зургаадугаар сарын 26-нд ганцхан хувь бичсэн захидалд Ринчений монгол бичгийг сэргээх талаар явуулж байсан үйл ажиллагааг ширхэгчлэн бичсэний дотор өөр нэг сонин баримт байна. 1958 оны гуравдугаар сард Энэтхэгт сурахаар явсан шавь Бадраагаараа Энэтхэгийн эрдэмтэн Рагху Вирад Ринчений өгчилгөсөн (Бадраагийн хармаа хотыг нэгжиж баймааж нь хурааж авсан) захидлаас эш татсан байлаа. Үүнээс сийрүүлбэл “Миний бие ихээхэн хүч тавин хөөцөлдөж баймааж нь шавь Бадраагаа тан руу явуулж чадсан, үүнд Бадраа манай дөрөвдөх үеийн монголч болж, таны тус дэмээр Монголын анхны самгардич эрдэмтэн болно гэж найдаж баймуй... Манайд танай орныг аймшигт капитализмын орон, Таныг капиталист шинжлэх ухааны төлөөлөгч гэж үздэг юм даа гэсэн байна” гээд “Ринчен энэ захидлыг нь монголын хилчид хил дээр хурааж авсныг мэдсээр атлаа хураагдсан захидлынхаа хувийг нэлээд байж байгаад дахиж явуулсан байна” гэжээ. Хувь заяаг нь яаж эргүүлж мэдэх ийм осолтой захидал нь аюултай До яамныхны гарт орсныг мэдсээр байсан атлаа түүнийгээ тэгэхээс тэгэх гэж дахиж явуулсан байдаг. Ринчен ертөнцийг социалист, капиталист гэж хоёр хуваасныг дотроо хүлээн зөвшөөрдөггүй байсан нь эндээс тод болж байгаа юм. Мөн манай Дотоод Яам, Зөвлөлтийн КГБ хоёр зүү орох зайгүй нягт холбоотой ажилладаг байсан нь эндээс тод болж байгаа юм. Бас КГБ-гийнхний хардсан шиг Ринченд “холбоотон” даан ч байхгүй, гав ганцаараа үндэсний соёл, үндэсний ухамсар, үндэсний түүхийг өмөөрөгчийн бэлгэдэл болон цолгорч, тэр үедээ арай өөрөөр сэтгэж байсан монголчуудын оюуны эцэг болж байсан түүний нөлөө тусгалаас, эр зоригоос монголын мулгуу эрхтнүүд, тэр ч байтугай Зөвлөлтийн хамгийн харгис үзэл сурталчид сүнсээ зайлтал айж байсныг нь тэдгээр захидлаас үзэхдээ аугаа их энэ хүнээрээ бахархах, энэ аугаа их хүндээ бишрэх, энэ аугаа их хүнээ дээдлэхийн сэтгэл өөрийн эрхгүй төрнөм бөлгөө. Ринчен социализм гэдэг нийгэм анх өөрийнх нь бодож, санаж явсан шиг нийгэм биш гэдгийг яс махаараа мэдэрч, сэтгэл зүрхээрээ ойлгож байжээ. 

	Түүнчлэн Ринченийг тагнаж байсан социалист орнуудын До яамны нэг ажиллагаа бол түүний гадаадын эрдэмтдэд бичсэн хувийн захидал, тэднээс ирүүлсэн номыг хураах, захидлыг нь задлах, номынх нь хавтас, ар шилийг урж шалгах явдал байлаа. Тухайлбал Леон Кахуны “Хөх Монголын хөх туг” романыг Францаас ирүүлснийг дотоод яамныхан ар шилийг нь зүсэн үзжээ. Соёл номд хайртай Ринчен тэр сайхан номыг тийнхүү зэмдэглэсэнд үнэнхүү сэтгэлээс дургүйцэж, уул номын дотуур нүүрэнд “Бусдын захидлыг зуураас нь задлахын донтнууд гадаадаас ном авч байгаа хүн бүр тагнуул байх учиртай хэмээн сэжиглэх солио тусаад, энэ номын шилийг гэмтээжээ. Манайд дунд эртний энэ бурангуй зан хэдийд нэг энэрэнгүй болж, хүнийг хүн гэж хэзээ нэг үздэг болно доо” гэж бухимдах харуусах хослуулаад, 1960. XI. 10 гэж он сар өдрийг тэмдэглэн, доод талд нь гарын тийзээ дарсан байна. Перала Ратнамын “Энэтхэг азийн урлаг соёлын судалгаа” (1972) номын хавтсыг салган үзсэн байсанд Ринчен уул номын дотор нүүрэнд 

	 

	“Эрхүүгийн шумнас намнагчид өөрсдийгөө коммунист хэмээн тооцдог боловч хамгийн бүдүүлэг юм даа. Ичих нүүрэндээ илэг наадаг ч болоосой. Хөөрхий Маркс хэрэвзээ ийм коммунистуудыг үзсэн аваас улиангар модноос дүүжилж үхэх байсан даа” 

	 

	гэж Марксаар нь хүртэл дайруулан бичсэн байдаг. Нээрээ, “коммунизм, социализм” нь ийм юм болно гэж Марксын санаа оноонд огт ороогүй байж мэднэ шүү. Поппед Польшоос түүний бичсэн захиаг зуураас нь олзолж, тэр нь Польш, Зөвлөлтийн До яамныхнаар дамжин манай чекистүүдийн гарт орж, улмаар эзнийг нь яллах том ажиллагаа болсныг манай уншигчид мэдэх байх аа. Тийм ээ, Ринченийг тагнах ажиллагаа жинхэнэ пролетарийн интернационалч шинжтэй болж байсан юм. 

	Далан хэдэн онд Д. Түдэвийн зүгээс дайралт иржээ. Тэр бээр 1971 онд хэвлүүлсэн “МАХН-аас утга зохиолын тухайд явуулсан бодлого” номдоо “Бэр цэцэг”, “Өмнөд этгээд зорчсон тэмдэглэл”, “Баруун этгээд зорчсон тэмдэглэл” зэрэг номуудад үндсэрхэг үзэл агуулсан үг өгүүлбэр элбэг оруулсан учир хүмүүсийг, ялангуяа залуучуудыг хүмүүжүүлэхэд тус болохын оронд үндсэрхэг үзлийн муу амт таниулж, эх оронч сайхан сэтгэлийн сүүн далайд үндсэрхэг бохь холихоор зүйл болжээ" гэж их л енгүүтэй дайран давшиллаа. Дашрамд дурдахад 80-аад онд “Национальное и интернациональное в Монгольской литературе” номдоо буюу Зөвлөлтөд докторын зэрэг хамгаалсан нэг сэдэвт зохиолдоо ч энэ санаагаа тодруулан дэлгэрүүлсэн юм. Гэтэл сүүлд нь Горбачевын өөрчлөлт шинэчлэлтийн урин салхи сэвэлзэхэд Түдэв яг л энэ сэдвээр бичиж, эх орончийн дүрд тоглосон билээ. 1974 онд “Утга зохиол, урлаг” сонинд С. Лочин “Зохиолчийн үзэл санаа, хариуцлага” өгүүлэл нийтлүүлжээ. Өнгөрсөн нийгмийн соёлыг дөвийлгөдөг, бусад ард түмэн, монголыг судлагч гадаадын эрдэмтдийг басамжлан дайрдаг гэж Ринченийг өөлж байсан бүх санааг улиглан давтсанаа “... монголын цөөн тооны лам нар шашны сургаалын зарим зохиолоо төвөд хэлээр бичиж байсан баримтыг ард түмний нэр барьж сайрхжээ" гэж тархидаад, ингэснээрээ түүнийг жижиг хөрөнгөтний байр суурь баримталж байна гэж дүгнэсэн байна. Ринчен ч яах вэ, түүнийгээ бичсээр хөрөнгөтний үзэлтэн гэж зэмлүүлсээр ирсэн хүн. Гэтэл Лочин ингэж бичсэнээсээ хойш арван гурван жилийн дараа “Монголын эрдэм номтой хүмүүс урьд цагт ч гадаад хэлийг төрөлх хэл шигээ эзэмшиж, бүтээл туурвиж байсныг “Монголын зохиолчдын төвөдөөр бичсэн зохиол” хэмээх хоёр дэвтэр лавлах бичгээс тодорхой харагддаг” гэж “Хоёр хэлний тухайд” өгүүлэлдээ (“Үнэн", 1987, 76-рт) бичсэн байх юм. Үүнийг юу гэж үзэлтэй вэ? Лочин “Зохиолчийн үзэл санаа, хариуцлага” өгүүлэлдээ цааш нь бичихдээ 

	 

	"Дашрамд өгүүлэхэд Ринчений бичсэн энэхүү өмнөх үгэнд (“Дандины Зохист аялгууны толь”-ийн өмнөх үг, 1972) зөвлөлтийн эрдэмтэд, ер Монголыг судлагчид руу дайрч давшилсан, хуучны соёлыг ангийн зааглалгүйгээр нийтэд нь шагшин магтсан зүйл ихэнхийг эзэлж буйг дурдах хэрэгтэй" 

	 

	гэжээ. Уг “Толь"-ийн өмнөх үгэнд Ринчен ардын хошин ярианы баатар Балансэнгийг зохиолч хүн гэж андуурсан Г. Михайлов, “Социалист Монголын дүрслэх урлаг” гэж номдоо Монголын дүрслэх урлагийг дорно дахины ард түмний дүрслэх урлагийн уламжлалаас таслан авч үзсэн И. Ломакина хоёрыг шүүмжилсэн байгаа юм. Гэтэл Лочин шүүмжлэлдээ “зөвлөлтийн эрдэмтэд” гэж бөөрөнхийлсхийгээд орхисон нь учиртай байжээ. Тэдний нэрийг өөр шүүмжлэгч сүүлд дурдах ёстой байсан байна. Тэр нь А. Лувсандэндэв “Шүүмжлэлийн шүүмж” өгүүлэлдээ (“Үнэн”, 1975) зөвлөлтийн эрдэмтэн Михаилов, Ломакина нарыг Ринчен шүүмжилсэн тухай их л тодорхой өгүүлсэн ажээ. Лочин, Лувсандэндэв ийм арга хэрэглэснээрээ Ринченийг зөвлөлтийн маш олон эрдэмтнийг шүүмжилсэн мэт сэтгэгдлийг уншигчдад төрүүлэх зорилго тавьсан байна. Ринченийг гайтуулж байвал юу ч гэж гөрдсөн алзахгүй гэсэн бодлоор бичсэн тэр өгүүлэлдээ Лувсандэндэв Өрнөд Европт гардаг “Төв Азийн сэтгүүлийн 1959 оны 4-р ботийн 11-р дэвтэрт Ринчений нийтлүүлсэн “Мөнх хааны хөшөөний монгол нангиад бичээс” өгүүллийг мушгихдаа “Б. Ринчен тэр өгүүлэлдээ... нөхөр Намнандорж уг хөшөөг олоод, түүний үг үсэг утга санааг нь тайлбарлан бяцхан дэвтэр гаргасныг ч дурдсангүй...” гэжээ. Гэтэл Ринчений тэр өгүүллийг үзэхэд О. Намнадоржийн талаар дурдсанаар барахгүй “О. Намнандорж. Мөнх хааны хөшөөг олж судалсан тухай. Улаанбаатар. 1956 он. 28 хуудастай” гэж тодорхой зүүлт дор нь хадсан байх юм. Тэгэхлээр Ринченийг шууд гүжирдсэн байна. Ринчен иймэрхүү улсын тухай бичихдээ:

	 

	Албан тушаалтныг зусардаад нүүр ологсдыг үзлээ, би 

	Ард түмнийг зусардаад нүүр ологсдыг үзсэнгүй, би 

	Өөдгүй юм бичээд өндөр шагнал ологсдыг үзлээ, би 

	Өргөн түмэндээ талтай болсныг үзсэнгүй, би 

	 

	гэжээ. 

	Тийм ээ, тэд “олбог ахисан”, “зэрэг нэмсэн”, дээдэст талтай болсон, харин ард түмэндээ нүүртэй болж үнэхээр чадаагүй дээ. Ер нь манай албан тушаалтан нар бүтээлч сэхээтнээ “нөхрөө илчлэх” арчаагүй байдалд оруулж байсан нь мөн ч харамсалтай. Гэтэл түүх эргэдэг байна. Иймд манай уран бүтээлчид худлын хар замаар хүний эрхэнд гэлдрэх бус, үнэний цагаан мөрөөр хатан зориг барин урагшлах нь хүний ёс юм байна шүү гэдгийг ухаарах хэрэгтэй юм даа. Барын сүүл байснаас батганын толгой байсан нь дээр гэсэн ардын маань сургаал бий сэн билээ. Харин уулаасаа ёс суртахууны хувьд ялзарсан этгээд бол өөр хэрэг. Тухайлбал С. Мөөмөө гэгч Ринченийг гадаадын хүний бүтээлээс нэр заалгүй авлаа гэж шүүмжилж тухайн үедээ улс төрийн хожоо олж байжээ. Гэтэл өөрөө гадаадын эрдэмтдийн бүтээлийг үг үсэгчлэн хулгайлж бүтэн ном болгон, өөрийн нэрийг тавьж хэвлүүлсэн байна (“Орчин үеийн монгол хэл аялгуу”, УБ. 1984). 

	 

	Аяа, мундашгүй эрдэм сурахад нас даан ч богино

	Аяа, мунхгуудын дунд суухад нас даан ч урт 

	 

	гэж Ринчен дуу алдан бичсэн нь талаар бус аа. 

	1976 оны "Намын амьдрал” сэтгүүлийн гуравдугаарт гарсан “Эрдэмтэн хүний өндөр үүрэг” гэсэн зохиогчийн нэр усгүй өгүүлэл Ринченд өширхөн хорсож явагсдын өмхий сэтгэлийн тайлал болжээ. Нууц зохиогч бичихдээ: “Ринчен төрөл садан болон өөрийгөө Монголын хувьсгалын бүр эхэн үед Д. Сүхбаатартай, Монголын бусад хувьсгалчидтай холбоотой байсан мэт харуулахыг оролдож байна... Сүхбаатар Алтанбулагийн гудамд түүнтэй уулзаад, Хүрээг удахгүй чөлөөлөх тухай, шинжлэх ухааны соёлыг хөгжүүлэх тухай, өөрийг нь хэл бичгийн эрдэмтэн болгох тухай түүнд хэлсэн мэтээр бичжээ... Хувьсгалд шууд оролцож явсан Х. Чойбалсан, С. Янжмаа, Г. Бумцэнд, Б. Пунцаг болон бусад олон нөхдийг амьд байх үед Б. Ринчен өөрийн “дуртгал”-ыг яагаад зүрхэлж бичээгүй нь ойлгомжтой юм” гэжээ. Үүнийг хэр зэрэг ул үндэстэй вэ гэдгийг авч үзье. 1951 онд хэвлүүлсэн “Үүрийн туяа” романыхаа Оршилд Сүхбаатар жанжинтай Алтанбулагийн гудамжнаа уулзсан, жанжны үгнээс яаж санаа авч хэл шинжлэлийн мэргэжил сонгосноо анх бичжээ. Тэгвэл Х. Чойбалсан 1952 онд, Г. Бумцэнд 1953 онд, С. Янжмаа 1962 онд нас барсан шүү дээ. МАХН, төрийн эдгээр зүтгэлтэн “Үүрийн туяа”-г уншаагүй гэж хэлэх арга байхгүй. Уг өгүүлэлд Ринчений эцэг, эх, төрөл садныг дайрч давшилсан зүйл ихээхэн байр эзэлжээ. 

	 

	“Цагаантан 1918―1920 онд эзлэн авсан нутагтаа зэрлэг загнаж байх үед Р. Б. Бимбаев цагаантнуудтай болон тэдний толгойлогч атаман Семеновтой нэг лагерьд үргэлж байжээ... Буриадад зөвлөлт засаг тогтоход Р. Бимбаевыг Зөвлөлт Засгийн байгууллага баривчлан цаазаар авчээ”. 

	 

	Тэгвэл энэ бичсэн санаатай авцалдахгүй байгаа нэгэн баримтыг сийрүүлье. 

	 

	“43. 

	Дээд Үдийн районы Зөвлөлүүдийн их хурлын протокол, 

	1918 оны гуравдугаар сарын 16―21. 

	Гуравдугаар сарын 20-ны оройн хуралдаан

	 

	Нөхөр Бимбаев, Бальчинов нар үг хэлэв. 

	Бимбаев хэлэхдээ буриадууд ардын засаг тогтооход нь хөрш монголчуудад нөлөөлөхийг хүсэж байна... Буриад зон орос түмэнд хэзээд найрсаг байж, нийтлэг эрх ашгаа хамгаалахад тэдэнтэй хэл амаа хэзээд олно... гэлээ. 

	Зөвлөлүүд үнэхээр хөдөлмөрчин ард олныг хамгаалах аваас буриад зон энэ засгийг баяртай угтан авах болно гэдэгт найдаж байгаагаа Бимбаев илэрхийлэв” 

	(“Борьба за власть советов в Бурят-Монголии” Под редакцией П. Т. Хаптаева. Улаан-Үде, 1957) 

	 

	гэжээ. 

	Хэрэв Зөвлөлт засаг өөрийнхөө талд байсан хүнийг алсан бол аанай л сурсан зангаараа хэлмэгдүүлсэн хэрэг. Үнэндээ бол хошууны захиргааны гишүүн, хошууны ардын боловсролын хэлтсийн эрхлэгч байхад нь түүнийг нударган нар барьж, Бичур сууринд аваачиж алсан гэдэг. Алуурчдыг сүүлд нь барьж шүүсэн тухай хэрэглэгдэхүүн Улаан Үд хотын архивд байдаг байна. Ямар ч л атугай Раднаажавыг оросууд л алсан байна. 

	Цааш нь "Ринчений дүү Б. Дамдин, Б. Норов нар улс төрийн болон эрүүгийн хэргийн учир ял эдэлж байв” гэж уг өгүүлэлд бичсэнийг сонирхъё. 

	Норов гэж хэн бэ? Норов Улаан Үд хотын монгол рабфакт багшилж, Москва хотноо БНМАУ-ын элчин сайдын яаманд хэлмэрч хийж, Костром хотод манай аж үйлдвэрийн комбинатын анхны ажилчдыг бэлтгэлцэж, дөчөөд оны дундуур Перьм хотод тэнгисийн цэрэг, нисэх хүчний дунд сургуульд хэсэг монгол залуус очиход хэлмэрч багшаар уригдан ажиллаж байсан байна. Харин хар дарсан аймшигт зүүд мэт 1937 онд хэлмэгдэн баригдсан байна. Тийнхүү хэлмэгдээд цагаадсан хүнийг “улс төрийн хэрэгт” орж байсан гэж мушгиж буй нууц зохиогч өөрөө хэн бэ? Гэм зэмгүй хүмүүсийг гүтгэн бариулж байсан, барьж байсан этгээдүүдийн үлдэгдэл нэр усаа нууцлан, муухай хар хэргээ үйлдсээр л яваа юм биш биз гэсэн бодол өөрийн эрхгүй төрж байна. 

	 

	“Ринчений өөрийн түүхийн зарим баримтад ч бүрхэг зүйл их байна. Өөрийнх нь хэлж байгаагаар залуу Ринчен Алтанбулагт алба хааж байсан юм шиг, Зөвлөлт Орост сургуульд явах хүртэл Хиагтад ч орчуулагч байсан юм шиг болж байна. Хувьсгалын жилүүдэд хувьсгалт үйл ажиллагаа явуулж байсан тухай хувьсгалд оролцогчдын тэр түүхт өдрүүдийг мэдэх хүмүүсийн дуртгалд ч нэг үг дурдсангүй” 

	 

	гэжээ. 

	Тэгвэл Монголын өмгөөлөгчдийн коллегийн анхны дарга байсан Донойн Ханд гуай ярихдаа “Ринчен бид хоёр ардын хувьсгалт засаг төр байгуулагдсанаас эхлэн Алтанбулагийн сайдын яаманд гурван жил хугацаанд тал бичээчийн ажил хийж байлаа. 1921 оны өвөл жанжин Сүхбаатарын шагнал гэж яамны бүх албан хаагчдад “зэрэг жинс” (хүрэн гүн жинс, улаан жинс, гутгаар хөх жинс, дөтгөөр бүдэг хөх жинс, тавдугаар цагаан шилэн жинс, зургаадугаар шаазан жинс) олгоход Ринчен бид нар тавдугаар цагаан шилэн жинсээр шагнуулж сүлдэнд мөргөн хүлээж авч байсан” гэсэн билээ. 

	МАХН-ын Төв Хорооны нарийн бичгийн дарга байсан Д. Чимиддорж, "Намын амьдрал” сэтгүүлийн эрхлэгч байсан Г. Чимэд нар дээдэстээ нэг л хэсэг нүүр олж, суудал бөхөжсөн дөө. Уг өгүүллийг бичсэн хүний талаар тэр үед МАХН-ын ТХ-ны ерөнхий хэлтсийн эрхлэгч байсан, хожим нь ТХ-ны нарийн бичгийн дарга болсон Ц. Намсрайгаас “Намын амьдрал" сэтгүүлийн эрхлэгч болтлоо буураад байхад нь асуувал түүний хэлсэн нь:

	— Төв талбай дээр юу ч боллоо доо, нэг юм болсон. Тэгэхэд Цэдэнбалтай Ринчен гуай уулзсан юм аа. Ринчен гуай “Та нар дандаа ингэдэг” гээд нэг юм яриад байсан. Би зайдуухан зогсож байсан болохоор дуулаагүй. Ордонд орж ирсэн хойноо л Цэдэнбал дарга Ринчен гуайд их уурлаж байсан юм даг. Тэр үед Сахаровыг их муулж байсан цаг. Үүгээр далимдуулаад Ринчен гуайг нэг балбаад авъя гэж санасан байх. Цэдэнбал Сусловт нэг захидал бичээд, түүний холбогдолтой архивын баримт олж өгөөч гэж хүссэн байсан. Тэр захидал ерөнхий хэлтэст дахин орж ирээгүй. Уг захидлын хувь үлдэх ёстой. Тэр захидлын хувь ирээгүй юм даг. Лувсандэндэв Цэдэнбал дээр хэд хэд орсон. Юу ярьсныг би мэдэхгүй. Цэдэнбал түүнийг зөв үзэлтэй эрдэмтэн гэж үздэг байсан. Ер нь Цэдэнбалыг хатгаад байсан нэг хоёр хүн байсан гэж боддог” гэсэн юм. Тэгэхлээр уг өгүүллийн эзэн нь хэн бэ гэдэг нь тодорхой болж байна. 

	Ринчен Ю. Цэдэнбал, Л. Бреженев нарт бичсэн захидалдаа 

	 

	“Нэрээ нуусан тэр этгээд өөрийнхөө зааврын үзэл санааг нарийвчлан судалж үзнэ, үүнээс нь сургамж авч үзэл бодлоо өөрчлөн, үгийг нь хүлцэн дагана” гэж намайг хэлнэ хэмээн горьдож байгаа байх. Хол хэвтдэг хэрэг! Би насан зүг болтлоо үнэнч шударга эх оронч байж, их бага улс түмний соёлыг хүндэтгэдэг, тэр соёлын гайхамшигт дээжистэй ард түмнээ чадлынхаа хэрээр танилцуулдаг интернационалч хэвээрээ үлдсүү. Ежов, Берия нарын бохир савраараа бузарласан, тэдний цус нөж болгосон өгөр пайзыг надад хэчнээн ч зүүлээ гэсэн би ухамсарт амьдралынхаа туршид ард түмний төлөө шинжлэх ухаанд хүчин зүтгэсэн эрдэмтнийхээ хувьд хийх ёстой юмаа хийхдээ л хийнэ” 

	 

	гэж омог төгөлдөр тунхагласан билээ.

	Ринчен сэтгэлийн их тэнхээтэй хүн байлаа. Гэвч хар хэл харвасан сум шиг гэж монголчууд ярьдаг билээ. Үнэхээр тэр гүжир өгүүлэл нуусан нумаас тавьсан хорт сум болон туссаан. Бузар гөрдлөг гарснаас хойш билгүүн номч Бямбын Ринчен тун ч удалгүй ертөнцийн мөнх бусыг үзүүлсэн дээ. 

	 

	Эрдэмтэн мэргэд өөрийн орондоо сууснаас

	Эс дассан өөр улсад илүү хүндлэгдьюү 

	 

	гэж Саж Бандид Гунгаажалцан “Эрдэнийн сан Субашид”-даа шүлэглэсэн нь юутай үнэн билээ. Тийм ээ, Ринченийг гадаадын мэргэд үнэнхүү үнэлж байсан юм. 1965 онд Олон улсын Алтайзүйн Байнгын бага хурал Ринченд Алтан медалиа хүртээлээ. 1970 онд БНПАУ-ын соёлын яам Польшийн гавьяа бүхий зүтгэлтний хүндэт тэмдгийг жуухын хамт шагналаа. БНПАУ-ын Зохиолчдын нөхөрлөл хүндэт жуух бичиг, мөнгөн тэмдгээрээ шагнажээ. Америкийн нэрт монголч эрдэмтэн “Хорьдугаар зууны монголчууд” номдоо түүнийг Монголын урдаа барьдаг сэхээтэн, хатуу бодлогод үл баригдагч” гэж амьдад нь үнэлж, “Монголыг хэн хэрхэн удирдаж байна вэ?” номоо Ринчений дурсгалд зориулжээ. Канадын эрдэмтэн Конрад Хадерлайны “Бямбын Ринчений дурсгал”-д өгүүлэлдээ бичсэнчлэн 

	 

	“Хүнийхээ хувьд Ринчен өөрийг нь таньдаг бүх улсын сэтгэлд үүрд дурсагдах болно. Түүний эрдэм шинжилгээ, яруу найргийн бүтээл туурвил нь хүн амьсгалж байсан цагт, мэлмий нь нээгээстэй байсан цагт мөнх оршсоор байх болно” 

	(“The Canada-Mongolia Review”, Volume III, Number I, Мау, 1977) 

	 

	гэжээ. Ринчен үнэн цагаа мөртэй, өсгөж өндийлгөсөн ард түмэн, эх орныхоо ачийг эрдэм номоор хариулсан гавьяатай билээ. 

	Хэлний эрдэмтний хувьд “Монгол бичгийн хэлний зүй” (дөрвөн боть, үүнээс гуравдугаарыг нь Академийн хашаан дотор шатаасан) , “Хамниган аялгуу”, “Угсаатын судлал - хэл шинжлэлийн атлас” болон эрдэм шинжилгээний хэдэн зуун өгүүлэл нийтлүүлж, уран зохиолчийн “Үүрийн туяа”, “Их нүүдэл”, “Заан залуудай” (хоёр дэвтэр) , “Сандо амбан” роман, олон арван өгүүллэг шүлэг туурвиж, дуун хөрвүүлэгчийн хувьд Гоголийн “Тарас Бульба” тууж, Толстойн “Мөнгөн ноён” роман зэрэг дэлхийн 20 гаруй орны 70 орчим зохиолчийн 240 эргэм үргэлжилсэн хийгээд яруу найргийн зохиолыг орчуулж, сэтгүүлчийн хувьд “Их говийн зоригтон хүмүүс”, “Богд уулаа хамгаалъя” зэрэг асуудал дэвшүүлсэн болон шүүмжлэлт өгүүлэл, сурвалжилга тэмдэглэл өдий төдийг бичжээ. Их билгүүн номчийн сүмбүмийг нь орчуулгынх нь хамт ботиловоос 30 орчим боть болох бөгөөд эрдмийнх нь өвийг туурвиж бүтээж байсан салбар салбараар нь судлах болбоос есийн есөн салбарын эрдэмтэн шаардагдах бөлгөө. 

	1987 оны намар Хужиртын амралтын цэцэрлэгч оргилуун сэтгэлт залуу эр Г. Рагчаа “Ринчен гуай таалал болохынхоо өмнө “Ганжуурынхаа гарчгийн түүврийг хийж дуусгахад минь гуравхан хоног хэрэгтэй байна. Гандан дээр очоод гурав хоногийн нас багшдаа гуйгаад ирнэ үү" гэж шавь нартаа хэлсэн юм гэнэ билээ. Тэр үнэн болов уу?" гэж энэхүү тэмдэглэлийг бичигчээс асуусан юм. Үүнээс нь би ганцхан юм бодсон, номч Ринчен амьд сэрүүн ахуйдаа ч өөрийн үеийнхэнд домог болж байсан, таалал болсон хойноо ч хойч үеийнхэндээ домог болон үлдэж байгаа юм байна даа” гэж бодсоон. 

	Хяхалт хавчилт, гүжир гүтгэлгийн лантуугаар хэчнээн балбавч эвдрээгүй, эвдрэх нь байтугай эмтрээ ч үгүй РИНЧЕН - ЭРДЭНИЙН ДУУЛЬ ийм буюу. 

	Ринчен Та манай Жордоно Бруно байж дээ. 

	 

	Хайртай шүү, бид Танд Жордоно Бруно, Жордоно Бруно 

	Хар багаасаа Танд үнэн сэтгэлээсээ хайртай шүү, бид 

	Үнэ хэншүү ханхлуулсан их түүдэг дээр үхэн үхтлээ 

	Үнэн ёсоо алдаагүй Таныгаа бахаддаг шүү, бид 

	 

	гэсэн өөрийн тань шүлгийн бадгаар молхи толхихон тэмдэглэлээ төгсгөсүү. 

	Тэртээ 88 найман онд “Эмтрээ нь үгүй эрдэнэ” гарчигтайгаар “Утга зохиол” сонинд нийтлүүлснээ өдгөө шинэ олдсон баримт сэлтээр баяжуулж, ардчиллын үзэл санааны өнөөгийн өндөрлөгөөс болгон яльгүй засамжлан бичвэй. 

	Ринчен лагшин чилээрхүү байхдаа. Ачийнхаа хамт. 

5-р бүлэг : «ЭР ХУР ХАРЦАГА»-ЫН ДУУЛАЛ

	 

	Эх нутгийн шорооны 

	Амиар солих ширхэг дээр 

	Тусгаар тогтнол чамайг 

	Тунхаглан би бичиж байна

	 

	Д. Пүрэвдорж



	




	НАМТАРЫН ТОВЧИТ ТОЛЬ:

	Овог нэр: Содномын АВАРЗЭД. 

	1922 онд Говь-Алтай аймгийн Цогт суманд төрсөн. 1943 онд Говь-Алтай аймагт малын эмчээр, 1944 онд Хөдөө аж ахуйн яаманд орчуулагчаар ажиллаж, 1949―1952 онд ЗХУ-д Олон улсын эрхийн их сургуульд сурч дүүргээд, 1952―1953 онд Гадаад Явдлын Яамны Ерөнхий нарийн бичгийн даргын туслах, 1953―1954 онд Улсын прокурорын орлогчоор томилогджээ. 1955―1958 онд Ерөнхий сайдын орлогчоор томилогдож Гадаад Явдлын Яамны сайдыг хавсран ажиллаж байв. Молотов, Цэдэнбал нарт мөргүүлж 1958―1960 онд Унгарт элчин сайдаар томилогдов. 1960 онд Улсын прокурорын газарт хэлтсийн дарга, Улсын барилгын эдийн засгийн комисст хуулийн зөвлөгч, 1962―1964 онд Улсын Их Сургуульд багш, 1964―1967 онд Говь-Алтай аймгийн Цогт суманд сум нэгдлийн даргаар ажиллав. 1967 онд Шинжлэх ухааны академид тасгийн эрхлэгчээр 8 сар ажиллав. 1967 оноос 1-р авто баазад жолооч, 1970 оноос Хөдөлмөр цалин хөлсний улсын хорооны хууль эрхийн хэлтсийн хуулийн зөвлөх, даргаар, 1977 оноос Тээврийн 22-р баазад жолооч, 1979 онд Олон улсын геологийн экспедицэд хуулийн зөвлөх-референтээр, 1980 оноос Зөвлөлтийн барилгын 3-р трестэд жолооч, 1985 онд 37-р авто баазад жолоочоор ажиллав. 1986 онд НАХ, цагдаагийн хүмүүст зодуулж, 1989 онд наснаас нөгчжээ. 1990 онд цагаадсан (?).

	Эр хур харцага нь 

	Ишүүндээ хүчтэй 

	Идэр залуу насандаа 

	Даан ч ажин үгүй явлаа 

	Аяа хөөрхий, алдрай мину зээ... 

	 

	Аварзэдийн хоолой тэрүүхэндээ эвлэгхэн гарна. Эр хүний жаргал эзгүй хээр гэдэг энэ. Аварзэд хүчээ авсан ЗИЛ-130 цистернийхээ жигдхэн хүнгэнэх мотор, машиныхаа давхианд сэнсрэн сүнгэнэх салхиар хөгжим хийж, “Эр хур харцага”-ыг дуулж явахдаа дуртай бөлгөө. Бигэрээс гарсан тэр бээр Цогтын хилийн босго Цагаан хаалганд хүрч ирэвэй. Энэ л үүдээр нутгийнхаа хилийн дээсийг алхан орно оо. Толгой өргөн үзвээс Цагаан хаалганы хүрхрээ цэнхэр тэнгэрийн наахнаас, тэмээний бөх шиг хоёр хадны завсраас гоожих нь хүрэл завьяаны цоргоор гожгодох мэт дүрслэгдээд, харц доош шилжүүлбээс хайлмал мөнгө ховилоор жирвэгэнэн урсах мэт солонгороод, хүрхрээний ханан хад ягаан, хүрэн, шараар өнгө булаалдах ажаам. Хүрхрээний дэргэдээс Хан Тайширийн нурууны сарьдаг уулс номин, оюун өнгөөр алаглаж, зулайнх нь мөнх цасан огторгуй өөд очнууд илгээж гялтганана. Заримдаа нүдэн гялбуулах цасан нүдэн алдам тэнгэрийн үүлэн нь ч юм уу гэж эндүүрэгднэм бөлгөө. Хараад хараад ханашгүй, магтаад магтаад баршгүй үзэсгэлэн төгөлдөр ийм л нутгийнхаа эзэн нь гэж бодохоос өөрийн эрхгүй омогшивч үүндээ бид дандаа эзэн нь байж чадах уу гэсэн эргэлзэл бас төрмүй. Нээрээ, Тагны нуруу, Тэсийн гол, Шигшидийн тайг, Увсын хотгор гээд хэний боловч хараа булаам үзэсгэлэнтэй, уран, фосфорит, гянт болд гээд атаатны боловч арааны шүлсийг гоожуулам эрдэнэстэй тэр их газар одоо Монголынх биш. Аварзэд машиныхаа дохиог уянгалуулан дуугаргав. Цагаан хаалгаар гарах тоолон ийнхүү машиныхаа чагнаалыг дуугаргаж өөрийн “сүлд дуу” “Эр хур харцага”-аараа ая барьж нутаг усандаа хүндэтгэл үзүүлэхийн ялдар эрх мэдэл даан ч хүрэлгүйгээр ойлгон алдсан газар нутгийнхаа хойноос харуусах сэтгэлээ илэрхийлнэм бөлгөө. 

	Тийм ээ, “ишүүндээ” бус эрх мэдэлдээ хүчтэй гэж Аварзэдэд биеийн бус, оюуны “бяр” амтагдаж явсан үе бий. МАХН-ын Төв Хорооны Улстөрийн Товчооны орлогч гишүүн, Ерөнхий сайдын орлогч бөгөөд БНМАУ-ын Гадаад Явдлын Яамны сайд... эрдэмтэй бол эрдэмтэй, эх орноо гэсэн халуун сэтгэлтэй бол сэтгэлтэй Аварзэдийн хувьд төрийнхөө жолоог атгалцан түмэн олныхоо төлөө нэгэн үзүүрт сэтгэлээр хүчин зүтгэх сайхан бололцоо гарчээ. Гэвч... гай газар дороос, гахай модон дотроос гэдэг билээ л. Харин гай газар дороос биш хойд гүрнээс ирэв. Гахай модон дотроос биш хаяа хавирганаас хадрав. Чингэхдээ газрын төлөө хадрав. Газрыг маань гайтуулж авах гэж шүлэнгэтэв. 

	1957 оны зургаадугаар сард хуучин большевик, их гүрний дээрэнгүй үзэлтэн Молотов ЗСБНХУ-аас БНМАУ-д суух элчин сайдаар ирэв. Тэгээд, баас хатавч өмхийгөө тавихгүй гэгчээр Большевик намд дээгүүр жаалж байгаад нэгэнт шалдаа буусан тэр бээр дээрэмчин большевик чанараа тавилгүйгээр, түрэмгий засгийнхаа шунахай төлөвлөгөөг хэрэгжүүлэх гэж үхэлдэн зүтгэж, Монголын хувьд зөвшөөрөх аргагүй ноцтой асуудлыг тулган тавьж, уг асуудлыг хэлэлцэх явдал дөрвөн сар сунжран үргэлжилсэн юм. Энэ нь юу вэ гэвэл Монголын газар нутгаас 3―40 км өргөн, 300 орчим км урт газрыг буюу өрнө талдаа Асгатын давааны хярын оройгоос Их Соёны нуруу хүртэлх газрыг ЗСБНХУ өөртөө таслан авах асуудал байлаа. “Зөвлөлт Монголын хилийн асуудлыг найрамдлын амьсгалаар шийдвэрлэх хэрэгтэй. Манай хоёр улсын хооронд шийдвэрлэж болохгүй асуудал байгаагүй. Одоо үед бүр ч байж болохгүй” гэж Молотов өнгөлзлөгөө найрамдлаар халхлан улаан цайм мэдэгдлээ. Уг асуудлаарх хэлэлцээрт оролцох Монголын талын төлөөлөгчдийг Аварзэд тэргүүлэх үүрэгтэй болов. Чингээд энэ хэлэлцээр ямар нөхцөлд хэрхэн болсныг Аварзэдийн өөрийнх нь соронзон хальсанд бичүүлсэн яриагаар (Буянтын Дашцэрэн гэдэг буянтай буурал дипломатч Аварзэдийг нас барахынх нь өмнө ам мөлтөс дуу шингээгүүрт бичиж авчээ) харуулсуу. Аварзэд өгүүлрүүн:

	 

	― Ер нь хилийн хэлэлцээ хийх асуудлыг би Цэдэнбалаас сонссон. Бодвол тэр санаа Зөвлөлтөөс гарсан болов уу... Геологич Дүгэрсүрэнгээс жигтэйхэн их баялагтай, ураны хүдрийн орд газартай, өөр үнэт металлууд ч бий гэсэн. Энэ нь стратегийн түүхий эд юм л даа. Зөвлөлтийн төлөөлөгчид ирээд төлөвлөгөөгөө өгсөн. Увсаас хойш Тэсийн голоос хойших бүх нутгийг өөртөө оруулаад зурчихсан тийм гар зургийг санал болгож өгсөн... 

	 

	гэжээ. 

	Ер нь ЗХУ нь Монголын газар нутгаас таслан өөртөө нэгтгэх өнгөлзлөгийг бүр хорин хэдэн оноос эхэлж, Тувагийн эрх баригчдыг турхиран уг асуудлыг тэднээр удаа дараа тавиулж байсан юм.

	Тува 1914 онд Оросын бүрэлдэхүүнд орсон гэж Тувагийн зохиолч Олег Цагаан-Оол “Аз жаргалын од” номдоо ам алдсан нь бий (68 дахь талд). Тэгэхлээр Тувагийн ард эхлээд Орос, дараа нь Зөвлөлт байсан нь илэрхий юм. 

	“Тус Монгол улс ба Тува Ард Улсын хоорондох холбогдолтой хэргүүдийг судлан үзээд гаргасан товч илтгэл” гэсэн баримт бичгээс үзэхүл 1922 онд Тува нь 

	 

	“1. Давст уул бол Тува ард улсын давсны асуудлыг хангах ганц газар болох тул түүнийг Тува Ард Улсын дэвсгэр газар оруулах, үүнд үүний орчим суугаа Монгол улсын хил хязгаарын ардуудад түүний давснаас үнэ түрээсгүйгээр авч өөрийн хэрэглэгдэхүүнийг хангах эрхийг олгох. 

	2. Усуб (Увс) нуурын зүүн өмнө этгээдэд буй зөрөлдөөн бүхий хэсэг дөрвөлжин газрыг хойд урд тал болгон хуваах” 

	 

	зэрэг саналыг тавьжээ. Мөн 40 онд “манай хилээс дотогш 20 км дотор байгаа Давст уул, мөн 40 км дотогш байгаа тус сумын төв болох аль ашиг шимтэй 3900 хавтгай дөрвөлжин км илүү газруудыг” авах шаардлага тавьсан байна...” “Тувагийн саналын дотор Цагаан толгойгоос зүүн тийш газарт манай Хөвсгөл аймгийн нутгийн талыг оролцуулсан нь 3700 хавтгай дөрвөлжин км газар болмуй...” “Манай тува бол эртнээс нааш газар нутаг хавчигдсан бөгөөд Орос, Монгол, Хятадаас нутаг гуйж байсан ба одоо ч газар нутгаар бага, явцуу болох тул хувьсгалт найрамдлын ёсоор хил тодотгох нь чухал буюу Монгол улс давсаар баялаг тул давст уулыг олгож өгнө үү хэмээсэн байна” гэж уг илтгэлд дурдсан байна. Манай комисс орос Мещеряковын оролцсон 40 оны хэлэлцээрт Тувагийн шаардлагад бууж өгсөн шийдвэр гаргасанд Чойбалсан дургүйцэж, “тус гадаад яамнаас нутгийн хил тогтоох комиссын санал болон Давст уулыг тийнхүү шилжүүлснийг татгалзаж, Гадаад Явдлын Яамны сайд Чойбалсан нот бичгийг Тува улсын төлөөлөгчийн яаманд явуулаад өөрийн улсын төлөөлөгчид мэдэгдсэн" байна" гэж уг баримтад өгүүлжээ. 

	Тува тийнхүү манай газар нутгийг авах гэж мугуйдлан зүтгэсээр байсан тул Маршал Чойбалсан уг асуудлыг шийдэхэд туслахыг гуйж ЗХУ-ын засгийн газарт хандсан байдаг. Чойбалсан Тувагийн ард ЗХУ байгааг мэдэж байсан авч зориуд бичсэн бололтой байдаг. Үүнд дөчин нэгэн оны тавдугаар сарын 14-ний өдрөөр огноолсон түүхийн нэгэн баримтыг толилуулъя.

	 

	ЗӨВЛӨЛИЙН ЗАСАГТ НИЙГЭМ ЖУРАМТ БҮГД НАЙРАМДАХ ХОЛБООТ УЛСЫН АРДЫН КОМИССАРУУДЫН ЗӨВЛӨЛИЙН ДАРГЫН ОРЛОГЧ БӨГӨӨД ГАДААД ХЭРГИЙН АРДЫН КОМИССАР В. И. МОЛОТОВ ТАНАА

	Эдүгээ тус Бүгд Найрамдах Монгол Ард Улсын, Тува улстай зах нийлсэн хилийн шугамыг тодотгох асуудал нь ихээхэн дээр үеэс шаардагдаж ирсэн боловч энэ хэрэгт хоёр улсын харилцан үл тохиролцсоноос шалтгаалагдаж одоо хүртэл шийдлийг олсонгүй бөгөөд харин ч улмаар нутаг бэлчээрийг эзэмшлэг, хүн ардын аж төрлийг хавчсан шударгагүй явдлууд гүнзгийрсээр бүхий байдал нь өдийд даруй нэгэн тийш болж таслан шийдвэрлүүлэхийг хэзээ хэзээнээс илүү хурцаар шаардаж байна. 

	Иймийн тул манай хоёр улсын энэ нэгэн асуудлын талаар харилцан тохиролцохгүй хүрсэн байдлыг харгалзаж, танай Зөвлөлт Холбоот Улсын Засгийн газраас гуравдугаар этгээдийн журмаар оролцон туслалцаж зүйл дуусгахыг Бүгд Найрамдах Монгол Ард Улсын Засгийн газраас итгэн хүснэ. 

	Монгол Ард Улс ба Тува Ард Улсын зах нийлсэн хилийн асуудалд холбогдох бодит материалууд бол тус улсын архивд байх бөгөөд түүний заримыг тус улсаас Зөвлөлт Холбоот Улсад суугаа Элчин сайдын Яаманд үүний хүргүүлсэн болохыг илэрхийлэхийн дээр нөхөн шаардагдах зарим материалуудыг дор хавсаргав. 

	Эдүгээгийн тавигдаж байгаа манай хоёр улсын хил хязгаарын тухай асуудалд гол болж өгөх хамгийн сүүлчийн албан ёсны баримт бол өнгөрсөн 30 оны 5-р сарын 21-ний өдөр Улаанбаатар хотноо гарын үсэг зурж тогтоосон хэлэлцээ болно. 

	Энэ хэлэлцээний ёсоор бол хоёр улсын Засгийн газраас томилогдох комисс нь хил тодотгох ажлыг шинэчлэн боловсруулж тогтоолгох ёстой байсан болно. 

	Бүгд Найрамдах Монгол Ард Улс нь Тува Ард Улстай залгасан хамгийн баруун талын точек болох Зөөлөн хөндий хэмээх газраас зүүн талын точек Шар Даваа хүртэл үргэлжлэх болно. 

	Тус улсын засгийн газраас батлан үзэх түүхт хэрэглэгдэхүүнүүдийн ёсоор бол хамгийн баруун талын точек болох Зөөлөн Хөндийгөөс зүүнээ давж, Ногоон нуурын хойд захаар зүүн хойш явж, Шэр, Хар Ямаатын бэлчрийн адгаар Бөхмөрнийг гарч Баян Овооны хойд Байцын Овоог дайрч, Туулай нуурын хойд талаар цааш Хэвчуу булгийн эх, Шилүүстэйн давааны овоо, Бөөр, Хэрх, Жавартай голуудын бэлчээр, Нэрийн голын хойд талаар зүүлэн, Хустын давааны овоогоор давуулж, Барлаг ба Асгат голын уулзвараар зүүн тийш Бор Бургастай эхээр гарч, мөн голын зүүн талаар дагаж уруудан, Баруун Халуун, Дунд ба Зүүн Халуун голуудын бэлчрээс дээгүүр зүүн тийш яван Түйн хөтлөөр даван Халзан давааны овоог дайрч, зүүн хойш явж, Хорхой голын эхээр огтолж, Монгол ба Туулайн голуудын уулзвараас дээгүүр гарч, Гурван сүлжирийн хойгуур гаран, зүүнээ явж, таван Сэвлэг ба Олон булгийн уулзвараар гарч Улиастай голыг гаран, Улиастай Хайрханы өвөр биеэр зүүн хойш чиглэн явж, Тээлийн голын эхэн тус газраар гаталж, Ариг уулын умар зүгийн Байцын овоог дайрч, Мухар ба Хатуугийн голын эхээр огтолж, Шар нуурын өврөөр явж, Хөх сайрын амыг уруудаж, Ирвэстэй голыг огтлон, Ирвэстэйн хар үзүүрээр гарч, Хоолойн гол ба Сэрлэг голыг гаталж, их бага Өнгөсээ ба их бага Орш голын бэлчрүүдийн тус газраар гарч, Ариг уулын өврөөр явсаар Арснаг, Сэвлиг, Хэрлиг голуудын бэлчрийн адгаар гарч, цааш Улиастайн голыг огтлон Сайхан уулын хойгуур Самгалтай голыг гаталж, Амбан хайрхны өвөр биеэр Эрсэн ба нарийн голын бэлчрээр гарч дахин нарийн голын зүүн биеийг барин өгсөж, Бөөсөг, Хачиг, Цэргийн голуудын эхээр гарч Тарнын нурууны энгэрийг барьж, уулын хан ба тайгыг дайран цааш мөн Тарнын нурууны салбарыг даван Бүс голын зүүн гарыг дагаж, гурван бэлчрийн рашааны бэлчрээр огтолж, Балэми голын баруун этгээдээр умар зүг явж, Шар даваа хүрээд гурван улсын хил нийлнэ. 

	Энэ нь 1890 он буюу Бадаргуулт төрийн 16 дугаар оны арван сарын Есний өдрийн үйлдэгдсэн Дөрвөд аймгийн газрын зураг ба мөн 1907 оны буюу Бадаргуулалт төрийн 33 дугаар оны 9-р сарын арваны өдрөө үйлдсэн цэс өгүүлбэрт тодорхойлогдож, Тува Монголын завсар байгуулагдсан Хатуу-Улиастай, Чихэрстэй, Өрөгнуур, Ботгань хоолой, Борчихт, Хандгайт, Цацаргана, Оргих булаг, Алаг овоо, Самгалтай, Эрсэн, Жинжлэг зэрэг нэр бүхий 12 харуулын хайч замын хил Пэйцын овоонуудын нэрсүүд ба ба бусад бодит эх материалуудаас авсан зүйлс билээ. Тэр цагт эдгээр газруудад цэрэг цагдааг суулгаж байсан бичиг баримт бүхий ба мөн эдүгээ ч тодорхой үйлдсэн овоо пайзны тэмдэг бүхий болох тухай Жинжлэг хүртэлхийг 1940 онд хоёр улсын засгийн газраас томилогдсон комиссуудаас нүдээр үзэв гэж тэмдэглэн байсан зүйл бий болно. Дээр тодорхойлсон эдгээрхүү баримтууд бол тус улсын Засгийн газрын зүгээс зөв гэж үзэх ганцхан баримт болох тул, үүгээр баримтлан хоёр улсын хилийн шугамыг тодотгож байгуулан мөнхүү хязгаар нутгийн ард иргэдийн эртнээс нааш идээшиж дассан нутаг бэлчээрийг шударгаар баримтлан олгуулах явдал бол улмаар зэргэлдээ хоёр улсын зах нийлэн нутаглагч ард олны ах дүү ёсны найрамдлын хэрэгт ямар нэгэн аар саар будилаангүй болгохыг эрмэлзсэн тус улсын Засгийн газрын хөдөлбөргүй санал болохыг илэрхийлнэ. 

	Бүгд Найрамдах Тува Ард Улсын засгийн газраас хуучин түүхт материал баримтыг үл ойшоон хилийн шинэ шугамыг Бүгд Найрамдах Монгол Ард Улсын ихээхэн хэмжээний газар нутгийг авч, манай газар нутаг дээгүүр ямар ч үндэс баримтгүйгээр татахыг шаардаж байсан дээрээс Тува улсын Засгийн газартай санал үл нийлэлдэх учир бид нар үүгээр энэ асуудлыг нэгэн тийш болгон таслан шийдвэрлэж үл чадах болсон тул Бүгд Найрамдах Монгол Ард Улсын ба Бүгд Найрамдах Тува Ард Улсын хоорондох хилийн шугамыг түүхт материалыг баримтлан таслан барагдуулж онц тусламжийг үзүүлнэ үү гэж Таны биеийг гуйж тун их итгэн найдах ялдамд:

	Таны биеийг үнэн зүрхнээс хүндэтгэснийг эрхбиш зөвшөөрөн хүлээн авахыг хүснэ. 

	 

	Бүгд Найрамдах Монгол Ард Улсын Ардын Сайд нарын Зөвлөлийн Ерөнхий Сайд бөгөөд Гадаад Явдлын Яамны сайд, Улсын Маршал, Өрлөг жанжин ЧОЙБАЛСАН

	 

	Зөвлөлт Холбоот Улс Туваг өөртөө баттай нэгтгэнэ гэж итгэж байсны тул Тувагийн гараар могой бариулбал асуудлыг өөртөө хэл амгүйгээр зохицуулах гэж хичээж байсан учир Туваг цаанаас нь түлхэж байсан хэрэг. Тува цаанаасаа хатгаастай учир тийнхүү “үндэс баримтгүйгээр” шаардах зоригтой байсан хэрэг. Туваг ЗСБНХУ-ын бүрэлдэхүүнд нэгтгэх санаачилга гарган нийлүүлсэн Солчак Токаг Чойбалсан алгадсан нь давхар давхар учиртай байсан байх аа. Туватай хилийн асуудлыг шийдэхэд туслахыг хүсэж нэр дээр нь маршалын бичиг явуулж байсан Молотовыг Монголд ирэхэд уг асуудал бүр Зөвлөлт Монголын хилийн асуудал болон ийнхүү босож ирсэн нь энэ болой. 

	Тийм ээ, зөвлөлтийн тал уг нутгийг өөрийнхөө гэж маргасангүй, ердөө л шууд авна гэж тас дайрчээ. Тува шиг найрамдал гэдгээр далимдуулан! Энэ шаардлага муйхар бөгөөд дээрэнгүй гэхэд туйлын муйхар бөгөөд дээрэнгүй байлаа. Гэргий Дугармаагийнх нь өдгөө молхи бичээч над хэлснээр “Уул ус байгалиа нулимсаа гоожтол хайрладаг” Аварзэд тэр булай шаардлагыг яагаад ч хүлээж авч чадахгүй байлаа. 

	Аварзэд өгүүлрүүн:

	— Газар нь маргаангүй манайх. Авна гэж шаардлага тавьсан. Яагаад гэвэл би бүх социалист лагерийг хамгаалж байна. Ийм учраас бид ашиглах учиртай. Ашиглах чадал танайд байхгүй гэсэн. Тэгэхлээр тэнд тийм стратегийн чухал түүхий эд байсан нь үнэн. Сүүлд нь өөр нэг хүнээс сонирхоход “Вольфрам, уран бий” гэсэн. 

	Би зөвлөлтийнхөнд “миний мэдэхгүй асуудал байна. Нэгдүгээрт, хилийн асуудлыг бол манайд Ардын Их Хурлын тэргүүлэгчид, өөрөөр хэлбэл төрийн дээд байгууллага шийдвэрлэдэг. Ямар нэг хэсэг хүмүүс гэрээнд гарын үсэг зураад өгчих тийм ёс манайд байхгүй. Хоёрдугаарт, энэ хил бол дээр үеийн түүхэн хил. Хилийг өөрчлөх шаардлага байхгүй” гэсэн. Тэгээд л түүн дээрээ зогсчихгүй юү. Нөгөөдүүл чинь нөгөөх зургаараа Тэсийн голоос хойш Тагнын нурууг оруулаад цөмийг нь авчхаж байгаа юм шүү дээ. Одоогийн хил гэж нэг юм байна шүү дээ. Түүгээр зураад бидэнд өгчихсөн. Өөрөөр хэлбэл газрын зургийг зураад хийгээд ирсэн. Тэгэхлээр тэд их урьдаас бэлдсэн байна. Би ч ерөөсөө хөдлөөгүй. Молотов намайг шахаад байдаг. Октябраар зурна гэдэг, баяраар зурна гэдэг. Цэдэнбал байхгүй байсан. Цэдэнбал даргаас өөр мэддэг хүн алга гээд л суугаад байсан... гэжээ. 

	Аварзэд ямар хатан зориг барин зүтгэж, Молотов хэчнээн увайгүй муухайгаар аашилж байсан нь дээрх ярианаас тодрохын зэрэгцээгээр дараах ярианаас ч илэрхий болном. Сийрүүлсүү. 

	 

	— ... Үндсэндээ [хэлэлцээрийг] би л мухардапд оруулсан. Мухардалд оруулахгүй гэхээр компромисс (буулт) хийх болно. Компромисс хийнэ гэдэг чинь түүхэн хилээ өгнө гэсэн үг. Тийм учраас ямар ч гэсэн мухардалд оруулсан. Тэгээд л суугаад байсан...

	Тэгж байтал нэг өдөр Молотов уурласан: “Что вы цепляетесь за этот клочок земли" (Алга дарамхан газраас юунд зууралдаад байгаа юм бэ?) Танай орон чинь бүхлээрээ манайх байж байх тийм үе байсан юм чинь. Жишээлбэл гээд Чойбалсан гурван удаа нэгдэж оръё гэсэн хүсэлт тавьсан. Сталин “цаг үе болоогүй, нөхцөл бүрдээгүй” гээд хүлээж аваагүй гэсэн... 

	 

	Молотов 7000 орчим ам километр газрыг алга дарамхан гэж байна. Ер нь ард түмэн гэдэг алга дарамхан газраа ч алтан амиараа хамгаалдгийг Молотов мэдэхгүй дээ биш ээ. Оросууд эх орны дайнаар алга дарам газраа ч германд өгөхгүй гэж үхэн байлдаад байсан биз дээ. Гэтэл Монголын “алга дарам” газрыг зүв зүгээр авах гэж яахаараа зүтгэдэг бил ээ? Сталин Монголыг нэгтгэн авах цагийг анаж байсан нь энэ ярианаас тодорхой болж байна. Тэгэхээр энэ нууц “отоо”-ны “оршил хөгжим” нь энэ байжээ гэхэд болохоор. 

	Аварзэд өгүүлрүүн:

	— Молотов явган их явдаг байсан. Нэг орой хурал тарсны дараа “Проводите меня, пожалуйста” (“Намайг гаргаж өгөхгүй юү”) гэв. Бид жаахан явлаа. Тэгсэн чинь нөгөөдөх чинь “Видали этих министерчиков” (“гадаад яамны сайдархуу ийм юмсыг үзэхээрээ нэг болсон доо”) гээд л их занангуй хэлж байна. Би ч мэдэж л байлаа. Намайг хэллээ гэж. Тэгж байснаа шинэ жилээр түргэн зуръя гэж байна. Би мэдэхгүй л гэлээ. 

	Шинэ жил өнгөрлөө. Хэлэлцээ юу байх вэ. Тэд нарыг жаахан ухралт хийж эвлэрэлд хүрдэг юм болов уу гээд би хүлээгээд байдаг. Нэг өдөр хэлэлцээ шиг юм боллоо. Улстөрийн Товчоонд танилцууллаа. Танилцуулж байсан чинь Цэдэнбалын нарийн бичгийн дарга бил үү дээ, нэг цаас аваад ороод ирсэн. Москвагаас илгээсэн цахилгаан гэж байна. Цэдэнбал явуулсан юм байх даа гэж бодлоо. Тэгсэн биш юм аа. Хрущевын нэртэй “ЦК МНРП (МАХН-ТХ-нд) гэсэн цахилгаан утас байна. “Поведение Вашего министра иностранных дел вызывает удивление в Москве” (“Танай гадаад яамны сайдын араншин гаргаж байгаа нь Москвад хачирхал төрүүлж байна”) гэсэн байх юм. Уншаад өгсөн. Дамба гуай “Үгүй, энэ юу гэж байгаа юм бэ?" гэж байна. Дамба гуай битүүдээ миний талд байгаад байсан. Цааш нь ямар шугам барих вэ. Энэ л шугамаа барих уу?" гэж асуулаа. “Тэгэхээс яах вэ" гэж байна. Наадуул нь “аа” ч байхгүй. Хараад л байна. Тэгж байснаа Дамба гуайг дагах аядлаа. Би ч иймэрхүү ах дүү улс байх гэж бодлоо... гэжээ. 

	Нээрээ, зөвлөлт гэж иймэрхүү ах дүү улс байсан байх гэж! Нээрээ манай улс төрийн товчооныхон ч гэж бас иймэрхүү таарчихсан таар шуудайнууд байсан байх гэж! Тэд эх орончид даан ч байгаагүй. Тэд КГБ-ын тагнуулууд байсан. Худал гэвэл ОХУ-ын Ерөнхийлөгчийн дэргэдэх Улстөрийн хэлмэгдэгсдийг цагаатгах комиссын дарга А. Н. Яковлев Монголын радиогийн Москва дахь сурвалжлагчид хэлэхдээ: “Танай намын улс төрийн товчооны гишүүдийн дийлэнх нь КГБ-ын туршуулууд байсан гэдгийг итгэлтэй хэлж чадна” ("Зууны мэдээ”, 2001 оны 34-рт) гэжээ. Чингэхлээр гадаад гүрний эрх ашгийг илэрхийлэгчид болчихсон тэд Монгол Улс, Монголын ард түмний эрх ашгийг яахин хамгаалах билээ дээ. Аварзэд гуайн ярьснаас үзэхэд тэд амаа ангалзуулаад, нүдээ бүлтэлзүүлээд мангуу царайлаад сууж байсан нь илт. Өрөвдөлтэй бөгөөд доромжлолтой! Өшилтэй бөгөөд заналтай!

	Тэгээд цаашаа юу болсон вэ? Аварзэд өгүүлрүүн:

	— Тэгтэл Цэдэнбал ирлээ. Цэдэнбал ч буусан даа. Зөвлөлт - Монголын найрамдлын түүхэнд гарч байгаагүй муухай юм та нар хийсэн байна. Нөхөр Аварзэд Улстөрийн Товчоог төөрөгдөлд оруулсан байна гэж байна. Би байдлыг илтгэж байсан. Чиглэл авч байсан. Ер улсын хилийг өөрчилнө гэдэг бол хэн нэг төлөөлөгчийн саналаар болох зүйл биш ээ. Төрийн дээд байгууллага шийдэх ёстой гэлээ. Миний ганц тулгуурладаг юм тэр. Цэдэнбал уурлаад л... гэжээ. 

	Тэгснээ Цэдэнбал Аварзэдийг аргадаж нэг үзэж, аргалах гэж нэг оролдож, “Өг өг. Наад газрыг чинь бүүр дээр үед Хичээнгүй сайд Цэрэндоржийн үед Зөвлөлт өгөхөөр тохирчихсон юм шүү дээ. Чи зүгээр л гарын үсгээ зур” гэж ятгажээ. Ялдар хэлэхэд, Ба Лин овогт Цэрэндорж Монголыг Хятадад нийлүүлэх сонирхолтой байдаг байсан учир Орост тэр хэрийн газар наймаалбал, бусдыг нь Хятадад өгөхөд амар болно гэж тооцоолсон байсныг үгүйсгэх аргагүй. Цэдэнбал түүнийг нь ам алдчихаж л дээ. Үүнийг үл өгүүлэн Аварзэдийн бичлэгээс сийрүүлье. 

	 

	— ... Оройжингоо хуралдлаа. Хэн хэлэлцээрийг авч явах вэ гэж байна... Тэгж байгаад Цэндээ чи яв гэлээ. Цэнд тэгье л дээ гэж байна. Тэгээд Цэнд явсан даа... Би эмнэлэгт хэвтчихсэн. Тэгтэл хилийн хэлэлцээ төгсөж, гарын үсэг зуржээ. Цэнд зургаа авхуулж байна гэнэ ээ гэж дуулдлаа... 

	 

	гэж хуучилжээ. Тэгээд Цэнд 1958 оны гуравдугаар сарын 26-нд ямар гэрээнд гарын үсэг зурж вэ?! гэдгийг бодтойгоор үзье. 

	 

	 

	ЗӨВЛӨЛТ СОЦИАЛИСТ БҮГД НАЙРАМДАХ ХОЛБООТ УЛС БА БҮГД НАЙРАМДАХ МОНГОЛ АРД УЛСЫН ХООРОНД, ӨРНӨ ТАЛДАА АСГАТЫН ДАБАНЫ ХЯР (АСГАТЫН ДАВААНЫ ХЯР)-ЫН ОРОЙГООС ЭХЛЭН ДОРНО ТАЛДАА БОЛЬШОЙ САЯАН (ИХ САЯАН)-Ы НУРУУ ХҮРТЭЛХ ХЭСЭГТ БАЙГАА ЗӨВЛӨЛТ - МОНГОЛЫН ХООРОНДОХ УЛСЫН ХИЛИЙН ТУХАЙ БАЙГУУЛСАН ГЭРЭЭ

	Зөвлөлт Социалист Бүгд Найрамдах Холбоот Улсын Дээд Зөвлөлийн тэргүүлэгчид, Бүгд Найрамдах Монгол Ард Улсын Их хурлын тэргүүлэгчид өрнө талдаа Асгатын давааны хярын оройгоос эхлэн дорно талдаа Их Саяаны нурууг хүртэлх хэсэгт байгаа зөвлөлт - монголын хоорондох улсын хилийн тухай асуудлыг найрамдах, харилцан ойлголцох үндсэн дээр зохицуулах, мөн энэ хэсэгт байгаа зөвлөлт - монголын хоорондох хилийг газар дээр нь тогтоох хүслээ илэрхийлэн энэ зорилтын дагуу энэхүү гэрээг байгуулахаар шийдэн өөрсдийн бүрэн эрхт төлөөлөгчөөр:

	ЗСБНХУ-ын Дээд Зөвлөлийн Тэргүүлэгчид ЗСБНХУ-аас БНМАУ-д суугаа онц бөгөөд бүрэн эрхт элчин сайд Вячеслав Михиалович Молотовыг,

	БНМАУ-ын Их Хурлын Тэргүүлэгчид Бүгд Найрамдах Монгол Ард Улсын Сайд нарын Зөвлөлийн нэгдүгээр орлогч дарга Лувсанцэрэнгийн Цэндийг тус тус томилов. 

	Нэгдүгээр зүйл:

	Өрнө талдаа Асгатын давааны хярын оройгоос эхлэн дорно талдаа Их Саяаны нуруу хүртэлх хэсэгт байгаа ЗСБНХУ ба БНМАУ-ын хоорондох улсын хил нь энэхүү гэрээнд хавсаргасан хилийн тодорхойлолтод заагдсанаар татагдах болно... 

	 

	ЗСБНХУ-ЫН ДЭЭД ЗӨВЛӨЛИЙН ТЭРГҮҮЛЭГЧДЭЭС ЭРХ ОЛГОСНООР МОЛОТОВ

	 

	БНМАУ-ЫН ИХ ХУРЛЫН ТЭРГҮҮЛЭГЧДЭЭС ЭРХ ОЛГОСНООР ЦЭНД

	 

	 

	 

	 

	Тэгвэл энэхүү гэрээнд хавсаргасан хилийн тодорхойлолтод заагдсаныг сийрүүлсүү. Уншигч авгай залхууралгүй уншмуу. 

	 

	ЗСБНХУ, БНМАУ-ын хоорондох улсын хил нь энэ хэсэгт өрнө талдаа Асгатын Давааны хярын оройгоос эхэлж, зүүн хойшоо явж Эхний (Эхэнэ байх, Г. А.) ногоон нуурын дэргэдэх зүүн өмнө талын уулархаг газраар гарч, Царигийн ногоон нуурын дундуур огтлон цаашаа Асгатын голоор явж, уг гол ба Бөх Мөрөн голын бэлчир хүрнэ. 

	Тэндээс Бөх Мөрөн голоор уруудаж, уг голд Мухар Жигэртэй гол цутгаж байгаа газар хүртэл явж, тэндээсээ Мухар Жигэртэй голыг даган өгсөн уг гол Бөх Мөрөн голд цутгасан газраас дээш 7 км явна. 

	Энэ цэгээс хил зүүн хойш чиглэн явж, Дунд Жигэртэйн голыг Сиве-куль нуураас 1,4 км урдуур гатлан, нэргүй өндөрлөгийг дайрч Ацат хар уул дээгүүр гарч, энэ уулаас ерөнхийдөө зүүн хойш чиглэн Хэр нуурыг дайрч Туулайлагийн нууруудын хойгуур явах заёрын хоорондуур уг замын урд хажуугаар явсаар Хопши даваа хүрнэ. 

	Хопши даваанаас зүүн тийшээ нэргүй нурууны оройгоор явж, уг даваанаас 5 км зайтай байгаа өндөрлөг хүрч Цагаан голыг гатлан 2578,2 тоот өндөрлөгт хүрч цааш уруулдан, эхлээд ерөнхийдөө хойшоо, дараа нь зүүн ба зүүн урагш чиглэн явж, энэ хэсэг дээр 2498,2; 2303,3; 2344,9; 2096,9 тоот өндөрлөгүүдийг дайран Хөх даваа хүрнэ. Тэндээс хил 1594,9 тоот өндөрлөгийг чиглэж, эгц зүүн хойш шулуун шугамаар яваад Хэригийн голыг гатлан 30 ба 45 метр өндөр толгодыг дайран сүүлчийн толгойгоос эгц хойш явж 2602,8 тоот өндөрлөгт хүрнэ. Цааш ерөнхийдөө хойшоо чиглэн, нэргүй жижиг өндөрлөгүүдийг дайрч Мэргэн даваанаас баруун хойш 1,5 км орчим зайтай Барлаг голд нийлэн тэндээсээ Барлаг голыг даган явж эхэнд нь хүрээд 3013,1 тоот өндөрлөг дээр гарна. 

	Энэ өндөрлөгөөс хилийн шугам ерөнхийдөө зүүн хойшоо Бор Шивээний өмнө салаа нуруу ба Дааган дэл уулыг нуруулдаж, 3031,5; 3302,5; 3244,0; 3423,0; 3400,9; 3401,4; 3028,2 тоот өндөрлөгүүдийг дайран цааш Овальный, Хавцал хоёр голын хоорондох нуруугаар дамжин Бага Дааган дэл, Их дааган дэл уулсыг дайрч зүүн тийш буун Хөсөрлөг голд нэргүй горхи цутгаж байгаа газарт хүрнэ. Тэндээс хил Хөсөрлөгийн сайраар явж, уг сайр Сэгилын голд нийлэх газар хүрч Сагилын голыг өгсөн, түүнд Их Дошийн гол цутгаж байгаа газар хүрч, тэндээсээ хил уг голоос салан ерөнхийдөө зүүн хойшоо явж үргэлжилсэн жижиг толгодыг дайран Баруун тураг уул хүрч, тэндээс хойшоо Дунд Тураг уулыг чиглэн цааш зүүн тийш явж Зүүн тураг уул хүрнэ. 

	Тэндээс хил ерөнхийдөө зүүн хойшоо зөрөг замаар нэргүй хоёр давааг давж Зүүн тураг уулаас зүүн хойш барагцаалбал 3 км зайтай байгаа 2 дахь даваанаас зүүн тийш явж Наран булгийн баруун талд 0,8 км газарт төгсөж байгаа жижиг нуруугаар явна. 

	Тэндээс хил хойшоо эргэн Хоролмоо Боршоо голуудыг тэдгээрийн бэлчир хавь газраар гатлан Шарнут уулыг дайран гарч, тэндээс ерөнхийдөө зүүн тийшээ 2036,1 тоот өндөрлөг, Жаргалант уул, 2079,5 тоот өндөрлөг, нэргүй хэд хэдэн өндөрлөгүүдийг дайран Хана уул хүрнэ. 

	Энэ уулнаас хил зүүн хойд зүгт явж 1087,1 тоот өндөрлөгийг дайран Хандгайтын голыг гатлан цааш эгц явж, Кокшатын хавцлаар Улиастай голыг гатлан энэ цэгээс Кокшат хавцлын ширгэсэн горхиор эхлээд зүүн хойшоо, дараа нь ерөнхийдөө хойшоо 1972,0 тоот өндөрлөгийн зүүн талд 2,0 км-д байгаа нэргүй өндөрлөгийг хүрч, тэндээсээ зүүн тийшээ эргэн Тээл голыг гаталж 2611,5 тоот өндөрлөгийг дайран, цааш ерөнхийдөө зүүн өмнө зүгт нуруулдан 2225,0; 1898,5 тоот өндөрлөгүүдийг дайрч Аарагуулын баруун хойд ёроол дахь уг уулын оройгоос баруун хойд талд 2,3 км зайтай байгаа цэгт хүрнэ. 

	Цаашаа хил Аараг уулын хойд ёроолоор явж Зос, Торхлиг голуудын бэлчит хүрч, тэндээсээ Торхлиг голоор уруудан Цагаан Аавын овооноос баруун зүгт 2,2 км зайтай байгаа цэгт хүрнэ. Энэ цэгээс хил замын урдуур зүүн тийшээ явж, Давст уулын урд талаар нь тойрон тэндээсээ ерөнхийдөө хойшоо чиглэн Давст уулын зүүн талаарх амыг даган Хурган Шивэр горхиноос 3 км зайтай газраар зүүн тийш эргэж 1492,0; 1810,7 тоот өндөрлөгүүд ба Мухар Цахир уулыг дайрч, цааш Хатуу голыг гатлан дахин жижиг өндөрлөгүүдийг дайрч эхлээд зүүн тийшээ, дараа нь зүүн урагшаа явж 1405,0 тоот өндөрлөг хүрнэ. Тэндээс ерөнхийдөө урагшаа явж 773,4 тоот тэмдгээс 1,6 км урагш байгаа цэгт Увс нуурыг хүрнэ. 

	Энэ цэгээс хил Оргих голын адаргуур шулуун шугамаар зүүн өмнө зүг чиглэн Увс нуурын дээгүүр явж, уг голын адагт хүрээд тэндээсээ мөн голыг даган зүүн тийшээ голынхоо саваар 35 км хэртэй явна. Цаашаа хил мөн чиглэлээр Хош Тэргийн голд шилжиж, мөн голыг даган, 808,7 тоот тэмдгээс баруун хойш 2,5 км-д байгаа цэг хүртэл 9 км орчим явж, цаашаа Тэс голоос хойгуур 4 км зайтай шугамаар явж, шар үзүүр гэдэг газраас 45 км хойш байгаа цэгт хүрнэ. 

	Энэ цэгээс хил өмнө зүг чиглэн явж Тэс голыг гатлан 899,9 тоот тэмдэгт цэгт хүрч, тэндээс зүүн өмнө зүгт шулуун шугамаар 3 км явж цаашаа зүүн өмнө зүгт шулуун шугамаар явж Сэр толгой уулын зүүн хойд талд 4,4 км зайтай байгаа Нэргийн голын хоёр салааны бэлчир газар хүрнэ. 

	Тэндээс хил Нэрийн голыг өгсөж Бузлаг уулаас баруун тийш 4,4 км газарт байгаа цэгт хүрээд, тэнд голоосоо салан зүүн тийшээ шулуун шугамаар явж, Бузлаг уул хүрч тэндээс зүүн хойшоо 6,8 км яваад дахин зүүн тийшээ эргэж Дөрөө нуурын нарийдагч хэсэг рүү чиглэж уг нуурыг гатлан цааш мөн нуурын эргээр, дараа нь элсэн дундуур өмнө зүгт чиглэн 6,5 км явна. 

	Энэ цэгээс хил зүүн урагшаа шулуун шугамаар 6,5 км орчим яваад шууд зүүн тийш эргэн Гэзэг уул хүрч, цааш зүүн өмнө зүгт шулуун шугамаар явж Тэс голыг гатлан Бэрх толгой хүрнэ. 

	Бэрх толгойгоос хил ерөнхийдөө зүүн хойшоо явж, жижиг нурууны орой ба 1614,7; 1509,0 тоот өндөрлөгүүдийг дайран зүүн тийш явж, өргөн хөндийг гатлан Арцын нурууны баруун үзүүр дээр 1506,0 тоот өндөрлөгт хүрч цаашаа хил энэ нурууг хярлан 1683,3 тоот өндөрлөгийг дайрч Усан хат булгаас зүүн урд талд 1 км орчим зайтай байгаа нэргүй өндөрлөг хүрч, тэндээс баруун хойшоо нуруулдан явсаар ширгэсэн горхи руу бууж түүнийг гатлан Цол уул хүрнэ. 

	Тэндээс хил ерөнхийдөө зүүн тийшээ, дараа нь зүүн урагшаа чиглэн нурууны оройгоор 2016,9; 1908,7; 2042,0; 2005,0 тоот өндөрлөгүүдийг дайран цаашаа жижиг нурууг дамжин бууж Ар булаг горхинд хүрч түүнийг гатлан өөр нэг жижиг нуруугаар дамжин ерөнхийдөө зүүн хойшоо явж 1888,1 тоот өндөрлөгийг дайран 1931,7 тоот өндөрлөгт хүрнэ. 

	Тэндээс хил ерөнхийдөө зүүн тийш, эхлээд нуруулдан, дараа нь Буга согооны голыг уг голд Цэндийн горхи цутгаж байгаа газраас 0,4 км урдуур огтолж цаашаа замын урд талаар нуруулдан явсаар Дунгал уул хүрнэ. Тэндээс хил ерөнхийдөө зүүн урагшаа явж ширгэж байгаа горхийг гаталж, нурууг нуруулдан явсаар Баян хөндийн эхний уул хүрч, дараа нь Хачиг гол руу очиж, Хачиг сууринаас барагцаалбал 4 км урдуур уг голыг гатлан цааш ерөнхийдөө зүүн хойд чигт нурууг нуруулдан явж 2139,0 тоот өндөрлөгийг дайран Бүрэн хаан уул хүрнэ. Энэ уулнаас хил зүүн тийшээ явж, түүнээс 3 км зайтай байгаа нэргүй горхины эхэнд хүрч уг горхийг уруудан Царгийн гол хүрч цааш энэ голоор өгсөн Бурга голд хүрч түүнийг даган явсаар Учуглык уулаас баруун талд 4,5 км-т байгаа нэргүй горхины адаг хүрч тэндээс эхлээд зүүн урагшаа, дараа нь зүүн тийшээ уг нэргүй горхийг даган явж түүний эх хүрнэ. Тэндээс хил ерөнхийдөө зүүн тийшээ нурууг даган явж, давааг даван 2505,1; 24,8 тоот өндөрлөгүүдийг дайран, нэргүй горхийг гаталж, 2036,8 тоот өндөрлөгийг дайран Зайгал гол хүрнэ. 

	Тэндээс хил Зайгал голыг уруудан уг голд Зос голтой нийлэх бэлчир хүртэл яваад Зайгал голыг гатлан зүүн тийшээ уулархаг газраар явж, 2409,0; 2205,0 тоот өндөрлөгүүдийг дайран хоёр горхины бэлчирт хүрч уг горхийг уруудан Хосын гол хүрч түүнийг гатлан Хосын урд нуруу дээрх 2282,0 тоот өндөрлөгийг хүрнэ. Тэндээс хил дээрх нурууг даган, зүүн урагшаа явж 2589,5 тоот өндөрлөгийг дайран Шаварын хойд нуруу хүрч, тэр нуруугаар 2482,0: 2508,9 тоот өндөрлөгүүдийг дайран явна. 

	Уг өндөрлөгөөс хил ерөнхийдөө зүүн хойшоо нуруулдан явж, 2565,0; 2628,6; 2701,7; 2759,3 тоот өндөрлөгүүдийг дайран ерөнхийдөө хойшоо явж, зүүн хойшоо 2582 тоот өндөрлөг ба мөн Айчингийн нурууг дайран Тармисын нуруу руу шилжин Тармисын даваа, Буриадын даваануудаар давж, 2245,8 тоот өндөрлөгийг дайран Бага ногоон тайга ууланд хүрнэ. Тэндээс хил ерөнхийдөө чиглэн бууж нэргүй горхи хүрээд түүнийг даган явсаар Харганын гол хүрч, энэ голыг даган явж түүний Мөрөн голд цутгаж байгаа газар хүрнэ. Тэндээс хил Мөрөн голоор өгсөж, тэр голыг даган өгсөж эхэнд нь хүрнэ. Тэндээс хил нуруулдан явсаар эхлээд баруун хойд зүгт, дараа нь ерөнхийдөө хойд зүгт 2453,6 тоот өндөрлөг, Урбан Хэни нуруу ба Эрнэг нурууны 2475,5 2318,8 тоот өндөрлөгүүдийг дайран Шар Гэр голыг гатлан 2285,7 тоот өндөрлөг ба Бэлчир уулыг дайран Бүсийн гол, Урангийн гол хоёрын бэлчирт хүрнэ. 

	Тэндээс хил ерөнхийдөө хойшоо явж Бүсийг голыг уруудан, түүний Шигшид голд цутгах газарт нь хүрч цаашаа Шишигт голоор өгсөж, түүнд Жаваш гол цутгах газар хүрч цааш нурууг даган ерөнхийдөө хойшоо явсаар даваануудыг даван 2339,6: 2756,3; 2697,2; 2820,4; 2810,0; 2340,3 тоот өндөрлөгүүд болоод Хултраг уулыг дайран, тэндээс ерөнхийдөө зүүн тийшээ явж нэргүй хоёр горхийг гатлан, хэд хэдэн оройг дайрч Хур Могой уул хүрнэ. 

	Тэр уулнаас хил ерөнхийдөө зүүн тийш явж Их Хур Могой голыг гаталж, цаашаа уулархаг газраар явсаар нэргүй горхинд хүрээд тэр горхийг уруудан Их Билдэг гол хүрч цаашаа хил Их Билдэг голоор явж, түүнд нэргүй горхи цутгаж байгаа газар хүрч, тэр горхийг даган явж нуурыг гатлан зүүн хойшоо явсаар улмаар Билдэг даваа хүрнэ. Тэндээс хил ерөнхийдөө эхлээд хойшоо дараа нь зүүн тийшээ чиглэн явж Хадарсуг даваа, Дутур Балаг даваа, 2426,5; 2676,8; 2790,2, 2790,2; 2801,2; 2545Д; 2685,9 тоот өндөрлөгүүдийг дайран Монгол шарын даваа хүрнэ. 

	Монгол Шарын даваанаас хил ерөнхийдөө зүүн тийшээ явж, уг даваанаас 2 км зайтай газраар, Зөвлөлт Монголын улсын хил дайрч байгаа Их Саяаны нуруу хүрнэ. 

	 

	 

	Энэхүү хавсралтад “ерөнхий”, “орчим” “шулуун” гэж бөөрөнхийлсөн өчнөөн үг байгааг уншигч абугай анзаарсан буй заа. Монголын сөөм газрын төлөө үзэх ёстой комиссынхон ингэж ерөнхийлж, багцаалсан байдлаар хэчнээн хавтгай дөрвөлжин км газрыг алдсан дээрээ нэмж алдсаныг хэлж би мэдэхгүй. 

	Одоо Аварзэдийн яриаг сийрүүлье. 

	 

	“Тэгсэн чинь ГЯЯ-ны нэг нөхөр эмнэлэг дээр дайралдаад, хэлэлцээ дууссан гэж нэг хэлчхээд, Цэдэнбал гуай манай дээр (ГЯЯ) сууж ажиллаж байгаа. Таны өрөөнд сууж ажиллаж байгаа гэлээ. “Юу хийдэг бил ээ?” гэсэн чинь “Аа мэдэхгүй, хэлэлцээрийн л бүх материалыг хэд хоног авсан” гэж байна. Тэр биш боллоо гэж би ойлголоо. Түүнээс ч дуртай юмаа устгасан биз дээ. Тэр дотор Цэдэнбалын дургүйг хүргэх нэг юм байсан юм. “Энэ чинь манай улсын төрийн тэргүүний төрсөн нутаг” гэж би зөвлөлтийн талд хэлсэн юм. Бас хоёр хөгшин малчин Увсаас авч ирсэн юм. Нэг оройн хурал дээр тэр хоёрыг эксперт (шинжээч гэрч) болгож... байдлыг яриулсан... юм байсан юм...” Нээрэн, Аварзэдийн хийж байсан хэлэлцээрийн протоколын хамгийн сүүлийн хуудас байхгүй байдаг гэж Гадаад Харилцааны Яамны нэг ажилтан над хэлсэн билээ. 

	Тийм ээ, Цэдэнбал унасан газраа харь оронд өгүүлэхгүй гэж уурлах ёстой хүн байтал өгөхөд саад хийлээ гэж Аварзэдэд уурлажээ. Арга ч үгүй юм биз дээ, арван хэдтэйдээ КГБ-д элсэгдэж, хорин хэдтэйдээ Зөвлөлтөд хүргэн орсон тэр “Хүргэн хүүгийн хүзүү бөх”-ийг үзүүлэхийг зорьсноос бус, Халх Монголын хувь заяаг хумсын төдий ч бодоогүй нь илэрхий. Ер нь Монголыг Орост бүхлээр нь өгөх асуудлыг Чойбалсан биш, Чойбалсангийн араар Цэдэнбал гурвантаа тавьсан гэдэг! Тэгэхдээ дандаа хүний гараар могой бариулдаг нь түүний дотуур тамир гэлтэй. Энэ удаа ч чигч шударгуу Аварзэдийн гараар могой бариулах гэж үзээд дийлэлгүй зусарч долигонуур Цэндийн савраар могой бариулсан байна. Эх орноосоо урвасан, эх орныхоо алтан шорооноос тасалж харьд өгсөн ийм л улсыг уг нь түмэн үедээ жигшиж байлтай. Гэтэл одоо Цэнд нь хэлмэгдсэн баатар болон тодорч, Цэдэнбал нь Монголыг аварсан эх оронч болон хөшөө дурсгалаа босгуулж байна. Ялдамд хэлэхэд, урвагчдад хөшөө босгогчдыг ч ямар улс вэ гэдгийг ч эргэцүүлж бодолтой. Тэгээд Цэдэнбал тэр үеийн газрын зургийг цөмийг нь устгуулж, шинэ газрын зургийг яаран хэвлүүлсэн гэдэг! Өөрийнхөө бузар хэргийг булах гэж тэр. Гэвч булавч бултайдаг, даравч дардайдаг гэж нэг үг бийс эн билээ. 

	 

	“... Одоо бол зөвхөн тэр Давст уулын тухай л яриа болсон юм шиг ойлгодог бололтой. Давст уул бол нэг хэсэг газар. Чухамдаа Увсын хойд тал тэр чигээрээ орсон юм. Тэсийн голоос хойшлоод Тагнын нуруу даваад маш өргөн газар. Түүн дээр бас Хөвсгөл аймгийн баруун хойд хэсэг, Шишигдийн гол гэж сайхан газар бий. Шишигдийн нуруу гэж сайхан нуруу бий. Бас их баялагтай. Тэр бүр газрыг ердөө анх гар зурагтаа л Зөвлөлтийн тал оруулж зураад авч ирсэн. Яг тэрүүгээрээ л авсан...” 

	 

	гэж бие тун муу байсан Аварзэд дахин давтан хэлж бичүүлсэн байдаг нь үнэнийг ард түмнээ мэдээсэй гэснийх ээ. Ард түмэн тэр бүхнийг түүний ачаар мэдсэн бөлгөө!

	Аварзэдийн тэр үед бичсэн “Улстөрийн Товчооны гишүүн н. Цэндийн боловсруулсан тогтоолын төслийн талаар санал" бичиг хожим “Ардын эрх” сонины 1990 оны 6-рт нийтлэгдсэн юм. 

	 

	“Би... үнэхээр бодит байдал, эх орноо бодоод хэлж байна... Ер нь н. Цэдэнбал улсынхаа төлөө, ард түмнийхээ төлөө, намынхаа заалтыг биелүүлж явсан жинхэнэ бодит ажлын төлөө зүтгэсэн шударгуу хүмүүст үл итгэх явдал (үргэлж) гаргаж, харин ч манай хөрш их нөхөр ЗХУ-ын дайсан гэдэг муухай пайз зүүхийг оролдож байдгийн мөн учир юу юунд байна? Үүнийг би хувьд эрүүл биш зүйл гэж үзэж байна” 

	 

	гэжээ. 

	Аварзэд “эх орноо бодож”, бодит байдал”-ыг ийнхүү цэгнэж чадаад харийн ашиг сонирхлыг хамгаалдаг бялангач занг ингэж зоригтой илчилсэнд Цэдэнбал бажгадахдаа МАХН-ын Төв Хорооны Улстөрийн Товчооны гишүүд, орлогч нарт захидал (1958. 11. 20) бичжээ (“Ардын эрх”, 1990 оны 7-рт). Цэдэнбал энэ захидалдаа өндгөө дарсан шувуу шиг өөрийгөө өмөөрч, Аварзэдийг улай үзсэн хэрээ шиг дайрч: 

	 

	“... МАХН-ын Төв Хорооны Улстөрийн Товчоо н. Аварзэдээс миний тухай тавьсан зэмлэлийг нэгэн тийш болгон тасалж өгнө гэдэгт би найдаж байна... н. Аварзэдийн бичсэн зүйл ямар ч үндэсгүй учир дэргэдүүр нь анхаарахгүй өнгөрч болохгүй нэг тал байна...

	... н. Аварзэд бол манай залуу ажилтан нарын нэг юм. Алдаа дутагдлаа засахад нь туслах гэж би бодсон юм. Харин алдаа дутагдлаа хүлээхгүй улмаар цаашлаад байгаа нь гайхалтай юм...” 

	 

	гэж бичжээ. 

	Цэдэнбал Аварзэдийн ямар “дутагдал”-ыг засах гэв ээ? Аварзэд эх оронч чин үзэлтэй, эх орныхоо эрх ашигт цаглашгүй үнэнч байсан нь Цэдэнбалын ойлголтоор түүний “дутагдал” байлаа. Аварзэд эх оронч үзлээсээ татгалзаагүй нь, Улстөрийн Товчооны бусад гишүүд шиг өөрийнх нь бууны нохой, өөр шиг нь Зөвлөлтийн үндэсний дээрэнгүй үзэлтнүүдийн төлөөний амьтан болоогүй нь “дутагдал” байлаа. Хэнийг боловч далайсан газраа далд оруулж, далласан газраа ил гаргаад амташчихсан Цэдэнбал Аварзэдийг үгийг нь хүн хорхойчлон дагасангүйд шүд зууж, хомхой эздийнх нь шаардлагыг хүлээж авсангүйд хилэгнэн хорсохдоо Ерөнхий сайдын орлогч, Гадаад Явдлын Яамны сайдаас нь халж, Унгарт элчин сайдаар явуулжээ. 

	Монголын 7000 ам км газар Орост!!! Дэлхий хоёрдугаар дайны төгсгөлөөр Гитлерийн эсрэг эвслийн “гурван их гүрэн”- Англи, Америк, ЗСБНХУ-ын төрийн тэргүүн нарын хэлэлцээрийн улс төрийн нэгдүгээр болзол буюу “Монгол улсын тусгаар тогтнолыг одоо байгаа хилээр нь хүлээн зөвшөөрөх болзол”, өөрөөр хэлбэл Монголын хилийг тэр үед байсан хэвээр хадгалах хэлэлцээрийн заалтыг ЗХУ өөрөө ингэж улаан цайм зөрчсөн юм. Тийм шившигтэй улаан дээрэмд бутчийн хүү Цэдэнбал тийнхүү хормой дэвссэн юм. Тийм гутамшигтай таллагад Монголын урдаа барьдаг хөвгүүд эгдүүцэж, тэдний дотроос үндэсний яруу найрагч Р. Чойном

	 

	Улсын далбаа хатгасан хэлэлцээрийн ширээний араас 

	Улаан хилийн шугамыг өмдний тэлээ шиг чангалсаар 

	Дарс шуугих ширээнээ ихэс та нар цэнгэхдээ 

	Дайчин баатар эрсийн маань цусыг тулган ууж байна 

	 

	гэж хилэгнэн шүлэглэсэн билээ. Уг нь цээжинд түймэр шатавч утааг нь хамраараа бүү гарга гэж ардын маань үг бий л дээ. Гэвч Чойном цээжиндээ шатсан түймрийн утааг үнэндээ барьж чадалгүй гаргасан нь тэр буюу. 

	 

	Сайр шандын усыг

	Шавхаж шимж болохгүй 

	Сайн хүмүүний үрийг 

	Давтаж дарлаж болохгүй 

	Аяа, хөөрхий алдрай мину зээ... 

	 

	Говь-Алтай аймгийн “Цогт” сум-нэгдлийн дарга Аварзэд Дашгаравын овоон дээрээс элэг зүрхэнд уяатай эх сайхан нутгийнхаа дөрвөн зүг найман зовхисыг тольдон байлаа. Тэр бээр “Эр хур харцага”-аа аялж нэг дуулснаа анд сайн нөхөр Д. Пүрэвдоржийнхоо “нэр нь хүртэл Шүлэг нээрээ сайхан нутаг” гэж онгод төгөлдөр шүлэглэснийг санахдаа сэтгэл хөдлөн уяраад, энэ өндрөөс харагдах бүхнээ сурагчийн хөх хавтастай, тууш шугамтай нимгэн дэвтэрт тэмдэглэн бичиж эхэлбэй. 

	 

	“... Зүүн өмнө Цагаан шовгор, түүний баруун талаар Идрэнгийн нуруу бараантана. Өмнө зүг мөн нурууны хойд үзүүр тушаа цаана Атас Чингис уул үүл мэт дөнгөж ялгагдахуйц униартан цэнхэртэнэ. Түүнээс хойгуур Онь-Отго, Хар хайрхан, Бор хайрхан, Шивээт улаан, Хойд цагаан дэрсний нуруу бараантан униартана. Захуйн говь цэнхэртэнэ. Идрэнгийн нурууны ар бэл, садрага тод тод харагдана. Захуйн булгууд харагдана. Баруун өмнө зүг Ямаан усны хөндийн хойд боржин хадтай хамар, баахан янгир. Түүн тушаа Захуйн хойд үзүүрийн цаана Ээж уул засаж хийсэн юм шиг харагдана. Түүний баруун талаар Аж Богд тал дундаасаа доош бараан, дээш манхайн цайрна. Баруун зүгт Ахарын хөндийн урд, дунд, хойд салаануудын эх, Салхит хамар, цаана нь алсад Бага Таян барзайж хүрэнтээд урд руу нь Буурын харын толгод бэржийн, Буурын гол шаргалтана. Таянгаас хойгуур Алаг овоо, түүнээс урдуур Өлийн хөндийн цаана Их овоо үзэгдэнэ. Баруун хойд зүгт Чацрангийн хөтөл цэлийн цайна аа. Түүнээс хойхнуур Буудай уул цэнхэр цагаанаар алаглана. Хамруудын нь ирмэг, цохионууд хөхөрнө”. 

	 

	Түүний “Хөвийн зүүн тал, Ямаат, Хамрын эрээн утастын баруун гозгор дээрээс харахад” гэсэн бас нэгэн тэмдэглэл буй. 

	Харахуйяа нүдний цэцгийгээр дамжин, зүрхний уг руу харвах гайхамшиг бүхэн бүрдмэл газар нутгаа голоосоо хайрладаг тэр бээр энэ бүх тэмдэглэлийг яах гэж хийж байж вэ? Монголын 7000 орчим ам км газрыг харийнхан өрийг нь өмлөж байгаад улаан цайм булаан авсанд хаширсан түүнд маргааш л энэ газраас нь бас нэг хэсгийг нь тастаад авчих юм шиг санагдаад, тэдний бөгсийг долоож байсан цэдэнбалтан, цэндтэн нарт зэвүү нь хүрэхдээ чингэж уул овоогоо бүртгэн тоолж дүрслэн зурагласан байж болно оо!

	Аварзэд “тэр алдсан нутгийг “нутаглаж байсан айлууд нь мэднэ дээ” гэж нэг хэлсэн байдаг. Мэдэхээр барах уу, сэтгүүлч Ж. Нямдаш энэ хэдэн мөрийг хэлхэгч миний дуртгаснаар “Харуулын овоо минь хаа байна?” гэсэн өгүүлэл бичин, “Ил товчоо” сонины 1992 оны 4-рт нийтлүүлж, түүндээ алдагдсан газар нутгийнхаа хойноос харууслаа илэрхийлэхдээ “Аав маань нутгаа харж хийморио сэргээнэ” гээд Баянхайрханыхаа оройд гардаг сан. Ээж минь хаана ч явсан Баянхайрхандаа сүслэн залбирч, өглөө бүр цайныхаа дээжийг тэр л ууландаа өргөж, амьсгал хураахын өмнө нэрийг нь дуудан өмөлзөж байсан” гэж дурсаад тэрхүү Баянхайрхан, Бүрэнчандмани, Цэрэг толгой, Хайчийн даваа, Хайчийн сайр, Соёг, Суурь уул, Бүргэдэй, Ар булаг, Хэнхрэгийн даралт, Шар толгой, Модон даваа, Зангийн булаг... гээд өдий төдий уул улс алдагдсаныг халаглан дурдаад, ихсийнхээ газарт эцгээ оршуулах гэж очоод буутай орос цэрэгт хөөгдөн, шарилыг нь аваад буцсан эрийн зүрх зүсэм яриаг болон өвөг дээдсийнхээ нутаглаж байсан газрыг үзнэ гэж томоогүйтэн давхиад орос цэрэгт буудуулан алтан амиа алдсан залуугийн эмгэнэлтэйгээс эмгэнэлтэй явдлыг сүүрс алдан бичсэн билээ. Энэ бол зөвхөн Завхан аймгийн Баянтэс сумын л хэсэгхэн газар. 

	Хөвсгөл аймгийн Ханх сумын харьяат Г. Навааншарав над хуучлахдаа: 

	 

	“Хөх мөсөнгийн голын эхэнд нагацын маань өвөлжөө, хаваржаа байсан. Хил наашлуулснаас хойш тийш очиж чадахгүй болсон. Миний багад Бүрэн ханы ард газар мөн ч их тэсэлсэн дээ, оросууд юу хийснийг мэдэхгүй"

	 

	гэсэн юм. Оросууд шүлэнгэтэн байж булаасан газраас маань ямар эрдэнэ ухаж авсныг нээрээ хэн мэдлээ дээ. Хотол түмэн харьд алдагдсан газар шороогоо мартахгүй ээ. Найрамдлын нэрээр хийсэн дээрэм Монголын түүхнээ хар толбо болон үлдэх нь эргэлзээгүй ээ. 

	Чингээд Аварзэдийг мөшгөн мөрдөн, хяхан хавчих, өөрийнх нь хэлснээр “араас нь тагнуул тавиад балбах” явуулга эхэлжээ. Унгарт Онц бөгөөд Элчин сайд байхад нь элчин сайдын яамны ажилтан бөгөөд Цэндийн нэг нутгийн Содов гэгч хорин зүйлтэй том матаас Цэдэнбалд бичсэн байна. 

	 

	“Хөрөнгөтөн орны дипломатуудтай их юм ярьдаг, Югослав, Энэтхэг, Австрийн дипломатуудаар дамжуулж баруун орнуудтай харилцдаг"

	 

	гэх мэтийн зүйлийг зөндөө эрээчжээ. Энэ нь сүүлд Аварзэдийн асуудлыг Улс төрийн Товчоон дээр ярихад түүнийг “дайсан” болгож харуулах гол зүйл болжээ. Б. Содовыг Ардын Гэгээрлийн Яаманд орлогч сайд хийж байгаад ажил унагасан гээд халагдах гэж байхад нь өөрийнх нь гуйж гувшсанаар Аварзэд Унгарт авч очжээ. Ишиг эврээ ургахаар эхийгээ мөргөнө гэгчийн үлгэрээр өрөвдөж ачилсан хүнийхээ элэг рүү өшиглөсөн Содовыг хүн биш мал гэлтэй. 

	Тэгтэл Цэнд Унгарын Коммунист Намын XIV их хуралд МАХН-ын төлөөлөгчөөр очжээ. Аварзэдийн соронзон хальсанд хэлж өгч бичүүлснээс сийрүүлбэл 

	 

	“Тэр (Цэнд) Янош Кадараас манай элчин сайдын ажиллагааны талаар тодорхойлолт өгөөч гэсэн. Кадар манайх гадаад улсын элчин сайдад тодорхойлолт гаргаж өгдөггүй гэсэн юм билээ. Тэгснээ сүүлдээ жаахан эргэсэн. Хожим намайг салах ёс гүйцэтгэхэд, нэгэнт ах дүү намын тал асуудал тавихад Улс төрийн Товчоо ярилцаад ийм хариу өгсөн гэж бичиг үзүүлсэн. Тэр нь их том бичиг. Дандаа дифирамбы (дэндүү их магтсан байсан)” 

	 

	гэсэн байна. Чингээд Аварзэдийг Унгараас татан дуудаад Улстөрийн Товчоогоор хэлэлцэхэд Цэдэнбал Аварзэдийг ажил муу хийсэн гэжээ. УКН-ын тодорхойлолтыг мэдэж байсан Аварзэд “Ах дүү намын УТТ намайг тэгж үнэлээгүй шүү” гэхэд Цэдэнбал эг магхийж, ээрч муурч бантаад, “За тийм байх аа, за...” гэсхийгээд таг болсон гэдэг. 

	 

	“Унгараас ирсэн тэр тодорхойлолт устаа болов уу” 

	 

	гэж Аварзэд хэлсэн нь бий. 

	Сайн хүний үрийг ийнхүү давтаж дарлах нь гаарлаа. Их сургуульд багшаар очсон түүнийг тэнд ажиллах боломж бас олгосонгүй (оюутнаар нь шүүмжлүүлэх, дүнг нь өргөх амлалтаар муулуулах зэрэг). Тэгээд түүнийг Хөдөө аж ахуйн яамны мэдэлд шилжүүлжээ. Тэртэй тэргүй хөдөө нутаг заагдах нь мэдээж болсон түүнд нийт Монголын хэмжээнд зүтгэж болохгүй бол нутаг орныхоо түвшинд ажиллаад үзье гэсэн бодол төржээ. Эх орон гэдэг унасан газар угаасан уснаас эхэлнэм билээ. 

	 

	“Аав маань нутаг руугаа яваад сумынхаа төвийг шөнө олоогүй гэдэг. Тэгээд хээр хоноод өглөө үзвэл сум нь хажууханд нь байжээ. Сумаа гэрэл чийдэн юу ч байхгүй, ажил нь бүр уначихсан байсныг үзэхдээ сум нэгдэлдээ очиж нутаг орноо өөд татъя гэж сэтгэл шулуудсан юм билээ” 

	 

	гэж Алимаа охин нь яриад, 

	 

	“Аав хувийнхаа тэргийг зарж байгаад төсөв дээр нь мөнгө нэмэрлэж сумандаа сургуулийн байр бариуллаа. Соёлын ордон, халуун устай болголоо. Соёлын өдөрлөг зохиодог болголоо. Энэ чинь нэг юм хэлээд байгаа биз дээ” 

	 

	гэж бахархах, харуусахыг хослуулан хэлсэн... 

	... Аварзэд Дашгаравынхаа овоон дээрээс арвисын өнгөөр гилбэгнэх ариун байгалийг харж суухдаа тэр байгальдаа, тэр ус, тэр уул овоондоо сэтгэл нь уусаад, байгаль нь ч өөрт нь, сэтгэлд нь шингэж ороод агуу их хайр, агуу их бахархал, агуу их гунил төрөх ажаам. 

	Агуу гунил!!! 

	Ай, халаг хуухай, Тэгшээ Даваадорж нарын арван баатар эрсийн алтан амиараа өмгөөлсөн Байтаг Богд Хятадынх болсон. Халхын голд монгол хөвгүүдийн улаан цусаараа хамгаалж байсан Буйр нуурын хойд хэсгийг Халхын сүмтэй нь Хятадад өгчихсөн. Сөөм ч газар Хятадад өгөхгүй гэж тэмцэж байсан их соён гэгээрүүлэгч Тогтохтөр вангийн шарилыг оршоосон Дархан уулын талыг Хятадад бас л найр тавьчихсан. Хойно, урд орших хоёр “атгаалжин улаан мангас” хадны завсар хавчуулагдсан халиуны зулзага шиг Монголын маань нутгийг тал талаас нь мэрэн мэрэн хумьсаар. Ай халаг хуухай, цэдэнбалтангууд эх нутагтаа яасан элэг буруу юм бэ?! Хэн ч хашчих албан тушаал, хэзээд нэг тасрах хорхойн чинээ улаан голдоо ямар хайртай юм бэ?! Энэ Монголыгоо яаж авч үлдэх юм бэ?! Дээшээ тэнгэр хол, доошоо газар хатуу! Аяа Эзэн Чингис богд маань эргэж төрөх болоогүй юү?! Монголыг эмээлээ гэдсэндээ авахад эргэж нэг төрнө гэж Та минь айлдсан гэдэг шүү дээ! Монгол тань эмээлээ гэдсэндээ авдгаа ч авчихлаа шүү!

	 

	Булаг шандын усыг

	Булж дарж болдоггүй

	Бузгай хүмүүний үрийг

	Бузарлаж доромжилж болдоггүй

	Аяа, хөөрхий алдрай мину зээ... 

	 

	Аварзэд СОТ-2-ын хашаанд байсан машины сэгийг босгох гэж улайран ноцолдонгоо “Эр хур харцага”-аа амандаа аялна. Хошуу ноёндоо адлагдан хөөгдсөн Хур харцага, МАХН, НАХЯ-нд хавчигдан мөрдөгдсөн Аварзэд хоёрын хувь заяа төстэй ажгуу. Тийм чиг учир Аварзэд чухамхүү “Эр хур харцага”-аар өөрийнхөө хувь тавиланг илэрхийлж, сэтгэлийнхээ доторх зангирааг тайлдаг байсан байж мэднэ. 

	Үүнийг үл өгүүлэн өгүүлэхэд, Аварзэд 

	 

	“Би улсад хэрэггүй. Чи баазад хэрэггүй. Харин чи бид хоёр бие биедээ хэрэг болно оо” 

	 

	гэж заримдаа машинтайгаа ярина. 

	 

	“Би улсад хэрэггүй”. 

	 

	Юутай гашуун, юутай зүрх шимшрэм үг билээ. 

	... Охин Алимаагийнх нь хадам ээж нас бараад, уй гашуу тохиолдсон үе байлаа. Аварзэд талийгаач худгуйнхаа ажил явдалд нь оролцоод хүргэнийдээ байж байтал өөрийнх нь эртний танил, өөрийг нь сүүдэр мэт дагадаг Лувсандагва тэднийд гэнэт орж ирэв. Эмгэнэл илэрхийлж яваа юм болов уу гэтэл эхнэрийнх нь насны ой болох гэж байгаа тул Аварзэдийг урьж явна гэжээ. 

	Алимаагийн ярьсан нь: 

	 

	“Би тэр хүнийг их гайхаж байсан, хүн ажил явдалтай, уй гашуу болчихсон байж байхад хурим найрт заавал аваачна гээд байсанд нь... Аав энэ удаа очиж чадахгүй, ажил явдал өнгөрсний дараа болъё” гэхэд тэр хүн “Чамайг л очихгүй бол манай эхнэр учиргүй гомдоно гээд шалаад байсан. Тэр хүн аавыг дандаа дагаж явдаг байсан хүн л дээ. Бид ч ах гээд л сайн байдаг байсан. Гэтэл...” 

	 

	гэсэн юм. 

	Тэр өдрийн маргааш буюу 1986 оны хоёрдугаар сарын 10, Нэгдэлчдийн баяр гэгдэж байсан Монголын цагаан сарын шинийн нэгний орой юу болсон вэ? Аварзэд 18 цагт Дэнжийн мянгад (Чингэлтэйн 5-р гудамж) мөнөөхөн Лувсандагвынд очоод 20 цаг 30 минутын үес харихаар гарч Ногоон нуурыг өнгөрөөд их тойргийн замыг гараад замаас хориод метрийн зайтай байгаа усны шуудууг гатлан хэд алхтал нь 

	 

	“Зогс. Чи яагаад архины хууль зөрчөөд байгаа этгээд вэ?" 

	 

	гэсэн омогтой дуу харанхуйд гарчээ. Ингээд өөрийнх нь бичиж үлдээснийг сийрүүлье. 

	 

	“Харваас хоёр хүний цаана цасан дээр бас саарал шинельтэй хоёр хүн зогсож байна. Хойгуур нь хэдэн метрийн цаана УАЗ бололтой машин зогсож байлаа. Энгийн хувцастай хоёр хүний байдал: миний баруун талд зогсож байгаа нь нөгөөхөөсөө арай өндөр (170 орчим см болов уу), туранхай, цагаандуу царайтай, хавтгайдуу цээжтэй, сахлаа хуссан бололтой, задгай тавьсан нимгэвтэр бараан өнгийн пальтоны энгэрт металл товч гялалзуулсан нэлээд дэгжин маягийн эр байв. Нөгөө нь нуруугаар намхавтар (160―165 орчим см болов уу) боровтор царайтай, удаавтар хөдөлгөөнтэй, нэлээд хуучирсан бараан өнгийн пальтотой, өвлийн малгайтай байв. Шинельтэй хоёр хүний байдал: Энэ хоёр ямар цолтой болохыг ажих зав над өгсөнгүй. Яав ч офицерууд, нэг нь ахлах офицер, группийн ахлагч байсан нь дамжиггүй. Тушаал өгөөд байдаг нь нөгөөхөөс өндөр (175 см орчим болов уу) таргавтар биетэй, түхгэрдүү цээжтэй, цайвгар царайтай харагдав. Намхавтар (165 орчим см болов уу) нь тамирчинархуу биетэй, мөн цайвгар царайтай харагдав. Шөнө харанхуй байсан боловч алсын хашаануудад энд тэнд асаасан чийдэнгийн сулхан гэрэлд боловч энэ бүгд тодгүй ч гэсэн харагдаж байв. Нөгөө хоёр шинельтнүүдээсээ команд авмагцаа миний хоёр гарыг тохойгоор нугалан барьж мөр мушгин урагш дарахад би өөрийн эрхгүй сөхөрлөө. Тэгтэл миний баруун талд байгаа өндөр нь өвдгөөр сүвээ рүү ёворч, бас өшиглөснөө намайг урагш угз татан босгож, нөгөө хоёр дээр авч авч очмогц би “маргааш өглөө эрт улс төрийн сонсголтой...” гэж учирлаж эхэлтэл дарга бололтой том биет нь яриаг минь тасалж, “дуугүй машинд суу” гэж шазруун хэлээд зүүн мөр лүү цохисонд, бусад нь тал талаас ёврох нь ёворч, түлхэх нь түлхэж байтлаа нэг нь “Үүнийг хойгуур хийчихье” гэхэд “аа тэгье” гэцгээн машины арын хаалгыг онгойлгон түлхэж оруулав. Машин хөдөлж, Дэнжийн мянгын урдуур гараад явж байхад нь "Нөхөд минь саяхан манай баазын нэг машин том аваарт орсонтой холбогдож их ажил манай дээр зохиогдож байгаа юм. Маргааш сонсгол, хичээл хоёрын аль нэг нь болно. Өчигдөрхөн ярилцлага дээр би хүн бүхэн хуулийн гүн ухамсартай болохыг уриалж үг хэлсэн. Тэгээд би ахмад хөгшин хүн. Залуучууд олонтой газар элдэв хэл ярианд орох нь тусгүй байна. Намайг хариулж өгөөч” гэж гуйхад (энэ үед Барилгачдын соёлын ордон өнгөрөөд явж байв) миний зүүн урд талд сууж явсан том хүн (тушаал буулгаад байсан) “Үгүй, энэ яасан их хуцдаг хог вэ!” гэж хашхираад зүүн шанаа руу нүднээс оч бутарч, толгой дүйртэл цохимогц малгайтай нь намайг тархи түрүүгүй нүдэж гарлаа. Энэ үед нүдний буланд Сүхбаатарын районы ХНХ-ын хэлтсийн үүд харагдах шиг болоход би “Аллаа, авраач!” гэж хашхирлаа. Гэтэл нөгөөдүүл бүүр гаарч, толгойгоор минь төмөр мөргүүлсэнд би түр ухаан алджээ. Тэгээд бүүр түүр сэргэвэл хоёр цагдаа намайг сугадан чирч нэг хаалгаар оруулж байсан бөгөөд энэ нь эрүүлжүүлэх байсан. Хувцас тайлж эхлэхэд нь “Суллаж өгөөч” гэж нэг хүсээд, найдвар минь дууссан. Хувцас тайлахад биедээ авч явсан зүйлээ шалгахад өмдний арын карманд хийсэн задгай 40 төгрөг алга болж, харин энгэрийн жижиг хармааны ёроолд чихэж хийсэн цаг, 50 төг байж байсныг би гаргаж, тэнд байсан сэргийлэхийн хувцастай 3―4 хүнд цөмд нь (ухаандаа гэрч болгон харуулж) ажлын газрын пропускийн хамт өгөөд, "Эдгээр юм алга болохгүй байх гэж найдаж байна” гэж хэлчхээд “Чи манайд юм алга болдог гэж хэнээс дуулсан бэ?” гэж нэг загнуулав. Намайг чармай нүцгэлсний дараа хоёр цагдаа мөн л чирч гулдарсаар нэгэн өрөөнд оруулан урагш түлхэн орхисонд би хавтгайлдан унав. 

	Толгой лугшин янгинаж, дотор муухай болон үе үе хий огьж, өглөө болохыг тэсэж ядан хүлээж, шалан дээр нүцгэн хэвтэн суун хонов. Өглөө болоход намайг (гуйснаар минь) дуудаж гарган хувцсыг минь авчирч өгөв. Дараа нь би хүснэгт бөглөж, цаг, 50 төгрөгөө аваад 25 төг-ийг торгуульд өгөөд “малгайгаа авъя” гэхэд “чамайг хотын захад толгой нүцгэн хэвтэж байхад аз болж эргүүл дайралцаж авчирсан. Тэгээгүй бол чи үхэх байсан. Өчигдөр орой их юм яриад байсан, бас л ярих гэж байна уу?” гэж сүрдүүлэхэд нь айс хүрч юу ч хэлсэнгүй. Энэ үед тэр хүний ард миний юм байсан онгорхой шүүгээний дотор хоёр хар (сээгий гэдэг) малгай байсны зүүн талынх нь миний малгай байхыг сайн танив. Учир нь миний малгай над томддог байсан (60 размер) тул би дотор талын дээгүүр нь хар утсаар нэг, доогуур нь бүдүүвтэрхэн ногоон утсаар хоёр давхарлан хавж багасгаад, утасны үзүүрийг уяхдаа томсгож багасгаж байхад амар гэж сул унжуулж орхисон юм. Миний малгай нимгэн, зөөлөн дотортой учраас дотор нь эргэж нугардаг байсан тул тэр байдлаар эргэн нугарсан, нугалаас дээр нь ногоон утасны урт сул үзүүр унжиж байгаа нь тод харагдаж байсан боловч над дуугүй өнгөрөхөөс өөр арга байгаагүй. 

	Мөдхөн манай намын үүрийн дарга, дараа нь миний хүргэн ирцгээж, би нүүрнийхээ цус нөж барилдан харсан зүүн талыг нуусхийж зургаа даруулаад гарсан юм" 

	 

	гэжээ. 

	Гэргий Дугармаагийнх нь сүүрс алдан өгүүлснээр Аварзэд орой нь гэнэт ухаан алдаж, эмнэлэгт хүргэгджээ. Сэхээн амьдруулах тасагт ухаан оролгүй арван долоо хоножээ. Түүний нугаснаас ус авч, эрчимт эмчилгээ хийж байлаа. Гэтэл сэргийлэхийн нэг хүн эмч нараар түр ухаа оруулах хүчтэй тариа шахуулан байж Аварзэдийг түр сэргээжээ. Аварзэдийн бичсэн нь: 

	 

	“нэг шөнө би ухаан орох шиг болж, хүний дуу сонсоод нүдээ нээвэл ширээний ард суусан нэг хүн “Аварзэд гуай та хоёрдугаар сарын 10-нд Рагчаагийнд очсон уу?" гэх мэтийн нэлээд юм асуухад нь товчхон хариулахад “Таныг Гэмтлийн эмнэлгийн гадаа ухаангүй хэвтэж байхад чинь манай машин эрүүлжүүлэхэд аваачиж өгсөн юм шүү дээ” гэхийг бүдэгхэн сонсоод дахиад ухаан алдсан” 

	 

	гэжээ. 

	Түүнийг үхэх сэхэхийн зааг дээр байхад гэргий нь МАХН-ын Төв Хороонд өргөдөл бичжээ. Уг өргөдлийн мөрөөр шалгах үүргийг МАХН-ын ТХ-ны захиргааны хэлтсээс УЦСЕГ-т өгч, энэ нь Улаанбаатар хотын цагдан сэргийлэх хэлтэстээ, энэ хэлтэс нь Мөрдөн байцаах тасагтаа үүрэгдсэн байна. Өөрөөр хэлбэл нохой сүүлээ сүүл сангарцгаа гэдэг шиг юм болжээ. Хэргийг ахмад Энхбат гэгч хариуцан мөрдсөн байна. Гэтэл энэ этгээд(уучлаарай ахмад) Дугармааг гурван удаа байцаахдаа сэргийлэх байгууллагыг гүтгэж, асуудлыг хамаа бус дээгүүр тавьсан гэж хуулийн зүйл анги уншиж өгөн сүрдүүлжээ. Явж явж буруутан нь архи уусан гэх, Гэмтлийн эмнэлгийн дэргэд ухаангүй хэвтэж байсан гэх (эрүүлжүүлэхийн цагдаагийн хэлснээр бол хотын захад хэвтэж байсан гэх) Аварзэд болж таарав. Чингээд энэ хэргийг хаажээ. 

	Энэ байдлаас үзэхэд бүх юм цаанаасаа зохион байгуулагджээ гэдэг нь илт байна. НАХЯ-ны мэдээлэгч (Аварзэдийн найз нь хэмээн хойно урд нь гүйж насаар нь шахуу тагнах даалгавартай байсан) Лувсандагва түүнийг гэртээ аваачиж согтоогоод гаргаж явуулах учиртай байжээ. “Аварзэд согтоод манайхаас хөөгдсөн” гэж гүтгэн мэдүүлснээс үзвэл түүний хэн болох нь тодорхой. НАХЯ, Цагдан сэргийлэхийн гэсэн дөрвөн офицер түүний харих зам дээр отож байгаад барьжээ. Яагаад ингэж хэлж байна вэ гэвэл дөрвийн дөрвөн офицер эргүүлд хамт гарна гэж үгүй. Хоёрт, хоёр нь яагаад энгийн хувцастай байв. Цагдаа энгийн хувцастай эргүүлд гардаггүй. Аварзэдийн согтуу эсэхийг холоос мэдэх аргагүй байсан мөртөө шууд “архины хууль зөрчлөө” гэж зандарснаас түүнийг түүгээр согтуу гарч ирэх ёстой гэж анаж байсных. Харин Аварзэд тэдний бодож байсан шиг согтуу байгаагүй боловч гурав дөрвөн хундага ууснаар нь далимдуулжээ. Энд огт амсаагүй байсан ч уусан гэж барих байсан нь мэдээж. Тэдний тооцоолсноор архи уугаагүй байсан, учир явдлаа эв эрүүл хэлж байсанд хорссон дөрвөн офицер хорслоо зодож тайлжээ. Ер нь түүнийг алах, үгүйдээ гэхэд сэтгэж чадахгүй болгох үүрэг хүлээсэн байсан нь мэдэгдэж байна. Тэр үед Төмөр-Очирыг алаад нэг их удаагүй байсан. Зөвлөлтөд өөрчлөлт шинэчлэлт болж, хэлмэгдүүллийн үс сөхийм баримтыг ил гарган тавиад Монголд ч тийм үйл явц өрнөж байсан тул МАХН, НАХЯ өөрсдийн булай явдлын осолтой нэгэн гэрчийг дуугүй болгох гэж шийдсэн нь маргаангүй. Энэ нь түүнийг ямар ч шалтгаангүйгээр хайр найргүй зодсоноос ил байна. Эрүүлжүүлэхэд орсон хүний зургийг хэзээ авч байлаа. Ямар гэмт хэрэгтэн биш. Гэтэл Аварзэдийн зургийг авчээ. Цагдаа нар эздэдээ хүн эндүүрээгүй гэдгээ нутлах гэсэн юм болов уу даа. Аварзэдийг хорь шахам хоног ухаангүй дэмийрч хэвтсэнийг нам, яамгүй мэдэж байсан болохоор зорилгодоо хүрлээ гэж бодсон байх. Тэгээд ч дээрээсээ доороо хүртэл даалгавартай учир ахмад Энхбат нахынхны, цагдаагийнхны хамтран үйлдсэн гэмт хэргийг улаан цайм даржээ. 

	Хожим нь “Нүгэл буян” сонинд түүний “нэг муу өвгөн үхээ л биз яадаг юм” гэх ухааны юм бичсэнээс нь үнэнийг тодруулах учиртай байцаагч хохирогчид хэрхэн хандаж байсан нь тодорхой. Ер нь цагдаа нь цагдаагаа шалгасан нь бас л нэгэн жүжиг юм. Нээрээ, Монголд жүжиггүй юм хаана байна даа? 

	Гэвч Аварзэдийг МАХН, НАХЯ-ны эрлэгийн элч нар энэ удаа алж чадсангүй. Аварзэдийн бичсэн нь: 

	 

	Эмч нар миний тархины гэмтлийг их бөгөөд ноцтой байсныг мэдээд сэхнэ гэхэд эргэлзэж ховор эмүүдийг энд тэндээс авч хийх хүртэл маш их арга хэмжээ авсан гэсэн. Зөвхөн тэдний ачаар л би сэхээд өнөөдөр амьтны хамгийн чухал эрхтэн төв тархиндаа гэмтэлтэй, ухаан дутуутай ч гэсэн амьд явж байна. Богино хугацаанд ч гэсэн амьд явах сайхан юм аа. Харамсалтай нь байнгын гунигтай, өөрөө зовж, өрөөлийг зовоож явах нь хэцүү болох байх даа” 

	 

	гэж гуниг гомдол дүүрэн зүрхнийхээ цусаар бичсэн нь бий. 

	 

	“Богино хугацаанд ч гэсэн амьд явах нь сайхан юм”

	 

	Түүнээс хойш нээрээ л богино хугацаанд амьд явсан даа... 

	Аварзэд энэ бүх хэрэг явдлын дараа ажил хийж чадахгүй гэгдэж тэтгэвэрт гарчээ. Гэвч угийн элгээ эвхэн гар хумхин сууж үл чадах хүн мөний тул ажлынхаа хашаанд байсан машины сэгийг босгох гэж зүтгэжээ. Зүтгэсэн бол биелүүлж чаддаг нь Аварзэдийн зан. Өндөр албан тушаалаасаа буунгуутаа жолооч болж, насаараа шахам жолоо мушгисан, бүр машины эвдрэлийг “оношилдог” болтлоо мэргэшсэний хэрэг юу бил ээ? Тэр бээр баазынхаа жолооч нартай элбэж байгаад уг машиныг сайхан засаад тээвэрт гарахад бэлэн болгожээ. 

	Орой нь гэртээ ирээд гэргийдээ “Би машинаа засчихсан. Маргааш тээвэрт гарна” гэж их л баяртай хэллээ. Өглөө эртлэн босож, хамаг юмаа бэлтгээд бөөн хөөр гарч өглөө. Гэтэл... 

	Гэтэл 11 цагийн үед царай гэж үнсэн хөх болчихсон гэртээ орж ирэв. Түүний бааз дээрээ очиход нь зассан машиныг нь юу ч үгүй тоночихсон байжээ. Тэгээд үдээс хойш нь тархинд цус харважээ. Аварзэдийг нутаглуулахад ирсэн жолооч нөхөд нь 

	 

	“Бидний дотроос машиныг тонох хүн ганц ч байхгүй. Бид талийгаачтай хамт зүрх сэтгэлээ өгч баймааж нь тэр машиныг босгосон. Энэ бол гаднын ямар нэгэн зориудын үйлдэл” 

	 

	гэсэн гэж охин нь ярьсан юм. Тэр яахын аргагүй үнэн л дээ. 

	Энэ бол МАХН, НАХЯ хоёрын эцсийн цохилт байлаа. Тийм ээ, тэд Аварзэдээс одоо яавал хоёр яс хагацах вэ гэдгийг яг онож тооцоолсон байлаа. Юуны төлөө хүнийг махалдаг МАХН, юуны төлөө хүнийг нядалдаг НАХЯ билээ дээ!

	Монголоо гэсэн мятаршгүй сэтгэлтэй нэгэн сайхан эх орончийн зүрх цохилохоо болив. Монголоо гэсэн чин зүрхтнүүд нэгээр цөөрөв. Яргачин, бурангуй хүчнийхэн Монголын эх орончдыг нэгээр цөөрүүлэв. Гэвч Монголын дээр алтан нар бий билээ. Эх орончид нь эх орончоо үгүйлэх бүлгээ. Тээр жил гэргийгээ “Чи минь юунаас болоод буруудав даа?” гэж асуухад Аварзэд “Эх орныхоо газар усны төлөө хийсэн юм маань буруудаж байх шиг байна. Гэхдээ хойч үедээ хараалгах юм хэзээ ч хийхгүй” гэж хариулсан гэдэг. Тэр үнээн. Монголоо гэсэн сэтгэлтэй монгол хүн бүр Аварзэдийг гэгээн өдөр цээжиндээ, харанхуй шөнө зүүдэндээ санаж, баатрын баатар гэж дээдлэн хүндэтгэж явах нь дамжиггүй ээ. Охин Алимаа нь ярихдаа: 

	 

	“Жаахан байхад аав биднийг бүгдийг бүхээгтээ чихчхээд л аваад явна. Замын айлд буугаад мэндлэхдээ “Үл бүтэх яван дуулдах Авир Ахмедович Аварзэд гэдэг би байна аа” гэнэ. Миний ичнэ гэдэг... Одоо бодоход яг үнэн байгаа байхгүй юү” 

	 

	гэсэн билээ. Аварзэд нээрээ яван дуулдах нь гарцаагүй ээ. Аварзэд эх орончийн сүнс диваажинд одохын өмнөх агшинд нүднийх нь өмнүүр юу жирэлзэн өнгөрсөн бол? Базарын Ширэндэвт “үл бүтэх” гэгдэн адлуулж Шинжлэх ухааны академиас гарсан нь уу? Паавангийн Дамдинд “зөвлөлтийн эсрэг үзэлтэн” гэгдэн нүд үзүүрлэгдэж Олон улсын геологийн экспедицээс хөөгдсөн нь үү? Аль эсвэл Цэдэнбал, Цэнд нарт нэг насаараа хяхагдан хавчигдаж явсан нь уу? 

	Үгүй байх аа. 

	Тэртээ 50-н хэдэн онд Эрхүү хотоос Улаанбаатар хүртэл хэдэн найзынхаа хамт цанаар туулсан Монголын уул тал нь цавцайн цайрч, тойрч гарсан Байгаль их далай нь цэлийн цагаарч үзэгдсэн биз ээ. Төрж торнисон сүрлэг Алтайнх нь уулс номин өнгөөр тунарч харагдсан биз ээ. Орост алдагдсан Шигшид, Тагнын нуруу нь цэнхэрлэж хөхрөн дүрслэгдсэн биз ээ. Шивэрийн хөх сувд Байгаль далайгаас эхлээд Түмэн газрын цагаан хэрэм хүртэлх, Эрээн хавирганы тэнгэр их уулсаас элчилгүй Номхон далайн хөвөө хүртэлх Хамаг Монголынх нь уул нуруу дүнхийж, говь тал нь цэлийж, гол горхи нь угалзалж, нуур ус нь мэлтийн харагдсан буй заа. 

	 

	 

	1939 онд Монголын дорнод хилээр япончууд халдсан. Халхын голд манай дайчид эх орныхоо газар шорооны төлөө тулалдсаан. Тэдэнд нисэх онгоц байсан, танк хуягт байсан. Тэд олуулаа байсан. Япончууд Монголоос сөөм ч газар аваагүй. Тэгвэл 1957 онд газар нутгаа хамгаалан дэлхийн хамгийн харгис улааны коммунист түрэмгийлэгчидтэй тэмцэхэд нь Аварзэдэд Данкогийн зүрхнээс өөр юм байгаагүй. Түүнд зүрх сэтгэлээс нь өөр нөхөр байгаагүй. “Ард түмний эсрэг юм хийж болохгүй” гэж захиж байсан АИХ-ын Тэргүүлэгчдийн дарга Ж. Самбуу хүртэл “Би чамайг найрамдлын эсрэг юм хий гээгүй” гэж эргэж бухсан. Тийнхүү Монголын удирдагчид хэмээн цээжээ түрж байсан тэр этгээдүүд цөм урвасан, хулчийсан. Аварзэд л ганцаараа урваагүй, айгаагүй ээ. Гэвч оросууд Монголоос 7000 ам км газар булаасан. 

	Японыг ялсан өдөр гэж бид өдгөө сүр бадруулан тэмдэглэдэг. Тэгвэл бид Орост ялагдаж, газар нутгаа алдсан тэр өдрийг гашуудлын өдөр болгон тэмдэглүүштэй.

	 

	Тэсээ, Шишгэдээ, Тагнаа Зөвлөлтийн коммунист булаан эзлэгчдэд өгөхгүй гэж зөвлөлт, монголын улаан, улайрган коммунистуудын өөдөөс эрслэн босоод алтан амиа алдсан ЭР ХУР ХАРЦАГА АВАРЗЭДИЙН ДУУЛАЛ ийм буюу. 

	 

	Эр хур харцага нь 

	Ишүүндээ хүчтэй 

	Идэр залуу насандаа 

	Даан ч ажин үгүй явлаа 

	Аяа хөөрхий алдрай мину зээ 

	Сайр шандын усыг 

	Шавхаж шимж барахгүй 

	Сайн хүмүүний үрийг 

	Давтаж дарлаж болохгүй 

	Аяа хөөрхий алдрай мину зээ 

	Булаг шандын усыг 

	Булж дарж болдоггүй 

	Бузгай хүмүүний үрийг 

	Бузарлаж доромжилж болдоггүй 

	Аяа хөөрхий алдрай мину зээ. 

6- р бүлэг : «ДЭЭВЭРГҮЙ ШОРОН»-Д ДУУРЬССАН ТЭРСЛҮҮ ДУУН

	 

	Яруу найрагч ургуулан сэтгэж авьяасаар тордоггүй

	Яруу найрагч уриалан дуудаж онгодоор мэндэлдэг юм

	 

	Томас МАНН



	




	НАМТАРЫН ТОВЧИТ ТОЛЬ:

	Овог нэр: Боржигон Ренчиний Чойном. Хэнтий аймгийн Дархан суманд Бор ухаа гэдэг газар төрсөн. 1946-1950 онд Дархан сумын бага сургуульд сурсан. 1953 онд Хэнтий аймгийн “Урагшаа” сонинд бичээч, үсэг өрөгч, хэвлэгчээр ажилласан. 1955 онд 1000 төг дутаасан гэж гайтуулагдаж шоронд 9 сар суусан. 1956 онд Хотын урчуудын эвлэлийн хороонд дагалдан барималчнаар ажилласан. 1957 онд мөн тэндээ зураачаар ажилласан. 1958-1960 онд Ясны сүрьеэгийн больницод 2 жил орчим хэвтэж эмчлүүлсэн. 1960 онд хотын Соёлын ордонд зураачаар ажилласан. 1961 оноос тодорхой ажилгүй болж, шүлэг зохиолоо бичиж, шагналын хэдэн төгрөгөөр амь зуух гэж оролдсон. 1963 онд Улсын төв музей, 1966 онд Монголын Эрдэм дэлгэрүүлэх нийгэмлэгт зураачаар тус тус ажилласан. 1969 онд тэрс үзэлтэн гэгдэж НАХЯ-нд баригдаж, 8 сар мөрдөнд байцаагдаж, 1970 онд УДШ-ийн хаалттай хурлаар чанга дэглэмтэй шоронд дөрвөн жил хоригдох ял заагдаж, Хажуу Улааны шоронд ялыг эдэлсэн. 1973 онд шоронгоос суллагдсан. 1979 онд нас нөгчсөн. 1990 онд цагаадсан. 1990 онд Төрийн шагнал нэхэж олгосон. 1991 онд нутагт нь хөшөөг нь босгож гэр музейг нь байгуулсан.

	Туурвисан бүтээл: “Хүн" романы I (1964), II дэвтэр. үүнээс II дэвтэр алдагдсан. “Сүмтэй будрын чулуу” эмхэтгэл, “Уяхан замбативийн наран”, “Гал морин цаг” роман, “Гөлөг” тууж. Энэ туужийг НАХЯ-ныхан хураагаад үгүй хийсэн.

	Тэртээ 1979 оны зун сан. Би нэгэн хамаатныхаа номын хуримын хоол захиалахаар “Баянгол” зоогийн газраар орсон юм. Тэгтэл нэгэн хүн намайг нэрээр дуудахыг сонсоод харвал Дамрин гэдэг шүлэг оролддог залуу өөр нэгэн залуугийн хамт хоёр шил шар исэг тавьчихсан сууж байна. Очвол өнөөдөр бид Чойномыгоо оршууллаа гэж байх юм. Монголын гайхамшигт хүү байхгүй боллоо гээд Дамрин нүдэндээ нулимс цийлгэнүүлж, шар исгээсээ нэг аягийг над хийж өглөө. Миний ч сэтгэл харууслаар дүүрч, даруй гурван шил шар исэг авч, тэр хоёртойгоо хувааж уугаад ажилтайн тул уучлал гуйн гарч одсон билээ. Чингэж би Чойномын ертөнцийн мөнх бусыг үзүүлснийг анх сонссон юм даа. 

	“Монгол”, “Уур минь хүрч байна”, “Хаалганд хавчуулсан шүлэг”, “Мөнхийн хөшөө", “Орчин үеийн Монгол”... 

	Чойном найрагчийн

	 

	Хуйв ташуур биед нь хүрээгүй 

	Хулан тахь шиг дураар задгай... 

	 

	Ном болох болохгүй нь тодгүй

	Ноорог буюу ТЭСРЭМТГИЙ БОДОС... 

	 

	одоо өмнө минь байна. Чойномын эдгээр шүлэг эв хамт, нийгэм журам, энхрий нам, ачит зөвлөлт гэж тэнгэрийн оройгоор хашхирч байсан тэр үед нээрээ л тэсрэх бодос байсан юм. Үүнийгээ сайтар ойлгож байсан Чойном

	 

	Гар бичмэлийн мань онгон ташаанд

	Главлитийн тамга дарахгүй 

	Энэ дэвтрийн шинэ шүлэгт 

	Редакторын харандаа хүрэхгүй 

	 

	гээд 

	 

	Учир иймээс хэн ч бай, та 

	Унших буюу сонсоход хүрвэл 

	Ул шагаймтгай энэхүү хорвоод

	Уруул амаа хамхиж яваарай! 

	(“Миний гар бичмэл”) 

	 

	гэж захисан байдаг. Энэ хэдэн мөрийг бичигч би ч Чойномын “хорионд байсан “Азийн Монгол” найраглалыг нь өврийнхөө дэвтэрт сэмхэн хуулж авагсдын нэгэн. Угийн аймхай болохоор уруулаа нэлээдгүй л жимийдэг байсан даа. Иймэрхүү шүлгийг нь сэм уншаад хэчнээн бахдавч над шиг уруул амаа хамхидаг нь олон л байсан биз. Гэвч энэ ертөнцөд нууц юм гэж даан ч үгүй бөлгөө. Чойномын шүлгүүд цаасаар ч, амаар ч нэгэнт л тарж л байсан болохоор МАХН-ын үзэл сурталтнуудын урт чихэнд дамжиггүй хүрч, тэдний дуулгавартай зарц НАХЯ-ны урт саварт эзнээ гарцаагүй базуулах байсан юм. Гэвч үүнийг үл өгүүлэн өгүүлэхэд

	 

	Ямар хүн байж вэ? гэж миний тухай

	Яруу найрагт дуртай хойч үеийнхэн 

	Яаж мэдэх вэ анзааран соёрхох болж гэм 

	Янз бүрийн хүнээс сурагласны гарз... 

	Харин миний дэвтрүүд

	Хамаг үнэнийг нуулгүй өчнө

	Хайрт хүүхэн найз нөхөд хийгээд

	Хамаатан саднаас ч илүү мэднэ 

	 

	гэж шүлэглээд 

	 

	Эрин цагийн хүндэт үүрэг болсон шүлгээ би 

	Эхнэр дээр биш дэвтэр дээр бичдэг яруу найрагч аа 

	(“Шүлгийн дэвтрийн тухай шүлэглэл”) 

	 

	гэж аархан бичсэн байдаг билээ. “Ном болох, болохгүй нь мөдгүй” “Сүмтэй будрын чулуу”, “Уяхан замбативийн наран”, “Би эхнэр авахгүй”... зэрэг ном болоод номоосоо найрагч маань надтай хүүрнэж байна. 

	“Яруу найрагчийг танья гэвэл яруу найргийнх нь ертөнцөд нэвтрэх ёстой” гэсэн Гёте мэргэний айлдвар буй бөлгөө. Чухам үүний тул молхи миний бие Чойномыгоо үнэхээр ямар хүн байж вэ гэдгийг буюу

	 

	Эртдэж төрсөн хорвоотой

	Эрэгчин эмэгчнээ үзсэн... түүхийг 

	 

	нь шүлгээс нь, 

	 

	Дэнгийн галд эрвээхэй шиг

	Дэг журмын галд хуйхлуулсан биеийн нь

	Залуу насны нь цусыг

	Хөгшрөх насны нь хөлсийг зарцуулж

	Дусал дуслаар нь төөлсөн 

	 

	задгай шүлгээс нь сурвалжлах гэж шийдсэн бөлгөө. Чингэхдээ

	 

	Ууган хайр, учрал хагацал

	Уруулын онгон, хүзүүний толбо

	Улайж ичмээр элдэв янаглал 

	(“Танилцаагүй танилын захидал”)-ын 

	 

	тухай амрагийн уянгын чинь талаар би бичихгүй ээ. Харин “Чин үнэний тухай шүлэг сэтгэх сэтгэл”-ийн чинь тухай,

	 

	Сүр чамирхал хоёроор хов хоосон 

	Сүндэрлэж байсан хуучин цайзуудыг 

	Онги татан ниргэж

	Олон “морьт хороодыг" буулгаж 

	Газар дэвссэн туг дээгүүр 

	Гал бутарсан дөрвөлжин жагсаалаараа 

	Гарч явсан тэр алдарт үгсийн “дивиз” 

	 

	буюу иргэний уянгын чинь тухай хүүрнэх болно оо. 

	Тийм ээ, Чойномын шүлэг газар дэвссэн улаан тугийг гишгэчин гарсан талаар би өгүүлнэ. Өдгөө судлаачид ч тэр, нөхөд нь ч тэр цөм л түүний яруу найрагч байсан гэдгийг нотлох гэж оролдож байна. Яруу найрагчийг яруу найрагч гэж хэлнэ гэдэг тэмээг энэ чинь тэмээ, хонийг энэ чинь хонь гэж муйхарласантай л адил буюу. Энд нэг их ухаан орохгүй мэт. 

	 

	Насан идэр дуу шуут цагийн 

	Найз нөхөд минь ч гэсэн миний тухай 

	Зүсний томьёо хэлж өгөхөөс биш 

	Зүрхний тодорхойлолт хэлж чадахгүй 

	(“Шүлгийн дэвтрийн тухай шүлэглэл”) 

	 

	гэсэн найрагчийн тун ч ончтой үг бий билээ. Тиймээс түүний “зүрхний тодорхойлолт”-ыг гаргахын тулд, дахиад хэлэхэд,

	 

	Зэргийн олон нөхөд дундаа 

	Цэргийн ёсоор эртлэн сэрэхэд нь 

	Хонго нь болж яваагүй

	Хонх нь болж явсан 

	 

	түүний зүрх рүү шүлгээр нь өнгийх гэж оролдоод үзсүү. Магадгүй би ч Чойномын “зүрхний тодорхойлолт”-ыг гаргаж чадахгүй ч байж мэдсүү. Чингэхдээ би Чойномын зүрх Монголынхоо төлөө цохиж байжээ гэдгийг шүлэг дуугаар нь баталж чадмуу. Чингэхдээ би Чойномын зүрх социализм хэмээх бурангуй нийгмийг шүүмжлэн цохиж байжээ гэдгийг яруу найргаар нь нуталж дөнгөмүү. 

	Юуны түрүүнд Чойном Хөх Монголын үзэлтэн байсан юм. Худал гэвэл сонсоцгоо!

	 

	Хаан Чингисийн хөндөгдөөгүй булш 

	Халх Монголын цэнхэр талд бий 

	Хатир сайт монгол морины 

	Хас дөрөөний таваг дээр бий 

	Гурван есийн жаварт цантаагүй 

	Гурамсан хуйвтай уурга барьсан 

	Адуучин эрийн халуун цусанд бий 

	Аав буурлын хатуу ухаанд бий 

	Торойх гэрийн хошлон бүслүүрт бий 

	Тооно тушсан зангилаанд бий 

	Тогоо түшсэн монгол эхийн

	Европ үл нэвтрэх биед бий 

	(“Чингисийн булш”) 

	 

	Омголон найрагчийн онгон зүрхний үг. Чингисийг үзэх үзлээ цааш лавшруулж, бишрэх сэтгэлээ доорх мөрд зангидаж өгсөн, үүнд: 

	 

	Хэнтий ханы өмнө хормой 

	Хэрлэн мөрний Хөдөө арал 

	Урьд та ээжтэй минь 

	Учирч явсан түүхт газар 

	Есүхэйн Тэмүжин хүү 

	Ертөнцийн эзний цолыг хүртсэн 

	Ерийн бус дурсгалт газар... 

	 

	Эзэн Чингисийг чингэж магтах байтугай нэрийн нь эхний үсгийг л хэлэхэд буруутдаг байсан тийм үед ийм бардам дуулна гэдэг эгэл биднийхээр бол иргэний эр зориг, улааны суртаалынхныхаар бол эсэргүү явдал мөнөөс мөн бөлгөө. 

	Чойном хөх тугийн Монголдоо хязгааргүй үнэнч дуучин байсан юм. 

	 

	Тэгвэл Монголын тухай сонс 

	Тэр чинь энд байна 

	Тэнэгэрхэн талаас нь ургаж төрсөн 

	Тэнэгхэн хүү нь шүлэглэх гэж байна, сонс 

	Ард түмэн түүх хоёроо 

	Алтанхан өлгийн нутгаа 

	Алдаршуулан магтах гэж 

	Алаг үр нь болж төрлөө, би!

	 

	Чойномын “Азийн Монгол” гэж нэртэйгээр сэм тарж байсан энэ найраглал үнэндээ бидний зүрхэнд үндэсний үзлийн цогт уриа болон дуурьсаж байсныг хэлэхэд бахархмаар байна. 

	 

	Нар салхинд онгосон нүүдэлчин омгийн цуваанаас 

	Нас залуу баатрууд модон дүүжинд торниж 

	Навчин хэлбэрт сумаар өрнө дорныг зөөж 

	Нанхиад газрын хэрмийг өдтэй сум шиг давж 

	Найман түмэн сэлүүртэй хөлөг онгоц дархалж 

	Наран улсын хил рүү сэлж явсан түүхтэй 

	Алтан шармал тоногтой зандан суудалд налайж 

	Арван цагаан хуруундаа очир алмаас гялалзуулсан 

	Арабын Шахын өмнө дэлхий бөхөлзөж байхад 

	Арьсан цамцан дээрээ булган дээл бөгтөрч 

	Аргил бадируун гартаа илдийн бариул атгасан 

	Ажилчин малчны баатар хүү арчаад өнгөрсөн түүхтэй 

	Найман зууны өмнөх суут монгол хүн тэр

	Нарийн ширэн гөлөм дээр ган дөрөө гишгэж 

	Намхан чийрэг морьдынхоо хур дэл бөхийж 

	Наран шингэх зүг рүү саран бугуйл шидэж 

	Намтар түүхт Парисын алтан цамхгийг уургалж 

	Нааш цааш нь ганхуулан татаж явсан удаатай 

	 

	хэмээн ялихгүй хэтрүүлэгтэй боловч түүхээрээ бахархах дөлийг бадраам мөрүүдийг үгийн очир алмаасаар ийнхүү хэлхээд

	 

	Залуу баатар Тэмүүжиний санасан санаа тэгж 

	Замбуутивийн элгэн дээр хүн чулуу болж үлдсэн юм 

	Монгол ингэж

	Морьтойгоо, нумтайгаа

	Хөшөөтэйгөө, чулуутайгаа

	Хөндөшгүй тэр эрхтэйгээ

	Хөдөлшгүй бат зоригтойгоо

	Хөвчин дэлхийд

	Хөл дээрээ бат зогсож үлдсэн юм 

	 

	гэж аатайхан хэлснээрээ гүтгэгдсэн түүхээ залруулан байх ёстой байранд нь тавьж Чингис хааныхаа тэр түүхэнд байгуулсан гавьяаг, гүйцэтгэсэн үүргийг бодтойгоор үнэлсэн байдаг даа. Тэр цөвүүн цагт чингэж үнэлж чадаж байсан хүн мөн ч ховор доо. Зохиолчдоос Ринчений Чойном, Бямбын Ринчен, Дэндэвийн Пүрэвдорж гурав, улс төрийн зүтгэлтнээс Дарамын Төмөр-Очир юм уу даа. 

	Чойном эрх чөлөөний дууч байсан юм. Монголд хүний хэвлэж нийтлэх эрх дараастай, хэлж ярих чөлөө хаалттай, улс орон маань үнэндээ социализмын дээвэргүй шорон болоод байгааг Чойномоос өөр шулуухан хэлсэн хүн бий гэж үү? 

	Их өвөг дээдсийн маань

	 

	Утаан дунд ч морьтойгоо явж

	Усан дунд ч хувцастайгаа сууж

	Ууж идэхдээ ч дуулгатайгаа байж

	Унтаж нойрсохдоо ч хуягтайгаа хэвтэж... 

	 

	баймааж нь байгуулсан

	 

	Энэ гүрний үлдэц дээр

	Эрх чөлөөний дуу төөрч

	Эх захгүй үй олон

	Эрх хүүхэд шиг тонгочиж байна 

	 

	хэмээхдээ хэлж ярихдаа хажуугаа хялалзаж, алхаж гишгэхдээ эргэж харахаас өөр аргагүй болж байсан тэр үеийг нүдэнд бууж, сэтгэлд ургатал дүрсэлснээ

	 

	Тэгвэл яагаад бид

	Тэмүүжинийг дурсах нь байтугай

	Эцсийн эцэст хүлэг морио ч

	Энхрийлэн дуулж болохгүй болов оо?! 

	(“Монгол”) 

	 

	гэж өөрийн тавьсан асуултад 

	 

	Монгол

	Үүдэндээ харуултай орос маягийн дэлгүүр

	Үдийн цайнд заларсан "Чайка" машинтай ноёд

	Олон хүн зовж зүдэрсэн шорон шиг орон

	Овжин танхил оросын зүрх зүссэн газар 

	(“Орчин үеийн Монгол”) 

	 

	болчхоод “тийм боллоо” гэж өөрөө хариулаад

	 

	Магтан дуулж байгаа миний Монгол

	Мандтугайгаар дүүрсэн улаан лоозон дээр байхгүй 

	 

	гэж улааны суртлыг адраад, энэ үзэл суртал Монголыг Монгол биш болгож байгааг ёроолоор нь уудлахдаа өөрийнх нь Монгол

	 

	Машин тэрэг хөлөглөсөн пальто дотор байхгүй

	Маяг ихтэй хувцсанд өргөх будмал толгойд байхгүй 

	Марш голдуу хөгжимд эргэх булбарай хөлд байхгүй 

	 

	гэснээрээ Монголд европ хувцас үндэсний нь онцлогийг алдагдуулж, маршийн аялгуу хүн ардын сэтгэлийг цэвдэгшүүлж байгааг онц гярхай ажигласан юм. Тийм ээ, Чойномын

	 

	Үнэн хайраа өгсөн Монгол

	Үдийн наран дуниартах халхын талд бий

	Үзэсгэлэн гоо төгөлдөр монгол дээлд бий 

	Үелзэх салхинд дэрвэх өрхний оосорт бий 

	Үүрийн хяраанд суналзах уургын үзүүрт бий 

	Үсрэн дэгдэх морины дөрвөн туурайнд бий. 

	 

	Тийм ээ, Чойном Монголдоо хайртай хайртай гэхэд дэндүү хайртай байсан. 

	 

	Амьсгалсан хий минь Монгол тэнгэрийн

	Ариухан болоод цэнхэр агаар

	Амссан хоол минь Монгол эхийн

	Ангир шар уураг билээ

	Ханат гэрийн хорол тооноор

	Харсан өнгө минь цэнхэр билээ

	Чарлан уйлахаа саатан зогсоод

	Чагнасан дуу минь бүүвэй билээ 

	(“Танилцаагүй танилын захидал”) 

	 

	Хөх Монголдоо монгол хүн болж төрөөд, хамаг Монголоо дуулах хувьтай төрсөндөө Чойном бахархаж байсан юм. 

	 

	Энийг би дуулах гэж

	Энд аргалын галын хажууд

	Эсгий гэрийн зайд энхжин төрсөн юм

	Аргалын гал түлсэн

	Эсгий гэрийн дотор ийм

	Аугаа их заншилтай

	Өвөрмөц үндэстэн байдаг юм

	Энэ бол Монгол!

	 

	Эргэн өгүүлэхэд, Чойномын магтан дуулдаг Монгол ямар болчихсон вэ?

	 

	Хөгшин залуугүй уугаад л

	Хөдөө гадаагүй суугаад л

	Зон олон маань нэг л

	Зовсон шинжтэй байх юм

	Ажлын бүтээл багадаад л

	Арын хаалганууд ихдээд л

	Улс орон маань нэг л

	Унасан шинжтэй байх юм 

	 

	гэж эх орныхоо хөгжилд үнэхээр сэтгэл дундуур байгаагаа илэрхийлээд, эв хамтыг амлаад байсан өнөөх энхжинийг нь олж харахгүй байгаагаа илээр хэлж

	 

	Өлсөвч сэтгэл цатгалан яваа

	Өвдөвч ухаан эрүүл байгаа

	Өдий төдий хүний шоргоолжны дов шиг

	Өрх гэрүүдэд диваажин байна уу?

	Хаана байна тэр диваажин? 

	 

	гэсэн асуулт тавьжээ. Нээрээ, яагаад диваажин нь алга байв?

	 

	Манайхан шиг, жирийн тэнэгийг

	Мандуулж орхиод эцэст нь

	Хамаг соёлоо даруулах юм бол

	Харанхуй бүдүүлэг байх санж

	 

	Чойном улс эх орны удирдлагад бодлогогүй тэнэгүүдийг гаргана гэдэг улс орны хөгжлийг хойш татдагийг өгүүлээд, үүнд бид өөрснөө буруутайг ч шулуухан дурдаад, тэнэг хүнээр удирдуулсан намын бодлого ч яагаад ч зөв байхгүйг шүүмжилж, ер нь

	 

	Мах идэхээ багасга гэж

	Нам бидэнд сургаж байна 

	 

	гэснээрээ хүний эд баялагтай болохыг хавчдаг социалист нийгэм, тийм нийгэм байгуулна гэж хашхирч байсан МАХН-ын бодлого язгуураараа буруу гэдгийг далдуурхан ёгтлоод улам лавшруулан

	 

	Хүний төлөө зов гэж

	Хүчирхэг энэ үе сургаж байна 

	 

	гэж пролетарийн интернационализмыг буюу харь орны пролетари нарыг хайрлах хэрэгтэй гэдэг марксист номлолыг битүүгээр хэлснээрээ хүн эхлээд эцэг эхээ, эх орноо хайрлаж сурч байж сая бусдыг хайрладаг юм гэсэн буюу “эхлээд биеэ зас, дараа нь гэрээ зас, тэгээд төрөө зас” гэсэн гүн ухааныг шингээж

	 

	Анги нийгмийн засаг

	Асар том махны машин юм уу даа 

	 

	гэж улс төрийн гаргалгаа хийсэн байгаа юм. 

	“Яруу найрагч гэдэг бол тодорхойн гүн ухаантан, хийсвэрийн уран зураач мөн” гэж Гётегийн цэцэлсэн нь ийнхүү Чойномд яг таарч байх бус уу. Чойном өөрөө шүлэгтээ улс төрийн асуудлыг хөндөн тавьж байгаагаа өөрөө хүлээж

	 

	Хайрт чамдаа би улс төр гэдэг

	Хар дарсан зүүдийг яриад ч яах вэ! 

	 

	гэх буюу

	 

	Нээрээ шүү, улс төр гэгчийг 

	Нэвтэрхий цайлган санаатай 

	Амраг чам шиг минь хүн

	Амар хурдан ойлгохгүй ээ! 

	("Амрагтаа бичих захиа”) 

	 

	гэж улс төр гэдэг хатуу тоглоом гэдгийг ухаарч байснаа хэлсэн байдаг. 

	Гэвч Чойном энэ хатуу тоглоомоос ухраагүй юм. 

	 

	Аюулт дайнд орсон хүний

	Атгахан зүрх нь зовдог бол

	Амьдрал минь бүхлээрээ тулалдаан байлаа

	Алагхан зүрх минь зовох нь зөв өө!

	 

	Чойном тийнхүү өөрөө зовохыг юман чинээ бодолгүй, үзэлдээ үнэнч үлдэн тулалдаанаа лавшруулж

	 

	Түрүүчийн ташуур барьсан засгийг түлхэн унагаад 

	Түүний оронд хурдан буу барьж өндийсөн засаг 

	Түүх ёс, төр шударга ухаан бүхнийг бас 

	Түлхэн унагаад хүнийг мал болгож байна... 

	Эрийгээ үхсэний маргааш өөр хүнтэй банзалдсан 

	Эмийн шинжтэй манай төр

	Эртнийхээ төр Чингисийнхээ нэрийг дурсахаас

	Эмээж оросын өлмийг долоож байна... 

	(“Уур минь хүрч байна”) 

	 

	гэж жийрхэм бурангуй нам, засгийн нүүр лүү жинхэнэ яруу найрагчийн ёсоор шүлсээ бус, шүлгээ чулуудаад,

	 

	Уур шартай толгой минь

	Тэдний цаазанд өнхрөвч

	Уур хорсол минь Монгол нутаг дээр үлдэнэ 

	 

	гэж аюулыг сөрөн, ослыг дуудан шүлэглэсэн юм. “Энэ ертөнцийн юунаас ч үл аюун босогчдыг дуулаач нь би бөлгөө” гэж Уйтмен нэг хэлсэн нь буй. Тэгвэл Чойном босогчдыг дуулаач төдийгүй өөрөө босогч, босох хүмүүсийг дуудаач байсан нь үүнээс харагднам бүлгээ. 

	Тийм ээ, Чойном тэрслүүд байсан. Найрагч өөрийгөө тэгж үнэлсэн. 

	 

	Тэнэг цэцэн хослуулж

	Тэрслүүд төрөх үйлтэй

	Чиний муу Чойном чинь

	Чин үнэнч хүн юм сан даа. 

	 

	Ийнхүү төр намыг байгуулах гэж байгаа нийгэмтэй нь сөрөхдөө

	 

	Ангийн шагайвраар ертөнцийг дурандсан

	Аугаа их Маркс, Энгельстай чинь

	Адгийн муу би л гэхэд яасан ч

	Аяга архиа хувааж уухгүй ээ 

	 

	ард түмнийг анги болгон хуваах марксист үзлийг шүүмжлэн, туйлын үнэний замаар явсан тэрс үзэлт түүнд төр төмөр нүүрээ үзүүлж, толгой дээр нь дамоклын илдээ буулгах аюул хуралдсаар байлаа. Үүнийг ч Чойном урьдчилан харж байлаа. 

	 

	Уйлна гэдэг хуучин юм

	Урьд чинь олон эхнэр

	Ургах нар шиг хань амрагаа

	Улс төрөөр залгиулж орхиод

	Зайсан толгойг ч урсвал урсмаар 

	Залуу хөгшингүй уйлж явсан юм... 

	 

	Гарцаагүй хожимдсон тэр цагт

	Ганхирч битгий уйлаарай

	Гараад ирсэн нулимсаа

	Тас зуугаад залгиарай 

	(“Амрагтаа бичих захиа”). 

	 

	“Улстөрд залгиулах” цаг хэлж биш хийсэж ирлээ. 

	“1969 оны нэгдүгээр сарын 27-ны өдрийн 13 цагийн үед НАХЯ-ны Баянхонгор аймаг дахь хэлтсийн дарга Дорж сургуулийн хичээлийн эрхлэгч Балдандоржийнд очиж унд ууж байв. Тэдний аяганы жижиг ширээн дээр сургуулийн сурагчдын хичээлийн хуваарь бичсэн жижиг цаасны ар талд

	 

	Алт живж, холтос хөвдөг хуультай

	Алаг цоог энэ нийгэмд, энэ хорвоод

	Авьяастай нь зовж нүгэлтэй нь жаргах жам байна” 

	 

	гэж балын харандаагаар бичээстэй байсныг ихэд олзуурхан үзэж, протокол үйлдэн хураан авчээ. Ингээд маргааш нь эрүүгийн хэрэг үүсгэх тогтоолыг “Тус улсын нийгэм төрийн үйл ажиллагааг дайрч доромжилсон үзэл санаа бүхий ёгт утгатай шүлэг бичигдсэн” гэсэн үндэслэлээр хэсгийн төлөөлөгч Цэрэннадмидаар яаравчлан үйлдүүлэн аймгийн НАХЯ-ны хэлтсийн дарга баталснаар Р. Чойномд холбогдох 564 тоот хавтаст хэрэг нээгджээ. Мөрдөлт мөшгөлтийн ажиллагаа ингэж л эхлэв” гэж хуульч С. Нарангэрэл “Чойномд тулгасан ял” гэдэг номдоо бичсэн байна. 

	“... 1969 оны гуравдугаар сарын шуудангаар Баянхонгор аймгийн Баацагаан суманд буцах хаяггүй нэгэн битүүмжилсэн захидал иржээ. Уг захидлыг “Баацагаан сумын хүний эмч Эрдэнээд” гээд буцах хаягийг “Аймгийн төвөөс” гэж хаяглажээ... Аймгийн холбооны газрын даргын тушаалаар комисс томилон эл захидлыг задалж үзэхэд улаан хавтастай тэмдэглэлийн дэвтэр гарч ирэв. Дэвтрийн хавтсыг нээхэд ташуу шугамтай дэвтрийн тал хуудсан дээр 

	 

	“Очирхуягт. Сайн уу? Би удаан хугацаагаар хөдөө ажлаар явах болсон тул ажлаа өөр хүнд орлуулан өглөө. Чамайг хаа явааг мэдэхгүй болохоор чиний юмыг шуудангаар эхнэрт чинь явууллаа. Чи өөрөө авна биз дээ. 

	Баяртай” 

	 

	гээд гарын үсэг нь гаргагдахгүй жижиг зурвас бичиж дэвтрийн хавтсанд хавчуулсан байлаа. Уг дэвтрийг нээхэд “Өөртөө унших шүлэг” гэж бичсэн байв. Тэр шүлэгт

	 

	Уур минь шатаж байна

	Улаан тугаас үнэтэй амь 

	Улаан зүрх минь шатаж байна 

	Уужим дэлхийд би шатаж байна... 

	 

	Өвөг Чингист хонзонтой оросуудыг хүндэлж 

	Өэлүн эхийн угсаат мань бүгдийг хавчиж 

	Өөрийн тэжээвэр нохойг ад үзэн хөөж 

	Өлөн хөх чоноор хонио мануулж байна... 

	 

	Хаан ширээ рүү таван зуун жил гэтээд 

	Хатан Мандухайд тархиа хага харвуулаад 

	Хувиа бодож суусан дөрвөн өөлдийн үлдэгдэл

	Хувьсгалын далимаар эзэн ширээнд гарсан юм... 

	 

	Ядуу амьдралын минь зулай дээр

	Өстөн ингэж суугаад

	Яргын мэс үсэнд чинь

	Билүүдэж суухад нь 

	Ялалтын зэвсгээс зугтаж 

	Инээж суухыг чинь хараад

	Яаж би инээлцэх юм бэ... 

	(“Уур минь хүрч байна”) 

	 

	гэхчлэн бичсэн байлаа” (“Чойномд тулгасан ял”) Үнэндээ комиссынхны уншаад цочирдсондоо муурч унамаар мөрүүд байжээ. Хүний хувийн илгээмжийг зуураас нь задалж, хүний эрхийг бүдүүлгээр зөрчсөн тэр этгээдүүд дэвтрийг НАХ-ын хэлтэст шилжүүлэхээр тогтсон байна. Ингээд тэнд нэр дурдагдсанаараа Б. Очирхуяг баригдлаа. Очирхуяг өвчин зовлонд нэрвэгдсэн сайн найзаа шоронд хийлгэчихгүй гэж чадахаараа зүтгэлээ. Очирхуяг 400 хоног чардайлаа. Тэр шүлгийг “хээрээс олсон” гэж үзлээ. “Би өөрөө бичсэн” гэж зүтгэлээ. Гэвч хэргийг хүлээлгэж чаддагаараа НАХЯ зартай бүлгээ. Очирхуяг дээр “бууны нохой” оруулав. Очирхуяг хожим нь бичихдээ: 

	 

	“Сар болсны эцэст түлхүүр харчигнан цоож тачигнаж, час улаан өмд, хөвөнтэй хар ногоон хүрэмтэй, сэргэлэн харцтай махлаг зузаан эрийг над дээр оруулав. Хаанаас, ямар хэргээр ирсэн, хэн болохыг асуувал “Мааньтын шоронд байдаг. Хулгайн хэрэгтээ 15 жилтэй. Одоо хэрэг задарч байна. Алах ял хүртэл сум долоох цаг ирсэн юм байлгүй” гээд санаа алдаж байна... Өөрийгөө Шагдарын Эмээл гэдэг, үндсэн захиргаа Өвөрхангай аймгийн Сант сумын харьяат гэлээ. Төрж өсөж, ажиллаж амьдарч асан Өвөрхангай нутгийнхаа нэрийг сонсоход унасан газар угаасан ус маань намайг эргээд ир гэж энэ хүнийг явуулсан мэт сэтгэл догдолж байгаа гэж жигтэйхэн... Сайн муу элдвийг үзэж насаараа шоронг элээсэн азгүй энэ хүнээс авах зөвлөгөө бишгүй их байлаа. Хамгийн гол нь тахир дутуу муу нөхрөө хэрэгт хийчихгүй юм сан гэдгээ ярина. Тэр ч Чойномыг ямар хүн болох, ямар хүмүүстэй үерхдэг, хаагуур орогнодгийг лавласаар... Эмээл маань тийнхүү арваад хоноод нэг өглөө дуудагдаж тэр чигтээ алга болчхов... Түүнээс хойш байцаалтуудад нэгэн зүйл ажиглагдлаа. Байцаагчийн асууж байгаа асуулт миний Эмээлд ярьж байсан зүйлүүд л байх юм...” 

	 

	гэсэн байдаг. Өлсөхдөө шоронгийнхоо өрөөний хулганыг барьж идэж явсан Очирхуяг цааш нь бичихдээ: 

	 

	“Нэг өдөр байцаагч маань дуудахдаа их л сайхан зантай малилзан угтаж, цаас үзэг гаргаж албархсан ч үгүй тамхиар дайлж

	— За, Очирхуяг минь, байцаагч хэрэгтэн хоёр шиг биш усан нүдтэй цусан зүрхтэй хоёр эр хүний хувьд шулуухан ярилцъя. Чи өөрөө ч зовж гүйцлээ. Намайг ч зовоож гүйцлээ. “Уур минь хүрч байна” гэдэг шүлэг чиний сэтгэлийн үг биш, чи өөрөө ч тайлбарлаж чадах ч үгүй юм байна. Хэн зохиосныг бид мэдэж байна. Чойном бол бие муутай, эрүүл мэндээр хариугүй сул амьтан гэдгийг бид ойлгож байна. Ам бардан хэлэхэд Чойномыг баривчлахаас эхлээд, ялаа эдлээд суллагдтал бид чам шиг ийм нөхцөлд байлгахгүй. Эмчилгээ сувилгаанаас эхлээд хоол унд хүртэл өөр байх болно. Зөвхөн би ч төдийгүй НАХЯ хэлсэн үгэндээ эзэн болж, идсэн хоолондоо сав болно. Чи үнэнийг ярьж, би хэргийг чинь хурдан дуусгахаар хоёулаа тохирох уу” гэв. Би нээрээ ч тэгдэг юм уу гэж зөвшөөрөөд байцаагч ч үзэг цаасаа гаргаж протоколоо хөтлөв. Гэтэл дараа нь Чойномтой нүүрэлдэхдээ хэлсэн амнаасаа эрхгүй буцав. Хазгай муруй цээж, эцэнхий цонхир царайтай эрэмдэг зэрэмдэг нөхрөө хараад өөрийн эрхгүй дотор өмөрч, нулимс асгаран

	— Би хэргээс зайлсхийж, өөрийн бичсэн шүлгийг энэ хүн рүү түлхсэн юм. Хүн гүжирдсэн хүн эрүүгийн хуулийн зүйл ангиар шийтгэгддэг нь зүй. Тэр ялыг над нэмж өгсөн ч гомдолгүй гэв. 

	Ганц худагтаа буцаж дахиад л өчиг өгч чадахгүй будилсаар. Байцаагч ч улам ширүүсэж... зүхсээр. Сүүлдээ би туйлдан арга тасарч, болсон явдлыг үнэнээр нь тоочиж, арга буюу нөхрөө гарцаагүй хэрэгт татлаа. Миний нүгэл нүдээрээ гарч, анд нөхрөө тамд авчрах нь тэр...” 

	 

	гэж харамсан бичсэн билээ. (“Хүн болоод үзээгүй доромжлол үзэв”. “Ил товчоо”, 1994. N 27). 

	Гэвч Очирхуяг эрийн хуйх байлаа. Жил гаруй хэрэг хүлээхгүйгээр хамгийн аймшигт “махны машин”-аар машиндуулна гэдэг тэр бүр аавын хүүгийн давах даваа биш. Нөхөртөө үнэн хайртай байжээ. Үүнийг НАХЯ-ны архивд сууж хавтаст хэрэгтэй нь танилцсан С. Нарангэрэл “Б. Очирхуяг нөхрөө бодож, түүнийг хэрэгт оруулчихгүй юм сан гэж байжээ” гэж “Чойномд тулгасан ял” номдоо бичсэн нь бий. Очирхуягаас өөр хүн бол баригдангуутаа Чойномыг бариад өгчих ч байсан юм уу, хэн мэдлээ. Харин Очирхуяг хэчнээн эрийн шийр заасан ч НАХЯ гэдэг ямар ч эрийг нугалж чаддаг аргатай ч, аюултай ч байгууллага билээ. Тийнхүү Очирхуяг 25 дахь мэдүүлгээ 1969 оны тавдугаар сарын 25-нд өгч Р. Чойном анх гэрчээр байцаагдсанаа удалгүй баригджээ. Очирхуяг бичихдээ: 

	 

	“Чойном маань... Ганц худгийн хойд жигүүрт хоригджээ. Өрөө нь харин миний морь хардаг жорлонгийн харалдаа юм. Нэг өдөр хоол зөөдөг хоригдлоор надад зурвас явуулж, түүндээ “Чи одоо ам буцаж эргэж хургах хэрэггүй. Би бүх явдлыг үнэн мөнөөр өчсөн. Алах ялтай юм байх гэж айж байсан чинь дээд тал нь тавхан жилтэй зүйл анги юм байна. Би шоронгийн бантанг хоёр хоног идсэн..." 

	 

	гэж бичсэн байлаа” 

	Ийнхүү яруу найрагч маань

	 

	Хүрэн модон наараар бие нухсан өрөөнд

	Хүйтэн чулуун ханаар сэтгэл нухсан шоронд... 

	 

	хаягдаж 227 хоног зовж, 24 удаа байцаагджээ. 

	Чингээд

	 

	Хуулийн энэрлийг завхруулсан 

	Мунхаг байцаагчийн толгой дээр 

	Хуурс бөөс язганасан 

	Тамтаг болсон хөнжил дээр 

	Хувин дүүрэн мэлтэлзэх 

	Шингэн шаргал шээсэн дээр 

	Эрх чөлөө чи 

	Аянга болон нижигнээч 

	Эрх чөлөө чи

	Атом болон дэлбэрээч 

	 

	гэж эрх чөлөөг эрмэлзэн байгаагаа илэрхийлэн шүлэглэсээр байцаагдаж байлаа. 

	“Хуулийн энэрлийг завхруулсан мунхаг байцаагч”... 

	Нээрээ Чойномыг юу гэж байцаасан вэ?

	 

	М. Б.: Таны энэ (“Амрагтаа бичих захиа”) шүлэгт 

	 

	[Эвдэрч дээ. Гэхдээ намайг 

	Энхрий чи минь эвдээгүй] 

	Эрхэм нөхөд минь эвдээгүй 

	Энэхэн үе минь эвдлээ дээ 

	 

	гэсэн мөр байгаа. Үүнийгээ тайлбарлаж аль. 

	 

	Р. Ч.: Би яа хвэ, энэ шүлэгт миний амьдарч байгаа энэ үе намайг эвдлээ дээ гэсэн санаагаар бичсэн юм. 

	 

	М. Б.: Та энэхэн үе гэдгээ тайлбарла. 

	Р. Ч.: Социалист төрийг эвдлээ гэж байгаа юм... 

	 

	М. Б.: 

	Хайрт чамдаа би улс төр гэдэг 

	Хар дарсан зүүдийг яриад яа хвэ 

	 

	гэсэн чинь ямар утга агуулгатай үг вэ?

	Р. Ч.: Би социалист төрийг энэ шүлгийг бичих үедээ дургүйцсэн санаагаа илэрхийлсэн байна. Ийм учраас социалист төрийг дайрсан зүйл бичсэн юм. 

	 

	М. Б.:

	Хамаг бүхэн хаалттай

	Хатуу чанад заалттай 

	Солгой хөгжим шиг энэ үед 

	Согтуурах шиг жаргал алга 

	 

	гэсэн чинь ямар утгатай юм? 

	Р. Ч.: Хамаг бүхэн хаалттай гэдэг бол эрх чөлөө алга гэсэн үг юм... Хатуу заалттай гэдэг бол хэвлэл хянах цензур хэтэрхий явцуу хатуу байна гэсэн санаагаар бичсэн юм... 

	 

	М. Б.: Та өөрийнхөө бодлоор хэвлэлийн эрх чөлөө гэдгээ тайлбарлан ярь. 

	Р. Ч.: Өөрийн бүтээл болгоод өгсөн зүйлийг хянаж үзээд хэвлэж нийтэлж өгөхгүй байгаа явдал миний хувьд хэвлэн нийтлэх тухай Үндсэн хуулийнхаа заалтыг эдэлж чадахгүй байгаа талаар хийсэн хувийн тэмдэглэл байсан юм... 

	 

	М. Б.: Таны хийсэн уран зохиолын зарим зүйлийг тухайн үед нь аль нэг шалтгаанаар хэвлэлд гаргаагүй явдал чинь бүхэлдээ манай нийгэм, төртэй холбогдох асуудал хараахан мөн үү дээ?

	Р. Ч.: Миний бичсэн зарим зүйл хэвлэл дээр гараагүй явдал манай нийгэм төртэй шууд холбоотой асуудал юм байна гэж би ойлгож явсан юм... 

	 

	М. Б.: Та манай нам төр, ард түмнийг яагаад үзэн ядах болсон юм бэ?

	Р. Ч.: Миний энэ шүлгийн улс төрийн утга агуулга бол яриангүй нам төр, ард түмнийг үзэн ядсан үзэл санаа байгаа нь үнэн байна. Би зарим зүйлийг чөлөөтэй шүүмжлэх ёстой гэж бодоод бичсэн юм. 

	 

	С. Нарангэрэлийн хэвлүүлсэн “Чойномд тулгасан ял” номоос НАХЯ-ны байцаагчийн асуултад Чойномын өгсөн хариултын гол гол санааг нь базан авбал ийм байна. Энд Чойном социализм гэдэг яагаад ч хүн төрөлхтний замнавал зохих зөв зам биш, социалист төр гэдэг хүсүүштэй төр биш гэдгийг ухаарч байснаа ямар ч гэсэн цухуйлгасан байна. Хүн бүр хэвлэн нийтлэх эрх чөлөөтэй гэсэн Үндсэн хуулийн заалт Монголд зөрчигдөж байсныг хэлээд авсан байна. Мөн энд чөлөөт шүүмжлэлийг өрнүүлж, “ард түмэн нам төрийг алдаа хийвэл тэр дор нь хэлдэг засдаг байх ёстой” гэсэн санаагаа дурдсан байна. Энэ бүхэн нь Чойномын үнэхээр өөрөөр сэтгэгч байсныг гэрчилж байгаа юм. Монголд өөрөөр сэтгэгч үнэндээ цөөн байсан. Манайд социализмыг нийгмийн байгууллын нь хувьд шүүмжилж байсан хүн цөөн. Анандын Амар, Бямбын Ринчен, Ринчений Чойном гурваас өөр хүнийг молхи би олж харж чадахгүй л байгаа юм. Зарим хүмүүс түүнийг алдаагаа ухаарсан гэх буюу үзэл бодлоосоо ухарсан мэтээр бичдэг. Юу л бол! Ухаарсан гэмшсэн болж бичихээс өөр арга байхгүй байсан ч юм бил үү! Магадгүй,

	 

	Дулдуйтын хүү Равжаагийн 

	Үлэмжийн чанар тэргүүтэн 

	Дуу шүлгийн онгод, идээ будааны дээж 

	Дуулим эх нутгийн минь нарны цацрагт цогцолсныг 

	Дөнгөж амтлан мэдэртэл нарлах хугацаа дуусвай 

	Ороод! гэж хуяг хонгил өгсүүлэн туухад 

	Олон аавын хүүхэд гаслан дундуур алхав 

	Орон гэр минь болсон хавчиг өрөө сэнхийж

	Орос цоожны өргөс ард минь тасхийх 

	(“Нарлагаанаас олсон шүлэг”) 

	 

	чимээгээр сэтгэл алдардаг байсан ч болзошгүй. Тэр бол нуруун дээрээ таван хошуу сийлэхэд ёо гэж дуугардаггүй "ямар бөх хадаас болох бол” гэж худлаа дөвийдөг улаан коммунист биш байсан юм. Тэр бол мах цусанд төрсөн ерийн л хүн байсан. Маш эмзэгхэн сэтгэлтэй яруу найрагч байсан. 

	Тэгээд нээрээ,

	 

	Гандаж мандах хоёрын хар цагааны зааг дээр 

	Ганхаж гунхаж явсан гучин гурван жилээ 

	Анх удаа би оюуны шүүхээр шүүж

	"Алдаж явжээ" гэсэн онош хийж байна 

	 

	гэж бичих нь бичиж байсаан. Тэгвэл бас өөрийг нь үзэл бодлоос нь хэзээ ч урвуулж чадахгүй гэсэн санааг агуулж

	 

	Хадуур барьсан үхдэл мэт

	Харгалзагч та 

	Халиурсан үсийг минь 

	Авах сан гээд байвал 

	Ав л даа

	Авсан үс дахиад ургана 

	Ахиад авбал дахиад ургана 

	Ургасан үсийг та нар авахаас 

	Ургуулах толгойг та нар 

	Авах сан гэж бодовч


Авч чадахгүй ээ 

	(“Үсээ хяргуулахад бодсон шүлэг”) 

	 

	хэмээн шүлэглэх буюу

	 

	Эрх чөлөөт хүн чамайг

	Эртийн эртээс заналхийлсэн

	Төр өвгөний сохор нохой

	Төмөр гинжтэй архирах шиг санагдана 

	(“Шоронгийн бараа") 

	 

	гэж шоронгоор төрийг дайруулан бичиж чадаж байсан юм аа. 

	Таслагдаад Хажуу улааны шоронд байхдаа яруу найрагч Ш. Сүрэнжавт бичсэн нэгэн захидалдаа “Өврийн дэвтрийн минь дутуу дулим шүлгээс айж байгаа заримууд өрнөдийн орнуудын жинхэнэ суртал нэвтрүүлгийн өмнө яаж сандарч хөглөдөг бол доо" гэж мунхаг дээдсийг шоолж байснаас нь үзэхүйд түүнийг үзлээсээ ухарсан гэхийн үндэсгүй болж байгаа юм. Ээжийгээ ирж уулзахад “Миний хүү ээжийгээ мөн ч их зовоох юм даа” гэхэд “Сайн хүү тэгдэг юм аа” гээд инээж байсан нь өөрийгөө буруутайд хэзээ ч тооцоогүй гэсэн үг юм аа. 

	Чингээд Чойномын “хэрэгт холбогдуулан 9, 10-р ангийн сурагчид, багш, сурган хүмүүжүүлэгчид эцэг эх, энгийн ард нийлсэн 200-гаад хүнийг байцаажээ” (“Б. Мягмаржав, Ц. Навагчамба. Р. Чойномд байгалиас сод авьяас заяажээ”. Хэлмэгдсэн заяа-17). НАХЯ-ны Мөрдөн байцаах хэлтсийн 1969 оны 7-р сарын 2-ны өдрийн тогтоолоор түүний шүлэгт дүгнэлт гаргах шинжээчийн комисс байгуулжээ. Энэ комиссын даргаар ШУА-ын Хэл зохиолын хүрээлэнгийн эрдэмтэн нарийн бичгийн дарга, утга зохиол судлаач С. Лувсанвандан, гишүүнээр Зохиолчдын хорооны Шүүмжлэл судлалын секцийн эрхлэгч, утга зохиол судлагч Ц. Мөнх, МРТУХ-ны ерөнхий редактор, зохиолч Д. Наваансүрэн нарыг томилжээ. Эд цөм л утга зохиол судалдаг хэмээн цээжээ балбадаг, зохиолч гэж сүүлээ сэрвээн дээрээ тавьдаг байсан хүмүүс дээ. Чойномыг өмөөрвөл өмөөрөх л ёстой улсууд! Гэтэл тэд 

	 

	“Эл хэргийн этгээд өөрийн гүехэн бодол, аминч үзэл, бэртэгчин сэтгэлийг илэрхийлсэн эдгээр шүлгүүдээ нийгмийн амьдрал, эх орон, ард түмнийхээ үнэн байдлыг үзтэл гуйвуулан, нам төрийн удирдах зүтгэлтнийг дайран давшлах нэгэн амьсгал санаагаар бичжээ” 

	 

	гэсэн дүгнэлт гаргаж, НАХЯ-ныхны загтнасан газар нь маажиж өгчээ. Мөн Монголын зохиолчдын эвлэлээр Чойномын талаар тодорхойлолт гаргуулжээ. НАХЯ-ны мөрдөн байцаах хэлтсийн дарга, нөхөр Цэрэнхүүгийн 10/4679 тоотын хариуд Зохиолчдын эвлэлийн нэрээр хороон дарга С. Удвалын 1969 оны арван нэгдүгээр сарын 18-ны бичсэн бичигт “Чойном үзэл суртлын талаар дорой, зан суртахуун тааруухан...” гэж тодорхойлжээ. Ганц хамгаалах ёстой Зохиолчдын Эвлэл нь түүнд ингэж л элэггүй хандсан юм. Ер нь Зохиолчдын эвлэл Чойномын ганц шүлгийг хэвлээгүй билээ. Удвал ч уг бичигтээ үүнийгээ их л омог бардам дурдсан байгаа юм. Өөрөөр хэлбэл улс төрийн хувьд их л сонор соргог хүн байжээ, хөөрхий. Гэтэл Удвал өөрөө тун шалихгүй боловч зохиол бичдэг л байсан, өөрийгөө уран бүтээлч гэж ханхалздаг л нэгэн байсан. Гэтэл уран бүтээлч хүн уран бүтээлээ олон түмэнд толилуулж чадахгүй байхын зовлонг даан ч тоохгүй байснаас нь үзэхэд түүнийг уран бүтээлч гэж үзэхэд туйлын бэрхтэй юм. Гэтэл Чойном бүтээлээ хэвлэгдэхийг үзэхийг яасан их хүсэж байсан гээ!

	 

	Би тийрэн болж зүүдэллээ

	Бичсэн номоо өөрөө хэвлэж байна гэж зүүдэллээ 

	Бишид нөхдийнхөө бүтээлийг ботилж байна гэж зүүдэллээ 

	Бишгүй олон мянгаар нь хувилж байна гэж зүүдэллээ 

	Шүлгийг минь дарж байсан хүмүүс үнсэж байна гэж зүүдэллээ 

	Шүүмжлэн дайрч байсан хүмүүс намын “Үнэн”-д магтаж байна гэж зүүдэллээ 

	 

	Харамсалтай нь, яруу найрагчийн зүрхний цохилтыг анирлаж, сэтгэлийнх нь эмзэг нандин утсыг ойлгох чадвартай хүмүүс Зохиолчдын хорооны удирдлагад байсангүй. Удвал тэргүүтэн нар түүний эвлэлийн батлахыг түүнд өгөөгүй ч Чойном өөрийгөө найрагч гэдгээ бат итгэлтэй зарлаж байсан юм. 

	 

	Элдэв хэмжээний тэр дэвтрүүд

	Эгэл найрагчийн бат илэрхийлэх юм 

	Тушаал уншин элсүүлээгүй 

	Тугай түгэйгээр хасаж хөндөөгүй 

	Яруу найрагч гэгч мөнх эвлэлийн 

	Яах ч аргагүй нэгэн гишүүн нь би 

	Бадарсан жаргал, зүдэрсэн зовлон 

	Багтарсан гуниг, нягтарсан алдар 

	Балгах, гулгих, хоригдох алинд ч 

	Бат илэрхийлэхээ алдаа нь үгүй гишүүн. 

	 

	Чойномын найз Ц. Нэргүйн хожим нь “... Чойном өөрийнхөө байгалиас заяасан авьяас, тэнгэрээс заяатай шүлэгч гэдгээ нэг л мэдрээд байх шиг байдаг байсан юм” (“Чойномтой нөхөрлөж явсан минь”) гэж бахдан дурссан нь туйлын үнэн бөлгөө. 

	Үүнийг үл өгүүлэн өгүүлэхэд,

	 

	Оройн арваас өглөөн зургаа хүртэл

	Оронд нухлуулдаг хөнгөн нойр 

	Орос дөрөвний тахиаг дуурайж 

	Орилж чарлах хуягийн дуу 

	Үүр цүүрээр ганцхан заяадаг 

	Үйрч сүйрсэн барим талх 

	Үзээд өгөх махны ширхэггүй 

	Гүзээ зайлах адууны шөл

	"Нарсан" хаалга татав уу, үгүй юү 

	Наар нь хатуудаж, вандан нь багадаж 

	"Настроен" гэдэг өвчинд дарлуулж 

	Наад захын хулгайчид шоглуулсаар 

	Ялын хоног цөөн ч гэсэн

	Яажшуу давах юм бол? 

	(“Хорих газраас бичсэн шүлэг”) 

	 

	гэж мөрдөнд бие сэтгэлээрээ шаналж байсан хугацаа дуусах дөхөж

	 

	Учир мэдэхгүй насны минь халуун мөрийг хадгалж 

	Уултай устай хөвчөөс өвөл зунгүй дуудах

	Уужим эх нутагтаа эргэн очно

	Удах удахгүй хоёрыг

	Улсын Дээд шүүх мэднэ 

	 

	хэмээн шүүх хурлыг хүлээж ядаж суулаа. Гэтэл Улсын дээд шүүх Чойномын эрх чөлөөнд удахгүй гарчих болов уу гэсэн гэгээн горьдлогыг тасалж, шоронд “удаан" хатаах шийдвэрийг гаргасан билээ. Үнэндээ горьдоод нэмэргүй байсан. Чойном гэдэг олдохгүй дайсныг олсон хуульчид дээдэстээ тал засахын тулд түүнийг заавал шийтгэж таарах байсан. Тэдний хувьд 

	 

	“БНМАУ-ын засаг төрийг бусниулан доройтуулах зорилгоор ухуулах буюу сурталчлах, мөн зорилгоор БНМАУ-ын нийгэм, төрийн байгууламжийг гутаахад чиглэсэн гүтгэлэг тараах, мөн тийм агуулгатай ном хэвлэл бэлтгэх буюу тараасан байвал таван жил хүртэл хугацаагаар хорьж шийтгэнэ” 

	 

	гэсэн 1961 оны Эрүүгийн хуулийн 49-р зүйл анги Чойномд тулгасан ял тохирч байгаа эсэх нь тэдний хувьд хамаагүй байлаа. “Эсэргүү”-г яллах нь тэдний хувьд “гавьяат үйл” байв. Мөрдөн байцаагч Чойномд ялын төлөвлөгөөг өглөө. Уг ялын төлөвлөгөөнд:

	 

	“БНМАУ-ын прокурорын туслах прокурор батлав. 

	 

	Ялын төлөвлөгөө 

	1970. 2. 20... 2 

	 

	Яллагдагч Чойном нь. “Өөрөө өөртөө унших”, “Агуу их хүнийг амьдад нь танихгүй” гэж эхэлсэн нэргүй шүлгүүддээ БНМАУ-ын нийгэм төрийн байгууламж, төрийн ардчилал, соёл, эдийн засгийн ололт амжилтуудыг үгүйсгэн бичсэн төдийгүй монгол - зөвлөлтийн найрамдалт харилцаа ба төрийн удирдагч болон нам засгаас явуулж байгаа арга хэмжээг элдвээр дайран доромжилж гүтгэсэн ба өөрийн энэ үзэл санаагаа дэлгэрүүлэх зорилгоор уг шүлгийг бусдад хуулуулах, уншиж өгөх зэрэг ажиллагаа явуулж ирсэн байна... 

	Яллагдагч Чойном нь БНМАУ-ын засаг төрийн нэр алдар, үйл ажиллагааг гутаах, сулруулахад чиглэсэн гүтгэлэг доромжлолын шүлэг зохиож, түүнийгээ бусдад унших, хуулуулах зэргээр сурталчилж байсан хэрэгтээ “Эрүүгийн хуулийн тусгай ангийн 49 дүгээр зүйлийн А-д зааснаар яллагдана. 

	... БНМАУ-ын Дээд шүүх таслах газрын мэдэлд шилжүүлэн шийтгүүлэх саналыг төлөвлөв. 

	Мөрдөн байцаагч Бандихүү,

	Мөрдөн байцаах хэлтсийн дарга Цэрэнхүү. 

	Зөвшөөрөв. НАХЯ-ны 1 дүгээр орлогч сайд, УАХЕГ-ын дарга хошууч генерал Р. Гүнсэн” 

	 

	гэсэн байлаа. 

	Заан тугаллах мэт удсан шүүх хурал оны дөрөвдүгээр сарын 1-ний өдөр болж, өглөө нь Чойном, Очирхуяг хоёр Улсын Дээд Шүүхийн давхар цагаан байшингийн шүүх хурлын танхимд ялтны ширээнээ нэгэнт суулаа. Шүүх хурлыг тэр үед Улсын Дээд Шүүхийн гишүүн Т. Дэндэв даргалж, түүнд улсын яллагчаар прокурор Хишигдэлгэр, Чойномын өмгөөлөгчөөр Д. Ёндон оролцсон байна. Хуралдаан өглөөний 7 цагаас оройн 19 цаг хүртэл сунжран хуралджээ. 

	Улсын яллагч хэлэхдээ:

	— Яллагдагч Чойном “Өөрөө өөртөө унших” нэргүй шүлэгтээ БНМАУ-ын төрийн удирдагч болон нам, засгаас явуулж байгаа арга хэмжээг үгүйсгэж бичсэн байна. Чойном дээрх шүлгийг өөрөө зохиож бичсэн нь үнэн гэж тайлбарлаж байна. Чойномын өдүүлсэн хэргийг энгийн буюу гэнэн томоогүй байдлаас үйлдсэн гэж болохгүй. Хамгийн бузар ноцтой хэрэг гэж үзэхээс өөр шалтгаангүй... Шүүгдэгч Чойномыг Эрүүгийн хуулийн 49-р зүйлийн “А”-д зааснаар 5 жил онцгой дэглэмтэй колонид хорих саналтай гэжээ. 

	Өмгөөлөгч Ёндон Чойномыг өмгөөлөх бус яллахдаа:

	— Миний өмгөөллийн дор энд шүүгдэж байгаа Рэнцэний Чойном тус улсын эрүүгийн хуулийн тусгай ангийн 49-ийн “а”-д заасан гэмт хэргийг үйлдэж, манай улсын нийгэм төрийн байгууламж, төрийн ардчилал, соёл-эдийн засгийн ололт амжилтыг үгүйсгэн, монгол - зөвлөлтийн найрамдалт харилцаа, нам төрийн удирдлага, нам засгийн арга хэмжээг бүдүүлгээр гүтгэн дайрсан үзэл санаа бүхий шүлэг бичиж, түүнээ бусдад хуулуулах, өөрөө бусдад унших зэргээр зүй бус үйлдэл хийж байжээ...

	... Хувиа бодож суусан дөрвөн ойрадын үлдэгдэл...” гэж... Цэдэнбал даргыг хэлж байгаа юм гэнэ. Энэ үгийн цаана үндэсний дээрэнгүй үзлийн амьсгал байна. Жинхэнэ пролетарийн социалист ардчиллын үндсэн дээр сонгогдож, нам ард түмнийхээ хамт бэрх шалгалтыг даван гарч шалгарсан удирдагч гэж олон түмэн Цэдэнбал даргыгаа хүндэлдэг билээ. Гучин жил нам төрийг удирдах албан тушаалд суухдаа бэрхийг туулж зөв мэргэн удирдаж... нам ард түмэндээ үнэлэгдэж, тэдний хайр хүндэтгэлийг хүлээж яваа манай нам, төрийн шалгарсан удирдагч, олон жилийн туршлага, арга барил, гавьяа зүтгэлээрээ олон улсын коммунист ажилчны хөдөлгөөний нэрт зүтгэлтэн болж яваа хүн гэдгийг Чойном ойлгож болох байсан юм. 

	... Манай эдийн засаг, соёлын ололтыг үгүйсгэж, удирдагчаа тойрон нягтарсан ард түмний нэгдлийг задлах гэж яс хаясан шүлэг бичжээ... гэжээ. 

	Өдгөө Өмгөөлөгчдийн Холбооны дарга болсон С. Нарангэрэл “Р. Чойномд тулгасан ял” номдоо Ёндон хэмээх тэр өмгөөлөгчийн талаар 

	 

	“... өмгөөлөгч Р. Чойномын хууль ёсны эрх ашгийг хамгаалахын тулд хууль зүйн шаардлагатай туслалцаа үзүүлээгүй, хуульд заасан арга хэрэглүүрийг бүрэн ашиглаж чадаагүй, өмгөөлөгчийн байр суурин дээр зогсоогүй, харин өмгөөлүүлэгчээ яллаж, өмгөөлөгчийн ёсзүйг ноцтой зөрчжээ” 

	 

	гэсэн нь маш голчтой үнэлэлт юм. 

	Чингээд Чойном, Очирхуяг хоёр “БНМАУ-ын нэрийн өмнөөс”-ийг уншуулав. 

	 

	“БНМАУ-ын өмнөөс... 

	Р. Чойном манай нийгэм, төрийн байгууллагыг гутаахад чиглэгдсэн гүтгэлгийн чиглэлтэй шүлэг бичээд зогсоогүй түүнийг бусдад ашиглуулах буюу уншиж байжээ. Ингэж Р. Чойном БНМАУ-ын засаг төрийг сулруулах, манай нийгэм төрийн байгууламжийг гутаахад чиглэсэн гүтгэлэг, доромжлолын шүлэг бичиж сурталчилж байсан нь нотлох баримтууд болон шүүхийн шинэчилсэн байцаалтаар тогтоогдсон байна. 

	Рэнцэн овогтой Чойном тус улсын Эрүүгийн хуулийн тусгай ангийн 49-р зүйлийн “а”-д зааснаар дөрвөн жил хорьж, уг ялыг чанга дэглэмтэй засан хүмүүжүүлэх хөдөлмөрийн колонид эдлүүлсүгэй. 

	Дарга Т. Дэндэв

	Ардын төлөөлөгчид Ч. Буриад, Ж. Гажидмаа” 

	 

	гэсэн энэ таслан шийтгэх тогтоолыг давж заалдах эрхгүйгээр гаргажээ. 

	Очирхуягт нь 5 жилийн ял оноожээ. Ингэж Монголын бурангуй шүүх хүний эрхийг туйлын бүдүүлгээр зөрчиж, шударга, авьяаслаг хоёр хөвгүүнийг шийтгэв. 

	Үүнээс 20 жилийн дараа буюу 1990 оны дөрөвдүгээр сарын 26-нд Улсын Дээд Шүүхийн бүгд хурал болж, 

	 

	“Р. Чойном, Б. Очирхуяг нарт эрүүгийн хариуцлага хүлээлгэх үндэслэл болсон шүлгүүд нь агуулгын хувьд зарим дутагдалтай байсан нь үнэн боловч тэд үүгээрээ БНМАУ-ын засаг төрийг бусниулан доройтуулах буюу сулруулах зорилготой байсан, төрийн эсрэг чиглэсэн гэх үндэсгүй бөгөөд зориуд бэлтгэж тараасан баримт алга байна. Иймд тэдгээр 1961 оны Эрүүгийн хуулийн 49 дүгээр зүйлийн “а” ангиар эрүүгийн хариуцлага хүлээлгэсэн явдал буруу болжээ” 

	 

	гэсэн үндэслэл гарган тэднийг цагаатгасан байна. 

	Хуульч Нарангэрэл бичихдээ 

	 

	“Р. Чойномыг цагаатгасан гол үндэслэл нь миний бодлоор бол түүний үйлдэлд 1961 оны Эрүүгийн хуулийн 49-р зүйлд заасан гэмт хэргийн бүрэлдэхүүн байгаагүй явдал юм. Яагаад гэвэл нэг талаар тэр шүлгүүдийг Р. Чойном зөвхөн өөртөө зориулж бичсэн, түүнийг олшруулж тараах бодолгүй байсан. Энэ нь тэр шүлгийнхээ эхийг устгасан, түүнчлэн Р. Чойномыг мэдээгүй байхад Б. Очирхуяг уг шүлгийг хуулж авсан гэх зэргээр батлагдана” 

	 

	гэж дүгнэжээ. “Гэмт хэргийн бүрэлдэхүүн байгаагүй” гэж Нарангэрэлийн үзэж байгаа нь зөв юм. Харин яагаад гэмт хэргийн бүрэлдэхүүнгүй байсан бэ гэдэг дээр миний бие санал зөрж байгаа юм. “Доромжлолын чанартай үг мөр, утга санаа байгааг үгүйсгэвэл бас л нөгөө тийш нь туйлшруулсан хэрэг болно” гэсэнтэй ч санал нийлэхгүй байгаа юм. Дээд шүүхийн цагаатгалын тогтоолд “шүлгүүд нь агуулгын хувьд зарим дутагдалтай байсан” гэсэн дүгнэлттэй ч санал нийлэх аргагүй. Ингэвэл Чойном ямар нэгэн талаар буруутай байжээ гэж үзэхэд хүрнэ. Дээд шүүхийнхэн ч, Нарангэрэл ч тэгж үзсэн нь илт байна. Гэтэл үнэндээ тийм бус юм. Чойномыг ялласан тогтоолд байгаа “гүтгэлгийн чанартай шүлэг, гүтгэлэг” гэдэг заалт нь л ёзоороороо буруу байгаа юм. Тэрнээс биш тараасан тараагаагүйд байгаа юм биш гэж молхи би мунхаглаж байна. Яагаад вэ гэвэл Чойном үнэнийг бичсэн юм. Чойномын бичсэн дотор худал гүтгэлэг нэг ч байхгүй. Энэ талаар Чойном өөрөө

	 

	Эгэл ардын эгэл шүлэгт минь

	Эсгэсэн оёсон гоёл байхгүй 

	Эрээлсэн будаг чимэг байхгүй

	Эрээгүй бялдуучлал, гүтгэлэг байхгүй 

	 

	гэж нүүр баатар шүлэглэж байсан юм аа. Тэр үнээн! Жишээгээр баталсуу. 

	Бид Оросын өлмийг долоож байсан уу? Байсан! 

	Монгол “улаан хүзүүвчтэй улаан халтар нохой болсон уу? Болсон! 

	Чингисийн нэрийг дурдаж чадахгүй байсан уу? Байсан! 

	“Түрүүчийн ташуур барьсан засгийг түлхэн унагасан нь үнэн үү? Үнэн! 

	Хувиа бодсон дарангуйлагч Засгийн эрхэнд байсан уу? Байсан! 

	Цэдэнбал дөрвөн ойрадын хүн мөн үү? Мөн! 

	Тэгэхлээр Чойном гүтгэлэг бичсэнгүй, үнэнийг бичиж байжээ. Чойномыг үнэнийг бичлээ гэж шийтгэжээ. Эзэн Чингисээ, эсгий гэрт суудаг өвөг дээдсээ, ер энэ Монголоо өмөөрлөө гэж Чойномыг шийтгэжээ. 

	Ямар сайндаа Чойном

	 

	Ертөнцийн үнэнийг дуулах гэж

	Есөн жил зүтгэлээ!

	Есөн жил хэнхгүүдэд загнууллаа! 

	 

	гэж бичиж байх вэ дээ. Загнуулах нь байтугай шийтгүүлэх нь энэ. Тийм ээ, улаан туг дээр эрх чөлөө, үнэн мөн гэж бичсэн социалист нийгэмд үнэнийг хэлсэн хүнийг өөрөөр сэтгэгч, тэрс үзэлт хэмээн гадуурхаж байсан юм. Дээвэргүй шоронд үнэн мөн, шударга ариуныг дуулсан Чойном дээвэртэй шоронд тийнхүү хаягдсан юм. Үүнээс хэн хожсон вэ? 

	Тэрс үзэлтнийг “сонор соргог”-оор илрүүлсэн Дорж хурандаа болжээ. Дээвэргүй шоронгоос нь дээвэртэй шоронд Чойномыг шилжүүлсэн хурандаа Цэрэнхүү гавьяат хуульч болжээ. Шүүх хурал дээр Чойномыг бус Цэдэнбалыг өмгөөлсөн Ёндон МОНЦАМЭ-гээс дэвшиж, Ардын Их Хурлын Тэргүүлэгчдийн газарт очжээ. Харин Чойном үнэний төлөө шийтгүүлснээ, замнасан замынхаа зөвийг мэдэж байсан юм. Тийм ч учраас

	 

	Буруутан хүү чинь мөнхөжлөө гэж

	Буурал ээжид минь дуулгаарай 

	 

	гэж гэрээсэлж байлаа. Буруутан гэснээс “буруутан” Чойном “Эрлэг номун хааны орд мэт “Улсын төв шорон”-д яаж байсан вэ?

	Чойном, Очирхуяг хоёрыг хэргийг нь тасалснаас хойш долоо хоноод Хажуу улаан буюу Чойномын шоглон нэрлэснээр Гажуу улааны чанга дэглэмтэй шорон руу ачжээ. Очирхуяг бичихдээ: 

	 

	“Үдээс хойш усанд оруулж, хөдөлмөрийн тоо бүртгэгч ажилд хуваарилахад Чойномынхоо түлхээсээр сийлбэрч гэж бүртгүүлэв. Уг нь би сахлаа ч эв дүйтэй хусчхаж чаддаггүй л дээ. Чойном маань: “Би зургаа зурахын завсар чиний ажлыг өлхөн амжуулж байна. Гадаа байгаа Лениний зураг шиг моринд өшиглүүлчихсэн юм шиг нүдтэй хүн зурахгүй. Зовж зүдэрч байгаа аавын хүүгийн нүдийг баясгахаар, орчин тойрноо арай өөр сэтгэхээр, түр зуур ч гэсэн сэтгэл нь цэлмэн саатахаар зураг зурна гэж байлаа” 

	 

	гэжээ. Чойном хэлсэн үгэндээ эзэн болж байсан нь Очирхуягийн доорх мөрүүдээс тодорхой. 

	 

	“Би бөх гэгч унтжээ. Шөнө давсаг чинээд сэртэл Чойном маань сэрүүн, модоор юм сийлж суулаа. Унтахгүй яасан юм гэвэл унтлаа ч яалаа, байлаа ч яалаа. Чи маргаашийнхаа ялыг хийчихсэн гэж бод. Май, үүнийг өгөөрэй гээд шавж байгаа буурын сүрлэг сийлбэр өгөв. Маргааш наадахын чинь хайртай ингэ, нөгөөдөр гэр бүл үймүүлсэн цадиггүй хар буурын дүр амилж, түүний маргаашаас бууруудын тулалдаан болно. Ингэж энэ долоо хоногт Маамын “Хоёр хар буурын туурь” амилана. Дараачийн долоо хоногт Лхамсүрэнгийн “Хүрэн морь”-ны, тавдугаар сард “Чин зоригт адгуусан амьтдын явдлууд"-ыг сийлнэ. Цааш нь юу хийх сэдвийг нөхөр Очирхуяг сэтгэсүгэй!” хэмээн их л хөгжилтэй өгүүлэв."

	 

	Гэхдээ тэгж хөгжилтэй байсан яруу найрагч Чойномд шорон яаж дүрслэгдэж байв аа?

	 

	Хатуу бат цоож цөм төмөр янхийж

	Халуун гарт хийсэн хүйтэн гавын төмөр шархийнэ! 

	Харуулын хутган жад төмөр хараалаар харааж 

	Харгалзагчийн бууны замаг төмөр тушаалаар тушааж 

	Хоол ундны аяга төмөр инээдээр инээж...

	Бодит орчлонгоос ангид төрийн чанга шоронд 

	Босоо хэвтээ цөм төмрийн эрхшээлд сөхөрнө... 

	 

	Шорон бол шорон бүлгээ. Чойномыг шоронд байлгахдаа диваажинд байгаа юм шиг байлгана гэж мөрдөн байцаагч НАХЯ-ны өмнөөс ам шүд алдаж байсан нь шал худлаа байлаа. Яаж ч үнэн байх вэ, НАХ-ын байцаагчид хэзээ үнэн хэлж байсан юм бэ! Хүн үнэнийг хэлж, шударгыг тэмцээд шоронд оров уу, худал хэлж хулгай хийгээд шоронд оров уу гэдэг нь шоронгийн хуягт падгүй юм. Очирхуяг бичихдээ:

	 

	"Дэглэнэ гэдэг шоронгийнхны ярьдгаар ядарч залхтал нь жагсаал хийлгэнэ гэсэн үг ажээ. Орой бүхэн доод тал нь хоёр цаг дэглэх юм. Заримдаа үүр цайтал дэглэнэ. Хөл гарын хөдөлгөөн зөрж байна л гэнэ. Эгнээ жигд биш байна л гэнэ. Тэр ч байтугай дуу дуулахдаа бүдүүн нарийн дуулж байна гэх юм. Хоригдлууд нь ч бас хувиа тавьдаггүй холионы эзэд. Дуу гаргаад гэхэд нь энд “Маамуу нааш ир”, тэнд “Сүнжидмаа”-г дур дураараа орилох жишээтэй” 

	 

	гэжээ. Очирхуяг өөрөө “харуулын хутган жадны үзүүр”-т гурав өртсөн жишээтэй. Чойном ч хуягуудын дэглэн тамлахаас ангид байсангүй. Өөрийнх нь дууг сонсъё л доо. 

	 

	Бүрэнхий шоронгийн хонгилд 

	Бүгчим өмхий агаараар хооллож 

	Бүдэг хараатай болсон Тодхараа 

	Бүрэн зэвсгээ агсаад намайг дуудав 

	Өвлийн шөнийн уртыг хороож

	Өмхий шоронгийн хонгилд шүлгээ уншихыг, 

	Өмнө нь эсвэл, мод шиг номхон зогсож 

	Өглөө болтол нүдээ цавчихгүй байхыг 

	Хорин минут шаардаад бүтэхгүйд нь уурлав 

	Хонзон болгож түүний бүдүүлэг ааш нь дэндэв 

	Хоригдол хүүхнүүдийн өмнө бүх хувцсыг тайчиж 

	Хойш урагш алхуулан бүтэн цаг зугаацав 

	(“Тод хараа"). 

	 

	Хүн “хэлгүй... болон хувирдаг” шоронд Чойном ийнхүү үнэний дуучийн хувьд

	 

	Гансарсан зүрхэндээ яруухан үнэнийг ярих

	Ганцхан дууг би танаас чагная гэсэн юм 

	(“Дуучнаас би ганцхан дуу хүснэм”) 

	 

	гэж үнэний дууг хүсэн, элэг нимгэн хүүгийн хувьд

	 

	Ээжийгээ зовоонхон


Элгийг нь эмтэлж явсан зовлон гуниг

	Энд амтагдана 

	(“Шоронгийн амт”) 

	 

	гэж элбэрэлт ээжээ санаж, орь залуу найрагчийн хувьд

	 

	Цэнгэл бүхэн намайг хүлээж байгаа

	Цэнхэр хангайг уултай нь уярууланхан

	Цэн хун шиг бүсгүйн уруул хэмээх улаан жүнзнээс 

	Цэвэр дурлалын амт балыг шимэхийн учраа

	Цэнгэл бүхэн намайг хүлээж байгаа 

	(“Юм бүхэн намайг хүлээж байгаа”) 

	 

	хэмээн янагийн жаргалыг мөрөөдөж, чигч шударгууг эрхэмлэгчийн хувьд

	 

	Гагцхүү та нарын өмнө би

	Гаран гартлаа араатан болж хувирахаас

	Үнэн шударгын өмнө та нар шиг

	Үүрд араатан болж чадахгүй ээ! 

	(“Тодхараа”) 

	 

	гэж хүн чанараа хэзээ ч алдахгүйг тангарагласаар яс гурван жилийг ардаа хийсэн юм. Ингээд Чойном

	 

	Өнгийх дайсан ирвэл

	Өссөн төрсөн нутаг усныхаа төлөө

	Өвөр дээрээ бөмбөрүүлэх нийгмийнхээ төлөө

	Өөрсдийн гараар бүтсэн юм бүхнийхээ төлөө

	Өчигдөр [өөрийг нь] жадаар чичиж байсан хянагчийнхаа төлөө ч

	Өнөөдөр [өөрийг нь] суух газаргүй хавчиж байгаа заримынх нь төлөө ч

	Өөрцгүй

	Өстний халуун сумыг

	Өрсөж... цээжээрээ халхлах... 

	(“Би”) 

	 

	ирмүүн эрмэлзэлтэйгээр “нарс”-ны зовлонгоос ангижирч “нарны жаргал” лугаа золгосон юм. Чингэж Чойном “НАХЯ-ны ар мухрын хаалгаар гарсан” (“Сүмтэй будрын чулуу”) гэдэг. Чойном тийнхүү алтан нарны сацраг тосож, алман сарны туяаг атгасан боловч аанайхан л дээвэргүй шоронгийн байдал үргэлжилж, аанайхан л түүнийг мөрдөн мөшгөж аанайхан л шүлэг зохиолыг нь хэвлэхгүй байлаа. 

	Нэгэн үе найрагчтай ханилж явсан Туул "Сүмтэй будрын чулуу” найраглалыг машиндаж, эмхэтгээд Удвал дарга дээр ороход нь 

	 

	“Би чамайг бүсгүй хүний хувьд чинь өрөвдөж байна. Чи Чойномтой суугаад хэрэггүй. Номыг хэвлүүлэх энэ тэрийн хувьд бүүр ч дэмий” 

	 

	гэжээ. Тэгэхэд нь Туул “суух суухгүйн тухайд та яриад яах вэ дээ, би номыг нь хэвлүүлэхийг гуйж байна гэжээ. 

	 

	"Тэгвэл чи тэр эсэргүүтэйгээ эсэргүү юмаа яриад явж бай” 

	 

	гээд хөөн гаргажээ. До Яамны мангас Доржтой ханилж явсан Удвал дарга тэр бүсгүйг өрөвдөх сэтгэлийн тэнхээ дутжээ” ( Б. Мягмаржав. Ц. Навгачамба. Хэлмэгдсэн заяа-17. 160 дахь талд). Яг ийм явдал болсныг мөн л МАХН-ын гарт амь үрэгдсэн Төрийн шагналт зохиолч Ч. Ойдовын хүү Төмөрсүх гэрчилж байгаа юм. Төмөрсүх Цэдэнбалын туслах байсан Батцэнгэлээр яриулж баймааж нь Туулыг Удвал дээр оруулж өгсөн ажээ. Удвал ч өөрөө До Яамны хүн байсныг дурдахад илүүдэхгүй мэт. Тэгэхлээр ямар юм хатавч юугаа тавихгүй гэдэг билээ тийм л юм болсныг тайлбарлах нь илүүц мэт. Гэтэл өнөөдөр тийм хүн (хүн яанаа алд)-ийг хүндэтгэж Монголын Зохиолчдын Хорооны байшингийн хананд дурсгалын самбар хадах юм гэнэ ээ. Хөөрхий манай зохиолчид юу бодож байдаг байна аа. Чойномыг их найргийн өргөөний босгыг алхах гэхэд үүдийг нь хав барьчхаад, тас өшиглөөд хөөсөн байсан хүний нэг бол Удвал шүү дээ. 

	Ийнхүү Чойномын бүтээл туурвилыг хэвлэж нийтлэхгүй хэвээр байсан төдийгүй НАХЯ-ны мөрдлөг хавчлага ч татрахгүй байлаа. Шоронд Хэнтий ханаа бэтгэртэл санасан Чойном шоронгоос гараад Хэнтий аймагтаа очжээ. Тэгээд шүлэгч Ц. Нэргүйнд байсан байна. Нэргүй дурсан бичихдээ: "НАХ Хэлтсийн дарга дэд хурандаа Жамъяандорж нэг удаа намайг

	— Чи Чойномыг өдөр бүхэн хоёр шил архиар тогтмол архидуулж байдаг яасан баян хүн бэ? Тэр их мөнгийг хаанаас олдог юм бэ? Мөрийтэй тоглож олсон уу? гэж загнаж байсан. Манайхаар орж гарч, Чойном бид хоёртой уулзаж байсан “инээдэг дайснууд”-ын дунд Жамъяндоржийн тагнуул, Цагдан сэргийлэх ангийн дарга Мөнхдалайн туршуулаад бишгүйдээ л явсан юм билээ л дээ” (“Ц. Нэргүй. Чойномтой нөхөрлөж явсан минь”) гэсэн байдаг. Чингээд Чойномыг дэмжиж явсан Батноров сум нэгдлийн дарга Даржааг ажлаас нь халж, намаас нь хөөж, шүүхээр шийтгүүлжээ. “Урагшаа” сонины эрхлэгч Хасбазар, мөн сонины сурвалжлагч Л. Ожгоош, Өндөр хааны сэргийлэхийн мөрдөн байцаагч Ц. Сүхбаатар зэрэг Чойномын нөхөд сэлтийг алхам бүрийг нь хянаж байлаа. Энэ нь “Цагдан сэргийлэх ангийн дарга ахмад Мөнхдалай нэг өдөр ажилтнуудаасаа

	— Хасбазар нь ажил дээрээ байна. Ожгоош нь гудамжинд явж байна. Сүхбаатар нь яав? гэж асууж байсан”-аас (Ц. Нэргүй. Чойномтой нөхөрлөж явсан минь”) тодорхой. Чойномын тухай чин сэтгэлийн дулаахан дурсамж бичсэн Ц. Нэргүй тэр дуртгалдаа: 

	 

	“... Тэгтэл НАХ Хэлтсээс 69 машинтай хэдэн хүн цагдаатай ирж, гэр орныг минь нэгжихдээ зөвшөөрлийн бичиг үзүүлсэн нь: Н. Нямдорж, Р. Чойном нарын эсэргүү утгатай шүлэг зохиол бий эсэхийг олох гэж нэгдүгээрт бичсэн байлаа. Ингээд л эхнэр хүүхдийг маань байшингийн нэг буланд бөөгнүүлж цонх бүхэн дээр нэг цагдаа зогсож, НАХЯ-ны төлөөлөгч Гочоо, ЦС Хэлтсийн хошууч Лувсанжамц нар Р. Чойномын хоёр ширэн сумктай ном зохиолыг онгичиж, миний тод санаж байгаагаар “Даланжаргалан” шүлэглэсэн роман, “Хүн” романы хоёрдугаар дэвтэр, “Гөлөг” гэдэг хэдэн дэвтэр тууж, мөн хэдэн тавын дэвтэр болон жижиг тэмдэглэлийн дэвтэртэй шүлгийн бүх гар бичмэлүүдийг хурааж авсан... Чойномын цүнхэнд түүний дэлгүүрээс авсан Япон шүлэгчдийн монгол хэлээр гарсан ном байсныг Гочоо “Энэ нөхөр чинь Японыг сонирхдог байх нь ээ” гээд их л олзуурхан хурааж авсан... Намайг хэд хоногийн дараа намын үүрийн бүх гишүүдийн болон аймгийн намын хорооны элсэлт арга хэмжээний комиссын хурлаар оруулж, мөрийтэй тоглоомд оролцсон нэрээр намаас донгодож арга хэмжээ авав” (“Чойномтой үерхэж явсан минь”) 

	 

	гэжээ. Гэвч Нэргүйн хэрэг үүгээр дуусгавар болсонгүй. Уг хэргийн зангилаа улам цавчрав. Нэргүй бичихдээ: 

	 

	“... Аймгийн намын хорооны товчооны хурал дээр НАХ Хэлтсийн дарга дэд хурандаа Жамъяндорж надаас

	— Чи Чойномыг ямар шүлэгч гэж боддог вэ? гэж асуухад нь 

	— Сайн шүлэгч л гэж боддог доо гэлээ. 

	— Улстөрийн хэргээр дөрвөн жилээр шийтгүүлсэн хүнийг сайн шүлэгч гэнэ ээ. Тэгвэл энэ нөхөр намд байх гавьяагүй хүн байна. Намаас хөөж шүүхэд шилжүүлье гэв... 

	Мөн Чойномтой нэг нутгийн, өөрөө залуудаа аятайхан шүлэг биччихдэг байсан Г. Аюурзана гэж дарга... хэлэхдээ

	— Би Чойномыг мэднэ ээ. Ринчен, Дамдинсүрэн хоёр л магтаж хөөргөснөөс биш сургууль соёлгүй, үзэл суртлаар дорой, архичин этгээд байгаа юм. Чойномыг дэмжиж, шүлэг зохиолыг нь сурталчилж, архи дарсаар дайлж явдаг н. Нэргүйг намаас хөөх нь зүйтэй байна гэснээр намайг МАХН-ын гишүүнээс хөөж, УБДС-ын эчнээгийн хоёрдугаар ангиас хасаж, Эрүүгийн хуулиар шийтгэсэн” (“Чойномтой үерхэж явсан минь”) 

	 

	гэжээ. Мөн хурлын (1975 оны гуравдугаар сарын 5-ны өдрийн протоколд 

	 

	“Зохиолч Р. Чойномтой ойр дотно нөхөрлөж, гэртээ байлгах, шүлэг зохиолыг нь магтаж, архиар дарсаар дайлах зэргээр улс төрийн талаар эрүүл биш ойлголттой, намч, ангич, зарчимч байр суурь муутай намд байх гавьяагүй...” 

	 

	гэж бичин үлдээсэн нь одоо архивд байдаг ажээ. 

	 

	Уруулын тухай, сархдын тухай, хүний тухай бичнэ 

	Улсын тухай, засгийн тухай харин бичихгүй! 

	 

	гэж амлаж байсан Чойном

	 

	Улаан хүзүүвчтэй улаан халтар нохой

	Миний Монгол энэ! 

	 

	гэж сүүрс алдах буюу

	 

	Одоогийн энэ үе чинь

	Очир там шиг санагдах ч юм бил үү! 

	 

	гэж дурдан сануулах буюу

	 

	Гэтэл бас үгүй ээ!

	Энэ хорвоод төрөөд

	Гэтэж тагнаж, ховлож хутгаж явахаас өөрийг сурсангүй 

	Ний нуугүй хэлэхэд булай бүхнийг үйлдээчин 

	Нийгмийн бөөс болж бусдын талхыг үмхээчин 

	Зарим ийм заримдгуудад зориулж өөрсөд шиг нь 

	Заваан шүлэг нэгийг бичлээ, хайран ч гар минь! 

	 

	хэмээн “улаан хүзүүвчтэй улаан халтар нохой”-н “очир там”-ын боол зардсан нарыг баллаад,

	 

	Буцаад! Битгий цаашаа яв!

	Буудах гэж байна, цаана чинь!

	Ард чинь нохой, урьд чинь мина... 

	Архинд хор хийгээд хүлээж байна 

	 

	гэж өөрийг нь дөрвөн зүг, найман зовхисоос нь догшин хатуугаар мөрдөн хавчсаар, мөшгөн хяхсаар байгааг зад илчлээд,

	 

	Гэвч зогсохгүй нь

	Гэдрэгээ ухарч эргэхгүй нь 

	Шүдээ зуусан, гар хоосон

	Шүлгэн дивиз алхсаар байна 

	 

	гэж үзэл бодлоосоо хэзээ ч няцахгүйгээ илэрхийлсэн юм. 

	Ш. Сүрэнжав Чойномыг “... Чи минь нэгэн цагийн эндэгдлээр хадан хавцгайгаас осолдсон бүргэд билээ” гэсэн байдаг. Үгүй ээ, Чойном осолдоогүй юм. 

	 

	Ахуй огторгуйгаар нисэхдээ гарди үл унамуй 

	Арилсан огторгуйгаас гарди унах элбөгөөс

	Алимад жигүүр өдөн дэлгэрсний хэрэг юун 

	 

	гэж Төвөдийн шүлэгч Милрайб шүлэглэсэн нь бий. 

	Тийм ээ, Чойном тэнгэрээс унаагүй гарди бөлгөө. Гэвч магадгүй, мөнгө идсэн гэж гүтгүүлэн орсон анхны шоронгийн уршиг байж мэдэх урхагт сүрьеэ сүүлийн чангалангийн гурван жилээр ужигшин даамжирсан, улмаар байнгын мөрдлөг хавчлагын дунд байсан оюун санаа үргэлжид хямарч асан, өөд нь татаж, тордож сувилаад авах олигтой хань байхгүй, хар гэртээ хаан гэдэг шиг, бор гэртээ богд гэдэг шиг тухлаад туурвил бүтээлээ хийх гэр орон байхгүй Чойномын бие зул мэт зугуухан “бөхөж” байлаа. Еэ, чааваас гэж!

	 

	Эрүүл мэнд минь зогсолтгүй 

	Элсний ширхэг шиг нурсаар байна 

	Амьдралын зам өдрөөс өдөрт 

	Алхам гишгэмээр агшсаар байна 

	Хугацаат цагийн хатуу бугуйл 

	Гогцоо нь улам чангарсаар байна 

	Хувийн хорвоо төгсгөл рүүгээ 

	Хурдалж улам хэлтийсээр байна 

	(“Араатан”). 

	 

	Чойномын энэ байдлыг хэн мэдрэв, түүнийг хайрлаж өрөвдөж, арчилж сувилах гэж хэн зүтгэв? Урмаар тэтгэж, сэтгэлээр дэмжсэн хэн? Ээ дээ, мөн ч тоотойхон юм биш үү! Харин тэр тоотойхон хүмүүсийн дотор “Чойном бол хязгааргүй хогон дотроос ганцаараа гялалзах болор юм” гэж үнэлсэн билгүүн номч Б. Ринчен байсанд (“С. Нарангэрэл. “Чойномд тулгасан ял”) зүрх бүлээсэх шиг болмуй. Хэдий тийм боловч Чойном амьдрал тэмцлийн ширүүн давалгаанд ийнхүү шидэгдэн шидэгдэвч бууж өгөхгүй гэж шүд зууж

	 

	Дархан хуультай бурхан байгалийг 

	Давахгүй, дагах нь гарцаагүй 

	Дайсныг инээлгэж нөхдийг уйлуулж

	Далдрах цаг минь бас ч болоогүй 

	(“Араатан”) 

	 

	гэж амьдралын төлөө зүтгэж байсан ч

	 

	Нарт ертөнцөөс нэгэнт буцах

	Найрын сөн чилсэн хойно 

	Найз нөхөд, янаг амрагийг 

	Надтай яв гээд дагуулж болдоггүй 

	Гагцхүү нүцгэн ирсэн бие 

	Газраар чирч явсан өөрийн сүүдрээ 

	Дэвсгэр болгон дэвсээд одно

	Дэлхийгээс түүнийгээ эвхээд одно

	(“Сүүдрийн тухай шүлэглэл”) 

	 

	гэж гүн ухааны аясаар үхлийн тухай эргэцүүлж,

	 

	Харин яруу найрагчийн ард

	Хариугүй ойрхон ирсэн үхлийг мартаж болохгүй 

	Хорвоогийн ганц үнэн тэр болохоор

	Хоёр чихээ таглаад нэмэргүй 

	 

	хэмээн аймшигт үхэл ойртон ойртсоор байгааг сануулж,

	 

	Чин зүрхний хэмжээ харгалзалгүй

	Чи үлдэж би явна

	Чивэл нүгэлт хорвоогийн бахыг хангаж

	Чи минь арчаагүй охин шиг уйлан хайлна

	Тэгээд яруу найрагч алга болно

	Тэртээ Батноровын дулаахан харанхуй шөнүүдэд 

	Тэмтэрч нуугдаж бие биедээ очдог байсан

	Тэсгэлгүй хайртай хүн чинь алга болно” 

	(“Цэрэндуламдаа”) 

	 

	гэж амрагтаа гунигтайхан хэлж байсан юм. 

	Гэвч Чойном үхлээс айгаагүй ээ. Тэр үхэл 1979 оны таван сарын сүүлчээр ирсэн юм. Чингэж билиг танхай, тэнгэрлэг яруу найрагч маань

	 

	Эрин үеийнхээ их тэнэгүүдтэй хийсэн

	Ринчений Чойномын хийсэн цусгүй дайн дууслаа 

	 

	гэж ухаан саруулхан, оюун цэлмэгхэн хунгийн дуугаа дуулаад,

	 

	Үүрийн цагаан гэгээ шиг

	Залуу зандан насаараа

	Үнэ хайргүй олж явсан

	Үнэн ялалтынхаа үр шимийг

	Хүмүүс та нартаа би

	Үүрдийн дурсгал болгон барья 

	(“Мөнхийн хөшөө”) 

	 

	гэж хийсэн бүтээлээ өөрөө үнэлээд тэнгэрт хальсан билээ. Үүгээрээ Чойном маань Говийн догшин ноён хутагттай даан ч адилхан ажгуу. 

	Тийм ээ, Чойном ялсан. Ялснаа мэдэж байсан. 

	“Үнэнхүү яруу найрагч гэдэг үнэнхүү виваангирдич мэргэн байдаг” гэж Леру нэг айлдсан билээ. Чойном үнэнхүү яруу найрагч, үнэнхүү виваангирдич мэргэн байсан юм. Худал гэвэл сонсоцгоо!

	 

	Хэврэгхэн төрсөн бие хээр хөдөө нойрсовч

	Хэлхэж байсан шүлэг минь амьд сэрүүн үлдэнэ 

	(“Цаг ирвээс”) 

	 

	гэх буюу

	 

	Ад үзэгдсэн номын минь гар бичмэлийг 

	Алтаар үнэлэх цаг заавал ирнэ 

	 

	гэх буюу

	 

	Тэнхээ суларсан арван хуруу

	Тэмцлийн зэвсэг үзгээ орхиход

	Дайсан сөхөрч, нөхөд өндийх

	Дархан бүтээл минь үлдэх болно 

	 

	гэж хотолдоо зориулсан бүтээл, хорвоо дээр гишгэсэн мөр нь мөнхжихийг зөгнөн бичсэн юм. Тэр ч байтугай социалист нийгэм, социалист төр сөнөхийг урьдчилан харсан юм. 

	 

	Сүр хүчний их уур минь

	Үлдээд зогсохгүй дүрэлзэн

	Сүлд болсон төрийг 

	Ардтайгаа хүн шиг ярьтал дүрэлзэнэ

	Сүүлчийн ширээнээс хөөгдтөл дүрэлзэнэ 

	(“Уур минь хүрч байна").

	 

	Тэр “очир там шиг” үед хэн ингэж бэлгэдэж чадсан юм бэ?

	 

	Жинхэнэ шүлэгчийн туулах

	Хүнд замыг дагаж

	Ядуу шүлэгчийн бууринаас

	Яруу найрагч болтлоо 

	Ядрал ялалт хоёрыг нь

	Мөрөндөө үүрч явсан РИНЧЕНИЙ ЧОЙНОМ оо!

	 

	Чойном яагаад өөрөөр сэтгэгч болсон бэ? Молхи өчүүхэн бичээч би үүний найраг шүлгийг уншиж байгаад толхи чадуухан ухааныхаа хэрээр ийн ургуулбай. 

	Өгүүлбээс,

	 

	Энэ биеийн минь долоохон насан дунд

	Ээж дүү нарыг минь улаахан гачаал дунд

	Эх орноо дайны сүүдэр дунд

	Гучин долоохон насандаа орхисон 

	 

	лам аавыгаа “эсэргүү хэрэг”-т цаазлуулсан нь түүний үзэл бодолд нөлөөлсөн нь

	 

	Тас харанхуйд одохдоо надад шингээж орхисон

	Таны сэтгэлээр би яруу найраг сэтгэж байна 

	(“Аавдаа”) 

	 

	гэснээр нь нэгд тодорхой. Өөрийнхөө хэлж ярих, бичиж нийтлүүлэх эрхээ хасуулан тамлуулсан нь түүний сэтгэл санаанд нь нөлөөлсөн нь

	 

	Тэмцэлт хорвоод тэмцэж явах нь ёсон боловч 

	Тэнэгүүдийн дунд ганцаараа ойгоод амны гарз 

	(“Өрсөлдсөн хорвоо”) 

	 

	гэснээр нь хоёрт илэрхий. Ертөнцийн амин сүнс - яруу найрагч (Эйхендорф) мөн байсны тулд ертөнцийн хаалга хаалттай байсан орны бодит байдлыг соргогоор харж, гярхайгаар дүгнэх билиг оюунтай байсан нь ертөнцийг үзэх үзэлд нь нөлөөлсөн нь

	 

	Шууд хэлэхэд одоо үе

	Шувтарсан цагаан бумбадаа буужээ

	(“Шувтарсан цагаан бумба”) 

	 

	гэснээр нь гуравт лавтай. Эл гурав нэгэн цогц болж, Чойномыг жинхэнэ яруу найрагч болгон төлөвшүүлжээ гэж гаргалгаа хийвээс алдас болохгүй мэт. 

	Чойном нэгэнтээ

	 

	Яаж чухам үх ээ юм бэ? гэж

	Ярж огтолсны хэрэггүй

	Тэртэй тэргүй үхсэн шалтгаан минь

	Тэнэг хүнд ч тодорхой юм чинь! 

	 

	гэж гэрээсэлсэн нь бий. 

	Тийм ээ, Чойном уршигт сүрьеэгээс болж жамаараа нас барсан юм биш ээ. Чойномыг алсан юм. Чойномыг МАХН хөнөөсөн юм. Чойномыг НАХЯ “цаазалсан” юм хэмээсэн үүнийг Чойномын тэнгэрлэг авьяас, тэнгэрлэг тэмцэл, тэнгэрлэг зоригийг бишрэн сүслэгч молхи би түүний зүрхний цусаар бичсэн шүлгүүдээр нь зүрхний нь уг руу өнгийж, Чойномыгоо өрөвдөн зүрх шимшрэх, Чойномоороо бахархан сэтгэл омогших хоёрыг хослуулан байж энэхэн мөрүүдийг тэрлэвэй. Чойном минь, чамайгаа амьд нь өмөөрч, урам хайрлаж чадаагүй өчүүхэн би үхсэн хойно нь өрөвдөж, гашуудал зарлаад яах ч юм билээ хэмээн мунхаглавч эгэлийн эгэл чинийхээ энгийнээс энгийн шүлгийн чинь эгэлгүйгээс эгэлгүй санааг элэг зүрхнийхээ угаас бишрэхдээ ижилгүй найрагчаа хүндэлж явах нь энэ ертөнцийн ёс гэдгийг эрхэм олон түмэндээ эргэн нэг ухааруулбал үнэндээ хэрэгтэй ч юм уу хэмээн эрхгүй бодсон бөлгөө. Тийм ээ,

	 

	Байгаль нийгмийг ойлгох сүвгүй чулуун тархийг

	Бадаг шүлгээрээ өрөмдөх гээд нас нь хүрээгүй ч 

	 

	дээвэртэй дээвэргүй шоронгийн алинд нь ч дарагдаагүй ТЭРСЛҮҮ ЧОЙНОМЫН ЭСЭРГҮҮ ДУУН ИЙМ БУЮУ. 

	Алд бие минь алжааваас алжаатугай 

	Аху төр минь бүү алдартугай

	 

	ЧИНГИС


НАМТАРЫН ТОВЧИТ ТОЛЬ:

	Дарамын Төмөр-Очир 1921 онд одоогийн Төв аймгийн Лүн сумын нутагт Дарамын хоёрдугаар хүү болон мэндэлжээ. 1929-1936 онд бага, дунд сургууль, 1938-1941 онд ЗХУ-ын Дорно дахиныг судлах институт, 1945-1950 онд Москвагийн их сургуулийн философийн анги, 1945-1950 онд ЗХУКН-ын ТХ-ны дэргэдэх Нийгмийн ухааны академид суралцаж, “Капиталист бус хөгжлийн зам” сэдвээр философийн ухааны дэд эрдэмтний зэрэг хамгаалжээ. 

	1936-1938 онд АҮ-ийн комбинатад ноосны мэргэжилтний дагалдан, 1941-1944 онд Намын ТХ-ны нарийн бичгийн даргын туслах, 1944-1945, 1945-1955 онд Шинэ хүчний дээд сургуульд философийн багш, марксизмын кафедрын эрхлэгч бөгөөд “Суртал нэвтрүүлэгч” сэтгүүлийн эрхлэгч, 1956-1958 онд ТХ-ны дэргэдэх Намын Түүхийн институтийн захирал, 1958-1960 онд ТХ-ны үзэл суртал эрхэлсэн нарийн бичгийн дарга, Улстөрийн Товчооны гишүүнээр сонгогдон ажилласан. 

	1962 онд “намын эсрэг ажил явуулга” гэгчийг үйлдсэн хэргээр Баянхонгор аймагт цөлөгдсөн. 1985 оны аравдугаар сарын 3-нд гэртээ бусдын гарт хорлогдсон.

	 

	[image: Дарамын Төмөр-Очир: "Амьдрал үйл ажиллагаа'' сэдэвт эрдэм шинжилгээний ...]

	 

	 

	Бид Жанчивлангийн сувиллын хойдох Цог өндөр уулын ар шил дээр байх чихтэй юм шиг боржин хадны дэргэд сууж байвай. Бид гэдэг маань Төмөр-Очир агсны ач Эрдэнэбилиг, түүний гэргий, лам Даваажав, бидний газарч, Жанчивлангийн сувиллын уран сайхны удирдагч Эрдэнэбилиг бид хэд юм. Энэ хадны зургийг авах гэж зорьж гарсан боловч хотоос оройтож хөдөлсөн тул нэгэнт харанхуй болжээ. Дорноос улбар туяа татаж, сар мандах гэж байлаа. Энэхүү түүхт хадны дэргэд сар гарахыг харах нь бас ч гэж сонин байлаа. 90 оны хавар юм сан. Ардчиллын өлсгөлөн, цуглаан гээд Сүхбаатарын талбай өчүүхэн ч чөлөөгүй шил шилээ даран гарах үйл явдлын талбар болоод байсан цаг. Сүхбаатарын талбайн баруун урд хойшоо харайлгаж явтал минь нэгэн өндөр хүн өөдөөс ирж явснаа танимгайрхан мэндэлж, би эндүүрээгүй аваас хоёр зүйлийг аминчирхан хэлсэн, үүнд: Ринчен гуайг цаазлах тушаал 40 онд гарч байсан, Төмөр-Очир Жанчивланд амарч байхдаа Чингис хааны

	 

	“Алд бие минь алжаавал алжаатугай

	Аху төр минь бүү алдартугай” 

	 

	гэсэн сургаалыг нэгэн агуйн хананд сийлүүлсэн гэж билээ. Харамсалтай нь тийм чухал юм хэлж өгсөн тэр хүнийхээ нэрийг асууж хоцорсонгүй. Чингээд тэр бичээсийг биеэр үзэж, Төмөр-Очир хэмээх тэр их эх орончийн сүнсэнд мөргөх гэж бодон бодон явсаар өнөөдөр зорьж гарсан минь энэ билээ. Харин тэр бичээс маань агуйд бус, ил хадан дээр байгаа юм байна. Тэгэхдээ уулын ар шил, тэрүүхэндээ нууцхан газар ажээ. Хад нь ч гэсэн бас л соньхон, бүр зориулсан юм шиг гээч. 

	Голын том хадан дээр “Алд бие минь алжаавал алжаатугай, аху төр минь бүү алдартугай. Тэмүжин” гэж монгол бичгээр сийлээд хоёр талаас нь налсан чих шиг хаданд Чингисийн хар цагаан хоёр сүлдийг цохиж гаргасан байлаа. Чухам хэдийд үүнийг цоолборлосон нь тодорхойгүй. Гэвч Нинжбадгар гуайн дурсамждаа нэг бичсэнээр “Өвгөн наашаа Жанчивланд амарчхаад орж иржээ” гэсэн нь буй. Энэ нь Жалан-Аажавыг авч хаясан жил байжээ. Тэгэхлээр 1984 он болов уу хэмээн таамаглана. Ер нь Төмөр-Очир гуайн зээ дүү Лхагважав “ах маань над тэр тухай ярьж байсан” гэж хэлсэн юм “... Үндсэрхэх үзэлтэй этгээдүүдийг идэвхтэй дэмжин өөгшүүлэх замд халтиран орж, үнэн хэрэг дээрээ тэдний туг нь болсон” Төмөр-Очир энэ хаданд эзэн Чингисийнхээ үгийг нууцаар сийлүүлэхдээ ганцхан жилийн дараа өөрийнхөө бие “алжаах”-ыг зөнгөөрөө мэдэрч, эх сайхан нутагтаа энх шударгыг тогтоосой гэж мөрөөдөж явдаг сэтгэлээ илэрхийлсэн буй заа. 

	 

	 

	Төмөр-Очир МАХН-ын Төв Хорооны 1962 оны II бүгд хурал дээр ийм үг хэлж байлаа. 

	 

	“... Харин би шударга зарчимч шүүмжлэлийг дэмжин сайшаадаг, шударга биш, намд хортой шүүмжлэлийг эсэргүүцэх санаатай байдаг. Өөрөө болж өгвөл шударга шүүмжлэл тавих гэж боддог... Уг нь голтой л юм ярихыг бодсоор байгаад заримдаа амны алдааг алддаг удаа бий. Түүгээр далимдуулан зарим хүн дөнгөж хариуцлагатай ажилд орж яваа над шиг хүнийг дэгээдэх санаатай байдаг бололтой байна” 

	 

	гэвэй. Тийм ээ, Төмөр-Очир “голтой юмыг ярьж” байжээ. Энэ нь “амны алдаа” бус байлаа. “Голтой юмыг хийж” байжээ. Энэ нь ажлын алдаа бус байлаа. Гэвч өөрийнх нь хэлснээр, нээрээ л түүгээр далимдуулан түүнийг дэгээдсэн гэдгийг хэлээд, цааш өгүүлбээс Төмөр-Очирыг “Нөхөр Цэдэнбалын тухай хэдэн үг хэлье” гээд эхлэхэд Цэдэнбал сортосхийж, “энэ нөхөр юу ярих нь вэ?” гэсэн байртай түүн рүү харав. Тэгээд “1937-1939 оны завхралаар өөрчлөгдсөн сэхээтнийг ингэж л 40-өөд оны үеэр цөөхөн хүн залгаж авсан л даа. Үүний дотор нөхөр Цэдэнбал яах аргагүй шилдэг гарамгай хүн байсан гэдгийг олонх нөхөд мэдэж байгаа байх” гэхэд Цэдэнбал их таашаалтай буй бололтой толгой дохин сууж, Төмөр-Очирыг “Тэр үед нөхөр Цэдэнбал яах аргагүй тэргүүний дэвшилттэй, ажилч хичээнгүй хүн гэж хэлэгдэж байсан...” гэхэд тэр бээр бүр ч баясангуй маадгар болж ирлээ. Гэвч илтгэгчийг “53, 54 оноос эрч нь суларсан” гэхэд Цэдэнбалын нүүрэнд нь тодорч байсан инээмсэглэл нэгэнт арилаад, “намайг хэн хэлэх вэ гэдэг бол тахиулж шүтүүлэхийн гэрч тэмдэг даруй” мөн гэхэд царай нь барайж, “3 дугаар бүгд хурал дээр Цэдэнбалыг шүүмжилсэн хүн бол сүүлдээ буруушаагдаж л байснаас биш нэг ч дэмжлэг үзээгүй юм даг... Энэ зуны аваарт нөхөр Цэдэнбал тэр чигээрээ болохгүй яав даа. Тэгсэн бол нэр хүндтэй, сайн сайхнаар зүйл дуусах сан гэж Цэдэнбалыг энхрийлдэг хөдөөгийн ард ярьсан байна" гэхийн алдад царай нь нид хүрэнтэн, суудал дээрээ хавчжээ. Тэгээд Төмөр-Очир Цэндийн зусар бялдууч зантайг шударгаар шүүмжиллээ. Самбуугийн хоцрогдсоныг ч егөөдөөд авлаа. Моломжамцыг ч хөөрхөн чимхээд авав. Ийнхүү тэр бээр МАХН-ын Улстөрийн Товчооны гишүүн, Төв Хорооны нарийн бичгийн дарга болсон өдрөө л тэр үеийн намын мулгуу удирдагчдын олонхынх нь дайсан болсон юм. Магадгүй тэр бээр энэ тушаалд нэг их удахгүй гэдгээ сайн мэдэж, том эрх мэдэлтэй болсон энэхэн хугацаанд өөрийн хэлэх гэснээ хэлж, хийх гэснээ хийж амжихыг зорьсон байж мэдэх юм. 

	Ер нь бол энэ том тушаалд орохоосоо өмнө хийсэн ажил гэвээс МАХН-ын үнэн түүхийг удирдан бичүүлсэн явдал байлаа. Төмөр-Очир нар Данзаны удирдсан Хүрээний бүлгэм, Бодоогийн удирдсан Консулын бүлгэм нийлснээр МАН байгуулагдсан гэдгийг тогтоосон, хувьсгалт нам анхнаасаа марксист - ленинист нам байгаагүй, харин хөгжлийнхөө явцад марксист шинжийг олсон, ардын хувьсгал бол империализм ба феодализмыг эсэргүүцсэн шинэ маягийн хөрөнгөтний ардчилсан хувьсгал байсан гэж үзсэн нь, ялангуяа хэлмэгдүүллийн асуудлыг онцгойлон анхаарсан нь Цэдэнбал, түүний аялдан дагагсдын “таалалд” нийцээгүй юм. “Үнэн” сонинд нийтлэгдсэн “МАХН-ын ТХ-ны гуравдугаар хурлын дайчин шийдвэр бол пролетарийн интернационализмын биелэл мөн” гэсэн сүржин гарчигтай өгүүлэлд (1962. X. 18) “МАХН-ын Түүхийн институтийн захирал байхдаа намын түүхийн сурах бичиг боловсруулах ажилд марксизмын эсрэг үзлийн үүднээс хандаж байв. Намын түүх боловсруулж байхдаа Д. Төмөр-Очир болоод түүнийг дэмжиж байсан уг институтийн хэсэг этгээд нь намын түүхийн үндсэн асуудал юуны өмнө МАХН үүсэж хөгжихдөө октябрийн хувьсгалын агуу их чөлөөлөгч үзэл санаа, марксизм-ленинизмийн үзэл санааг хүлээн авсныг эргэлзэн, хянаж үзэхийг оролцож байлаа” гээд “Д. Төмөр-Очир өөрийгөө л намын удирдах ажилд орсон цагаас эхэлж МАХН сая марксист - ленинист шинж чанартай болсон мэт ойлголт тараахыг оролдож байлаа" гэж хээвнэг мушгин гуйвуулжээ. “1962 онд нөхрийг маань буруутгаж “намын эсрэг үзэлтэн болгосон нэг гол шалтгаан нь МАХН-ын түүхийг аль болох үнэн мөнөөр нь илчлэн боловсруулах гэснээс ширвэгдэн хаширсных болов уу” гэж гэргий Нинжбадгар нь бичжээ.

	Үнээн, ширвэгдэн халшрах үндэс нээрээн байсаан. Хэлмэгдүүлэлд гар бие оролцож байсан нь илрэхээс Цэдэнбал үхтлээ айж байсан нь тодорхой. Төмөр-Очир мөнөөхөн бүгд хурал дээр тэр талаар битүүхэн хэлэхдээ: “Бараг цөмөөрөө маршалыг таних, нүүрийг нь харсан, мөн гавьяа зүтгэлийг нь мэдэх ийм улсууд байна. Үнэн хэрэг дээрээ маршал Чойбалсангийн тухай асуудал бол бүрэн гүйцэд түүх болоогүй асуудал гэж хэлэхэд болно. Учир нь түүний хамт зүтгэж явсан улс нь бараг цөмөөрөө амьд мэнд байна. Тэд тэгэхээр хайрлан хүндэлж, тахиж шүтэж байсан хүнийгээ муу хэлэхэд даан ч жудаггүй зан гаргасан болно гэж тээнэгэлзэх тийм субъектив хандлага байх ч болзошгүй” гэсэн байдаг. Нээрээ л “хайрлан хүндэлж, тахиж шүтэж байсан хүнийгээ” тэд өмөөрч, шударга үнэнийг хэлсэн Төмөр-Очирыг гайтуулсан даа. “Төв Хорооны II бүгд хурал X. Чойбалсанг тахин шүтэж байсан явдлыг зарчимч ёсоор шүүмжилж, түүний хор уршгийг арилгах арга хэмжээг авсан билээ. Д. Төмөр-Очир нэг хүнийг тахин шүтэх явдлын хор уршгийн эсрэг намаас явуулсан тэмцлийг эрх тушаалд ахихыг хичээсэн холын бодлого санаагаа биелүүлэх хийгээд намын удирдлагын нэр хүндийг гутаах зорилгоор ашиглахыг оролдон улмаар дүйвээн үймүүлэх арга замаар олон түмний дунд улс төрийн талаар эрүүл бус үзэл санаа төрүүлэн үндсэрхэх үзлийг хөхиүлэн дэмжих гэж эрмэлзжээ” гэсэн байна. Энэ тогтоолын дагуу гарсан “Үнэн” сонины редакцын мөнөөхөн сүржин өгүүлэлд 

	 

	“X. Чойбалсангаас ялангуяа 1937-1938 онд гаргасан зарим ноцтой алдааг намаас буруушаасныг далимдуулан уг асуудлыг сүр бадруулан хөөргөж, Чойбалсангийн хувьсгалт бүх үйл ажиллагааг хог буртагт хутгах замаар нөхөр X. Чойбалсантай хамт ажиллаж байсан ахмад боловсон хүчнийг намын удирдлагаас ямар нэгэн аргаар зайлуулахыг Д. Төмөр-Очир зорьж байжээ” 

	(“Үнэн”, 1962 оны X сарын 18) 

	 

	гэсэн байна. Тэгэхлээр Чойбалсантай хэн хамт ажиллаж байсан вэ гэвэл Цэдэнбал, Самбуу нар болно. Тэгэхлээр илчлэгдэхээс хамгийн их айж байсан хүмүүс хэн бэ гэвэл эд нар л болно. МАХН-ын ТХ-ны II бүгд хурал дээр Төмөр-Очир Чойбалсанг тахин шүтэж байсан хор уршиг, Цэдэнбалын түүний мөрөөр орж яваа байдлын талаар ярихдаа 

	 

	“... цааш цаашлах тутмаа нөхцөх цагийн аясаар нөхөр Чойбалсангийн энэ бүх алдаа дутагдал, түүхэнд учруулсан гай хор хохирол нэлээд ихээр танигдах байх аа. Их юм сөхөгдөж гарч ирэх байх гэж бодож байна... Нөхөр Чойбалсан эхлээд хувьсгал үүсэхэд нэг хэсэг овоо яваад баруун зүүний ба шинэ эргэлтийн үед учир нь ойлгогдохгүй болсоор сүүлдээ гүнзгий улс төрийн алдаа алдсан байна... Нөхөр Цэдэнбал улс төрийн тавцан дээр маш цогтой хувьсгалч шинжийг агуулан гарч ирээд 50-иад оноос яагаад юм бэ эрч хүч нь эрс суларсан юм даг... Энэ хүнийг тэр тухайн үед дутагдлаас ангижруулж, дор нь засаж авсангүй, харин хамт ажиллаж байсан нөхөд нь голдуу магтаж өргөмжилж байжээ. Гэхдээ маршалыг өргөмжилж байсан шиг ч арай үгүй байх. Гэсэн ч хэрдээ бас л өргөмжилж шүтсээр, дутагдалд нь халхавчлан нуугдуулж, дотогш нь чихэж, идээ бээр шиг буглуулсаар ирсэн болов уу”

	 

	гэж хурцаар шүүмжлээд 

	 

	“Би бодвол үүнийг бүүр нэг лавтай сайн тодотгож, манай намд ч гэсэн, дэлхийн коммунист хөдөлгөөнд ч гэсэн Чойбалсан бол ийм хүн юм аа, түүхэнд чухам тийм байр суурь эзлэх юм гэдгийг харуулах байх аа” (Д. Төмөр-Очир. Ард түмнийхээ тусын тулд. 250, 253 дахь талд) 

	 

	гэж санал болгожээ. Хэрвээ уг асуудлыг их хурлаар хэлэлцэх болоод Чойбалсангийн үйлдсэн гэмт хэргийг ухах аваас Цэдэнбалынх хамтдаа цухуйх байлаа. Иймээс л Төмөр-Очирыг татгалзсаар атал нь дэвшүүлсэн Цэдэнбал түүнийг өөрийнх нь хударгад ажиллана гэж санасан нь талаар болонгуут хэдхэн сар болгоод авч хаях болсон юм. Чингэхдээ Төмөр-Очирын үзэл баримтлалын өөр онцлог тал ч түүнийг огцруулахад нөлөөлсөн л дөө. Тэр нь миний дээр дурдсанаар үндэсний бахархлыг дөвийлгөж тавих гэсэн санаа юм. Харийн хөл нүцгэнчүүдийг өөрийн ард түмний дээр тавихыг номлон уриалж, пролетарийн интернационализмыг тулган хүлээлгэж байсан тэр үед үндэсний үзэл, үндэсний бахархлын тухай ярина гэдэг мөн л эсэргүүгийн эсэргүү хэрэг байсныг гэрчлэх баримт гэвэл “Үнэн” сонины редакцын тэр өгүүллийн “МАХН-ын Төв Хорооны 3 дугаар бүгд хурлын дайчин шийдвэр бол пролетарийн интернационализмын зарчмын биелэл мөн” гэсэн гарчгаас тод харагдана. Тийм ээ, тэр үед үндэсний үзэлд пролетарийн интернационализм гэгчийг сөргүүлэн тавьж байсан юм. Үүгээрээ манай үеийнхний эх оронч үзлийг мохоож, түүний хор нь муугийн уршиг олонд могойн цус тэнгэрт гэгчээр өнөө хүртэл байсаар байгааг үл өгүүлэн өгүүлэхэд, “Ардын үгэнд “оготно хүртэл бөөртэй зүрхтэй” гэдэг шүү дээ. Юм бүгдийг бусад улсаас асууж, бүр сүүлдээ зөвшөөрөл авах замд орж байна. Энэ чинь дэндэж, одоо хэнд хэдэн төгрөгийн цалин өгөхөө хүртэл асуудаг болох нь ээ. Үндэсний бахархал байдаг сан даа. Манай Монголын үндэсний бахархал бол баялаг түүх. Их Чингис хаан, өгөөж баян өлгий нутаг, өвдөг сөхөрдөггүй монгол ард түмэн байна шүү дээ” гэж Төмөр-Очир ярьдаг байжээ. Үндсээ гэсэн бүхнийг нухчин дарж, үндэсний гэсэн бүхнийг устган сүйтгэж байсан тэр үед ингэж ярина гэдэг үнэхээрийн эх оронч хүний эр зориг гэж болно. Энэ ярьж байснаа Төмөр-Очир ажил хэрэг болгож, Чингисийн 800 жилийн ойг тэмдэглүүлэх талаар хөөцөлдөн байж Улстөрийн Товчооны 58 дугаар тогтоолыг гаргуулж чадсан юм. Гэргий Нинжбадгар нь дурсан бичихдээ: 

	 

	“Тавдугаар сарын 31-нд болох Чингис хааны мэндэлсний 800 жилийн ойг олон улсын хэмжээнд тэмдэглэхээр зэхэж, Чингисийг манайх хэмээн хойд (?) урд хөршүүд мэтгэлцэх хандлага ч гарч болзошгүй аястай байхад эх орон Монгол нь үл мэдэгч болон таг чиг чимээгүй өнгөрөх нь зохисгүй тул манай ШУА ямар нэг хэмжээгээр тэмдэглэх асуудлыг намын төв хороонд тавиад байсан учир уг асуудлыг шийдвэрлэх ёстой болов. Үүний тул Төмөр-Очир түүхчидтэй байн байн уулзаж байдлыг тодруулаад УТТ-ны гишүүдэд учирлан танилцуулж хүчин чармайлт гаргасны дүнд 58-р тогтоол гарсан юм. Уг тогтоолд Төмөр-Очироор ахлуулсан комисс байгуулж, ажлын төлөвлөгөөг баталж өгчээ”. 

	 

	Чингис богдын тухай эрдэм шинжилгээний бага хурал хийх, Чингисийн хөрөгтэй тэмдэг, шуудангийн цуврал марк, ил захидал хэвлүүлэх, унасан газар угаасан ус Дэлүүн болдогт нь дурсгалын хөшөө босгохоор уг төлөвлөгөөнд тусгасан байлаа. Нинжбадгар гуай дурсахдаа: 

	 

	“1962 оны дөрөвдүгээр сард Төмөр-Очир эзэн хааны төрсөн газар хэмээх Хэнтий аймгийн Дадал сумын нутаг Гурван нуурын амралтад очиж, хөшөө босгох газрыг сонгон шав тавиад бөх бат чанартай сайн хийх талаар анхаарч, явц дунд нь эргэж очин ялангуяа аймгийн намын холбогдох байгууллагуудад үүрэг даалгавар өгч байнга хянан шалгаж байсныг туслахууд нь одоо ч дурсан ярьдаг юм” 

	 

	гэжээ. Үнэхээр ард олон түүнийг цогцлооход оролцож, хийх гэсэн халуун сэтгэлээсээ хийсэн учир тэр хөшөө үнэхээр бөх болж, сүүлд нь улаан коммунистууд түүнийг нураах гэж царил хүрзээр зэвсэглэн очоод нурааж чадаагүй гэдэг. Царил гэснээс Төмөр-Очир үндэсний соёл урлагийн зүйлсийг устгасанд харамсаж, 

	 

	“1936 оны үед идэвхтэн, намын гишүүд мэт нь дэлбэрэх бодос бариад сүм хийдийг эвдэж байсан. Бусад улс хөлсөө гаргаж байгуулж байхад манайд эвдэж байжээ... Сүм хийдийг устгахдаа хөрөөтэй, лоомтой, олстой очиж нураадаг байв. 


Гэтэл бариулах ажлыг дандаа гадаадынхнаар хийлгэдэг байв. Манайхан барихын талаар үгүй байхад эвдэхийн хувьд зандалчин шүү дээ” 

	 

	гэж Урлаг утга зохиолын цуглаан дээр хэлсэн үгэндээ (Дарамын Төмөр-Очир. Ард түмнийхээ тусын тулд. 287 дахь талд) үнэнийг хатуухан дурджээ. Монголчуудын дэлхийн соёлд оруулсан нэгэн том хувь нэмэр болох монгол бичгийг орос үсгээр сольсонд сэтгэл дундуур байдгаа илэрхийлж, 

	 

	“Шинэ үсгийн талаар яриа их бий. Одоо шинэ үсгээр шалгаж үзвэл алдаатай бичих хүмүүс өдий төдий. Гэтэл хуучин бичгийн дүрмийг бичигтэн нар сайн мэднэ. Хурдан бичиг гэдэг нь аргагүй... Өсвөрийн хүүхэд үүнийг их хүснэ. Хуучин бичиг юугаар доголдож, олон улсын соёлыг авахад юугаар дутагдалтай байсныг эргэцүүлэн бодох... хэрэгтэй” (Мөн тэнд) 

	 

	гэж хэлж байлаа. Төв аймгийн намын үзэл суртлын ажилтны зөвлөгөөн дээр тэр бээр үг хэлэхдээ: 

	 

	“Манай нийгмийн зөрчлийг харуулахаа больсон, муу талын баатар гэж нэг бол гамин, бароны этгээдүүд, феодал, лам нар, панзчин наймаачин, нэг хувьсгалын эсэргүү тагнуул, түүнээс биш... манай нам улсын ажилд хор саадыг учруулж буй дутагдалтай хүнийг харуулахын аргагүй болсон байна. Тэгэх л юм бол тэр нам засгийн бодлогыг эсэргүүцсэн хүн болж харагдах, цэргийн буюу дотоод яамны эс гэвэл нам төрийн хариуцлагатан байвал тэр зохих байгууллага нь Төв Хороо, Засгийн газраас эхлээд бусад яамнууд тэр хүмүүсийг өмгөөлж, ийм байх учиргүй, ингэж муухайгаар үзүүлэв гэж жүжиг зохиолыг бичсэн хүнтэй заргалдахад хүрч байсан юм. Тэгээд ямар юмыг ший жүжиг, урлагаар харуулах ёстой байсан бэ гэвэл юм бүгд нь сайн сайхан, арчсан толь шиг тунгалаг байхаар харуулах ёстой байжээ” 

	 

	гэж шүүмжлээд 

	 

	“Хувьсгалын жилүүдэд олсон ололт амжилтуудыг товойлгон харуулах нь зүй мэт боловч ганц үүгээр хязгаарлаад дутагдал хоцрогдол, элдвийн гажуудал ялзралыг харуулахгүй байх юм бол үнэн бодтой зөрчлийг бүрхэгдүүлж болох юм... Энэ бол манай хүмүүсийн ухамсар мэдлэгийг дээшлүүлэхэд их саад боомт болж байсан. Нэг ёсондоо хүмүүсийн ухаан санаа бол хүлээсэнд орсон” (Дарамын Төмөр-Очир. “Ард түмнийхээ тусын тулд", 2001 он, 320 дахь талд) 

	 

	гэж тун ч онож дүгнэсэн юм. Ингэж дүгнэснээрээ Үндсэн хуульдаа хүний хэвлэж нийтлэх, үг хэлэх зэргийг чөлөөтэй хэмээн зарлачхаад ачир дээрээ ичихгүйгээр тэр эрхийг тас хорьж, хүмүүсийг “манкурт” болгож байсныг зоригтой илчилжээ. Хүний оюуныг нэг загварт оруулан хүлж байсныг ингэж олж харж, олж харснаа шулуухан хэлж байсан улс төрийн удирдагч тэр үед хэн байсан бэ? Төмөр-Очироос өөр хэн ч байгаагүй гэж молхи би бардаагаар хэлнэ. 

	 

	“Манай сэхээтэн бол сая өсөн бойжиж байгаа залуу балчир хүмүүс. Нялх хүүхдээ нүүрээрээ газар шаан унахад эх эцэг нь тэр хүүхдийг дээрээс нь дэвсдэггүй, өргөж босгоод нүүрийг нь арчин энхрийлэн авдаг биш бил үү. Та нар сэхээтэн залуусын эх эцэг болж байгаа юм бол тэгж хандах ёстой” (“Түүхэнд үнэн ганц буюу Дарамын Төмөр-Очир”, 2001 он, 146 дахь талд) 

	 

	гэж Төмөр-Очир ярьдаг байжээ. Сэхээтнээ түүний өмөөрч байсан нь 1959 онд Б. Ринчений талаар Төв Хорооны гаргасан тогтоолыг хүчингүй болгох гэж хөөцөлдөж байснаас нь тодорхой юм. Төрийн шагналт зохиолч Ж. Пүрэв гуай 89 онд нэг сонин зүйлийг над ярьсан, үүнд 

	 

	“Ринчен бол үндэсний үзэлтэй шар аалз” гэж Д. Цэвэгмид хэлээд нэг их ончтой юм хэлчихсэн шиг маасганаж байхад нь Төмөр-Очир “Ринчен шар аалз юм бол чи эрэгчин шар тахиа даа” 

	 

	гээд түүний амыг таглаж байхыг чихээрээ сонссон гэж ярьсан юм. Тийнхүү тэр хэдхэн сард Төмөр-Очирын хэлсэн хийсэн бүхэн нь Цэдэнбал, түүнийг аялдан дагалдагч Цэнд нарын хувьд Төмөр-Очир намын нэгдлийг задлах гэсэн эсэргүү, сэхээтэнд тал олж авах гэсэн “үндсэрхэг үзэлтэн”-ний гэмт хэрэг байлаа. Мөнөөхөн редакцын өгүүлэлд сүр бадруулан дурдахдаа: 

	 

	“Үндсэрхэх үзлийг буруушааж, хөдөлмөрчдийн интернационалист хүмүүжлийг хүчтэй болгох талаар үүний урьд намын Төв Хорооноос гаргасан хэд хэдэн шийдвэрийг Д. Төмөр-Очир дахин хянаж үзэх буюу хүчингүй болгох гэж илэрхий махран хөөцөлдөж байлаа. Монголын түүхэнд Чингис хааны ролийг хэт дөвийлгөн мандуулж, харгис ролийг нь бууруулан бүрхэгдүүлэх гэсэн үндсэрхэх үзлийг эрмэлзлийг Д. Төмөр-Очир дэмжин тэтгэж, Чингис хааны төрсний 800 жилийн ойг маш өргөн сүрлэг тэмдэглэх гэж чармайж байв... Иймд Чингис хааны үйл ажиллагааны харгис чанарыг үгүйсгэх буюу бууруулах явдал бол уг чанартаа намын зарчимч бодлогоос гажиж, үндсэрхэг үзлийг өөгшүүлэх гэсэн хэрэг даруй мөн” 

	 

	гэж дүгнэсэн байна. 

	 

	“Иймэрхүү л бурангуй социализмын үед Төмөр-Очир маань хоёр дахь удаагаа улс орныг удирдах тавцанд цойлон гарч ирэхдээ их эзэн хааны 800 жилийн ойг ёслон тэмдэглэж, түүнээсээ болж золиослогдох тэнгэрийн зурлагатай ч юм шиг санагддаг билээ” 

	 

	гэж бичсэн нь үнэн бөлгөө.

	1962 оны есдүгээр сарын эхээр МАХН-ын Төв Хорооны бүгд хурал болж, нөхөр Д. Төмөр-Очирын үйлдсэн намын эсрэг ажил явууллагын тухай сонсголыг хэлэлцэж, түүнийг МАХН-ын Төв Хорооны Улстөрийн Товчооны бүрэлдэхүүнээс гаргаж, ТХ-ны нарийн бичгийн даргын ажлаас халсан байна. “Үнэн” сонины мөнөөхөн зарт редакцын өгүүлэлд Төмөр-Очирыг “улс төрийн зарчмын нэлээд асуудлын талаар намын жанжин шугамаас хазайсан” гэж дүгнэсэн юм. Гэтэл энэ нь гүжирдлэг байлаа. Төмөр-Очир намыг харин олон жил бугласан “идээ бээр”-ээс нь цэвэрлэх гэж зорьсон юм. 

	Гэхдээ молхи миний бие Төмөр-Очирыг өнөөгийн ардчиллын эхийг тавьсан гэх буюу өнөөгийн байдлыг угтан харсан гэх зэргээр томьёолж хараахан үл чаднам. Төмөр-Очир нь марксизм-ленинизмийн хүрээнд л сэтгэж байсан бөгөөд тэр үед үүнээс хальж гарах ямар ч бололцоогүй байсан гэдгийг дурдах нь зүйтэй болов уу. Хүнийг байснаар нь байгаагаар нь үнэлэх хэрэгтэй хэмээн молхи би мунхагладаг. Гэхдээ Төмөр-Очир үнэхээр цаг үеэ соргогоор мэдэрсэн, социализмын хүрээнд ч гэлээ улс эх орноо хөгжүүлэхэд хэн, юу саад болж дэндүү сайн ойлгож байсан улс төрийн том зүтгэлтэн байсан юм. 

	 

	“Монгол орон тэргүүний хөгжилтэй орнуудаас хэдэн зуун жилээр алс хоцрогдож ирсэн явдал үнэн бөгөөд түүний хариуцлагыг өнгөрсөн үеийн түүхэнд хүлээлгэх үндэстэй юм. Харин манай орны орчин цагийн хөгжлийн явц ахиц муутай, удаашралтай байгаагийн гэм бурууг бас л өмнөх үеийн түүхэнд тохож хүлээлгэх гэвэл тохирохгүй, үүний гэм буруу хариуцлагыг манай нам, түүний ТХ, манай боловсон хүчин шууд хүлээх ёстой” 

	 

	гэж тэр бээр бүүр 59 онд хэлж байсан юм.. Энэ бол үнэн байлаа. Тэгээд ч Төмөр-Очирын тодорхойлсноор “чамайг даа” гэж шүд зууж хонзогнодог, намайг хэн хэлэх вэ гэж дураар дургидаг, үнэн үг хэлсэн хүнд өшөөтэй Цэдэнбал шүүмжлэлийн пянг даасангүй, хоёр үзүүртэй зүү шиг Цэнд мэтийнхний хатгаасаар Төмөр-Очирыг намаа, улс орноо гэж явсныг нь мушгин гуйвуулж, намын удирдлагаас огцруулсан юм. Энэ явдал яаж болсон вэ? Нинжбадгар гуайн дурсамжаас толилуулсуу. 

	 

	“1962 оны зун манайхыг ЗХУ-д амрахаар яв гэсээр байгаад явуулав. Би тэр үед нарны титмийн дуранг угсрах ажилтай байснаа намар болтол хойшлуулаад явахаас өөр аргагүй болж билээ. Тэгээд амарсны эцэст есдүгээр сарын 8-ны хагас сайн өдөр Улаанбаатарт буцаж ирэхэд Ц. Дүгэрсүрэн дарга хүйтэн царайтай тосож авсан болоод манайхаар ч оролгүй яваад өглөө. Гэрийн утас ажилгүй болчихсон байв. Тэр намар үзэл суртлын ажилтан нарын улсын зөвлөгөөн хийх ёстой, баахан хүмүүст үүрэг даалгавар өгснийгөө шаардаж мэдэх санаатай Төмөр-Очир утсаар ярих гэсэн нь бүтсэнгүй. Маргааш нь ч гэсэн манайхаар орж гараад явдаг дарга сайдууд нэг нь ч алга. Даваа гарагийн өглөө ажилдаа явцгааж, оройн иртэл намын бүгд хурал болж буй сурагтай. Төмөр-Очир маань тэр шөнөдөө ч ирсэнгүй, маргааш өглөө нь, цагийн үед нүд нь гяртайчихсан, нэлээд бүрзгэр царайтай орж ирлээ. Ямар асуудал хэлэлцсэнийг асуувал “намайг л ажил төрөл бүх юмнаас аваад хаялаа” 

	 

	гэв. 

	Ийнхүү Төмөр-Очир түрүүнд нь МАХН-ын ТХ-ны нарийн бичгийн даргын ажлаас гэнэт халагдсаныхаа учрыг олоогүй байж байгаад хоёр дахиа МАХН-ын удирдлагад гарч ирснээ тун удалгүйгээр Цэдэнбал, Цэнд нарт мөргүүлсэн нь насаараа адлуулж явсаар амиа алдахын эх болсон юм. “Д. Төмөр-Очирын намын эсрэг явуулсан ажиллагаа” гэгч тэр хэрэгт холбогдуулж намын түүх бичихэд оролцсон Ш. Бат-Очир, Ж. Төмөрбаатар, С. Авирмид, Д. Доржсүрэн нар болон намын Төв Хорооноос гаргасан хэд хэдэн тогтоолыг судлан дүгнэлт гаргахаар ТХ-ны даалгавраар ажиллаж байсан Д. Юмжав, өөрийнх нь нарийн бичгийн дарга байсан Г. Чогсом нарыг ажлаас нь халж, хөдөө цөлсөн билээ. Чингээд Төмөр-Очирын бүлгийг олон нийтийн мэдээллийн хэрэгслээр хараах, муучлах ажиллагаа жил гаруй зогсолтгүй үргэлжилж ёстой л чихний улиг болсныг энэхүү хэдэн мөрийг бичигч миний бие ч мэдэх юм аа. 

	Ю. Цэдэнбал 1963 оны нэгдүгээр сарын эхээр болсон Үзэл суртлын ажилтнуудын улсын зөвлөгөөнийг нээж хэлэхдээ: 

	 

	“Төмөр-Очирыг зайлуулснаа дайсныг дарсан мэтээр ханхалзаж, “Д. Төмөр-Очир намын эсрэг ажил явуулга үйлдэж, марксизмын эсрэг үндсэрхэх шугам баримталж байсныг хөдөлшгүй тодорхой баримтын үндсэн дээр илчилсэн...” 

	 

	гээд 

	 

	“... намын хурлуудаар хэлэлцэх үед намын эсрэг Төмөр-Очирын үйлдсэн үйл ажиллагааны шинэ шинэ баримт сэлт илрэн гарав” 

	 

	гэж гөрдөн олон түмний толгойг эргүүлэх гэж увайгүй оролдоод, 

	 

	“Төмөр-Очир өөрийн хувийн зан ааш, биеэ хэт их тоосон байдал, өөрийн нь үзэл санаа ямар ч алдаагүй гэж итгэн боддогоороо хэрэг дээрээ тахиж шүтүүлэхийн хэв дүрсийг өөрөө хуулж авах гэж оролдсон юм. Хэрэв түүний ажил явуулга, үзэл нь цаашид даамжирч, нэр алдар хөөцөлдсөн дотуур санаа нь биелсэн бол түүх нэгэнт таягдан хаясан тахиулан шүтүүлэх үзлийн шинэ төлөөлөгч гарч ирэх байв” 

	 

	гэж өөрийнхөө санаархлыг Төмөр-Очирт ичих ч үгүй аваачиж тохсон юм. Өөрийнхөө мөрөөдлийг өрөөлийнх болгож харуулах, мөн өрөөлийн гараар могой бариулахдаа Цэдэнбал даан ч чадамгай байж дээ. Чингээд Төмөр-Очир, түүний гэр бүлийн туулсан гал усны гашуун зовлон чилийсэн 28 жил үргэлжилсэн юм. 

	Чингээд Төмөр-Очирыг Баянхонгорт цөллөө. 

	 

	“Би маргааш нь бил үү, Засгийн газрын ордны хавиар явж байтал Ц. Дүгэрсүрэн даргатай дайралдаад, “Төмөр-Очирыг яагаад заавал Баянхонгорт барилгын ажилд өгдөг байна?..” гэж асуулаа. Тэр бээр "Цэнд л тэгээд байгаа юм” гэж ам алдав” 

	 

	гэж Нинжбадгар гуай дурссан байдаг. Нүгэл нь нүдээрээ гардаг гэж ардын айхтар үг бий. Бялдууч, атаач, урваач Цэнд Цэдэнбалдаа асар удалгүй тийрүүлээд Төмөр-Очирынхоо араас хөдөө цөлөгдсөн болно. 

	Төмөр-Очир Баянхонгорт очоод дан эсгий гэрээс бүтсэн байсан аймгийн төвийг барилгажуулах ажлыг сэтгэл зүтгэл гарган хийжээ. Яруу найрагч Т. Галсан Төмөр-Очиртой Баянхонгорт уулзаж учирч, ярьж хөөрч байсан тухайгаа дурсахдаа: 

	 

	“Манайх таван ханатай гэрт, Төмөр-Очир гуай халуун байтугай хүйтэн усгүй, нэг муу ханхай өрөөнд байх. Шар будаг болхи нялсан хоёр сандал, нэг ширээ, шалан дээр овоолсон сайхан ховор ном Төмөр-Очир гуайн буй хөрөнгө... Олон түмэн Төмөр-Очирыг өрөвдөн хөөрхийлж, хайрлан хүндэлж, ажил төрөлд нь чадах мэдэхийнхээ хэрээр тусалж байхад Намын Хорооны дарга Н. Норолхоо тавлан доромжилж, алхам тутмыг нь мөшгөж, үг бүрийг нь мушгиж байлаа” 

	 

	гэж “Миний мэддэг Төмөр-Очир дурсамждаа бичсэн байдаг. (“Түүхэнд үнэн ганц буюу Дарамын Төмөр-Очир, 161, 162 дахь талд) 

	Нэг өдөр Норолхоо дарга тарвага агналтын тухай бяцхан мэдээлэл хийж дуусаад “За одоо намын гишүүн, намдаа хайртай дарга нар үлд! Эрээвэр хурааварууд тонилцгоо” гэж Төмөр-Очирыг дайруулан хөөжээ. Сүүлд нь Төмөр-Очир “Элтээр Норолхоод хөөгдөн гарахад олон хүн өөдөөс харах нь нүүрэн дээр шөнийн цагт олон дэнлүү тусах шиг болоод... хөл гуйвсан шүү!” гэж Галсанд гунигтайхан хэлсэн гэдэг. Ээ, чааваас гэж, эх орноо гэсэн халуун сэтгэлтэй сайн хүн хар амиа хичээсэн албан тушаалын долигонуур хэнээтэнд тэгж доромжлуулна гэдэг! Ээ, энэ нүгэлт хорвоо хүний маханд цадах болоогүй юү гэж нэгэн зохиолчийн дуу алдсан нь юутай үнэн билээ л. Төмөр-Очирыг хавчих хяхах нь үүгээр огт хязгаарлагдсангүй. Эсэргүүтэй яс махаа гартал тэмцсэн болж, албан тушаал ахихыг горилсон Норолхоо дарга Төмөр-Очирыг намаас хөөлгөх санаачилгыг гаргасан боловч ажилчид, тэр ч байтугай намын гишүүд нь нэг удаа дэмжсэнгүй. Энэ зуурт Төмөр-Очир хийх ёстой ажлаа хийсэн шиг хийж байлаа. Галсан дурсахдаа: 

	 

	“Монгол, болгар хоёр инженер, алах ялаа арван жилээр солиулж, шороо чулуутай ноцолдсоор барилгын ажилд гаршсан өвгөн (лам) даамал, НАХ-ын нууц төлөөлөгч зэрэг хүмүүсээр Төмөр-Очирын баг бүрджээ. Тэд аймгаас 18 км зайтай Бумбатад тоосго цохиулж эхэлснээр барилгын өдөр тутмын “талх”-тай болов. Тэнд Төмөр-Очир зогсоогоороо хоносон ч удаатай.

	Ламын гэгээний хуучин бааюуг сэргээснээр барьсан байшингаа будах шохойтой болголоо. 

	Баянхонгор говьдоо цөөн загтай, хангайдаа миний ооч сахал шиг цөөхөн хар модтой. Гэтэл бүтэн хотын барилгыг шал, дээвэр, тааз, шувуун нурууны модоор яаж хангах вэ? Энэ асуудлыг хэдий албан тушаал буурсан ч нэр нөлөө, танил тал ихтэй Төмөр-Очир нэн амархан шийдлээ. Тэр бээр хэдэн удаа Архангай явж, Отгонбаяр даргыг тойглож, мөн ганц нэг удаа хот оргосноор одоогийн улсын арслан Мөнх-Эрдэнийн нутгаас Хошигт гэдэг сайхан хангайг хөрөө раамтай болгов... 

	Тэгээд л Түйн голын хөндийд анхны барилгууд энд тэндгүй босож эхэллээ” 

	 

	гэж бичсэн байдаг. Гэвч сайн юманд садаа мундахгүй гэгчээр Норолхоо Цэдэнбалд сайн хүн болох гэж Төмөр-Очир гуайг хөөлгөх гэж шүд зуун хөөцөлдсөөр байжээ. 

	Нинжбадгар гуай дурсахдаа: 

	 

	“1963 оны зун энд манай хоёр найз байсан юм. Философийн Жүгдэр, НТИ-д байсан Санжаа. Монхор Санжаа гэдэг. Хоёулаа нас барчихжээ. Тэр хоёр наадмын үеэр нэг өдөр манайд ирдэг юм аа. Тэгээд над ингэж хэлэв. Баянхонгор аймгийн намын хорооны дарга Норлохоо ярьж явна. Одоо очоод Төмөр-Очирыг намаас хөөнө гэсэн яриатай явна гэлээ” 

	 

	гэсэн байдаг. 

	Норолхоо, Равжир нар Төмөр-Очирыг барилгын ажил унагасан гэж дээш гүтгэн матаж, ажилчин намын гишүүдийг айлган сүрдүүлэх арга хэрэглэж байгаад 1963 оны долоодугаар сард намаас хөөлгөж санасандаа хүрчээ. Энэ "гавьяа”-ныхаа шанд Биеийн тамир, спортын хорооны дарга болон дэвшсэн Норолхоо 1963 оны долоодугаар сарын 4-нд Улстөрийн Товчоонд “Би Төмөр-Очирыг ахин өндийхгүй болтол нь үүрд дарж өглөө” гэж сайрхан танилцуулж байжээ. Удалгүй Баянхонгор дахь түүний “хамсаатан” Галсан найрагч говьд тэмээчнээр нутаг заагдсан юм. Төмөр-Очир ажилгүй болж, наймдугаар сард Улаанбаатарт буцаж ирээд Нинжбадгар гуайн ажлын газар буюу Одон орны оргилд гэр бариад суужээ. Төмөр-Очир гуай ажилд орчих санаатай хэчнээн хөөцөлдсөн ч түүнд ажил өгөхгүй л байлаа. Тийнхүү түүнийг хагас жил гаруй ажилгүй суулгасны эцэст Улаанбаатар хотын гүйцэтгэх захиргаанд гэгээрлийн хэлтсийн мэргэжилтнээр өгөв. 

	Тэгээд жил тойрон болж байтал дахиад л хэрэг манджээ. Нинжбадгар гуай бичихдээ: 

	 

	“1965 оны нэгдүгээр сарын 3-ны шөнө 2 цагийн алдад утас дуугарлаа. Төв сэргийлэхийн дарга Ринченхорлоо ярьж байна, “Танай өвгөнийг энд аваад ирсэн, чи хүрээд ир” гэлээ. Тэр орой багш нарын сүлд модны наадам дээр Ч. Пүрэвжав (Эвлэлийн Төв Хорооны дарга)-тай манай хүн дайралдаж хэдэн үг зөрсний төлөө өнөө дарга дээш доошоо утасдаж сүржигнээд баривчлуулсан байв” 

	 

	гэжээ. 

	Төмөр-Очир БНМАУ-ын Дээд Шүүхийн Эрүүгийн коллегийн дарга, гишүүдэд гаргасан өргөдөлдөө бичихдээ: 

	 

	“Нэгдүгээр сарын 3-ны орой болсон хотын багш нарын сүлд модны наадам дээр нөхөр Пүрэвжавтай халз тулж учирсан тул нөхөр журмын хувьд н. Батаагийн дэргэд санасан бодсоноо хэлмээр санагдаад хүмүүсээс зайдуу газар очиж гурвуулаа зогсоод хэдэн үг солилцсон юм аа” 

	 

	гэжээ. Чухам ямар үг солилцсон вэ?

	Төмөр-Очир Пүрэвжавыг өөрийнх нь анх Завханаас авчирч Эвлэлийн Төв Хорооны дарга болгон дэвшүүлж байхад шал өөр хүн байсан бол одоо эрх тушаалдаа эрдэж сагсуураад эвдэрч байгааг нь сануулж, өөрийг нь хөдөө хөө гэж түүний энд тэнд яриад яваад гомдож байгаагаа өгүүлж, мөн Лоохууз, Нямбуу нарын толгойлогч гэж өөрийг нь түүний гүтгэсэнд зэвүү нь хүрснээ давхар хэлээд тавьчихаж л дээ. Уулын ёж үгтэй болохоор түүнд “Чи миний цусыг сорж ханаагүй юү. Бясаа шиг хагарав даа” гэж бас хэлчихжээ. Пүрэвжав мөчөөгөө өгсөнгүй “Чи юутай адилхан амьтан болоод байгаагаа мэдэж байна уу? Чам шиг юм надтай нэгийгээ үзэхдээ яах юм. Чи ер ямар ч явуулга хийгээд хэрэггүй, чи бол өнгөрсөн, дүүрсэн хүн шүү дээ, би чамтай тоож ярихгүй” гэж дээрэлхжээ.

	Тэгээд Төмөр-Очирыг цэргийн чуулгын концерт үзээд гарахад нь хоёр цагдаа түүнийг тосон баривчилж, Төв сэргийлэх дээр аваачсан байна. Энд Төмөр-Очир Пүрэвжавтай маргасны төлөө баривчлагдсанаа мэдсэн ажээ. Төмөр-Очир гуравны 10 цаг хагасаас 6-ны оройн 9 цаг хүртэл Төв сэргийлэхийн шоронд хоригдон байцаагдаж байгаад тэндээсээ Прокурорын газар цагдаагаар харгалзуулан хүргэгдэж 7-ны өдрийн нэг цаг хүртэл байцаагдаж, гэрийнхнийхээ батлан даалтаар гэртээ гарчээ. Маргааш нь Төмөр-Очир Пүрэвжавын гэрт очиж, өршөөл эржээ. Пүрэвжав ч Төмөр-Очирын гомдож явсныг ойлгосон дүр үзүүлжээ. Нэг нь уучлал эрж, нөгөө нь уучлах нь хүний ёс гэмээр. Гэтэл Улсын Прокурорын газар түүнийг дахин дуудаж, 21-нийг дуустал мөрдөн байцаасан байна. 

	Төмөр-Очир бичихдээ: 

	 

	“Урьдчилсан мөрдөн байцаалт шувтарч, уг хэргийн бүх материалтай танилцсаны дараа миний бие н. Пүрэвжавыг дургүй хүнээ хонзогнож гүтгэхдээ яахаас ч буцахгүй хачин хүн болохыг лавтай мэдэж авлаа. Гуравны шөнө намайг сэргийлэхийн шоронд суулгаад Пүрэвжав, Батаа, Нацагдорж нар (МХЗЭ-ийн Төв Хорооны нарийн бичгийн дарга нар) Пүрэвжавын гэрт хамтран сууж, Нийгмийг Аюулаас Хамгаалах Яамны нэгдүгээр орлогч сайд н. Гүнсэнд Пионерын ордонд болсон бид хоёрын маргааны тухай гомдол, гэрчилгээ бичжээ. Түүндээ намайг... төрийн төлөөлөгчид халдсан дайсан этгээд гэж үзээд амь биедээ аюул занал учруулах гэсэн мэтээр гүтгэхийг оролдсон байна билээ. Энэ нь намайг заавал хань хамсаатныхаа хамт зохион байгуулалттай зодоон гаргахыг завдсан гэж харуулах гэсэн нь тэдгээрийн бичсэнээс илэрхий бөгөөд тэр үдэш дандаа “үл мэдэгдэх” хүн Пүрэвжавын зам дээр тохиолдож байсан юм шиг сэжиг тааврын чанартай зүйлийг НАХЯ-нд хариуцлагатай мэдэгдэж, өөрийн болон эхнэр хүүхдийнхээ амь насыг даатгасан зэргээс тодорхой болно. Пүрэвжавын бичсэнээс үзвэл гуравны оройн таван цаг хорин минутад Гэгээрлийн хэлтсээс нэрээ хэлээгүй нэг хүн утасдаад, пионерын ордны сүлд модны наадамд заавал очихыг дахин давтан хэлжээ. Бас нэг “үл мэдэгдэх" хүн бид хоёрыг маргалдаж байхад Пүрэвжавын араас нь түлхэж, над руу мөргүүлэхийг оролдсон гэнэ. Түүний дараа мөн нэг “үл мэдэгдэх” хүн Пүрэвжавын ордноос гарахад нь хойноос нь муухай харж гэнэ. Бас нэг “үл мэдэгдэх” хүн Пүрэвжавын жолоочийг эрж олоод худлаа хэлж явуулсан байж гэнэ. 

	Пүрэвжавын ойлголтоор буюу гүтгэлгээр би өөрийнхөө хань хамсаатны хамт хүнийг урьж, сүлд модны наадамд оролцуулаад явах замд нь отон зогсож байж уулзаад өдөөн хатгах замаар зодоон хийж, амь биед нь хөнөөл учруулах гэсэн хорон санааны үүднээс зориуд урьдаас нь бэлтгэж зохион байгуулсан юм шиг харагдаж байна. Пүрэвжавын тавьсан энэ ноцтой бөгөөд хариуцлагатай асуудлыг намайг байцаасан хуулийн аль байгууллага ойшоон хэрэгсэж үзээгүй нь санамсаргүй хэрэг биш юм” 

	 

	гэжээ. Үгүй ээ, энэ асуудлыг байцаасан байгууллага ойшоож үзээгүй бол Прокурорын байгууллага ойшоож үзсэн юм. Хүний ачийг боддоггүй хүйтэн сэтгэлт бөгөөд Цэдэнбалын бөгсийг долоогч Пүрэвжавын гүтгээсээр Төмөр-Очирыг ажлаас нь халж, улмаар Прокурор “засгийн төлөөлөгчийг албан үүргээ гүйцэтгэж байхад, олон нийтийн өмнө доромжилсон хэрэг үйлдсэн” гэж үзэн, БНМАУ-ын Эрүүгийн хуулийн тусгай ангийн 155-р зүйлийн “б” зааснаар ял төлөвлөжээ. 

	Ингээд Дээд шүүхийн дарга Лувсаншаравын даргалсан хаалттай хурлаар уг ялыг өгч, 5 сарын засан хүмүүжүүлэх ажил хийлгэх ял оноож, цалингийн тодорхой хувийг улсад оруулахаар тогтоожээ. Ингээд түүнийг Гадаад худалдааны яамны мэдэлд шилжүүлж, намын Төв Хорооны заавраар Хөвсгөл аймгийн Ханх сум дахь Туртын дамжлага баазын гэрээ шалгагчаар явуулах болжээ. 

	Дахиад л цөлөгдлөө. 

	Тэднийг ийнхүү Хөвсгөлд хөөгдөж, орон байраа хураалгаад явахаар юмаа эмхэлж байтал нь хоёр залуу орж очжээ. Тэр хоёр бол Ринчен гуайн шавь Чой. Лувсанжав, Базаррагчаа хоёр байлаа. Нинжбадгар гуай дурсан бичихдээ: 

	 

	“Цай идээ амсуулаад ямар хэргээр явааг сонирхтол “Багш үүнийг та хоёрт хүргэж өг гэсэн юм” гээд нугалаатай бичиг өглөө. Тэр нь Английн зохиолч Р. Киплингийн “Гэрээслэл” гэдэг алдарт шүлэг байв. Хүргэж ирсэн залуус бол Ринчен гуайн шавь Чой. Лувсанжав, Ц. Базаррагчаа нар байсан юм” 

	 

	гэсэн байдаг юм. Билгүүн номч Ринчен гэж! Мах бэлтгэлд хүмүүсийг тууж байсан МАХН-ын яргын газарт одож байсан хэчнээн хүнд урам зориг хайрлаж байсан юм дээ! Тэднийг тийнхүү Хөвсгөлд нутаг заагдан очиход Цэдэнбал, түүний гар хөл бологсдын олон түмэнд ухуулан таниулж байснаар ард түмэн тэднийг үзэн ядаж байсангүй. Нинжбадгар гуай дурсахдаа 

	 

	“Хөдөөгийн хүмүүс биднээс огт цэрвэхгүй, түлээ мод хагалж өгнө, хонь гаргаж, гэдсийг нь арилгаж өгнө, холын тууварчид хонь үхрээ хөтлөөд ирнэ. Ханх нутагт уул ус хосолсон үзэсгэлэнт байгаль, сайхан сэтгэлтэй ард олны дунд тавтай аятайхан байтал биднийг өвчин эргүүлж, заримдаа аймаг руу явдаг байв” 

	 

	гэж бичжээ. Төмөр-Очир Хатгалын дамжлага баазад аанай л идэвх зүтгэлтэй ажиллаж, тэр талаар баазын дарга Доржжанцан ам сайтай тодорхойлолт гаргаж өгсөн аж. 

	Төмөр-Очирын ялын хугацаа аль хэдийнээ дууссан боловч тэнд 3 жил гаруй болжээ. Тэд нялх зээтэй, бие доройтсон тухай учир байдлаа тоочин гуйсаар баймааж нь арай чуу Дархан хотод суух болжээ. 

	Төмөр-Очир Дархан хотын музей байгуулах ажилд томилогдож, гэргий нь Политехникумд багшаар ажиллах болжээ. Энэ хэдэн мөрийг хэлхэгч миний бие Аргентины коммунист намын нэг төлөөлөгчид үйлчилж яваад Дархан орж, хотын музей үзэх болоход Төмөр-Очир гуай бидэнд музейгээ монголоор тайлбарлан өгч, молхи би оросоор орчуулах гэж бантагнуулж байж билээ. Тэгэхэд л би тэр том хүнтэй анх нүүр учирсан сан. Намайг тулгамдан ээрч будилж байгааг Төмөр-Очир гуай үзээд өрөвдсөн бололтой шууд оросоор тайлбарлаад явчхаж билээ. Үүнийг үл өгүүлэн өгүүлэхэд, Төмөр-Очир, Нинжбадгар гуай хоёр нийслэлд байгаа үр хүүхдэдээ ойртлоо, шинэ сайхан орон сууцанд орлоо, аж амжирлага дээрдлээ гэж баярлаж байлаа. 

	Гэвч баярлах даан ч болоогүй байлаа. 

	 

	“Хотын намын хороо болон гүйцэтгэх захиргааны хавилга хяхалт тэсэхүйеэ бэрх, нийгмийг аюулаас хамгаалах газрын хардлага хараа чангарч, манайд хүн ч орох аргагүй байцаагдаж, айлын авгай хүүхнүүдээр хүртэл тагнуул тавьж, манайхтай харалдаа харсан байшинд тусгай албаны хүмүүс байнга ажиллаж байсан” 

	 

	гэж Нинжбадгар гуай гашуудан дурссан нь бий. 

	Төмөр-Очиртой хамт Дарханы музейд хамт ажиллаж байсан Д. Дамба бичихдээ: 

	 

	“Төмөр-Очир гуай ийш тийш явахдаа заавал намын хорооны зөвшөөрөлтэй явна. Нэг өдөр надад “Би Шарын гол орж жаахан ногоо авмаар байна. Орос жолоочтой явна. Хяналт байгаа шүү. Намын хорооноос асуувал аргалж байгаарай. Ажил тарахаас өмнө заавал ирэхийг бодно” гээд явсан юм. Ажил тарахын алдад цонхоор харж байтал орой тав хагасын үед самосвалтай хүрээд ирлээ. Би очиж, төмс, байцааг нь оруулж өгчхөөд харилаа. Тэгтэл маргааш нь намайг сэргийлэх дээр дууддаг юм байна. Тэгээд “Төмөр-Очир өчигдөр хаачсан вэ? Чи юу бүртгэдэг юм бэ? гэж байна. Би яаж мэдэх юм бэ! Би цэвэрлэгчээ л бүртгэдэг. Даргыгаа бүртгэдэггүй гээд тавьчихлаа. Тэгсэн чинь сэргийлэхийн хүн “Төмөр-Очир Шарын гол явсан байна. Ямар ажлаар явсан бэ? гэхээр нь “Шарын гол над явна гэж хэлээгүй, ажил дээрээ байж л байсан шүү дээ” гэлээ. Би буцаж ирээд Төмөр-Очир гуайд “Таны явсныг мэдсэн байна, тэр төмс байцааг би авчирсан гэлээ” гэтэл “Чи өөрийнхөө толгой дээр ус хийлээ, би очиж үнэнээ хэлнэ” гээд сэргийлэх рүү очиж үнэнээ хэлж байсан юм. Их ч үнэнч хүн байж дээ. Хүн хүнээ хамгаалж ойлгоно гэдэг тэр байх” 

	 

	гэсэн байдаг нь Төмөр-Очир гуайг хэрхэн хянаж цагдаж байсныг хийгээд хардлага сэрдлэгийн дунд хамаг насаа өнгөрөөсөн ч хүн чанараа алдаагүйг нь харуулах нэгэн нуталгаа болой. 

	Чингээд 

	 

	“Дархан хотод өнгөрөөсөн хориод жилийн цөллөг туйлын эмэгнэлтэйгээр элэг зүрх эмтэрмээр төгссөн дөө. Өндөр насны тэтгэвэрт гарч өтөлж насжин, өвчин эмгэгт баригдаж байсан тул үр хүүхдээ бараадаж, дассан сурсан хот орноо хүсэмжлэн явмаар байсан боловч дээд газрын зөвшөөрөл хэрэгтэй гээд биднийг хөдөлгөдөггүй. “Үхсэн буурын толгойноос амьд ат айна” гэгчийн үлгэрээр аль хорь гаруй жилийн тэртээ улс төрийн тавцангаас буусан хүнээс жийрхсэн хэвээр юм уу? Яасан дуусдаггүй цөллөг, хардлага сэрдэлт бил ээ?” 

	 

	гэж гэргий Нинжбадгар нь нүдэндээ нулимстай бичсэн нь бий. 

	Тийм ээ, хардлага сэрдлэг дуусаагүйгээр үл барам түүний алтан аминд хүрсэн юм. 

	Нинжбадгар гуай мөн дурсахдаа: 

	 

	“Төмөр-Очирын нас бардаг үе их эмзэг жил. ЗХУКН-ын XXVII, МАХН-ын XIX хурал хуралдах гэж байв. Цаг үе их эмзэг байлаа. Хэрэг гарах үед Дарханы байдал их суларсан байв. НАХГ-ын хуучин дарга солигдоод шинэ нь дөнгөж ирж байжээ. Сэргийлэхийн дарга, прокурор хоёулаа байхгүй. Намын хороонд Донид гуайгаас өөр хүн бас байгаагүй... Энэ байдал аллага хийхэд нөлөөлсөн юм билээ” 

	 

	гэжээ. Молхи миний бодож байгаагаар бол “энэ байдал нөлөөлсөн” бус, тийм сиймхийг зориуд үүсгэсэн байна. Төмөр-Очир гуайг алах үед тэнд хариуцах хүн нэг ч байхгүй байх ёстой байж. Нинжбадгар гуайн хэдийд хот орж, Төмөр-Очир гуайг ганцаараа үлдэхийг яв цав мэдэж байж. Энэ ч аргагүй. Төмөр-Очир гуайн хана нь хүртэл чихтэй болчихсон байсан юм чинь. 

	 

	"64 настай өвгөнийг минь гэртээ мөрөөрөө сууж байхад нь алуурчин нэвтрэн орж ирээд, туйлын харгисаар алтан амийг нь бүрэлгэн гаднаас нь цоожлоод явж одсон” 

	 

	гэж Нинжбадгар гуай гашуудан бичсэн нь бий. 

	Тийм ээ, алуурчин нэвтэрчээ. Төмөр-Очир гуайг алжээ. Төмөр Очир гуайн зээ дүү Д. Лхагважав ярихдаа: 

	 

	“Бадарч гэдэг хошууч Дарханаас “Танай гэрт нэг юм болсон байх гэж Лувсаншарав ахынх руу утасдсан байсан. Тэнд эгчтэй уулзахаар очсон минь яг таарсан юм сан. Бид ч яав ийв гэж сандралдаад эгчийн хамаатан Цэнд-Аюуш гэж хөгшний “Москвич”-аар Нинжбадгар эгч, Лувсаншарав ах, Авирмид гуай гээд дөрвүүлээ хойшоо гарсан юм. Улаанбаатараас өдөр нэг цаг өнгөрөөж гараад, орой 5 цагийн алдад очоод гэртээ орох гэхэд хавьтуулахгүй харуул хамгаалалт гаргачихсан байсан. Биднийг сэргийлэх дээр байлгаж байгаад Политехникумын дотуур байранд хоёр хонуулсан. Хоёр хоногт Нинжбадгар эгчийг хэд хэд байцааж асуусан. Үзлэг шалгалт дуусаагүй гээд л байсан. Хоёр хоносны сүүлээр 11 цагийн алдад "та нар гэртээ ор, алдагдсан юм юу байна, хор цацсан шүү, юмыг чинь умбаруулсан байх" гэж бидэнд хэлсэн. Сэргийлэхийн Эрдэнэбилиг гэж ахмад байсан уу, хошууч байсан уу сайн санахгүй байна нэг офицер л тэр бүх ажлыг зохион байгуулаад байсан. Тэр “юмаа янзлаад гэртээ орж болно” гэсэн. Бид ч юмаа янзалсан даа. Шарилыг бол үзүүлэхгүй байсан. Шарилыг баасанд гаргах ёстой. Авдар савыг нь Политехникумын байранд хийлгээд Дарханы намын хорооноос унаа гуйсан чинь өгөөгүй. Унаа олддоггүй. Тэгэхлээр нь би баазынхаа дарга руу утасдаж, харин дарга маань унаа гаргаж өгье гээд унаа явуулсан нь тав дахийн өглөө 7 цагт очсон юм. 8 цаг гэхэд Дарханы моргоос шарилаа авахаар очсон. Шарил авахад Лувсаншарав ах бид хоёр голчлоод, Нинжээ эгч хөөрхий уйлаад ухаантай ухаангүйн хооронд, мөн Дарханы сэргийлэхийн Эрдэнэбилиг тэргүүтэй цагдаа нар байсан даа. Шарилыг боож байхдаа би нэг юмыг сайн анзаарсан. Ахыг чухам яаж алагдаж вэ гэж бодогдоод байсан болохоор толгойны нь шархыг сайн үзэж, сайн анхаарсан юм. Ар дагзандаа хоёр гүнзгий шархтай, духандаа гүнзгий сорвитой байсан. Духныхыг оёсон байсан. Ар дагзны хоёрыг оёогүй байсан. Толгойг нь цагаан даавуугаар ороосон байсан. Духныхыг оёсон байсан учир даавуу цус нөж мэдэгдэхгүй, ар дагзныхыг оёогүй учир нуль цус болсон байсан. Бид тархи мархийг нь гоожуулчихгүй гэж бүсээр шархыг нь бөглөж хотод авчирсан даа” 

	 

	гэсэн юм. Тэгээд “юугаар алсан нь тогтоогдсон нь уу, юуны шарх байсан вэ?“ гэж намайг асуухад тэр бээр 

	 

	“Гурвалжин шарх, ээ дээ, сүхнийх л болов уу” гэж хариулав. Нинжбадгар гуайн яриагаар бол “Биеийн гэмтэл нь тархины дээд хэсэгтээ ил шархтай цус их алдсан” гэсэн оноштой байсан гэнэ. Цааш нь “Жолооч Санваадагва маань шарилыг хотод авчраад буулгаад бааз руугаа ортол диспетчер дээрээс л дотоод яамны төлөөлөгч түүнийг дуудаж, “хаашаа явав, хэний хүүр ачиж ирэв?” гэж байцаасан гэдэг юм. Оршуулгад Дарханы намын хороо, захиргаанаас хүн байгаагүй, харин тэндхийн НАХ-ын хэлтсийн хэдэн хүн байсан. Алуурчныг олох гэж Дарханы сэргийлэх их сайн ажиллах байх гэж би бодсон гэтэл ёстой хөдлөөгүй” гэж Лхагжав шүүрс алдсан билээ. Яаж “хөдлөх” юм бэ?! 

	Дархан хотын өндөр настан, ахмад дайчин Шагдар овогтой Цэгмэд "Ардчилал” (1990 оны 20-рт) сонинд бичихдээ: 

	 

	“Д. Төмөр-Очироос МАХН-ын Төв Хороо, Намын хянан шалгах комисст өргөдөл хүсэлтээ удаа дараа өгч байсны дээр хамгийн сүүлд Д. Моломжамцад өргөдлөө өгч нийслэл хотод шилжин суух хүсэлтээ гаргасныг Д. Моломжамц зөвшөөрсөн тэр үед л гэргий Нинжбадгар нь орон сууц, ажил төрлөө хөөцөлдөн Улаанбаатар орсны ар хударгаар Д. Төмөр-Очирыг санаатайгаар алж хороолгосон явдап бол Д. Төмөр-Очирыг хотод ирвээс хуучин Ю. Цэдэнбалын үеийн бузар булай хэргүүдийг илчилнэ гэхээс маш айж урьдчилан авсан арга хэмжээ гэж үзэж байгаагаа шууд хэлье” 

	 

	гэж бичжээ. 

	Хов живийг аль хэдийнээ сонсчихсон явдаг урт чихтэй миний найз зохиолч Лха. Дарьсүрэн (үнэнийг хэлэхэд, би түүнийг До яамтай ямар нэг байдлаар холбоотой болов уу гэж боддог байсан, үгүй ч байж магадгүй, “чи намайг тагнадаг юм биш биз?” гэж би түүнийг хөхрүүлдэг байсан) над хэлэхдээ: 

	 

	“Моломжамц алуулсан юм. Зөвлөлтөөс үдшийн вагоноор алуурчныг оруулж ирээд үүрийн вагоноор гаргачихсан юм” гэж бүүр барин тавин мэддэг хүн шиг шивнэж байсан нь энэ хүний бичсэнтэй зарим авцалдаж байгаа ч юм шиг. Хэрвээ сүхээр алсан бол тэр нь орос аллага мөн л дөө. Гэвч дотоодын алуурчид ч сүх барьдгийг сүүлийн үеийн нууц аллага, мөн алах оролдлогоос харагдаж байгааг дашрамд хэлсүү. Ямар ч л гэсэн уг аллагад До яам, цагдан сэргийлэх аль аль нь МАХН-ын удирдагчдын даалгавартайгаар оролцсон гэдэгт эргэлздэггүй. МАХН-ын Төв Хорооны Улстөрийн Товчооны 1964 оны дөрөвдүгээр сарын 9-нд 17 цагаас эхэлж 3 цаг шахам үргэлжилсэн хуралд суусан тэр үеийн МҮЭ-ийн Төв Зөвлөлийн Шалган байцаах комиссын дарга Д. Баасанжав гуай тэр хурал дээрх ярианы тэмдэглэлийг “Ил товчоо” сонинд (1997 оны 31-рт) нийтлүүлснээс Цэдэнбалын хэлснийг сийрүүлбэл 

	 

	“Төмөр-Очир бас л Цэндийн өрөөсөн дугуй байгаа юм... Одоо Төмөр-Очир хотод ялаа цуглуулсан улайтай адил байгаад байна. Үнэрээр нь ялаа бужигнаад байдаг тийм зүйлийг үгүй хийж арилгах хэрэгтэй” 

	 

	юм гэж хэлж байжээ. Тэгэхлээр түүхийн шороон дээр нэгэнт хаягдсан удирдагчийнхаа тэр гэрээсийг тойрон хүрээлэгчид нь биелүүлсэн байх талтай. Тойрон хүрээлэгчдийн паянг ч Төмөр-Очир даан ч сайн мэдэж байсан. Хуульч Н. Батбаярын 

	 

	“Талийгаач хэн нэг хүнд “аюултай зүйлийг мэдэж байсан... учир энэ өдрийг үзэж чадсангүй” 

	 

	гэж логик дүгнэлт хийсэн (“Монголын залуучууд, 1990 оны 117-рт) нь үнэмшилтэй. Хэрэв улс төрийн аллага биш байсан аваас цагдан сэргийлэх энэ хэргийг аль хэдийнээ илрүүлээд таахалзаж байх байсан. Үнэндээ, Төмөр-Очирын “гутал дотор хөл хөдлөхийг андахгүй тандаж байсан тэр олон тагнуул туршуулууд хаана байв аа? Орсон хүн болгоныг тэд нүдэлж бүртгэж яамандаа алтан хошуу өргөж байсан биз дээ? Цонхоор нь хүн сүүтгэнээд байсныг хүн харсан гэдэг. Балкон нь онгорхой байхыг бас хүн үзсэн гэдэг. Амьсгаадчихсан хоёр орос гарсан гэдэг. Хоёр орос үүдэнд зогсож нэг хүүхэн уйлаад байсан гэдэг. Хүмүүс хараад байхад нөгөө харах ёстой хүмүүс яасан бэ? Алахыг нь, алсныг нь мэдэж байсан учир нүдээ аньчихсан! НАХЯ-ны нэгэн генералаас, "би танай архивд сууж, Төмөр-Очир гуайн аллагын материалтай танилцъя” гэж хүссэн юм. Гэтэл тэр бээр “бид мэдэхгүй, тэр материал манайд байдаггүй, цагдан сэргийлэх мөрдөж байсан учир тэнд л байгаа” гэсэн. Гэтэл мэдэхгүй гээд байдаг НАХЯ-ны өөр нэг генерал Цийрэгзэн нар Зевс хэмээх нууц нэртэй өөрийн мэдээлэгч Дашбалбараар Төмөр-Очирыг Жамбал гэгч эрүүгийн хэрэгтэн алсан гэж “Утга зохиол” сонинд бичүүлсэн гэдэг. Үнэхээр Жамбал алсан бол НАХЯ-ны даалгавраар л алсан байх учиртай. Тэгээд ч түүнийг удалгүй цаазаар авсан шиг санагдана. Халагдсан генерал Цийрэгзэн “Төмөр-Очирын аллага улс төрийн агуулгагүй” гээд радио, телевиз, сониноор ярилцлага өгөөд байсан. Тэгэхлээр аллагын учрыг тэр л хамгийн сайн мэдэж байгаа нь мэдээж юм. Ардчилал хөгжсөн оронд бол Цийрэгзэнг л суулгаад байцаачих ёстой юм. Гэтэл энэ хүн одоо ТЕГ-ын даргын зөвлөх болчихсон цохиж явна! Моломжамцыг ч суулгаад асуувал нэг л юм дуугарах л байх!

	Чингис хаан биднийг ширтэн байна. 

	 

	Алд бие минь алжаавал алжаатугай

	Аху төр маань бүү алдартугай

	 

	Гурван нуурт Төмөр-Очир гуайн ажил, амиа зольж баймааж нь босгосон хөшөө. Улаантнуудын ад үзэн нураах гэж оролдоод чадаагүй энэ хөшөө тэр цөвүүн цагт өөрийг нь Төмөр-Очирын алтан амиараа босгосныг гэрчлэн сүндэрлэсээр байх болно. 

	 

	“Гагцхүү Чингисийн хөшөөг бүтээж хойч үедээ үлдээж чадсан нь ямар ч дарга тэргүүн явснаас илүү ихийг эх орон, ард түмэндээ үлдээж, үндэснийхээ бахархлыг бадраасан гавьяа нь мартагдахгүй бөгөөд түүний иргэний эр зоригийг илтгэж өгнө” 

	 

	гэж Нинжбадгар гуайн бичсэн (“Түүхэн үнэн ганц буюу Дарамын Төмөр-Очир”, 29 дэх талд) нь үнэн бөлгөө.

	 

	 

	[image: Д.Төмөр-Очир агсны гэргий С.Нинжбадгар: Ганц манай өвгөнийг биш олон хүнийг  хядсан шүү дээ, Гэвч одоо хэр нь буруугаа хүлээхгүй]

	Төмөр-Очир гэр бүлийнхэнтэйгээ.

	 

	 

	 

	 

	 


8- р бүлэг : АРВАН ДОЛООХОН НАСАНДАА «ГАЛДАН ШАТААГЧ» БОЛСОН НАМТАР

	 

	Хор, хонзон, худал гүтгэлэг бүхэн 

	Хорвоогийн хүнийг үхэлд живүүлсэн түүх

	 

	Р. ГАМЗАТОВ



	




	НАМТАРЫН ТОВЧИТ ТОЛЬ:

	Овог нэр Хөвдүүд Ламжавын РАВДАН. 

	1921 онд Хэнтий аймгийн Дадал сумын нутагт Чимэддашийн 3-р хүү болон төрсөн. Гурван настайдаа Ламжавын “Ламхандай”-д үрчлэгдсэн. 1930-1938 онд Дадал сумын бага сургууль, багшийн сургууль төгссөн. Дадал сумын бага сургуульд багшилсан. 1938 оны арван нэгдүгээр сард сургууль галдан шатаасан хэргээр баригдсан. 1939 оны тавдугаар сард суллагдсан. 1942-1949 онд Ардын цэрэгт бичээч, офицер, 1949-1950 онд онд Улаанбаатар хотын намын хороонд зааварлагч, 1950-1957 онд МҮЭТЗ-д амралтын дарга, зааварлагчаар тус тус ажиллаж байгаад 1957 онд МУИС-д орж суралцан, 1961 онд төгссөн. 1961-1964 оод САА-н удирдах газарт мэргэжилтэн 1964-1968 онд МҮЭТЗ-д хэлтсийн дарга, 1968 оноос ТЭХҮГЯ-д мэргэжилтэн байсан. 1998 оны наймдугаар сарын 6-ны өдрийн 43 тоот гэрчилгээгээр цагаадсан.

	 

	 

	БАРИГДСАН НЬ

	1938 оны арван нэгдүгээр сарын 26-нд билээ. Залуухан багш Равдан маргааш нь заах хичээлийнхээ конспектыг бичиж суулаа. Гэтэл хаалга тасхийн онгойж, модон хуйтай сэлээдий буу агссан Дотоодыг хамгаалахын төлөөлөгч сумын дарга Донойжав, захирал Санжжав нарын хамт сүр сархийн орж ирээд, ширэн цүнхнээсээ нэгэн бичиг гаргаж Равданд ярвайсхийн сарвайжээ. Уншваас 

	 

	Ламжавын Равдан чиний бие хувьсгалын эсэргүү хэрэгт холбогдсон учир дайчлан баривчлах эрхийн үнэмлэхийг энэхүү төлөөлөгч нөхөр ...-д шийтгэн олговой

	Хэнтий аймгийн Дотоодыг хамгаалах хэлтсийн дарга Ринчен” 

	 

	гэжээ. Айх гайхах зэрэгцсэн Равдан “Би баригдах юм болж байна уу?” асуухад хоолой нь сааралтаж байгааг мэдрэв. “Тийм ээ, хувцсаа хурдан өмс” гэж төлөөлөгч зандарлаа. Сургуулийн захирлаасаа аврал эрэн харваас ёозгүй царайлан буруу харав. 

	Тэгээд Равданыг буутай манаагаар харгалзуулан морин өртөөгөөр Хэнтийн төвд хүргэв. 

	 

	 

	ӨНДӨР ХААНЫ ШОРОНД

	Хүргэгдэж очиход нь түүнийг урьд зүс үзэж байсан Лувсандорж хуяг өрөөнд оруулж, гаднаас нь ханхийтэл цоожлов. Цантсан муу гэгээвчийн бүдэг гэрэлд дөрвөн хүн сууж харагдлаа. Равдан мэнд усаа мэдээд, наар дээр сандайлан суув. Хэсэг чимээгүй байснаа нэг нь “Хүү хаанаас ямар хэргээр энд ирэв ээ” гэхэд нь “Хийсэн хэргээ мэдэхгүй, хамгаалахын төлөөлөгч барьж авчраад энд хийлээ” гэсэнд цаадуул нь “Хамгаалахынхан авчирсан бол яггүй л хэрэгтэн байх нь дээ” гэж даапаалах, зэнзийлэхийг хослуулан дуугарчээ. 

	Арваад хоног байцаасангүй. Өгсөн цай, хоол нь эхний өдрүүдэд хоолой давсангүй. Цай хоол ч гэж дээ, өдөр бүр адууны гэдэс, шар будаатай нэг аяга шөл, бусад үед нь хоосон хар цай өгсөн болно. Шоронгийн өрөө галлагаагүй “мөсний хөндий", дотор нь тавьсан хувинд бие засна. Эргэлт оруулах, хувцас солих гэж байхгүй, Равдан бөөсөндөө бариулав. Хувинтай ялгадсаа хуягт туугдсаар хааяа гаргаж асгахдаа нар салхи үзэхийн сайхныг гайхна. 

	 

	 

	БАЙЦААЛТ

	Төлөөлөгч Шарав биеийн байцаалт анхлан асууж бичээд Равданаар гарын үсэг зурууллаа. “Асуусан зүйлд үнэн зөв хариулт өгөөрэй, буруу хариулж хийсэн хэргээ нууж дарагдуулбал эцсийн үр дагавар хатуу шүү” гэж тэр бээр сүрдүүлээд

	— Чи Дадалын бага сургуулийг хэний даалгавраар галдан шатаах гэсэн вэ? гэхэд гэж палхийтэл асуухад нь мушгигдлаа гэдгээ ойлгожээ. Үнэн учир нь гэвэл Равдан багш нарын байранд байсан 7 кг хөвөнгийн дэргэд санамсаргүйеэ тамхи татах гээд чүдэнз зуртал толгой нь үсрээд хажуудах хөвөнд тусч, хөвөн асжээ. Түүнийг унтраах гэж оролдож байтал 14 өмд, цамцны хормой сэжүүр шатсан байна. Тэгээд энэ хэргийнхээ төлөө сумын захиргаанаас донгодуулж, төлбөрөө төлөөд л уг хэрэг шувтарсан байж. Гэтэл өнөөдөр бүр сургууль санаатай шатаах гэсэн ялд унаж байдаг. Дараа дараачийн байцаалтын явцаас сургуулийн захирал Санжжав түүнийг матсан болох нь мэдэгдэж, өөрийг нь баригдах үед түүний гөлгөнөн хараад нүүр буруулсан нь нүдэнд нь буужээ. 

	Сүүлдээ “яргачин” хочтой болсон дотоодыг хамгаалах хэлтсийн дарга “шар” Ринчен мөнөөхөн Шаравын хамт Равданыг байцаахдаа: “Танайхаас хэн хэн ямар хэргээр баригдсан вэ?”, "Тэд чамд ямар даалгавар өгч байв?” “Чи хэнд ямар даалгавар өгч байв?”, “Энэ чинь ямар зорилготой байсан вэ?” гэж тулган асууж “Хэрэв чи хэргээ нуувал чамд ял хүнд тусна” гэж сүрдүүлж байлаа. Тэгэхэд “төрсөн, өргөсөн хоёр аав ах дүү нартайгаа баригдаж сураггүй болсон, ямар хэрэг хийснийг нь мэдэхгүй. Тэд над даалгавар өгч байгаагүй ээ. Сургуульд хамт сурч байсан, тоглож өссөн нутгийн таньдаг залуучууд бий. Дадлын сургууль шатаах гээгүй ээ. Энэ сургуульд сурч төгссөн учир юу гэж тийм хэрэг хийх вэ дээ” гэж Равдан хариулна. Равдан тэгэхэд бараг хүүхэд л байсан. Арван долоохон нас гэдэг хүүхэд л шүү дээ. Анх Дадал сумын бага сургууль төгсөхөд нь аав Ламхандай нь гурван амбан шараа нэг бүрийг нь 40 төгрөгөөр хоршоонд өгч баймааж нь зардал хийж Улаанбаатарт аваачин дунд сургуульд оруулсан нь, буцахдаа Должин ээжийнх нь цамцных нь суганд оёж өгсөн халаасанд 25 төгрөг хийж өгч байсан нь санагдана. Ноднин жил сургуульдаа явж байхдаа Баян давааны цаадах хөтөл дээр Улаанбаатараас буцаж явсан аавыгаа харж гар даллан зөрсөн нь санагдана. Тэгээд аав нь баригдсан. Ядарч зүдрээд ирэхэд аав нь өөрийн эрхгүй бодогдох ажээ. Аавыг маань над шиг л хийгээгүй хэргийн төлөө шийтгэсэн дээ гэж бодохоос бас тэрүүхэндээ хорсол зангирна. 

	Гадаа идэр есийн жавар тачигнаж байхад галладаггүй мөсөн хонгилд даарч чичирч, баас шээсний ой гутам үнэрт үйлээ үзсээр турж эцэн хүний нүднээс гарч хөдлөх ч тэнхээгүй болж иржээ. 

	Шаравт байцаагдаад нэг сууж байтал нь Ринчен орос сургагчтайгаа орж ирээд “Наад муу бэлтрэг чинь хэргээ хүлээж байна уу? Түргэн нэг тийш нь болго” гээд гарч оджээ. Энэ нь хэргийг түргэн хүлээлгээд цаазлах, эсхүл арван жилээр яллах даалгавар байлаа. 

	Тэдний хоригдож байсан дүнзэн шоронгийн өрөөнүүд хоригдлуудын хоорондоо харилцаад байхаар нүхтэй. Тэр нүхээр дамжуулж сургууль шатаах гэсэн хэргээр баригдсан “хамсаатнууд”-аа мэджээ. Тэд бол нутгийн нэгэн хамниган, Өвгөндорж багш байжээ. Гэтэл нэг удаа Өвгөндорж багштай холбоо барихад “Би сургууль галдан шатаах гэсэн хэрэг тулгагдаад бие гүйцэхээ больсон учир хилсээр хүлээлээ. Тэгэхээр Равдан чамд энэ хэрэг хамаарахгүй боллоо. Чи тавигдахаараа манайхад энэ бүхнийг хэлээрэй” гэж захив. Тэгээд хөөрхий Өвгөндорж багш хийгээгүй хэргийн төлөө хилсээр цаазлуулж, Равдан нэг юм аюулт шоронгоос амь мэнд мултарч, нутгийн эгч Балданы Янжмаагийн морин тэргэнд суун гэртээ харьж, ээж Жавзмаа, Должин нартайгаа уулзаж, хань нөхрөө алуулан амьдын хагацал үзсэн тэднийхээ бэтгэрэн байсан сэтгэлийг нь амрааж, нулимсыг нь эгшээжээ. 

	 

	 

	ХАР ТОЛБОТОЙ БАЙХЫН ЗОВЛОН

	Гурван үеийн намтар, биеийн байцаалт бичих болоход аав, ах нарыгаа 1938 онд хувьсгалын эсэргүү хэрэгт баригдаад сураггүй болж хөрөнгөө хураалгасан гэж бичнэ. Үүнээс үүдэн эсэргүүгийн үр сад гэсэн нэр зүүнэ. Энэ нь над төдийгүй охин Янжмаад нь хүртэл нөлөөлж байжээ. Боломжийн ажил хийх, шагналд дэвшихэд энэ “хоч” заавал саад болно. Хүмүүстэй ам зөрөх юм уу, танил нөхөдтэй тоглож наадахад хүртэл “цагааны оргодол, эсэргүү буриадын үлдэгдэл” гэж хэлэх нь байна. “Үүнийг сонсоход яс янгинаж байсан. Ямар ч үед нэгийгээ яс угсаагаар доромжлох нь байж болохгүй зүйл дээ!” гэж Равдан гуай над ярьсан юм аа. Чингээд Равдан гуай өөрийг нь гарыг нь ганзаганд хөлийг нь дөрөөнд хүргээд цус нүүрлэсэн тэр цагт амь насаа алдсан аав, ээждээ зориулж нэг шүлэг бичсэнийг нь энд толилуулав. Ер нь Равдан гуай маань Богдын сүүлчийн хатан Гэнэнпэлийн тухай кино зохиол бичиж, түүгээр нь “Хааны сүүлчийн хатан” кино хийсэн нь үзэгчдийн таашаалыг хүртэж, төвөдөч доктор Хүрэлбаатар бусдыг магтахдаа амнаас алт унагахын дайтай боддог хүн гэхэд “үнэнийг гуйвуулаагүй сайн кино” гэж магтаж байхыг чихээр сонссон юм аа. Шүлгийг толилогтун!

	 

	ААВ ЭЭЖДЭЭ

	Ариухан хүүхдээ төрүүлсэн 

	Аав ээждээ хайртай даа, би 

	Алтанхан дэлхийд мэндэлсэн 

	Амьд бурхад байжээ, бидэндээ 

	Хад уул шиг түшигтэй 

	Хан бүргэд шиг аавыг минь 

	Халуун элгэнээс нь салгаж 

	Харамсалтай хилсдүүлсэн дээ, дээр цагт 

	Ижилгүй болсон ангир шиг 

	Ээж минь ганцаардаж зовсон доо 

	Хагацаж өнчирсөн хүүхдүүдээ 

	Хүмүүжүүлж өсгөсөн ачтайдаа 

	Буянтай аав ээж хоёр минь 

	Бурханай дүрийг олоосой доо 

	Ачтай хоёрынхоо алдрыг 

	Ариунаар авч явна аа, бид 

	Эцэг болсон дэлхий минь 

	Түших төр түмэн минь 

	Түмэнтээ амгалан оршоосой доо


9- р бүлэг : БУУДУУЛСАН БУРХАНЫ ШАРХ ҮЛ АНЬЮУ

	 

	Алимадыг сайтар ухаарагсан 

	Хүмүүн нүгүүд тур зуун билиг төрьюү

	 

	НАГАРЖУНА



	




	Цээжээ нэвт буудуулсан Зонхов бурхны дүр түрүүлгээ харан хэвтмүй. Тийнхүү доош харан хэвтэхүй нь бурхан шүтээн рүүгээ буу шагайсан буруу номтнуудаас буянт нигуураа буруулах мэт ээ. 

	 

	ТАТЛАГА: 

	Ар Монгол даяар ногоон малгайтны алхсан мөрөөр цусан зам татаж, гишгэсэн газраар соёл үнсэн товрог болж байсан 1939 он байлаа. Говийн эрдэнийн ноён хутагт Данзанравжаагийн цогцлоосон Хамрын хийд шөнийн түнэр харанхуйн дунд чимээ алдан бараантах нь цөвүүн цагийн балар харанхуйн хүндэд дарагдан бачуурах мэт ажгуу. Хуврага лам нарын олонх нь баригдаж, хар гэрт тарчлах буюу хэдийнээ халуун тугалганд сийчүүлэн хороогдоод хийгээр нь амь мэнд хоцрогсод шар шувтлан хөдөөлсөн тул орон хийд эзгүйрэн эл хул болж, лам нарын манз цавын шавхруу идэж зоолсон ноход золбирон гуринхлаад өглөгийн эздээ үгүйлэх мэт гунигтайяа гасалмуй. Шөнө дүлийн үес Хамрын хийдийн “Энэ буянаар машид дэлгэрч арвижсан орон” нэрт үзмэрийн (шарилын) сүмийн гадаа хоёр тэмээ хөтөлсөн хүн сэмхнээ ирж, тэмээгээ гув ч гэж дуугаргалгүй сурмаг гэгч нь хэвтүүлээд сүмийн гонхноор шурган орчихвой. Тэр бээр ороод чимээ чагнан хэсэг зогслоо. Зүрх нь амаараа гарах шахан дэлсэх ажээ. Өчигдөр энэ сүмийн хаалгыг ногоон малгайтнууд лацдаж ломбодоод одсон. Яах нь онолгүй энэ цагт эргээд ирэхийг хэн байг гэх вэ. Лацдаж ломбодоод орхисон энэ сүмд тэдэнтэй тулгарах аваас халуун тугалга долоох нь гарцаагүй. Чингэж бодоход ар нуруу руу нь хүйт оргиод явчхав. Гэтэл “Түдэв ээ, чи энэ сүмийн хэдэн үеийн тахилчийн удам шүү. Сүмийн гайхамшигт үзмэрийг сайн цагтай золгуулахын төлөө амиа золих хүн чи шүү” гэсэн дуу сүмээр нэг хүнгэнэвэй. Энэ нь Дотоодыг хамгаалахынханд хэдийнээ баригдан сураггүй болсон Ламрим багшийнх нь дуу байлаа. Хоёр жаваагаар тоологдох ном судар, хэдэн мянгаар яригдах үзмэр сэлтээс юуг нь авч нуух вэ? Эдгээр юмсыг аль эртний зөөж байхгүй яалаа даа” гэж халаглан бодсон ч өдгөө нэгэнт оройтжээ. Түдэв тээнэглэсхийн хэсэгхэн зуур зогсов. Урьд шөнө нь ганц авдар ном үүрч дүүрсээр хийдийн өмнөх Зуун модонд аваачиж булсан. Явгаар зөөгөөд шалитай юм авч чадахгүйгээ мэдэхдээ дүү бүсгүйгээсээ тэмээ авчирч байгаа нь энэ. Ерөөсөө хутагтын намтар цадигтай шууд холбоотой бүхнийг түрүүлж авдаг хэрэг. Юуны өмнө хутагтын аав Өлзий агсны дулдуй, хүүдээ шавь орохдоо авхуулсан тав гэзэг, Равжааг анх сэнтийд залахад ноён хутагтын тав дахь дүр гэдгийг бэлгэдэж хийсэн таван олбог, бүтээсэн тамга, дөрөвдүгээр ноён хутагт Жамъянойдовжамцын хоёр авдар, авдар дотор байсан зүйлс тэргүүтэн... 

	Дөрөвдүгээр ноён хутагт Жамъянойдовжамц манжийн хүргэний аминд хүрсэн хэрэгт холбогдож Бээжинд цаазаар авхуулаад, манжийн хаан хутагтын хамаг хөрөнгө зөөрийг хурааж, Хүрээнд Богд Жавзандамбын санд нийлүүлэх зарлиг болсноор Хашаатын хийдэд байсан хутагтын бурхан тахил, эд агуурсыг ачсан тэмээн жингийн цуваа Богдын Хүрээний зүг хөдөлжээ. Жин Цагаан цавын орчим хүрч явтал хамгийн сүүлийн цагаан тэмээ гэнэт хэвтчихээд, яаж ч чангааж, түлхэж, гилж, ороолгоод босож өгсөнгүй. Жинчид энэ тэмээнд тэгнэсэн хутагтын хоёр авдартай ном нутагтаа үлдэх учиртай юм байна гэж хэлэлцээд ачаатай тэмээг тэнд нь орхиод цааш замаа хөөсөн гэдэг. Энэ хоёр авдар дөрөвдүгээр ноён хутагтын хүний чөмгийн ясан гандан, гавлын ясан дамар, цан, хонх, очир, хөөрөг, дүүгүүр, лянгын багаж зэрэг олон зүйл байжээ. Найман наст Равжаа хүү тавдугаар ноён хутагтаар тодрох үесээ урьд төрлийнхөө сэтэрлэсэн “борви хээр” морийг түүний шадар лам Жигжидгончиг ламаас нэхсэнээр барахгүй мөн дээрх ширлэсэн хоёр авдарт байсан юмсыг миний юм гэж таньж байсан гэдэг... 

	 

	 

	ТҮРЛЭГ: 

	“Ээжийн умайн олон булдруунаас олон сольцон ухаан сэрсэнд ургасан мэт тэр үед хонх дэлдээд цохисон мэтийн завсар зогссонгүй аяндаа ургасан дуу дуугармагц мөнхүү ээжийн умайд амь лугаа агшнаа энэ болбоос хоосон чанарын дуу хэмээхийн байдал болов”. Тавдугаар ноён хутагт Данзанравжаа товч цадигтаа ингэж айлджээ. Монгол даяарт Цогт Итгэл Хутагт Нагаржуна багш гэж алдаршсан эртний Энэтхэгийн сэтгэгч Нагаржунайн хоосон чанарын сургаалын дуу эгшиг арван найман зууныг нэвтлээд Равжаа хутагтыг амраг эхийн алтан хэвлийд оршин ахуйд чингэж чихний нь тус өртөөлөн, зүрхний нь угт дуурьссан ажгуу. Аяа, адистидын чадал юутай агуу билээ л. 

	Равжаа шүлэглэрүүн:

	 

	Найруулан бясалгахын зориг нь

	Наганзунын онол мэт ариун нь сайн 

	 

	гэж уг онолыг хиргүй ариун гэж дээдлээд

	 

	Ариун хоосон номын чанарын

	Анхаарч оньсыг мэдэлтэй

	Үндсэн буй хэмээн баригч 

	Үргэлж их адис түүний 

	Үнэхээр тоочин чадваас эл 

	Үзлийн дээд тэр буй

	 

	“Хоосон номын биед” гэснээрээ хоосон чанарыг ойлгох түлхүүрийг олж, уул чанарыг таньж чадваас үзлийн дээд тэр гэж айлджээ. Равжаагийн, эхийн хэвлийд байхдаа анх сонордож, эгэлгүй хутагт болсон хойноо “хиргүй ариун”, “үзлийн дээд” гэж өргөмжилсөн хоосон чанар хэмээгдэх тэр юун сургаал буй? Хоосон чанар гэдэг нь Нагаржунай богдын “хэн бээр шүтэн барилдаж болсон, түрдэх үгүй, төрөх үгүй, тасархай үгүй, одохуй үгүй, ангид утгат бус, нэгэн утгат бус” гэсэн алдарт найман үгүйсгэлээс эштэй агаад аливаа юм харьцангуй чанартай, түгээмэл холбоотой хэмээн үздэг сургаал, өөрөөр хэлбэл юм үзэгдлийг ямагт бодит байдаг гэх буюу ямагт бодит бус байдаг гэж хоёр тийш хэтэрхийлдэг мөнхийн хязгаар болон тасархайн хязгаараас ангижирч, хоёулыг үгүйсгэн энэ хоёрын дундуур төвийг баримтлахын номлосон сургаал болой. 

	 

	Зээ, зүү, зээ, хө, зээ

	Хоосон чанар гайхамшиг 

	Түрдэтгэл үгүйн мөрийн үсэг А 

	Төрсөн үгүйн огторгуйн төвд Пад 

	Ухсан ариун утгад Хум 

	Ургах тонилох хоёргүй 

	Зээ, зүү, зээ, хө, зээ

	Хоосон чанар гайхамшиг 

	(“Зүйл зүйлийн үзэгдэл”). 

	 

	Үүгээр үзэхүл Равжаа юмс үзэгдэл эвдрэхийн хамт бүтэж, бүтэхийн хамт эвдэрч байдгийг хоосон чанар гэхдээ чухамхүү “ухсан ариун утгад Хум, ургах тонилох хоёргүй” гэж өгүүлснээрээ хоосон чанарыг эртний Жагарын их сэтгэгч Асангын тэргэн зам гаргаж, түүний дүү Васубандугийн цааш хөтлөн, цааш нь боловсруулсан йогачарын буюу вижнянавадын (сэтгэлийн төдийтний) ёсны хоёр үгүйн үзэл лүгээ хүйн холбоотой ойлгож байжээ гэж үзмээр байна. 

	 

	Сайн муугийн томьёо 

	Салах учрахын үзэгдэл 

	Хоосон чанарын агаарт

	Хоёр үгүй нь магад 

	(“Туурвилгүйн агаараас”) 

	 

	гэж шүлэглэхдээ сайн муу, салах учрахын явдлыг хоосон чанарын агаараас үзвэл хоёр үгүйн үзэл болно гэсэн нь ч, цаашилбал:

	 

	Зоригдолоос хагацсан хоосон чанарын агаар 

	Зоргоор бүтсэн өөрийн ухаан

	Ёгинидээ... залбиръя 

	 

	гэж Васубандуд сүслэн дуулсан нь ч чингэж дүгнэхийн нуталгаа болмуй заа хэмээн сананам. 

	“Эндүүрлээс онол, онолоос эндүүрэл гарах буй” гэж Равжаа айлдсан бөлгөө. Молхи би эндүүрсэн болбоос алдаа бүү болтугай, онохын шалтгаан болох болтугай хэмээн залбирсуу. 

	Равжаа дуулруун:

	 

	Халуун нар, сэрүүн сар хоёр нь

	Хамаагүй халуун хүйтнээр харшивч 

	Харанхуйн гэмийг арилгах цагтаа

	Ханилах хамт нэгийг хүснэ 

	(“Нэгийг хүснэ”) 

	 

	гэж Наран Саран хоёр хэчнээн халуун хүйтэн гэсэн харшилсан шинжтэй ч харанхуйн гэмийг арилгах үедээ нийтлэг нэг чанартай болдог хэмээсэн санааг гаргажээ. Өөрөөр хэлбэл эсрэгцсэн хоёр юмыг хоёр тийш нь атгаглан туйлчилж болохгүй, харин тохирох, шүтэлцэх харьцаанд заавал авч үзэх учиртай бөгөөд тэр харьцаа нь хоосон чанар мөн гэж Равжаа үзэж байсан ажгуу. Цааш аймшиггүйеэ ахиулахуй, Равжаагийн гадна өнгөндөө янаг хайртай хоёр залуугийн ярианы хэлбэрээр туурвисан боловч дотно утгадаа гүн ухааныхаа гол үзлийг гаргасан “Сарангэрэл, Наранчимэг хоёрын яриа” зохиолыг товчлон задалж үзсүү. Ялгуун зуны тэргүүн сарын арван тавны үдэш хөг яруу дуурьссан хөндийн үзэсгэлэнт цэцэрлэгт арван зургаан наст Сарангэрэл хөвгүүн ариун гоо охин тэнгэр Наранчимэг нар анх учрахуйяа Наранчимэг асууруун

	 

	Аяа шим байхгүй

	Аливаа энэ юмсыг

	Мөнх бус нь илхнээ боловч

	Мөн илхнээ үзсээр

	Өөдтэй таньж мэдэх нь 

	Өдрийн од шиг ховорхон 

	Язгууртны хөвгүүн чи

	Ямархан авирыг мэдэх буюу 

	 

	гэнэ. Энэ ертөнцийг юмс үзэгдэл мөнхөд тогтсон утга үгүйн хувьд “үгүй” боловч хүртэгдэж мэдрэгдэж буйн хувьд “буй” юм “биш" үү гэсэн нь йогачарын философийн онохуй, оногдохуйн харьцааны гол асуудал болой. Цааш нь хөвгүүн гоо зүст бүсгүйг үзэхдээ сэтгэл алдаж:

	 

	Эртний хураасан буяны

	Тансаг сайхан үр

	Эсэн энх хүмүүсийн

	Таван хүслийн эрдэм нь

	Охин тэнгэр чиний хэлснийчлэн

	Огт сэтгэлт батгүй

	Осолгүй мөнх бусын хуурамч

	Гэвч би эс эдэлбээс

	Гэнэ сэтгэл минь ханахгүй

	Эрхэн их жаргал хүсэж

	Энэлээд тэсэхүйеэ бэрх байна 

	 

	гэж хүний хүсэл ч гэсэн хуурамч юм, гэхдээ хуурамч гээд хүслийн жаргалыг эдлэлгүй өнгөрч үл болмуй, ингэхэд сэтгэлийн зовлонд унамуй гэж хэлэхэд охин тэнгэр хариуд нь хүслээ л эдлэн жаргах нь мөнх бусчлан түүнийг эдлэх гэж сургаад “жаргах зовохын завсраа ахуй тэргүүтэн цөм өнө оршихгүй, мөнх бус гэж сэтгэх, мөнхөд хоёул баригч мөнх бусаас өөр юм бус” гэж ертөнцийн ахуйн хамаг юмыг мөнх бус гэж сэтгэх нь ч мөнх бус”, мөнх гэж сэтгэх нь ч мөнх бус” гэж хэлж байгаагаараа ерөөсөө мөнх бус хэмээсэн тасархайн хязгаар луу хэлтийн өгүүлсэн нь илт байна. 

	Хүү хариуд нь:

	 

	Дургүйгээ хуурамчид үзсэнээс

	Дурлах хүслийн жаргалыг

	Хуурмагт үзэх нь

	Хувиар их ялгаатайг мэдэж 

	Хүслийн жаргал мөнх бус 

	Худал гэхийг онохдоо ч 

	Илэрхийеэ эдлээд эндүүрэхгүй

	Илүү сонин гайхамшиг аа 

	 

	гэж дургүй юмаа хуурмаг хэмээн үзэх, дуртай юмаа хуурмаг хэмээн үзэх хоёр их ялгаатай, иймд хүслийн жаргалыг эдлэв, эдэлсний хойно худал гэдгийг таних учиртай хэмээн үнэнд баригчийн байр сууринаас учир гарган сэнхрүүлэхүйеэ охин гартаа хутга барьснаар гайт дайснаа үхүүлдэггүй, ган мэсний ирээр гавлыг нь илбэл ялах мэт хүслийн жаргалыг хуурамч гэж хүүрнэх санах төдийгөөр хүчит шунал харихгүй, харин хүслийн жаргалыг эдлээд хуурмаг гэж мэдвэл хүчит шунал харина” хэмээн зөвшөөрөөд хоёул сэтгэл ихэд таацаж цэцэрлэгийн гүнээ хадан агуйд очоод тэр шөнөжингөө хос биеийн хүсэл жаргалаа хүртэлцэн таалжээ. Үүр цайх үес Сарангэрэлт нойрондоо сансар нирвааны хамаг тансаг бүхэн хурсан мэт тийм сайхан оронд хүрч, өөрийг нь тэр орны хаан болгон соёрхож байгаагаар зүүдэлж, зүүдэн дунд ялж төгс нөгчсөн Гэрлийн охь нэрт бурхан морилоход ном номлож хайрла гэж залбирсанд бурхан

	 

	Үзэгдлийн чанар нь өөрийн сэтгэл мөн

	Сэтгэлийн үзэгдэл бүхэн нь сэтгэл 

	Юмыг үнэнд баримтлагч хүнд 

	Баримталсан ёсоор үзэгдэх боловч 

	Сэтгэл чинь өөрийн үзэгдэл мөн 

	Товчилбол сэтгэлийн үзэгдэл 

	Номын үзэгдлийг хоёргүйд онон 

	Асар атгагаа тийнхүү тэвчихүй нь 

	Түүнчлэн ирэгсдийн таалдаг нь болой 

	 

	гэж номчлоод заларч оджээ. Энд бурхан Сарангэрэлт, Наранчимэг хоёрын хэлэлцсэн зүйлийн хариуг өгч, сэтгэлийн үзэгдэл ба ертөнцийн үзэгдлийг (атгагийг) тэвчин, “хоёр үгүйн үзлийн” үүднээс хооронд нь шүтэлцүүлэн үзэх хэрэгтэй гэж айлдаж байна. Сарангэрэлт зүүднээс сэрээд, “Аяа чамтай уулзсаны бэлгэдэлт явдлаас аливаа юмыг зүүд мэт гэсэн нэг утга олов” хэмээн ухааны гэрэл гийж Наранчимэг:

	 

	Чи бид хоёр

	Хоёр үзлийг барахын утга

	Усанд ус нийлэх мэт

	Вамыг насанд ялгахыг хүснэ 

	 

	гэж мөнхийн хязгаар, тасархайн хязгаар хоёрыг (хоёр үзлийг) огоорч, Төв үзлийг (вамыг) өөрөө өөрөөр хэлбэл “хоёр үгийн үзлийг” баримталбаас зохилтой ажээ гэж оюуны мэлмий нээгдэж хоёул умар зүг амгалант орноо одож байна. Тайлбарлахуйяа Равжаа энэ зохилдоо ертөнцийн хүсэл жаргалыг эдлэхдээ сэтгэлийн чанараас таньсан бол гаж хор үл болно, харин ч тэр шуналын хорыг дарахуйд улам сайн ерөндөг болно гэсэн гол санааг тусгасан авай. 

	 

	 

	ТАТЛАГА: 

	Их говьд үүр цайж байлаа. Гэвч тэнгэр битүү үүлтэй, умраас аянгат аадар нүүгэлтэн айсах тул холын бараа төдий л сайн үл үзэгдэнэ. Хамрын хийдийн урд шугуйд хоёр тэмээ зэрэгцэн хэвтэх ажээ. Энэ нь говь нутгийн ердийн байдал. Шугуйд тэмээ хэвтэж байхыг алийг тэр гэх вэ. Гэвч тэмээнд ойртон очвоос нэг хүн тэмээний хооронд юм их л яаруу бөхөлзөн хийж байгаа нь мэдэгдэж, бүр дөтөлбөөс хүрз чулуу харших чимээ дуулдана. Тэр хүн бол Түдэв байлаа. Залуу тахилч Шарилын сүмийн үзмэрийг авдарлан хэдэн шөнийн турш нааш зөөгөөд, энэ удаагийнхыгаа их аадраас өмнө амжиж булах гэж хөлсөө цувуулан зүтгэж байгаа нь тэр. Түдэв нүүрэндээ дааварласан хөлсийг ханцуйгаараа шудраад, газар нямбайлан тэгшлэнгээ хэдэн авдар юм зөөснөө дотор нь багцаалж үзэв. Бардаагаар жаран авдар болсон ажээ. Гэхдээ сүмд цул алтан, мөнгөн бурхан, цөгц, хүрд, төрийн долоон эрдэнэ, найман тахил гээд шуналтны бол шүлсийг гоожуулах, соёлоо гэдэг хүний бол сэтгэлийг татах авмаар үзмэр тоймгүй үлдсэн. Босоо хүний дайтай эрэгтэй эмэгтэй хүний чулуун сийлбэр... Тэр нандин юмсыг эв таарвал аваад нуучих юм сан. За яах вэ, тэнгэр зохироод, дотоодыг хамгаалахынхан бараалхахгүй бол өнөө шөнө нэг үзээд алддаг хэрэг. Гэвч хэртэйд хур хайрладаггүй говийн тэнгэр энэ шөнө тэнэ болсон нь нэг л муу ёр мэт. Хутагтын шүтдэг бурхад, зааны ясан рүүжинтэй дээл, Саран хөхөөний намтрыг найруулалцсан яруу найрагч зоч эмэгтэй Дадушурийн өмсөж байсан дээл, Бээжинд хар цэргийн бослого гарахад манжийн хаанаас гүрэм хийлгэж даруулахаар өөрийг нь залахад зориуд хийлгэж явсан дайны хоёр хар сүлд,... Равжаа цадигтаа: 

	 

	“Зуны цаг Жавзандамба дарнатын гэгээний яаравчлан бараалхах эрхэм хэргийн учир заларсан нь бараалхахын урьд дэмий балай гач гарч, цөв тохиолдсон Хүрээнд залрахыг түдгэлзэн, Туул голыг өгсөж, Хэрлэн голыг захалж...” 

	 

	гэж өгүүлсэн нь буй. Энэ нь ямар гач цөв хэмээвээс ноён хутагтыг очиход Хүрээний том лам ихэд болгоомжилж, Хүрээнд оруулахгүй гэж сор залахаар болсон байна. Хутагт үүнийг адистидын хүчээр мэдээд Туулыг өгсөн зам буруулаад, нэг шавиа Хүрээ оруулж сор залсан гурвалжин тавгийг сэмээр олж ирснийг ноён хутагт Үзмэрийнхээ санд тавьсан байсан. Тэр гурвалжин тавгийг ч... 

	 

	Борооны дусал нүүрэн дээрээ дусахад Түдэв бодлоос ангижрав. Аадар хариугүй шаагих гэж байлаа. Түдэв тэмээгээ босгон гэрээ зүглэв. Бороо шаагьчихлаа. Гэтэл полу тэрэгний гэрэл азарган борооны асгарах дуслан хөшгийг хага ярсаар буу шийдэм агссан баахан орос цэрэг сүмийн гадаа ирж буулаа. Тэрэгний гэрлийн харвах нь галаар тургих мэт хачин харагдахад Түдэвийн сэтгэл ёгхийгээд явчхав... 

	 

	 

	ТҮРЛЭГ: 

	“Бас нэг зүйл усан гахай жилийн анхан сард сэтгэлээс цаг насад хоосон чанарын дуу дуулдах болвой”. Равжаа товч цадигтаа ингэж айлджээ. Йогачарын сургуультан ертөнцийн юм үзэгдлийг сэтгэлийн бүтээгдэхүүн гэж үзэж байсны тул тэднийг монголчууд сэтгэлийн төдийтэн хэмээн нэрлэж асан бөлгөө. 

	Равжаа шүлгэлрүүн:

	 

	Үхэн егүүтгэхийн унал

	Үхэлтгүй дээд хутаг

	Илхнээ болдог явдал ч

	Ил хүчтэй энэ сэтгэлийнх 

	(“Зоригдлоос хагацсан”) 

	 

	гэсэн нь гэм унал, хутаг буян цөм сэтгэлээр бүтэж байгаа юм хэмээн сэтгэлийг сэтгэлийн төдийтний ойлголтын хүрээнээ авч үзэж байсныг нуршин тайлбарлах нь илүүц болой. 

	Харин

	 

	Там там гэвч там хаанаас байх вэ

	Тамтаггүй явбал там чинь тэр буй заа 

	 

	гэх буюу 

	 

	Бурхан ч сэтгэлээсээ гарна

	Буг ч сэтгэлээсээ бүтнэ 

	 

	гэж Равжаагийн шүлэглэснийг манай зарим эрдэмтэн үзэхдээ хутагт бээр там, бурхан, буг зэргийг бодтой бус гэснээрээ шашны үзэл онолын хувьд ээдрээ зөрчилтэй байсан байна гэж дүгнэсэн нь үнэхээрийн мөчид хийгээд эндүү мэт санагдана. Егүзэр Равжаа чухамдаа вижнянавада буюу йогачарын философийнхоо агаараас л чингэж айлдаж байсныг тэд ухаараагүй байна. Улмаар йогачарынхан сэтгэлийг оногдохуйн баригч хэмээн үзэхдээ ч түүнийг үнэхээр бүтээгүй буюу хоосон чанартай (“Буян хилэнц сэтгэлээс булт хоосон сэтгэл”) хэмээн үзэж байв. 

	Тухайлан өгүүлбээс

	 

	Үзэгдлийн чанар нь өөрийн сэтгэл мөн

	Сэтгэл чинь бас өөрийн үзэгдэл мөн 

	(“Сарангэрэлт, Наранчимэг хоёрын яриа”) 

	 

	гэснээрээ Равжаа танин мэдэхүйн үүднээс үзэхүл юм үзэгдэл нь оногдохуй, сэтгэл нь онохуй байдаг хэдий боловч эргээд өөрөө үзэгдэл болж оногдохуйн байранд очиж байдгаас хийсвэрлэж үзэгдэл сэтгэл хоёр ч шүтэлцсэн харьцаатай, сэтгэл ч өөрөө харьцангуй чанартай гэсэн гаргалгаа хийсэн амуй. 

	 

	Огторгуй мэт хязгааргүй дор

	Огт хөдлөхгүй ч элдвээр ургадаг

	Сэтгэл гэдэг хуурамч дууг

	Чи байтугай бурхан ч үзүүлшгүй

	Чухамхүү юмнаас гарахын шалтгаангүй (мэт) 

	Харах, сонсох, барихаас давсан 

	(“Сарангэрэлт, Наранчимэг хоёрын яриа”) 

	 

	гэсэн нь сэтгэл гэдэг гурван мэдрэхүйгээс (зөвхөн гурван мэдрэхүйгээс ч бус) давсан дотоод мэдрэхүй тул усан нүдэт хүн байтугай эгэлээс хэтийдсэн бурхад ч онохуйяа төвөгдөлтэй. 

	Гэвч

	 

	Сэтгэлийг таньсан хүнд

	Шид юуны хол вэ 

	(“Туувиралгүйн агаараас”) 

	 

	гэж сэтгэлийг хэчнээн ид хүчтэй, учир битүүлэг гэлээ ч заавал таних гэж шамдууштай, сэтгэлийн чанарыг таниваас юмс үзэгдлийн чанарыг таньж болно гэж айлдсан авай. 

	Эцэст дурдахад Равжаа хутагт

	 

	Сэтгэлээс биш юмыг гадна хэмээн бодоорой

	Эцэстээ хоосон чанараас биш бүхнийг худал хэмээн санаарай 

	(“Ноён хутагт ламтны зохиосон ашдын мөр хэмээгдэх судар оршвой”) 

	 

	гэж бичсэнээс үзэхүл ХООСОН ЧАНАР, БОДЬ СЭТГЭЛ хоёр болбоос энэ их хүний гүн ухааны цалин мөнгөн өргөөний хорол тооныг тулсан эрдэнийн хоёр багана байжухуй. 

	... Йогийн бясалгал бол хоосон чанарыг ухаж, сэтгэлийг таних гол арга хэмээн йогачар философичид үзэж байлаа. Иймээс йогачар буюу манайхны дууддагаар егүзэр, монголчлон орчуулбаас төгс учралт гэсэн нэр гарсан авай. 

	Равжаа өгүүлрүүн:

	 

	Ариун бодь сэтгэлээр

	Амьтны аврал болоод

	Амгалан хоосон мөрийг

	Алгасалгүй бясалгаасай 

	(“Үүл мэт хурмаа нь”) 

	 

	гэж чухамхүү амарлин бясалгаснаар хоосон чанар лугаа төгс учрахын өлзий хутгийг бэлгэдээд

	 

	Ялж төгс нөгчсөн

	Бурхны эрдэм хийгээд

	Яагаад ч хэмжээлшгүй

	Үйлсийн цог зэргийг

	Бясалгалын сайн мөрөөр

	Бардам олж чаддаг нь

	Шалтгаан нөхцөлийн аяст

	Шүтэн барилдахуйн ёс мөн 

	 

	гэж дээд үнэнийг бясалгалаар олж чадахуйг шалтгаан нөхцөлөөр тайлж, үүнийг шүтэн барилдсан харьцаанд авч үзэхийн чухгийг өгүүлснээрээ бясалгалыг ч хоосон чанартай гэж хэлсэн байна. Тийнхүү хоосон чанар, бодь сэтгэл хоёр Равжаагийн гүн ухааны цалин мөнгөн өргөөний хорол тооныг тулсан эрдэнийн хоёр багана аваас АМИРЛАН БЯСАЛГАХУЙ нь тэр өргөөний түмэн өргөст цоожийг тайлах шидэт түлхүүр мөн байнам. 

	 

	 

	ТАТЛАГА: 

	Час улаан бөмбөлөг цангамал говийн хаяа руу алгуурхан шургаад саяхан л тэнгэрт байсныг нь гэрчлэх гэсэн мэт ягаан туяа татсаар байсан боловч их говийн гүнд нэгэнт харанхуй болж эхэлсэн авай. Тунгалаг гэрэл, түнэр харанхуй хоёр цаг насад тэмцэлдэж ирсэн агаад энэ удаа харанхуй нь гэрлээ газрын хэвэл рүү түлхэн түлхсээр оруулчих мэт болбой. Тийм нэг цагаар их алсаас тун бачуу яваа байртай гурван хүн Жаал овоо хэмээх жижиг уулын хормойд ирж, холын аянд цуцсан морьдынхоо амыг татан хатан дөрөө ханхийтэл мулталбай. Тэр гурвын залуу нь замын турш баруун гараас салгаагүй лавай намжирт боодолтой юмаа тэврэн зогсохуйд нөгөө хоёр нь гурван морио амгайвчлан чөдөрлөхийг үзэхүл энд эд нэлээд удахын төлөвтэй. Чингээд гурвуул уулын оройд гарч овооны өмнө очив. Говийн уул намхан ч орой дээрээ нөөлөг ихтэй бөлгөө. Овооны чайгны хялгас салхинаа исгэрч, хадаг яндар дэрвэлзэн хийснэ. Залуухан эр нь нандигнан тэвэрч яваа юмаа нямбайлан тавиад гурвуул суугаад уншлага уншиж эхлэв. Цагийн хүтүүд хүн амьтанд мэдэгдэхгүй гэхдээ эд нар харанхуй бүрэнхийгээр уулаа тайх гэж яваа байж таарлаа. Тэгсэн нь юу вэ, босоод овоог нурааж гарав. Овооны ёроолыг гаргаснаа бүр газрыг нь хонхойлон ухаж эхэллээ. Харсан хэн боловч нүдэндээ итгэмээргүй хачин жигтэйг хийж байгаа эд бол үзмэрийн сүмийн тахилч Түдэв нарын гурван хүн байлаа. Тэр гурав дув дуугүйхэн газраа ухаж гүйцээд ганзагалж ирсэн ширмэл тогооныхоо нэгийг зоож, залуу тахилчийн тэвэрч ирсэн лавай намжирт боодолтой юмыг хийгээд дээрээс нь нөгөө тогоог нь хөмөрч лавдан битүүллээ. Лавай намжирт бодолтой тэр юм бол тавдугаар ноён хутагтын чандар байлаа. Цаад шөнө нь Түдэв хийд ормоор болоод ер болохгүй байсанд нутгийн хоёр өвгөнийг дагуулан очоод, Үзмэрийн сангийн сүмийг тойрч явтлаа ногоон малгайтнууд Хутагтын мардагнуулсан шарилыг өрөөсөн хөлийг нь хуга цохин санжуулаад, гадагш гарган хаячихсан байхтай тааралдаж, өөрсдийг нь тийш дуудсан Хутагтын сахиусанд сүслэн залбираад, Хамрын хийдийн хойно байдаг Ёлхооны сахиусны амны агуйд шарилыг аваачсанаа тэр чигээр нь хадгалах аргагүйн учир чандарлан хайлуулаад энд авчран оршоож байгаа нь энэ ажгуу. Хутагт Бойны сүмийн дэргэд хорын идээ зооглож, жанч халахад Түдэвийн дээд өвөг Балчинчойжоо эгэлгүй түүний шарилыг Хамрын хийдэд авчирч, хоёр жил занданшуулан алтадснаа Үзмэрийн сүмд залж өөрөө тахилч нь болоод Цагаан сарын битүүн бүрийд Үзмэрийн санг сүсэгтэн олон үзүүлж, тэднийг Хутагтад мөргүүлэх жаяг тогтоосон билээ. Хутагтын шарилыг дээд өвөг нь мардагнуулах, доод удам нь чандарлах ийм л хувь эдний төрлийнхөнд тохиох учиртай байсан юм санжээ. Хувь тавилангийн эрх ээ гэж!

	Гурвуул газрыг тэгшлээд овоог сөөрөг нь босгов. Тэгээд овоог аравнайлж, газарт цоож тарни шингээн гурвантаа гороо эргээд буув. Овооноос буух үес огторгуйд цагаан туяа татаж байлаа. 

	 

	 

	ТҮРЛЭГ: 

	“Гаржидийн шашныг барихын цагт Богд Мялын биеийг бүтээсэнд дэмбэрэлтэй нэгэн халбага олсон гайхамшиг”. 

	Равжаа хутагт цадигтаа чингэж айлджээ. Мял богдын даяанд суугаад мах шөл шуугдан, судас шөрмөс нь гүрийсэн байсан тэр л үеийн дүрийг нь тахисныг нь үзэхүйд Равжааг өөрийг нь ойлгож болмоор санагднам билээ. 

	Их найрагч, их егүзэр, их хутагт гэж буюу гурвантаа их гэж Цастын орноо орой дээрээ дээдэлдэг Миларайбыг Равжаа шүтэж,

	 

	Онохуйд хүрвэл Мяла богд

	Ганц ламыгаа шүтээд

	Түг түмэн амьтныг тусалсныг үзвэл

	Ганц хүн ч болов зөвдөх буй 

	 

	хэмээн шүлэглэж байлаа. 

	Нууц тарнийн чанадад хүрсэн гэгддэг Мяла богд хийгээд лянхуа цэцгээс мэндэлж, тэнгэрийн нумаар бууж ирсэн хөх хүлгээр рагшсын орноо заларсан хэмээгддэг Бадмасамбава зэрэг улааны шашны их тарнич багш нарыг Равжаа хутагт шүлэг зохиолдоо олон дурдсан байдаг нь, магадгүй, йогууд аливаа үйлсийн цогийг тарнийн шидээр үүсгэхдээ эхлээд сэтгэлдээ багшийнхаа дүрийг бясалгадаг байсан лугаа ч холбоотой байж болмуй заа. Үнэнхүү үзлээр чагтага бүхнийг огтлоод, энэрэхүйн цалмаар амьтан бүхнийг жолоодсон хамгийг айлдагч бүгдийн хураангуй йог ламын чуулган насад миний зүрх сэтгэлийн лянхуанд цэнгэн зохио” (“Үнэнхүү үзлээр”) гэснээр нь бодвоос тэр их хутагт хувилгаадын алдрыг дурдахад л Равжаагийн онгодын цагаан хүлэг сэтгэлд нь үүрсэж, зохист аялгуунуудын гилбэлгээн мэт ертөнцөд зөн совингоороо залраад шүлэг найраг цээжнээс авд ундарч, цэцгийн хур шиг шүхэрлэн асгардаг байсан биз ээ. 

	 

	Урьдын үйлийн хаялгаар

	Умайгаас төрөвч

	Тарнийн шашинтай учрах нь

	Тавтай шиг л байдаг даа 

	(“Аюулт дөрвөн даваа”). 

	 

	Нууц тарнийн увдисаар элдэв үйлийг бүтээж чаддаг цаглашгүй чадалт Хутагт маань Алшаа нутагт нэгэн ноёны залснаар сэрээ дарах гэж очоод Дандар лхаарамбад бараалхах гэсэн боловч лхаарамба түүнийг тоож өгсөнгүйн учирт ойролцоо худгийн дэргэд буугаад ус авахаар ирсэн хүмүүст “Лам гурван эрдэнэ” дуугаа зааж өгөөд байжээ. Хүмүүс хийдийн хавиар тэр дууг дуулахад Дандар лхаарамба Равжааг сорихоор очвол ядуу байрын лам нэгэн бүсгүйтэй нанчид зооглоод сууж байж. Равжаа алтаар доторлосон гавал аяганд архи хийж барьсанд лхаарамба “Энэ юу вэ?” гэхэд “Энэ шагшаабадын үнэр” гэж хариулжээ. “Та ямар хэргээр морилж явна” гэхэд “Сэрээ дарахаар явна” гэжээ. “Сэрээ хаа байна?” гэхэд “Хоёр үзэх эндүүрлийн нүүрт байна” гэжээ. “Юугаар дарах вэ?” гэхэд нь “Би-үгүйг оносон билгээр дарна” гэжээ. “Юунд дарах вэ?” гэхэд нь “Хоосон чанарын агаарт дарна” гэжээ. Дандар лхаарамба нанчдыг “Энэ чинь ламын ёсонд таардаггүй, бурхны номд нийцдэггүй идээ байна, би уухгүй” гэсэнд Равжаа хутагт “Та тань Ямандаг бурхныг тахидаггүй, Ямлай номыг уншдаггүй хүн үү?” гээд архиа үлээчихсэнд архи нь буцалж, лхаарамба яаснаа мэдэлгүй архийг авч уучхаад Равжаад мөргөөд гарчээ. Лхаарамбыг хийддээ очиход шавь нар нь “багш та хутагттай уулзав уу? Ямар хүн байна?” гэж асуухад “Сайн хүн бол Сэмуувын Жэнчувсэмбээс наашгүй сайн хүн байна. Муу хүн бол Дүдгаравванчуваас наашгүй муу хүн байна. Юу ч болсон би л мөргөлөө, та нар мөргөнө үү, яана вэ, өөрснөө мэд” гэсэн гэдэг. 

	Мяла богд бүсгүй хүний хүслийг нь гүйцээхийн учирт гараас нь хорын идээ хүртэж, нирваан дүрийг үзүүлсэн. Равжаа хутагт Шулам авай ээжийн явуулсан хорын идээг хүслийг нь гүйцэлдүүлэхийн үүднээс зооглоод таалал барьсан. Чингэж хоёр гайхамшигт яруу найрагч нирвааны оронд адилаар залрахын учир тохиосныг хувь төөрөг л гэхээс өөр юу гэх билээ л. 

	 

	Эрдэнийн ноён хутагт

	Хорын идээ зооглов. 

	Үхэхийн ёстой шавь нартаа

	Буян номыг үйлдүүлээд 

	Бусад явдлыг чингэлтээд

	Хожим хойдын насанд

	Жэн шамбалын оронд

	Номын хуримаар учиръя 

	(“Галавын банди”) 

	 

	гэж Равжаа дуулжээ. Хун шувуу хорвоогоос одох болохдоо энэ яваа насандаа ганцхан удаа уянгат сайхан дуу дуулдаг гэнэм. Хүн төрөлхтөн үүгээр жишээлж хамгийн сод хүмүүсийнхээ эцсийн туурвилыг хунгийн дуу гэж нэрийддэг болсон гэнэм. 

	Равжаа хорын идээг зооглоод дотор нь шатан амь нь тэмцэж байвч

	 

	Өндөр шатыг байгуулавч

	Сансарын үзүүрт хүрэхгүй

	Шамдал мэхийг суравч

	Эрлэгийг хуурч болохгүй 

	 

	гэж хэн ч үхэх гэдгээс зайлж чадахгүй гэдгийг сургаад

	 

	Тас нисэхгүй хаданд

	Тахиа муу яах вэ

	Та нар зэргийн мунхгууд

	Намайг шоолоод яах вэ 

	 

	гэж өөрийг нь үзэн яддаг байсан хүмүүст аархаад,

	 

	Миний хэлсэн шүлгийг

	Номтой хүн сонсвоос

	Номын ёсоор уншина

	Номгүй хүн сонсвоос

	Өдрийн гурав залбирна 

	 

	хэмээн бүтээлээ өөрөө цэгнэн хунгийн дуугаа амьсгаа юугаа татсан байж бүрнээ болох билээ. Сод хүн гэж сод хүнийг л хэлдэг бөлгөө. Нэгэн мянган есөн зуун ерэн онд Хамрын хийдийг сэргээхэд хун шувуу ирж сүмийн орой дээр суужээ. 

	 

	Эргэх дөрвөн цагийн дотроос

	Илчит зуны халуун наранд

	Эртний буян салхи дагаад

	Элдэв сайхан нууртаа ир ээ юм болов уу, 

	 

	эсхүл Тэнгэрлэг их найрагчийн сүнс тэнгэрийн тэр шувуунд амилаад, түйтгэр нь үгүй тэнүүн тэнгэртээ дүүлэнхэн яваад түрдэж эвдэрсэн хийдээн сэргээхэд тэсгэлгүй эргэн заларсан юм болов уу?

	Равжаагийн гүн ухааны цалин мөнгөн өргөөнөө яруу найргийнх нь үүдээр оръё хэмээн ийнхүү татваас хорол тооноор тусах наран бурхны гэрэлд хоймор нь номын гүн утга солонгын долоон өнгөөр гэрэлтэхүйд сэтгэл хэдий булаагдавч сурсан эрдмээр дульханы харгаагаар алтан босгыг нь алхаж чадсангүй минь, Мяла богдын шавь Рачунг багшаа сэтгэлээрээ бассан шавийнхаа бодлыг анирласан багш нь тарнийн шидээр бороо оруулж, өөрөө үхрийн эвэрт орж суусанд шавь тэр эвэрт орсугай гэж хэчнээн зүтгэсэн ч биеэ байтугай гараа ч оруулж дөнгөөгүйн үлгэр нэгэн боловой. 

	 

	 

	ТАТЛАГА: 

	Тэнгэр бүүдгэр. Говь дүнсгэр. Гэдгэрийн овоо гэдэг говийн бор толгой дээр цагаан морьтой цагаан дээлтэй хүн гарч ирээд мориноосоо бууж цулбуураа тахимдаа хавчуулаад өврөөсөө сунадаг дуран гаргаж, Хамрын хийдийн зүг дурандлаа. Дурангийн хараанд Үзмэрийн сүмээс бараан утаа олгойдож хажууд нь гурван хэсэг овоолоостой ном галд авалцаж, ногоон малгайтнууд түүдгийг тойрон, шатаж өгөхгүй байгаа судрыг хутган бөгтгөнөж байгаагийн бараа тодрон ирлээ. Түдэвийг таван ойтойд нь энэ сүмийн босгыг ажаа нь анх алхуулсан сан. Арван хоёр настайд нь жаяг ёсоор Хутагтад шавь оруулах ёс гүйцэтгүүлсэн. Тахилч болох хүн сүмийн дотуур тахил бариад гурав тойроход сүмийн адраас унжуулсан хадгаас мөрөнд нь наалдах учиртай. Тэгвэл хутагт таалж байна гээд шууд шавь оруулдаг. Хадаг наалдахгүй бол Хутагт таалахгүй байна гээд нэг хоёр жил хүлээзнэдэг учиртай байсан. Гэтэл Түдэвийг Хутагт тэгэхэд шавиараа таалж бөлгөө. Өнгөрсөн өвөл л хорин тав хүрч Хутагтын сахиусанд мөргөн андгаар өргөөд жинхэнэ тахилч болсон сон. Гэтэл... Хөлдөө хонхтой багаас нь гэр шиг нь болсон Үзмэрийн сүм шатаж байна. Халх Монголын хамгийн анхны Үзмэрийн сан, дээдсийнх нь хичээл шамдал Түдэвийн залуу настай нь хамт шатаж байна. Хутагтын тахилч болж, хойч үедээ залгамжлуулах гэсэн хойд насны нь мөрөөдөл сүмтэй хамт, номтой хамт шатаж байна. Хамрын хийдэд байсан алт мөнгө, бурхан тахил, эрдэнэсийн зүйлийг оросууд дээр ирэхдээ авдарлаж хайрцаглаад авч одсон. Одоо Түмэнгийн Жадамба толгойтой Дотоодыг хамгаалахынхан энд түйвээн галдаж байгаа нь энэ. Үзмэрийн сүмийн утаа мушгиран олгойдож тарнийн үсэг үүсгэн, үүлтэй нийлэн замхрах ажгуу. Энэ утаагаар Монголын шашин ном, эрдэм ухаан, цэцэн билиг, соёл урлаг, заяа буян тэнгэрт цойлон зайлж, үүлэнд замхран арилах мэт санагдаж байлаа. Түдэв уйлж байлаа. Түдэвийн зүрх уйлж байлаа. 

	Хэд хоногийн дараа Түдэв хийдийн бууриар ороод, нурам бужигнаж, үнс хийсэж, утаа уугин, хэншүү ханхлан байхыг үзэхдээ элэг эмтрэн хар буув. Үзмэрийн сүмийн ором дээр очтол “Түдэв ээ, энэ цөвүүн цаг үүлэн сүүдэр дайрах төдий юм шүү. Сайн цаг ирнэ шүү!” гэх дуун тэнгэрээс гарав. Тэр бол Дотоодыг хамгаалахынханд буудуулсан Ламрим багшийнх нь дуу байлаа. Хожим хойно сайн цагтай золгохын үес цөвүүн цагийн дурсгал болгон үзүүлэх юм шүү гэж бодохдоо Түдэв дотоодыг хамгаалахынхны жирийтэл тавьж байгаад буудсан бурхдаас Зонховын цээжээ нэвт буудуулсан дүр, шатаж үгүй болсон Сүмийнхээ хайлан урсаж гэмтсэн цоож, дутуу шатсан хэдэн номыг авч бүсэндээ боогоод мориндоо мордвой. 

	 

	 

	ЦАЦЛАГА: 

	Бурангуй цагийн гутамшигт энэ явдлаас хойш говийн таана дөчин тавантаа нүдэлж, дөчин тавантаа хагдраад 1984 он гарчээ. Их говь солонгын өнгөөр хувилан наадаж, ирвэлзэн мяралзах зэргэлээн дунд Жаал овоо газраас нэг тасарч, нэг нийлэн цэнхэрлэх нь сэтгэлийн Сансарт орших илбийн Сүмбэр уул мэт ажгуу. Их говийг туулан хоёр морьтон Жаал овоог зүглэн галгиулна. Тэр бол Үзмэрийн сүмийн тахилч бөлгөө Түдэв гуай ач хүү Алтангэрэлтэйгээ Шарилын овоог зорьж яваа нь тэр байлаа. Өвгөн тэнхэл нэлээд доройтсоны тул ач хүүгээ зуны амралтаар яаралтай ир гэж дуудуулжээ. Чингээд ирсний нь маргааш өглөө л эртлэн мордсон нь энэ. Өвгөн хэдийгээр бие чилээрхүү ч аяншиж ядрахаас зүрхшээгээгүй нь нэг л юманд сэтгэл шулуудсаных. Хоёул овооны бэлд мориноосоо буун, овоон дээр гарч гурав гороолоод өмнө нь суулаа. 

	Түдэв ач хүүгийн зүг хандаж өгүүлрүүн:

	— За хүү минь, ажаа нь чамд үүх түүхээ ярилгүй өдий хүрлээ. Миний элэнц Балчинчойжоо Хутагтын шадар байсан юм. Балчинчойжоогийн хүү Ган-Очир гэж байсан. Ган-Очирын хүү Наръяа, Наръяагийн хүү Онгой, Онгойн хүү бол би юм аа. Энэ дээдэс маань цөм Хутагтын шарилын сүмийн тахилч байлаа. Чи хэдий тахилч биш боловч чамайг багаас чинь шашин номд элэгтэй болгох гэж ажаа нь оролдсоон. Яагаад гэвэл ах дүү арван хүүхдийн дотроос чамд л тахилчийн удмын тэмдэг гарсан юм. Ажаагийнх нь ханан гэр холдож хадан гэр ойртлоо. Иймд чамд нууцыг хэлж өгөлгүй болохгүй боллоо гээд ам нээснийх уушги нээнэ гэгчээр агаар сэнгэнэтэл татсанаа хутагтын хөөргийг гарган ирж “Энэ хөөргийг барьж байгаад тангараг өргөнө дөө, миний хүү” гэж хэлэв. Алтангэрэл хөөргийг хоёр гардан авч залбираад өвөөгийнхөө хэлэхийг даган:

	— Ноён хутагтын юмыг нутгийн дээс алхуулж өөр газар оршуулахгүй, олон газар зөөж олиг алдруулж муутгахгүй, өнгөний замаар оруулж мөнгөний мөрөөр явуулахгүй, хүнд үг алдаж хэл ам билүүдэхгүй, хутагтын сахиусанд залбирч өвлийн эхэн сарын шинийн 6-нд Хутагтын таалал болсон өдөр гонзогийн хурал хуруулж байна гэж андгайллаа. Тэгээд өвгөн “Өндөр овоон дээрээс хэрэхэд булсан газар нь харагддаг. Тэнд очиход мод байгаа. Түүний сүүдэр туссан газрыг хар, сүүдэр бут хоёроо харж байгаад төд алх, газраа ухахаас өмнө нүүрээ хөөдөж байгаад тийм тарни унш, тэгвэл цоож тайлагдаж байгаа нь тэр, тэгээд гаргаж үзээд яг байснаар нь хий. Энд хутагтын жаргах өрөөний юм байгаа. Тэнд ном нь байгаа. Энд бэлэгт ирсэн юм нь, тэнд эм тангийн зүйлс нь цөм тус тусдаа байгаа. Хадан хошууны өвөлжөөн дэх ажаагийнх нь байшин дороо зоорьтой юм. Элс дэвсэж юмыг хар цаасаар хулдан хийгээд хуурсан элсээр чигжсэн байгаа. Чи энэ бүхнийг бичиж тэмдэглэж болохгүй. Гагцхүү цээжиндээ тогтоож авах учиртай” гээд хэсэг дуугүй болов. Өвгөний сэтгэл хөдлөн үймэрчээ. 

	— Багш маань Дотоодыг хамгаалахынханд баригдахдаа “Сайн цаг ирнэ. Тэр цаг ирэхэд би гуч орчим настай залуу болоод эргэж ирнэ” гэж айлдсан юм сан. Гэтэл багш маань морилсонгүй. Сайн цаг ирсэнгүй. Би мөн их хүлээлээ. Тэр сайхан цагийг амьдадаа үзэхгүй нь гээд хоолой нь сааралтсанаа ам нь өмөлзөн уйлчхав. Өвгөн тахилч үхэх болсондоо уйлсангүй. Чухамхүү их хутагт Данзанравжаагийн цогцлоосон Хамрын хийдийн үнсэн товрог болохыг үзсэн бол сэргэн дэгжихийг нь үзэх сэн гэсэн хүслээ гүйцэлдээгүйд л уйлж байлаа. Тэртээ дөч гаруй жилийн өмнө Гэдгэрийн овоон дээр уйлснаас хойш цээжинд хурсан бүхэн өнөөдөр гадагшаа сад тавих мэт боллоо. Енгэнэтэл уйлж байгаадаа ач хүүгээсээ ч зовсонгүй. Уйлж уйлж жаал тайвшраад

	— За хүү минь, хэрэвзээ сайн цаг ирдэггүй юм бол энэ бүхэн чамтай хамт дуусаг. Чамтай хамт газартаа шингэг. Цагийн байдал энэ хэвээр үргэлжилбэл чамаас цааших хүүхэд үүнийг ойлгохгүй, энэ юмсыг өнгө мөнгөний замаар оруулахаа ч ядахгүй. Үр хүүхдүүдийг чинь муу хэлж байгаа юм биш. Гэхдээ ер нь л тийм болно. Чи бол сүсэгтэй болсон, багаас Хутагтад хайртай болж хүмүүжсэн. Иймд чи энэ юмсыг арай ч зараад идчихгүй ээ. Тэгэхлээр дахиад хэлэхэд, багшийн айлдсан сайн цаг ирэхгүй бол энэ бүх юм чамаар л дуусаг гэж хатуухан хэллээ.

	Аяа, ард түмний минь заяа түших гэж байдаг ажгуу. Хэрэвзээ ардчилал шинэчлэлийн салхин сэвэлзээгүй сэн бол морин жилийн төвөргөөнөөр бид хүний хамгийн дээд эрх чөлөө - оюуны эрх чөлөөг олж аваагүй сэн бол Ноён хутагтын үзмэрийн сангийн энэ эрдэнэс өдгөө хотол түмний минь нүдийг баясган, сэтгэлийг сэргээж Хутагтынхаа ямархан ухаан цоорхой байсныг биеэр гэрчлэн чадахгүй байлаав шүү. Равжаагийн Хамрын хийдийн юмыг авч үлдсэн Түдэв гуай шиг, Зава Дамдины Чойрын хийдийн юмсыг хадгалж хоцорсон Гэмпил гуай шиг тийм гайхамшигт соёлын өртөөчин манайд олон л байсан даа. Гэвч тэднээс маань он жилийн саалтыг давж баралгүй, цагийн сайныг үзэж амжилгүй, мэдсэн юм, нуусан зүйлээ өөрсөдтэйгөө аваад ертөнцөөс одсон нь олондоо гэж бодохоос харамсахын хар манан сэтгэлд хурганам. 

	Алтангэрэл өгүүлрүүн:

	— Ажаа бид хоёрын энэ бол нэг их гавьяа гэх юу байх вэ. Өвөг дээдсийнхээ өмнө хүлээсэн үүргээ л биелүүлсэн улс гэж даруухан л хэлж байсан. 

	Тэр үнээн. Гэвч ариун үүргээ үнэнхүү биелүүлбэл алдар гавьяа болдог жамтай билээ л. Түдэв гуай ямар ч гэсэн өөрийн мөрөөдсөн сайн цагийнхаа зах сэжүүрээс үзээд 1990 оны өвлийн эхэн сард нас нөгчжээ. 

	Тахилч их өвөг Балчинчойжоогийнхоо

	 

	Эзэн богд Чингис хаанаа 

	Тэнгэрт залрахуйд 

	Хүлэг Боорч нь тахилч суужухуй 

	Эгшиглэнт ноён хутагтаа 

	Тэнгэр болон залрахуйд 

	Балчинчойжоо би

	Тахилч сууюу 

	 

	гэж 1858 онд бичиж үлдээснийг сэтгэлдээ хадаж, хайрт аав Түдэвийнхээ гэрээсийг биелүүлж яваа Алтангэрэл хүү төр засагтаа хандаж хүсэхдээ Данзанравжаагийн музейг төр засаг ивээлдээ авч, хөрөнгө мөнгөөр туслах, чингэхдээ музейн эрхлэгчээр хэдийд ч өөрсдийнх нь удмаас ажиллуулж байх ийм л мэргэн шийдийг гаргаж өгөөсэй гэсэн билээ. 

	 

	Зонхов бурхан уруугаа харан хэвтэж байна. Цээжээр нь сүвлэн ороод нуруугаар нь дэлбэ цохин гарсан сумны шарх онгойн байна. Ариун шүтээн, алтан соёл руугаа буу шагайсан бурангуй үеийг цаг насад бидэнд санууланхан байхын тулд тэр шарх зүрх шимшрэм харлан байна. Тийм ээ, цоо буудуулсан бурхны шарх үл анимуй гэснээр Түдэв гуайн ач Алтангэрэлийн Улаанбаатар хотноо дэлгэн үзүүлсэн Говийн Ноён Хутагт Данзанравжаагийн үзэсгэлэнг үзэхдээ Равжаа хутагтыг биширч, Түдэв гуайг хүндэтгэж, Алтангэрэл хүүд баярласан сэтгэлээ уншигч олонтойгоо хуваалцах гэсэн молхи толхихон тэмдэглэлээ төгсгөвэй. 

	Түүхч О. Пүрэв гуайн бүртгэснээр Монголд байсан 900 гаруй сүм хийдийг цөмийг нь устгаж үгүй хийсний төлөөлөл болгож Говийн догшин ноён хутагт Данзанравжаагийн “Хамрын хийд”-ийг үнсэн товрог болгосон тухай энэ өгүүллийг энд оруулбай.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]



	




	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк) 

	 


2002 оны хэвлэлийн Хэвлэн нийтлэлийн мэдээлэл

	Найруулан бичсэн Хатгин Го. Аким

	 

	ЕГҮҮТГЭГДСЭН ЗАЯА

	Монголын улс төрийн хэлмэгдэгсдийн холбооноос эрхлэн хэвлүүлж байгаа цуврал №3

	 

	Улаанбаатар хот 

	2002 он

	 

	КОНРАД АДЕНАУРЫН САНГААС ИВЭЭН ТЭТГЭВ. 

	 

	Хянасан Буурал Ц. Ганбаатар, Б. Чингис 

	Хэвлэсэн тоо 500. 

	Ганпринт ХХК-д хэвлэв. 

	 

	© 2002 он. Зохиогчийн бүх эрх хамгаалагдсан.

